
Аслă Палас шывĕн енĕпе Яшма ялĕсем вырнаçнă. Пĕринче, çырман сылтăм енче, чăвашсем, сулахай енче тутарсем пурăнаççĕ. Çавăнпах ĕнтĕ ялĕсене те Чăваш Яшми, Тутар Яшми теççĕ. Чăвашсем сад ĕрчетме, йывăç ӳстерме юратаççĕ. Вĕсен ялĕ пĕтĕмпе тенĕ пекех лапсăркка ватă хурамасемпе, мăнаçлă топольсемпе, çатрака туратлă йăмрасемпе хупланнă. Çуркунне çав йывăçсем çинче темĕн чухлĕ курак йăва çавăрса чĕп кăларать. Нумай çын пахчинче тĕрлĕрен улмуççи, чие, слива, хурлăхан ӳсет, çырласем пиçеççĕ.

Аслă Палас Чăваш Яшмин çурçĕр енĕпе авкаланса иртет. Унăн сылтăм çыранĕ тăрăх, ял хĕрринчен пуçласа мĕн вĕçне çитиех, тăват-пилĕк çухрăм та пулĕ, йăвă ӳсекен йăмрасем акăш-макăшшăн кашласа лараççĕ.

Аслă Паласăн сулахай çыранĕ те, Тутар Яшми те вара çап-çара пекех: тутарсем йывăç лартса çитĕнтерме юратсах каймаççĕ.

Паласкас урамĕ çырма хĕррине çитиех тăсăлса анать. Ун вĕçĕнче, сылтăм енче, тимĕр витнĕ икĕ крыльцаллă, йĕри-тавра решеткеллĕ карта тытса çавăрнă капăр çурт ларать. Çурт çумĕнчи вырăсла хапхапа юнашар алăкĕ урам еннелле уçăлакан пысăк кĕлет. Ун умне хăмăрпа сăрланă вăрăм чикмек таянтарса хунă. Пӳрт крыльци, ултă чӳречеллĕ, тĕрлĕ сăрсемпе сăрласа эрешленĕ ытармалла мар çурт, лавккана кĕмелли самаях сарлака крыльца, сада тухмалли алăк,—малалла вара, мĕн шыв хĕррине çитиех, çӳллĕ решетке тăсăлса каять. Ун çумĕпе, урам енче, ытама кĕми ватă йăмрасем ӳсеççĕ. Решеткен тепĕр енче, пысăк пахчара, çĕре яхăн улмуççи çитĕнет. Çулла кашни йывăçĕ айĕнче пекех, пĕчĕк кăна тăпăл-тăпăл пӳртсем пек, вĕллесем курăнса лараççĕ.

   Пăр тапранчĕ

Сад вĕçĕнче, çырма хĕрринчех, шурă мунча пур. Ку енчен, çулсеренех темелле, хуçисем сисиччен вăрттăн пусма ларнă ик-виçĕ чăх мамăк çăмхи пек чĕпписене киле ертсе таврăнать.

Çакăнта пурăнать хăйĕн çемйипе Захар Петрович Озеров. Ял халăхĕпе кӳршĕ ял çыннисем ăна «Сахар лавккаçă» теççĕ.

Захар Петровича хирĕçех, урам урлă, виçĕ чӳречеллĕ лутра кивĕ пӳрт лăпчăнса ларать. Çил хапха витĕр картишĕнче мĕн пурри те йăлтах курăнать. Пӳрт хыçĕнче кивĕ улăм витнĕ пĕчĕк кăна вите, алăкĕ хăрах тăпси çинче çакăнса тăракан çатан сарай. Кил хушши пеккинче виç-тăватă сурăх та пĕр ырхан качака, çич-сакăр чăх. Пахча вырăнĕн хăрах енĕпе, Палас çыранĕ хĕррипе, йăмра кашласа ӳсет. Çак хăрăк-харăк килте чухăн хресчен Хветут хăйĕн çемйипе пурăнать.

Ака уйăхĕн пуçламăшĕнче Палас питĕ хăвăрт улшăнса пырать. Малтан ăна хупласа хунă юр ирĕлсе пĕтет, ун айĕнчен çаралса тухнă пăр кĕленче пек йăлтăртатма пуçлать. Вăл, çӳлтен çӳле хăпаракан хĕвел урисем ăшшине парăнса, кунсеренех шăтăклана-шăтăклана шупкалса пырать. Кĕçех çыранăн икĕ енĕпе те шыв хĕсĕнсе тухать. Çĕрпӳрт, Чăвакай текен çырмасенчен, çавăн пекех ытти çырма-çатрасемпе вар-улăхсенчен те çурхи шыв анма пуçласан, пăр хăвăрт кӳпчесе хăпарма пуçлать, юлашкинчен, çиллине шăнараймасăр, унтан та кунтан çатăртата-çатăртата çурăлма пикенет.

Çакăн пек вăхăтра чăвашсем те, тутарсем те, ватти-вĕтти-мĕнĕпех, Палас хĕррине тухаççĕ —пăр тапраннине курса юлма тăрăшаççĕ.

Кун пек чухне Сахар лавккинче те çын пулмасть.

Хальхинче те акă вăтам пӳллĕ, пĕчĕк мăйăхлă, тĕм-хура çӳçне çурма полькăлла кастарса тап-таса хырăннă хуçа тавар сĕтелĕ умĕнче тăракан ывăлĕ патне пычĕ те:

— Сергей, вун тăваттă çапрĕ. Халь-халь Палас пăрĕ хускалмалла. Тухса курар, — терĕ.

Выляса-кулса тăракан сеп-сенкер куçлă çамрăк пуçне сĕлтрĕ, çавăнтах, тавар сĕтелĕ тавра йăпăр-япăр чупса çаврăнса, ашшĕ патне пырса тăчĕ. Ашшĕ ăна, хăй çумне чăмăртаса, çурăмĕнчен лăпкаса илчĕ, кăлкан пек çӳçне шăлкаласа çупăрларĕ. Ытла та юратать Сахар хăйĕн çак иккĕмĕш ывăлне. Сылтăм алли вырăннех хурать ăна.

— Чăнах та, маттур эсĕ, Сергей. Халĕ сана Пăвара çеç мар, Хусантисем те пĕлеççĕ ĕнтĕ, — ăшшăн калаçрĕ ашшĕ ывăлĕпе.

— Атте, эпĕ халиччен те Хусанта пулса курман-çке. Ăçтан пĕлччĕр унта мана? — тĕлĕненçи пулчĕ Сергей.

— Пĕлеççĕ çав. Пăварисем каласа кăтартнă. Кăçал акă сана хампа пĕрле Хусана тавар патне илсе çӳреме пуçлатăп. Вун çиччĕ тултартăн ĕнтĕ, каччă пӳне çитрĕн... Мĕнле калас-ха сана, Пăварисем вĕсем пирĕн пурнăç çулĕн çурринче тăракан хуçасем кăна-ха. Малашне таварсене тӳрех Хусантан кӳрсе килме пуçлатпăр. Тупăшĕ те ытларах пулĕ. Куратăп-ха, ĕçлеме пултаратăн эсĕ, ывăлăм. Кĕçех шăллусем те çитĕнĕç. Вĕсем те сана пăхсан...

Ку сăмахсене Сахар лавккана чупса кĕнĕ икĕ кĕçĕн ывăлне курсан каларĕ. Иккĕшĕ те вĕсем каснă-лартнă Сергей сăнлă — унашкалах выляса-çиçсе тăракан сенкер куçлă, ыраш улăмĕ пек сарă çӳçлĕ. Сахар ывăлĕсем сăнĕсемпе пурте амăшне пăхнă. Пĕртен-пĕр хĕрĕ çеç, Сергей хыçĕнчи, йăлтах ашшĕ урапи çинчен ӳксе юлнă. Тен, çавăнпах-и, Сахар халăхра: «Хĕрача ашшĕне, арçын ача амăшне пăхсан, телейлĕ пулаççĕ» тенине аса илет те, ачисем çине пăхса йăл кулать.

Вĕсем тăваттăшĕ пĕрле крыльца çине кĕпĕрленсе тухма хатĕрленнĕччĕ çеç — лавккана пӳртри алăкран Сахарăн кĕçĕн шăллĕ Петр Петрович Озеров кĕрсе тăчĕ. Вăл тетĕшĕнчен чылай çӳллĕрех, яштака кĕлеткеллĕ, тăн-тăн çирĕп хул-çурăмлă. Вĕр-çĕнĕ хăмăр костюмĕ айĕнчен чăлт-шурă кĕпе тăхăннă, мăйне хура «лĕпĕш» çыхнă, вăрăм хура çӳçне хыçалалла тураса вырттарнă, мăйăхне сăмси тĕлĕнче икĕ çинçе йĕр хăварса хырнă.

— Сывă-и, тете? — тесе, вăл малтан Сахара, унтан Сергее алă тытрĕ, пĕчĕккисене пуçĕсенчен ачашласа илчĕ. Сахар ун çинелле аялтан çӳлелле тинкерсе пăхрĕ. Юратать вăл ăна. Тетĕшĕ каласан, тем тума та хатĕр

харсăр çын вăл Петĕр. Кĕлеткине пăхма çеç мĕне тăрать. Ялта кăна мар, таврара та çук ун пек ятуллă, пĕрре тинкерсех темле хытă кăмăллă çынна та çӳçентерме пултаракан вичкĕн куçлă çын. Унăн пĕр енĕ çеç питех кăмăла каймасть Сахара: мулне кура мар лайăх тăхăнса çӳреме, çынсем умĕнче ытларах вĕçкĕнленме юратать шăллĕ. Çапах та ятламасть те вăл ăна уншăн. Ара, çавнашкал патвар кĕлеткеллĕ чипер çыннăн, тепĕр тесен, мĕншĕн-ха тата капăр тумланса çӳремелле мар? Петĕр кирек кампа та куçран чăр пăхса калаçать, ăна тӳрех тыткăна илет, тетĕшĕ пекех кĕнеке-хаçат вулама та юратать, çавна пулах-и, кампа мĕнлерех калаçмалли «сăмах хутаçĕ» те унăн туп-туллиех.

— Аван-ха. Пăр кайнине тухса курас терĕмĕр те... атя эсĕ те пĕрле, — тавăрчĕ тетĕшĕ.

— Хам та çавăнпа тесех килтĕм.

Вĕсем лавкка крыльци çине тухрĕç. Урам вĕçĕнче, Палас хĕрринче, темĕн чухлĕ халăх хĕвĕшет. Хăшĕ кĕреçе, хăшĕ рычак е пакур тытнă. Шухă ача-пăча унталла та кунталла чупкалать, çыран хĕрринех пыра-пыра пăхать. Инкек-синкекрен шикленсе (ун пекки кашни çуркуннех. пулать), çавăнтах амăшĕсем ыткăнса çитеççĕ, ачисене аллисенчен çатăрласа тытса, çыранран аяккарах сĕтĕрсе каяççĕ.

Пăр çаплах-ха хĕл ыйхинчен вăранса çитесшĕн мар. Кăлтăртатать, çатăртатать-шăтăртатать, тĕллĕн-тĕллĕн тайăлкаласа та илет вăл, çапах та вырăнтан хускалса каяймасть: хĕл каçа çырма тĕпне тарăн тымарсем янă та, çавсем тытса тăраççĕ тейĕн.

Акă пăр айĕнче сасартăк темĕнле асамлă вăй ашкăнма пуçларĕ. Малтан пĕр тĕлте, унтан тепĕр тĕлте шавласа-ахăрса илчĕ вăл. Çав самантра метр хулăнăш пăра чун кĕнĕ пек пулчĕ: вăл пĕрре çӳлелле çĕкленчĕ, тепре лаштах аялалла анса кайрĕ, ахлатса-мĕхлетсе вакланма пуçларĕ, анчах асамлă вăй таçта пăчланчĕ те, вырăнтан тапранаймарĕ-ха.

Тутарсем чăвашсем çине, чăвашсем тутарĕсем çинелле кăн-кăн пăхкалаççĕ, пуçĕсене сулкаласа илеççĕ. Çак вăхăтра Сахарпа Петĕр, Сергейпе икĕ шăллĕ çитсе тăчĕç. Сахарпа Петĕр ял-йыша сывлăх сунса енчен енне пуç тайса илчĕç. Сахар тутарсене пуçĕнчи кăшăллă карттусне хывса саламларĕ. Акă унăн куçне шерте пек вăрăм Нурулла тĕл пулчĕ.. Лешин çăварĕнче, яланхи пекех, ача чавси тăршшĕ чикарккă, аллинче — хăйĕнчен те вăрăм шерте.

— Э-э, Нурулла! Палас пăрĕ сансăр тапранасшăн мар пулас-ха. Хускатса яр ăна!—кăшкăрчĕ Сахар.

—Лешĕ пулать-и, Сахар абзы?!— тавăрчĕ Нурулла, табак тĕтĕмĕпе сарăхнă типшĕм пӳрнисемпе янах айне шаклаттарса илсе.

— Мĕн калаçмалли? Паллах, пулать!— хавхалантарчĕ лавккаç.

Вăрăм Нурулла çавăнтах çăварĕнчи чикарккине пăр çине ывăтрĕ, унтан, шерти çине таянса, хăй те ун хыççăн сикрĕ. Акă вăл шертине малтан пĕр çурăка пырса хĕсрĕ, унтан тепĕр çĕре пычĕ. Нурулла хăюлăхĕпе хавхаланса, ыттисем те пĕрин хыççăн тепри пăр çине сике-сике кĕчĕç. Хăшĕ пакурпа, хăшĕ рычакпа. Чăвашсем те, тутарсем те пур кунта. Пĕрисем пĕр çĕртен, теприсем тепĕр çĕртен ăмăртмаллах хиреççĕ таткаланса пĕтнĕ пăра.

Çыран хĕрринчисем те, пăр çинчисем те сиссе юлаймарĕç — шаларахри хулăн кӳмерккесем шавласа-шатăртатса илчĕç те, пĕтĕм Палас чашлатса хускалчĕ. Пăр çинчи тутарсем леш енчи, чăвашсем ку енчи çырансене сикме пуçларĕç. Нурулла çеç анаталла шăвакан пăр çинче, ним пулман пек, пăлханмасăр кĕсйинчен хаçат, унтан енчĕк кăларчĕ те вăрăм кăна чикарккă чĕркесе-тивертсе ячĕ, сăмсипе çăварĕнчен тĕтĕм кăларма пуçларĕ.

Арçынсемпе ача-пăчасем çыран хĕррипе Нурулла хыççăн чупаççĕ, хĕрарăмсем, пĕççисене шарт! çапа-çапа илсе, шăй-шай çуйăхса ахлатаççĕ.

— Сик часрах, Нурулла, сик!

— Асту, кукăра çитсен, пăр айне пулан!

— Мĕн ухмахланатăн?! Сик теççĕ сана!— кăшкăраççĕ ыттисем те.

Нурулла йĕри-тавралли пăр катăкĕсем е малалла, е айккинелле юха-юха кайрĕç. Халĕ ĕнтĕ пĕр катрам çинчен теприн çине çитме те май çук.

Унччен те пулмарĕ, пĕр хĕрарăм хăрушă сасăпа:

— Ара, хăмăр пӳлĕнсе юлатпăр-çке! Авă, шыв ăçтан тапса тухрĕ!— тесе, шари! кăшкăрса ячĕ, виç-тăватă çулхи ачине çĕклесе, урам тăрăх чупма пуçларĕ.

Çынсем, Нурулла мыскарипе йӳпсĕнсе, Палас тулса пынине те, Хветут хыçĕнчи кукăрта пăр капланнипе шыв Упа авăрĕ тĕлĕнче çыранран тухса урама шăп çурмалла татса кайнине те сисмесĕрех юлнă. Кăшкăрашу, шăв-шав пуçланчĕ, Паласкас вĕçне пуçтарăннă халăх мĕн вăй çитнĕ таран тăвалла чупрĕ. Хăшĕсен çăпата кантăри, теприсен чĕркуççи таран сарăлнă çурхи шыв урлах шапăртатса каçма тиврĕ.

Сахар килĕ-çурчĕпе тепĕр вунă-вуникĕ хуçалăх халĕ утрав çинчи пек тăрса юлчĕç. Кунта, урам вĕçĕнче, Палас тулса-сарăлса пырать, лере, çӳлтерехре, ейӳ шывĕ ахăрашать.

Шăв-шава илтсе, сехри хăпнă Тарье крыльца çине вăркăнса тухрĕ, ун-кун пăхкаласа илчĕ, упăшки ывăлĕсене чиперех ертсе килнине курсан тин лăштах пулчĕ...

— Анне, анне!

— Мĕн тата, ачам?

— Вăрăм Нурулла пăрпа юхса кайрĕ!— пĕлтерчĕ Вова, ыттисенчеи маларах чупса çитсе.

— Пире вутă çурса паракан Нурулла-и? — тĕлĕннĕ пек пулчĕ амăшĕ.

— Ара, çав.

Пурте крыльца çине улăхса тăчĕç.

— Чăнах калать-и Вова? —мăшăрĕ çине пăхса илчĕ Тарье.

— Вилмест. Пĕрре çеç юхса курман вăл, — теме çеç ĕлкĕрнĕччĕ Сахар, çак хушăра тутарсен улăхĕ енчен, хĕвел анăçĕнчен, темле хытă шавланă сасă илтĕнсе кайрĕ. Пурте унталла пăхрĕç.

Ку улăх Паласăн пысăк кукăрĕнче таçта çитиех сарăлса выртать. Çулла унта пĕç кăкĕ таран утă, майра кĕпçи, кăшкарути, вăкăр хӳри тата ытти тĕрлĕ çимелли курăксем ӳсеççĕ, темиçе çĕрте лăк-тулли пулăллă тĕпсĕр кӳлĕсем (çынсем вĕсене çапла калаççĕ) йăлтăртатса выртаççĕ. Халĕ çав улăх çийĕн талккишпех шыв кĕрлесе юхса килет. Пĕр си хыççăн тепри, унтан тата... тата тепри...

— Çуркунне шухă килчĕ кăçал, шыв нумай пулать. Сыхă пулмалла, — терĕ те Сахар шухăша кайса, арăмĕ еннелле çаврăнса ыйтрĕ. —Шăнтăмăр-ха кăштах. Чей пурччĕ-ши санăн?

— Тин кăна вĕретнĕччĕ-ха, кĕрсе ĕçĕр, — тавăрчĕ мăшăрĕ.

— Апла аван. Атя, кĕрер, Петĕр. Малалла мен пуласси курăнĕ унта, — тесе, Сахар кĕçĕн ывăлне аллине илчĕ, тепĕрне Петĕр çавăтрĕ. Вĕсем пурте малтан лавккана кăшăлтатса кĕчĕç, унтан тĕпелти пӳлĕме тухрĕç.



Сахар кӳрши


Хăйне майлă кил-йыш Сахар кӳршин Энтрейĕн. Арăмĕ, Ульха, сĕм-суккăр хĕрарăм. Ывăлĕ, Антун, кукша. Хĕрĕ, Уля, Сахар хĕрĕпе, Ольăпа, пĕр çулта — иккĕшĕ те тата пĕр кунах çуралнă. Вăл ытармалла мар чиперкке ӳсет, çак кил-йышра çуралнă тесе калама та чĕлхе çаврăнас çук. Вылясса та вăл Ольăпа çеç вылять. Выляссинчен ытла Тарье вĕсене иккĕшне та яланах мĕн те пулин ĕç тупса парать. Чашăк-тирĕк çумалла-и унта, сăмавара çап-çутă пуличчен тасатмалла-и, урай сĕрсе каймалла-и... «Ĕçле, ĕçле, Уля. Ĕçлени çыншăн пулсан та, вĕренни хăвăншăн», — час-часах хавхалантарать Тарье кӳршĕ хĕрне. Чăн та, Уля килне çывăрма кăна каять.

Энтрей хăй те тĕлĕнтермĕш çын. Хĕлле те, çулла та вăл çĕлĕкпех çӳрет, ăна сĕтел хушшинче те, çывăрнă чухне те хывмасть. Темшĕн-çке вăл паян Палас хĕррине, халăх пуçтарăннă çĕре, тухмарĕ, çĕлĕкне пусарах лартрĕ те кил хушшинче чакаланма пуçларĕ. Ун кил картишĕнче йĕри-тавра хуралтă. Пӳртне шултăра пĕренерен купаласа тунă, çине чус витнĕ, хăмисем час ан çĕрччĕр тесе, шăратнă сăмала шĕвекĕпе витернĕ. Кĕлечĕ те пысăк. Ун ăшне картишĕнчен те, алкумĕнчен те кĕме пулать. Икĕ вите (пĕрне саман кирпĕчрен тунă). Çӳллĕ хапха, картишĕнчех пусă. Лаша, ĕне, пилĕк-ултă сурăх тытать. Пĕр сăмахпа каласан, вăтам пурăнакан хресчен вăл Энтрей.

Лаши те тĕлĕнмеллескер унăн. Кӳлсе тăратсан, ниепле те хапхаран тухмасть. Хăть тилхепе вĕçĕпе хăмсар, хăть çурăм тăрăх чăпăрккапа турт — хăнк та тумасть. Тилхепепе турткалама пуçласан, малалла каяс вырăнне каялла чакма пуçлать. Энтрей унăн йăлине хăнăхса çитнĕ ĕнтĕ, çавăнпа апла та, капла та муритлемест вăл ăна.

— Антун!— тесе кăшкăрать те, ачи, йăпăр-япăр ывăспа сĕлĕ илсе тухса, янавар умне пырать. Вара, ăна илĕртсе, кутăн утса, хапхаран тухать, сĕллине урамра çитерет, çав хушăрах хапхине те хупма ĕлкĕрет. Лаша малтан пĕр еннелле, унтан тепĕр еннелле пуçне пăрса пăхать, вара тин ерипен малалла утса каять. Пушă-и урапа, тулли-и, вăл пĕрех хăй еккипе утать.

Энтрей алла пушă-качка тытмасть. Хăнăхнă вăл çакна. Хĕрхенет. Ялтан тухсан, тилхепине ӳречерен çыхать те, чĕлĕмне паклаттарса, урапа хыççăн ирĕклĕн сĕнкĕлтетсе утать. Лăпкă. Канăçлă. Ут та ут. Чĕлĕмне паклаттар та паклаттар. Анчах киле каялла таврăннă чух вара Энтрей чĕлĕмне йĕм кĕсйи тĕпнех чиксе хурать: унсăрăн вăл сирпĕнсе юлма та пултарать-çке. Энтрей урисемпе урапа пуçне тĕревлет, тилхепине икĕ аллипе явкаласа тытса каялла туртать, анчах янаварĕ пĕрех, халь-халь ĕрĕхсе каяс пек, ташласа çеç пырать: тилхепене кăштах лăнчăлатсанах малалла тапса сикет. Пушă-и урапа, тиевлĕ-и, уншăн пĕрех. Вăтăр пăт тиенĕ лавпа Энтрей лашине аран-аран чарса пынине курсан, ял çыннисем тĕлĕннипе çăвар карсах пăхса тăрса юлаççĕ. Амăшне кур та хĕрне ил, хуçине кур та выльăхне туян.

Анчах мĕн тăвать-ха паян Энтрей? Шыв хĕррине тухса шӳт хыççăн шӳт каласа та халăха култармарĕ, пылпа çу пек пурăнакан мăшăрсене хирĕçтерсе ярса та ятлаçтармарĕ, ывăлне чĕнсе кăларчĕ те:

— Картишĕнче чăх-чĕп çӳреми кăна мар, шăши хĕсĕнсе тухмалла мар шăтăк та ан хăвар, —терĕ, ăна тимĕр кĕреçе тыттарса.

Антун, ашшĕ сăмахĕсене тавçăраймасăр, ун куçĕнчен пăхрĕ, çуланса-хуралса пĕтнĕ карттусне кăштах çĕклесе, шĕвĕр пӳрнипе кукшине кăтăртаттарса илчĕ.

— Юрпа тислĕкпе мар, пӳрт никĕсне купаланă тăпрапа питĕр. Кайран лайăх кăна таптаса хытар. Ăнлантăн-и?

—Ăнлантăм-ха, атте. Анчах мĕншĕн питĕрмелле-ха вĕсене? — тĕлĕнчĕ Антун. — Чăхсем епле тухса çӳрĕç?

— Кайран каллех уçатпăр.

— Каллех уçатпăр пулсан, мĕншĕн питĕрмелле-ши вара?

— Ан калаçса тăр. Çăмарти чăххине вĕрентмест. Мĕн хушнине ту.

Энтрей ывăлĕпе тек калаçса тăмарĕ, никĕс çумĕнчи тăпрана пĕр кĕреçе чавса илчĕ те вите еннелле утса кайрĕ, ывăлĕ те çаплах турĕ.

Чылайччен аппаланчĕç вĕсем çапла. Тара ӳкичченех ĕçлерĕç. Ниçта пĕр шăтăк хăвармарĕç. Ĕçе пĕтернĕ хыççăн Энтрей чĕлĕмне кăларма çеç ĕлкĕрнĕччĕ — хапха айĕнчен картишнелле шыв сăрхăнса кĕре пуçларĕ. Хуçа йăпăр-япăр унта ыткăнса пычĕ. Хапха айĕнчи хăмана туртса кăларчĕ — шыв палкасах юхса кĕме тытăнчĕ: ейӳ кунтах сарăлса çитнĕ иккен.

Энтрей хапха ай хăмине пусма çумне таянтарса хучĕ, унтан, картлашка çине ларса, чĕлĕмне тивертсе ячĕ те, пак! пак! паклаттарса, ĕмме пуçларĕ. Ытла та çăвар тути пек туйăнать пуль çав ăна чĕлĕм йӳççи.

Антун та ашшĕпе юнашар пырса ларчĕ, нимĕн те ăнланманнипе кукшине кăтăртаттарма пикенчĕ.

— Атте, мĕне пĕлтерет ку япала?

— Курмастăн-им, Паласран ейӳ йăтăнса тухнă. Кун пек пысăк ейӳ вăл вунă-вун пилĕк çулта та пĕрре çеç пулать.

Ывăлĕн тем пекех пĕлес килчĕ пулин те, ашшĕ ăна хăй мĕн шухăш тытнине шарламарĕ: те ĕç тухать-ха унăн, те çук.

Сылтăм аллине куçĕ тĕлне тытса, Ульха тухрĕ.

— Энтрей, Энтрей, — пăшăлтатрĕ вăл.

— Ну, мĕн пулчĕ тата? — ун еннелле çаврăнса пăхмасăрах ыйтрĕ хуçа.

— Эпĕ, тем, шыв шавланă пек илтетĕп.

— Шавлать пулсан, паллах, илтетĕн.

— Мĕн, ейӳ тапса тухнă-им?

— Ейӳ çеç мар, часах иксĕмĕре те пĕрле юхтарса кайĕ.

— Апла ачасем ăçта-ши? —пăшăрханса ӳкрĕ Ульха.

— Анне, эпĕ кунтах, — пĕлтерчĕ Антун.

— Уля, Уля ăçта тата?

— Ăçта пултăр-ха. Сахарсем патĕнче ĕнтĕ вăл. Унта шывпа мар, вутпа та пĕтес çук.

— Э-э, апла ан калаç эсĕ. Вутпа шыв пĕрех вĕсем. Унта пулсан, хăрамаллах мар та-ха эппин, — тесе лăпланса, Ульха каялла тăнкăлтатса кĕрсе кайрĕ. Картишĕнче шыв тулсах пычĕ.

Пулă сĕрни


Сахарпа Петĕр тата хуçа ывăлĕсем лавкка крыльци çине тухса тăнă. Картлашка çинче шап-шурă мăнтăркка кушак аçи хӳрине выляткаласа ларать.

— Атте, тинĕс çакăн пек пулать-и? — тĕлĕнсе ыйтрĕ Вова, вĕçĕ-хĕррисĕр сарăлса кайнă шыв çине кăтартса.

— Тинĕс-и? Тинĕс вăл ай-ай мĕнле пысăк. Унăн вĕçĕ те, хĕрри те курăнмасть.

— Мĕнле курăнмасть? Апла вăл çĕр çинче мар-им?

— Ара, ăçта пултăр-ха тата? Çĕр чăмăрĕ çинче тинĕсрен пысăкки те пур, ывăлăм, океан теççĕ ăна.

— Çĕр вăл чăмăр-и, атте? — куçĕсене чарса пăрахрĕ Вова.

— Чăмăр çав, ывăлăм, чăмăр. Тата кашни талăкра хăй тавра пĕр хут çаврăнать.

— Çаврăнать? Мĕнле çаврăнать?

— Акă çапла. — Ашшĕ ывăлĕ пуçĕнчи карттуса хывса илчĕ те ун умне тытрĕ. — Акă, эпир халь çак тĕлте тăратпăр, — карттус сăмси вĕçне тытса кăтартрĕ вăл. — Çур талăкран вара, тепĕр вун икĕ сехетрен, акă çакăнта пулатпăр. — Сахар карттус сăмсине пуçхĕрлĕ тытса кăтартрĕ. Вова хăраса ӳкрĕ.

— Апла кутăн тăратпăр-и эпир? Мĕнле-ха çĕр çумĕнчен татăлса ӳкместпĕр?

Çак самантра крыльца картлашки çинче ларнă кушак ялт! çеç тăрса малти сылтăм урипе шыва шап! тутарчĕ те вăрăм чĕрнисене çакланнă шит тăршшĕ уланкă пулла туртса та кăларчĕ.

— Атте, атте, кушак пулă тытрĕ!— тесе, Вова унта анма тăчĕ, анчах çав хушăра ăна Сергей аллинчен ярса тытрĕ.

— Тытрĕ пулсан, ан тивĕр, хăй çитĕр. Кашнин хăйĕн ĕçлесе хăйĕн çимелле, —терĕ Сахар. Ашĕнче вара: «Пуянăн кушакки те пулă тытать тесе чăн каланă иккен ваттисем», — тесе шутларĕ те, пичĕ хаваслă кулăпа çуталса илчĕ.

Анчах самăр кушакĕ тăруках çиесшĕн пулмарĕ-ха. Çатăлтатакан пулла шăл хушшине хĕстерсе, хуçа патне илсе хăпарчĕ, ун урисем патне хучĕ, хуллен мăр та мăр мăрлаткаласа илчĕ.

— Маттур, маттур, çи, çи, — тесен тин кушак пулла кĕтесе илсе кайрĕ те шатăртаттарса çиме пуçларĕ.

Петĕр тӳсеймерĕ, кулса ячĕ.

— Тете, сана кушаку та хисеплет иккен.

— Çын çеç вăл чĕлхипе çăвать те чĕринче çĕçĕ тытать.

— Çапла, пур çав ун пеккисем, — тетĕшĕпе килĕшрĕ шăллĕ. — Тете, санăн атма пурччĕ вĕт-ха? Тавай крыльца çинченех сĕрсе пăхар. Халиччен ял пурнăçĕнче пулман япала!

Сахар шăллĕ çине кăн! тинкерсе пăхрĕ. «Унăн ялан яла тĕлĕнтерес шухăш», — терĕ хăй ăшĕнче, анчах сасăпа çапла каларĕ:

— Чăнах та-çке! Сергей, атмана пӳрт тăрринчен пăрахса пар-ха эппин, — теме çеç ĕлкĕрчĕ ашшĕ, ывăлĕ лавккинелле кĕрсе те кайрĕ. Часах пӳрт çинчен:

— Тытăр!— тенĕ сасă илтĕнчĕ. Атмана Петĕр илчĕ.

— Тете, сĕрсе пăхам-и эпĕ?

— Сĕрех. Аллу çăмăл пулакан-ха санăн.

Петĕр атмана силлекелесе илчĕ те, пĕр картлашка аяларах анса, май пур таран инçерех тăсса пăрахрĕ. Унтан, аллисене аври тăрăх ерипен ылмаштарса, хăй патнелле туртма пуçларĕ. Пурте атма шывран мĕнле тухасса куç сиктермесĕр кĕтрĕç. Кăларсан — тĕлĕнсех кайрĕç: темĕн чухлĕ пулă лекнĕ! Уланкă, çутти, ыраш пăтри... Вова, витре илсе тух хăвăртрах!—хушрĕ Сергей шăллĕне.

Ача лавкканалла çил пек вĕçтерсе кĕрсе кайрĕ те кĕçех пысăк витре илсе тухрĕ. Пулă суйлама пуçларĕç. Пĕрре сĕрсех çур витре: тĕлĕнтермĕш япалана курма Ольăпа Уля та, Тарье хăй те тухрĕç.

Петĕр каллех атмине ывăтрĕ. Хальхинче малтанхинчен те ытларах туртса кăларчĕ.

— Сергей, пушă пичкесем йăвантарса тухас. Тăварласа типĕтетпĕр те, сутмалăх та пулĕ, — мĕн тумаллине хăвăрт тавçăрса илчĕ Сахар.

Çапла вĕсем вăрах аппаланмасăрах икĕ пичке пулă тултарчĕç.

— Эй турă, капла та пулать иккен тĕнчере, — пĕр тĕлĕнсе, пĕр савăнса калаçрĕ Тарье.

— Кăçал чĕр пулă шӳрпи çисе курманччĕ-ха. Тарье, астăватăн-и, пĕлтĕр сана пĕр писатель пулă шӳрпи мĕнле пĕçерни çинчен вуласа панăччĕ. Манман-и? — ыйтрĕ Сахар арăмĕ çине хавассăн пăхса илсе.

— Манман.

— Эппин, шăпах çав Тургенев манерлĕ хатĕрлеме тăрăш-ха.

— Юрĕ, халех. Хĕрĕмсем, атьăр-ха эппин эсир те. Сире те пулă шӳрпи пĕçерме вĕрентем, — тесе, Тарье тулли витрене шалалла çĕклесе кĕрсе кайрĕ. Ун хыççăн Ольăпа Уля та юлмарĕç.



Çăлăнăç


— Пулăшă-ă-ă-ăр! Пĕтетпĕ-ĕ-ĕр! Пулăш-ă-ăр, ял-йыш!— йăлăнса тархасланă сасă янăраса кайрĕ çывăхрах.

Пурте унталла пăхрĕç — курчĕç те, тĕлĕнсе хытсах кайрĕç: Хветут пӳрчĕ тăрринче сехри хăпнă çынсем кĕрмешеççĕ. Хуçи, çил вĕçтерсе каясран, хăрах аллипе хăлхаллă çĕлĕкне çулса тытнă, тепринпе мăрье çине таяннă. Унăн кивĕ сăхман аркипе сайра сухалне çурхи ашкăнчăк çил хаяррăн лăскать. Пӳрт тăрринче аран-аран тытăнса тăракан ырханкка ашшĕ шыва сирпĕнсе каясран ăна вун çичĕ çулхи хĕрĕ Хрестук тĕкĕлесе тытнă. Хĕрĕн пуçĕнчи тутăрĕ мăйĕ çине анса ларнă та, çурма кăтра çӳçĕ çилпе вĕлкĕшет. Чарăлса кайнă сенкер куçĕсем Сергей еннелле тĕмсĕлсе пăхаççĕ. Çакна лавккаç ывăлĕ çийĕнчех асăрхарĕ —чĕри кăртах сиксе илчĕ, инкеке лекнĕ хитре хĕре хăвăртрах пулăшма хистерĕ. Ахаль чухне, урамра-мĕнре тĕл пулсан, çак кăмăллă хĕр Сергей çинелле пăхма хăймасăр иртсе каять, халĕ вара çăлтăр пек çунакан куçĕсемпе ун çине тилмĕрсе пăхать, вăл пулăшасса кĕтет. Йĕкĕт çакна чунтан туять, юнĕ вĕреме пуçланине те сисет, анчах çак хăрушă вăхăтра, çутçанталăкăн чи вăйлă виçĕ хăватĕнчен пĕри çын сехрине хăптармалла урса кайнă чухне, мĕн тума пултартăр-ха вăл?..

Хĕр хыçĕнче Нурулла тутар майлах çинçешке те вăрăм тетĕшĕ Мăçтук хутланса ларать. Вăл вăрăм урисене пӳрт тăррин икĕ еннелле тăсса янă та, начар тĕве çине утланнă мĕлке майлăрах курăнать. Хăй икĕ аллине те çĕкленĕ те çине-çинех:

— Çăл-ă-ăр! Çăлă-ăр!—тесе çухăрать.

Сахар çемйи чей ĕçсе ларнă хушăра Хветутăн пӳрт чӳречисенчен шыв кĕрсе тулнă-мĕн. Халĕ шалта урай хăмисем, пукансемпе ытти ăпăр-тапăр ишсе çӳрени курăнать.

Мăçтук çаплах кăшкăрать-ха:

— Пĕтетпĕр-ĕр! Пулăшăр! Ялйыш, çăлăр!

Анчах çакнашкал илес-мелес хăрушă самантра кам мĕнле пулăшма пултартăр-ха ĕнтĕ вĕсене? Таврари пурăнаканнисен пӳрчĕсене те шыв илнĕ, кашни-пĕри хăй çăлăнса тăрассишĕн тĕрмешет.

Çак самантрах мал енчен пăр катăкĕсем ушкăнĕ-ушкăнĕпе капланса килни курăнма пуçларĕ. Вĕсем Паласран йăтăнса тухнă та пахчасем урлах кунталла çывхарса килеççĕ. «Йăмрасене епле ватса тухма пултарнă-ха? — пăшăрханса ӳкрĕ Сахар. — Ах, мĕн чухлĕ каламан пулĕ çав уксах Услине. Хам йăмрасенех касса шултрисене ларт, Палас хĕррипе йывăç стена пулмалла теттĕмччĕ. Çук вĕт-ха, итлемерĕ, хулăсем кăна чике-чике лартрĕ. Пĕлнĕ ĕçĕ те атă-пушмак юсасси кăна. Атту пулсан, выçă вилет имĕш апăрша», — тарăхрĕ Сахар.

Уксах Усли Хветутпа кӳршĕллĕ пурăнать. Чăнах та çав, атă-пушмак юсанисĕр пуçне, урăх ним ĕç те пĕлмест темелле. Çулла пĕтĕм ял пушмакне юсать, хĕлле çăматă тĕплет.

Пăрсем умлăн-хыçлăнах çывхарса килеççĕ. Вĕсем Сахара патша вăрçинче курнă акăлчан танкĕсем майлах туйăнаççĕ.

Сахар йăпăр-япăр крыльца карлăкĕ урлă сиксе каçрĕ, пӳртум хăми тăрăх пускаласа, лавкка стени çумне вырнаçтарса хунă пакурсене илме пуçларĕ.

— Петĕр, ме, тыт эсĕ куна. Сергей, акă ку сана, —текелесе, Сахар икĕ пакур тăсса пачĕ, виççĕмĕшĕ çине таянса, хăй крыльца çине сиксе хăпарчĕ. — Эсир, вĕтĕр-шакăр, пӳрте кĕрсе ларăр. Кунта ан чăрмантарса çӳрĕр, — терĕ.

— Атте, пирĕн курас килет.

— Чӳречерен пăхăр. Кама калатăп?!

Пĕчĕккисем, тутисене тăсса, пӳрте кĕрсе кайрĕç, кĕçех, куçĕсене чарса, чӳречесенчен пăхма пуçларĕç.

Виçĕ арçын, пакурĕсене малалла тăсса, çывхарса килекен пăрсемпе кĕрешме хатĕрленчĕ.

Акă, малтан шуса килекенни, самаях пысăкскер, Услипе Хветут хушшинчи вĕрлĕк картана хăй айне тĕркелесе чиксе, урамалла йăтăнса тухрĕ, çĕре чĕрмелесе хуралнă сăмсине çĕклесе чӳхенсе илчĕ те ку еннелле сулăнса шăвăнчĕ. Сахар инкек-синкеке курса тăнă пекех çуртне лайăх хӳтĕленĕ, анчах, апла пулин те, шикленет, чĕри сӳ! те сӳ! туса илет.

Кĕçех хулăн пăр катрамĕ пӳрт умĕнчи тачка вулăллă йăмрана пырса çапăнчĕ те, йăмра чĕтренсе илчĕ. Пăр виç-тăватă катăка пайланса кайрĕ. Сахарпа Петĕр тата Сергей вĕсене пакурсемпе тĕрткелесе урама майăн Паласалла юхтарса ячĕç.

Пăр катрамĕсем умлăн-хыçлăнах шăва-шăва килеççĕ, анчах Сахарăн тĕреклĕ йăмрисене çапăнса ванаççĕ те, çулĕсене улăштарса, аяккалла юхса каяççĕ. Çакна кура Сахар лăштах сывлать. «Йывăç тенин усси пурах çав. Çулла пылне, сулхăнне, уçă сывлăшне парать, вут-кăвартан хӳтĕлет, тем пысăкăш пăрсене те сирсе ывăтать ав», — шухăшлать вăл, çӳллĕ йăмрасем тăрăх йĕрлесе пăхса.

Крыльца çине каллех ачасем чупса тухрĕç.

— Атте, анне чир-чĕре хăвалăр тесе каласа ячĕ.

— Пирĕн чирлес килмест, атте...

Сахар ачисене куçĕпе çупăрласа кулса илчĕ.

— Ну, аннĕр каларĕ пулсан, хăвалăрах эппин. Тĕкне-çăмне те ан хăварăр.

Ачисем пĕри те пĕри шыва çӳп-çап ывăтма пуçларĕç.

— Кай, кай, чир таврашĕ...

— Пирĕн пата ан кил, ан çулăх пире!

— Хăвăн çулупа çӳре... — чĕвĕлтетрĕç вĕсем амăшĕ вĕрентнĕ пек.

Çак вăхăтра тепĕр пăр катрамĕ, хăяккăн-хăяккăн сулăнкаласа, Хветут картишĕ еннелле пăрăнчĕ, мăн кăкăрĕпе вĕрлĕксемпе çил хапхана çăмăллăнах лучăркаса ватса, темле кăна пӳрт кĕтессине ватмасăр, урама йăтăнса тухрĕ, йывăррăн çаврăнкаласа илчĕ, унтан, Сахар хуçаран сехĕрленсе ӳкнĕ пек, кăмăлсăррăн Паласалла шуса кайрĕ.

Пӳрт тăрринчи çынсен чунĕсем ура тупаннех çитрĕç пулас, самантлăха сăмах чĕнеймесĕр шак хытса тăчĕç, тинех пĕтрĕмĕр терĕç-тĕр ахăр. Пурнăç улăм пĕрчи çинче çеç тытăнса тăнă вăхăтра Хрестук мăйĕнчи тутăрне салтса çӳлелле çĕклерĕ, ăна çил çинче вĕлкĕштерсе, макăрас пек сасăпа çухăрса ячĕ:

— Турă пулăр, çăлăр мĕнле те пулин, Сахар тете! Ĕмĕр манмăп!

 — Ах, куратпăр-çке те çав. Мĕн тума пĕлĕпĕр-ши? Хамăршăн та хăрушă. Ав, мĕн пысăкăш пăрсем йăтăнса килеççĕ!—ним тума аптăраса хуравларĕ Сахар.

— Сире турă курать, пулăшăр, тархасшăн, Сахар тете. Пĕр эсир çеç çăлма пултаратăр пире!— ăша кайнă сасăпа ĕсĕклесе йĕрсе ячĕ хĕр.

Сахар, аллисене сарса ярса, пĕрре кĕреш пек шăллĕ, тепре ывăлĕ çине пăхса илчĕ.

— Чим-ха, атте, аслăк хыçĕнче кимĕ пур вĕт пирĕн, — çавăнтах аса илчĕ Сергей.

Сахар пĕр хушă ним калама та аптăраса тăчĕ. Вăл, шухăша кайнă пек пулса, пĕрре ывăлĕ, тепре шăллĕ, унтан пӳрт тăрринче çăлăнăç кĕтсе тилмĕрекенсем çине пăхрĕ.

— Кимми пур-ха вăл. Сăмах унта мар. Мĕнле-ха çавăн пек пăрсемпе хумсене хирĕç пĕччен кайăн. Ним мар çавăрса çапать, — терĕ вăл. Петĕр еннелле çаврăнса ыйтрĕ. — Эсĕ мĕнле шутлатăн?

— Захар Петрович! Мĕн пулать те мĕн килет — каяр. Чипер пулсан, пиртен пĕтĕм ял, пĕтĕм çын тĕлĕнĕ.

— Хăтланса пăхăр эппин. Анчах астăвăр, — килĕшрĕ Захар Петрович. Çав хушăрах хăй ăшĕнче çапла та шутларĕ: «Петĕршĕн кама та пулин тĕлĕнтерсе, чапа тухса пултăр. Ку çыннисем хамăра малашне кирлĕ пуласси çинчен асне те илмест. Çапах та хăюллă, маттур этем вăл пирĕн Петĕр...»

Кĕçех Петр Петровичпа Сергей кимĕпе урама тухрĕç. Паласкас урамĕн çӳлти кукăрĕнче, ейӳ сарăлса çитнĕ тĕлте, тем чухлĕ çын пухăнса тăнă. Вĕсем шăри-шари кăшкăрашни, хĕрарăмсем ӳлесе йĕни илтĕнет. Урама, шыва хирĕç кимĕпе ишсе тухнине курсан, пурте чĕлхисене çыртрĕç, малалла мĕн пуласса кĕтрĕç.

Пăрсем хушшипе Петĕрпе Сергей кимĕпе ишсе пынине курсан, крыльца çине Тарье вăркăнса тухрĕ.

— Сахар! Турăçăм! Мĕн хăтланатăн эсĕ? Ухмаха ертĕн-им? Ывăла пĕтерес килчĕ-и? — питне саппунĕпе хупласа йĕме пуçларĕ вăл.

Сахар çиллессĕн ӳсĕрсе илчĕ те: — Кĕр! Илтрĕн-и, кама калатăп?!

Тарье хăй ĕмĕрĕнче упăшкипе чĕрре кĕрсе ятлаçса курманскер, ăна пăхăнма хăнăхнă, пыр тĕпне капланса хăпарнă темле хытă япалана çăтса ячĕ те çав самантрах мăшт пулса тăчĕ, унтан, шывланнă куçĕсене саппун аркипе шăлса, пӳрте кĕрсе кайрĕ. Чĕри кăкăрĕнчен кĕç-вĕç сиксе тухас пек хыттăн кăртлатса тапрĕ. Кимĕ пăр катăкне çапăнса кăштах чалăшнине асăрхасан, çавăнтах куçĕсене хупрĕ, ирĕксĕррĕн кăшкăрса ячĕ:

— Пĕтрĕ! Иккĕшĕ те пĕтрĕç! Ах!

Çапах та кимĕ Хветутăн алкум алăкĕ патне чип-чиперех çитсе чарăнчĕ.

— Анăр! Ыттисем тата ăçта? — хулăн сасăпа ыйтрĕ Петр Петрович, пӳрт тăрринелле тинкерсе.

— Ыттисем ейӳ сарăлма пуçласанах кайрĕç, — шăнса хытăрканипе пĕтĕм кĕлеткипе чĕтресе тавăрчĕ Хветут.

— Сирĕн мĕн тата ухмаха супса юлмалла пулнă?

— Ухмах çав ĕнтĕ, ухмах. Каплах пулмĕ терĕмĕр те... — мăкăртатрĕ Хветут, кимĕ çине ларса. Ун хыççăнах Мăçтук та майлашăнчĕ. Хрестук, шиклĕн те хăюсăррăн каччă алли çине таянса, урипе кимĕ тĕпне пусрĕ, шăнса кăвакара пуçланă пичĕ хуллен хĕрелсе тĕлкĕшме тытăнчĕ. Халиччен Сергей çине куç çĕклесе пăхма та вăтанса пурăннă хĕр, ăна чи пуçласа çапла питĕ çывăхран курнипе, намăсланнăран ĕнтĕ, çак самантра çĕр тĕпне анса кайма та хатĕр пулчĕ. Çакăн пек инкек килсе тухман пулсан, вăл, тен, ĕмĕрне те çак ытармалла мар сенкер куçлă каччăпа пĕр кимĕ çинче çапла юнашар тăрасси çинчен сунман пулĕччĕ.

— Астăвăр, ан чӳхентерĕр кимме. Атту пурсăмăр та шыв тĕпĕнче пулатпăр, — асăрхаттарчĕ Петр Петрович.

— Çук, çук...

Кĕçех вĕсем урам варринелле ишсе тухрĕç. Урамăн ту енче хĕрарăмсем аллисемпе, арçынсем карттуссемпе е çĕлĕксемпе сĕлтнине курчĕç, Петр Петровичпа Сергее ырласа кăшкăрнине илтрĕç:

— Тавах турра, пĕтме памарăр çынсене!

— Нимĕн те калаймăн, чăнах та маттур!

— Ял халăхĕ ĕмĕрне манмĕ куна!

Çак сăмахсене илтнипе Петр Петрович чунĕ пĕлĕте çити хăпарса кайнă пек пулчĕ. Сергей чĕрине те ăшă хум пырса çапрĕ. Шыва май йывăç кĕреçесемпе ишме те кирлĕ мар, киммине çеç чипер тытса пымалла. Ăнсăртран хĕрпе каччăн сенкер куçĕсем пĕр-пĕрне тĕл пулаççĕ те, çавăнтах, темрен хăраса ӳкнĕ пек, пĕр-пĕрне курмăш пулса, аяккалла пăхма тытăнаççĕ.

Урамăн çӳл енче халăх савăнăçлăн ырласа кăшкăрнине Захар Петрович шăпăрт шарламасăр итлесе тарать. Вăл чĕнмест, ăшĕнче хăй тĕллĕн тем шухăшлать. Тепĕр вунă минутран Хветут çемйине малти пӳртнех илсе кĕчĕ.

Урам урлах пурăнаççĕ пулин те, Хрестук ку таранччен те Сахарсем патĕнче пулманччĕ-ха. «Мĕнлерех пурăнаççĕ-ши вĕсем? Пӳртĕнче епле-ши?»— час-часах шухăшлатчĕ вăл, анчах халиччен те кунта килме сăлтавĕ тупăнманччĕ. Хĕр пӳрт ăш-чикки тавралла пăхкаласа илчĕ, пĕр хушă çухалса кайнă пек пулчĕ. Алăкран сулахайра, ытти килсенче кутник сакки лартакан çĕрте, кравать манерлĕрех темле япала вырнаçтарнă. Унăн лармалли те, çурăмпа таянмалли те çемçе пулма кирлĕ. Ана юр пек шурă çитĕ тăхăнтарнă. Юнашарах йăлтăртатса тăракан çӳллĕ тимĕр кравать. Вăл питĕ çемçе пулмалла. Çиелтен эрешлĕ сенкер кăвак çитĕ витнĕ, ун çине чăлт-шурă питлĕ минтерсем купаласа хунă. Чутах маччана перĕнмеççĕ вĕсем. Вырăн хыçне, стена çумне, халиччен курман тĕлĕнтермĕш япала çакса хунă. Хрестук ăна уйрăммăнах хытă сăнаса пăхрĕ. Малта, сăрт çинче, пуçне каçăртса, йӳплĕ-йӳплĕ мăйракисене кăнтарса, халь-халь таçталла сикес пек туйăнакан тăватă ураллă чĕрчун тăрать. Хӳри таврашĕ курăнмасть хăйĕн, кăшт леререхре — каллех çавнашкал икĕ чĕрчун. Пĕри мăйракаллă, тепри, пĕчĕкреххи, мăйракасăр. Икĕ енĕпе те сарлака сарă çулçăллă йывăçсем ӳсеççĕ. Тата леререх тепĕр сăрт. Ун тăрринче сенкер кăвак тӳпе ытамĕ курăнать. Мĕнрен тунă-ши ăна? Хрестукăн ирĕксĕрех çак япалана алăпа тытса пăхасси килчĕ, анчах хăй ăçта иккенне тавçăрса илчĕ те шартах сикрĕ. Хĕр леререх пăхрĕ те тĕлĕнсех кайрĕ: таçта аякра, тепĕр пӳлĕмре пулас, каснă-лартнă хăй пек хĕр тăра парать. Урине пански чăлха çинчен çăпата сырнă, çие улача кĕпе тăхăннă. Тутăрĕ айĕнчен çамки çине сарă кăтра çӳçĕ пĕтĕрĕнсе тухнă. Хĕр ăна хăвăрт тирпейлесе тутăр айне пытарчĕ. Тинех ăнланса илчĕ — вăл икĕ чӳрече хушшипе мачча патне çитиех тăсăлакан пысăк тĕкĕре курать иккен. Хрестук пĕрремĕш хут хăйне уринчен пуçласа пуç таран курчĕ. Курчĕ те—вăтанса кайрĕ: хăй сăнĕпе хитре пулин те, çипуçĕ ытла та япăх иккен.

Пысăк тĕкĕрĕн икĕ енĕпе, чӳречесем тăррине, рамăсем ăшне вырнаçтарнă пысăк сăнӳкерчĕксем лартнă. Хĕр вĕсене тӳрех палларĕ: пĕри — Сахар хăй, тепри — унăн арăмĕ Тарье. Авă еплерех пулнă-мĕн Сергей амăшĕ çамрăк чухне! Ун пек чипер хĕр пирĕн тăрăхра пулман татăр çав. Çавăнпа таçтан инçетренех кайса илнĕ те ăна Сахар тете. Кĕтесре—пысăк турăш. Ун тавра капăр тĕрленĕ вăрăм алшăлли çакса янă. Пӳлĕм варринче — çаврака сĕтел. Çине клеенка витнĕ. Ун айĕнчен шерепеллĕ сенкер çитĕ усăнса тăрать. Сĕтел варринче — кĕленче савăт çине лартнă илемлĕ чечек. Урайне тем пысăкăш палас сарнă. «Акă ăçта пурăнать вăл мана, пирĕн çемьене çăлнă Сергей», — шухăшларĕ хĕр.

Сахар арăмне вĕри пулă шӳрпи антарса пама хушрĕ. Шăп çав хушăра хăй чӳречерен темскер курчĕ те, хыпаланса ӳксе: «Килĕр-ха, килĕр кунта! Пăхăр хăвăртрах!» тесе кăшкăрса ячĕ. Пурте чӳречесене сырса илчĕç. Акă мĕн курчĕç вĕсем: икĕ пăр катрамĕ пĕр харăсах темелле Хветут пӳртне икĕ кĕтессинчен пырса çапăнчĕç те, кĕçех ăна хăйсемпе пĕрле юхтарса кайрĕç. Çĕрсе хавшанă вити те тытăнса тăраймарĕ, шыв çинче сарă хăмăр тусан ярăмĕ хăварса, лештĕрех ишĕлсе анчĕ. Шăммипе тирĕнчен çеç тытăнса тăракан ырхан сурăхĕсем, юлашки вăйне пухса, темиçе хутчен хурлăхлăн макăрса илчĕç, пуçĕсене пĕр-пĕрин çине хума та хăтланса пăхрĕç, анчах çутçанталăкăн çак хăватлă вăйне хирĕç тăма хал çитереймерĕç — кĕçех вĕсем те вак-тĕвек пăрсемпе хумсем айĕнче курăнми пулчĕç. Анчах... ку мĕн япала-ха тата? Улăм купи хыçĕнчен, икĕ вăрăм мăйракине çӳлелле кăнтарса, качака ишсе тухрĕ. Унăн куçĕсем вут пек йăлкăшса çунаççĕ. Пĕр самант вăл ним тума, ниçталла ишме аптăраса тăчĕ, çăлăнăç шыраса, пуçне ун-кун пăркаласа пăхса илчĕ, унтан тин, таçтан вăй çитерсе, Сахар çурчĕ еннелле ишсе килме пуçларĕ. Тепĕр минутран Хветут ăна лавккаç крыльци çинче ыталаса илчĕ те, тăнне çухатса, урайне тăсăлса ӳкрĕ.



Алăпа пулă тытни


Палас кукăрне капланса тулнă пăр аранах тапранса кайрĕ — ун хыççăнах шыв хăвăрт чакма пуçларĕ. Çакна курсан, Энтрей шăлаварне хывса пусма çине хучĕ. Унтан, паçăр хапха айĕнчен илсе тăратнă хăмана хул хушшине хĕстерсе, шыва шапăртаттарса кĕрсе кайрĕ.

Антун, çакна курсан, тĕлĕнсе хăлхи хыçне кăтăр-кăтăр хыçса илчĕ: мĕне пĕлтерекен япала-ши ку?

— Атте, шывĕ сивĕ-çке, — ним ăнланмасăр мăкăртатса илчĕ вăл.

— Кам каларĕ сивĕ тесе?

Антун Сахар мунчинче ашшĕ вĕри чул çине ăшши парса çĕлĕкне хывмасăр, аллине алсатуль тăхăнса тӳсме çук вĕрире çапăннине аса илчĕ. Хăй вăл, чăтайманнипе, урайне тăсăлса выртатчĕ, вĕри пăс унта ăшалантарма пуçласан, алкумне упаленсе тухатчĕ. Ашшĕ вара паш та паш сывласа, милĕксене ташлаттарса çапăнатчĕ-çапăнатчĕ те шартлама сивĕ çанталăкрах вак шăтăкне кĕрсе ларатчĕ е юр çинче выртса йăваланатчĕ. Çаксене асне илсен, Антун нимĕн те шарламарĕ. Çапах та мĕн хăтланать-ха халь унăн ашшĕ?

Энтрей хапха патне пырса хăман пĕр вĕçне шыва чикрĕ, ăна хапха юпин карчĕ хушшине хĕстерсе майлаштарчĕ, унтан тепĕр вĕçне те çаплах вырнаçтарчĕ. Кайран урисемпе те, аллисемпе те тĕрткелесе тĕрĕслесе пăхрĕ. Пурте йĕркеллĕ пулнине ĕненсен, Энтрей ерипен пусма картлашки çине улăхса тăчĕ, шăлаварне тăхăнчĕ, чĕлĕмне кăларса, çăвар туллин паклаттарса ĕмме тытăнчĕ.

— Атте, мĕн турăн вара эсĕ? — халĕ те ăнланмасăр ашшĕ куçĕнчен пăхрĕ Антун.

— Эх, чăнах та-çке шĕвĕркке иккен эсĕ, ывăлăм. Кукша пуçсем ăслă-пуçлă, тавçăруллă пулаканччĕ, эсĕ пур, çавна та чухлаймастăн. Мĕнле-ха капла? — çиллененçи пулчĕ ашшĕ.

— Атте, тен, эпĕ кукша пирки тавçăраймастăп мар-и?

— Çук çав, ывăлăм, апла мар. Пыра киле сана та ăс кĕрсе çитет ак. Вăрçăра чухне пирĕн пĕр çут пуçлă çын пурччĕ. Салтак çеçчĕ-ха хăй, çавах тем те пĕлетчĕ. Командирсем те унран ăс ыйтатчĕç.

— Унăн вĕрене-вĕрене çӳçĕ тăкăнса пуçĕ çуталса юлнă пуль? Çутă пуçлă çын ăслă пулать тенине эпĕ те илтнĕччĕ-ха.

— Пĕрех мар-и, ара. Акă, Сахартан ешĕл сенкер илсе каçатăп та, лайăх кăна вĕтелентеретĕп сан кукшуна. Ун чухне санăн та çутă пуç пулать. Вара эсĕ те пурне те пĕлекен пулатăн.

— Вĕренмесĕрех-и, атте?

— Пуçу çутă пулсан, мĕн тесе вĕренмелле-ха сан? Ашшĕпе ывăлĕ çапла халап çаптарса тăнă хушăра

картишĕнчен шыв чаксах пычĕ. Унччен те пулмарĕ, Антун сасартăк шартах сикрĕ: чавса тăршшĕ пулă вĕсен умнех ярăнса килчĕ, хӳрипе çурăмне кăтартса илчĕ те шыва çурса каялла кĕрсе кайрĕ.

— Атте, атте, пулă!— вăштах хускалса илчĕ Антун. — Ак çакăн тăршшĕ!— аллисем сарăлма пултарнă таран хăлаçланса кăтартрĕ вăл.

— Темскер, ытлашши пĕчĕк-ха вăл апла. Чим, тăхта

кăшт, кĕçех ак унран та пысăкраххисем çăлăнăç ыйтма килĕç. «Кукша Антун, кайса ярсамччĕ пире Палас шывне! Ĕмĕрĕпех саншăн кĕл тăвăпăр» тейĕç.

Энтрей васкамасть, шыв чакса пĕтессе кĕтет. Тепĕр темиçе минутран вăл хуха-хуха пычĕ те, пулăсем çиелтех ишсе çӳреме пуçларĕç. Пысăккисем те, пĕчĕккисем те пур унта. Антун ниçта кайса кĕрейми тапăртатать.

— Атте, ала илсе тухам-и? — тет вăл çине-çинех.

— Вĕсем халь аласăрах хамăр алăра. Пуллăн ури çук. Тип çĕр çинчен ниçта та тараймасть.

Картишĕнчи шыв сăрхăнса пĕтсен, ашшĕпе ывăлĕ типпе юлнă пулăсене суйлама пуçларĕç. Шăпах çак вăхăтра Уля чупса каçрĕ — шак тĕлĕнсе тăчĕ.

— Атте, ăçтан вара ку пулăсем? — ним калама аптăраса персе ячĕ вăл юлашкинчен.

— Кайран калăп. Кил, пулăш суйлама, — пуçне çĕклемесĕрех хушрĕ ашшĕ. Унтан:—Чим, тăхта, тепĕр икĕ витре илсе тух-ха, — терĕ.

— Пирĕн пĕтĕмпе те икĕ витре кăна, атте. Иккĕшĕ те сирĕнте. Тен, Ольăсенчен каçса илем?

— Мĕншĕн çын патне каймалла? Чĕрес таврашĕ е пăтавкка та юрать.

— Оля ашшĕсем атмапа сĕрсе икĕ пичке тытрĕç. Крыльци çинченех сĕрчĕç.

— Пирĕн крыльци те, атми те çук. Чуп, вăр-вартарах пул!

— Пирĕн кунта икĕ пичке те ытла пулать, — тесе, Уля пӳрте ыткăнса кĕрсе кайрĕ, часах шултăркама пуçланă пысăк чĕрес çĕклесе тухрĕ.

Çавăнтах Уля та типпе юлнă пулăсене суйлама пуçларĕ, çав хушăрах Хветут пӳртне пăр юхтарса кайни çинчен те каласа пачĕ.

— Чăнах-и? Хветут хăй юхса каймарĕ-и тата? — ним пулман пек лăпкăн ыйтрĕ Энтрей.

— Хăйсене Петĕрпе Сергей тетесем кимĕпе каçса илчĕç. Мăçтукĕ те, Хрестукĕ те, пурте халь Олясем патĕнче апат çиеççĕ, — пĕлтерчĕ Уля, чĕкеç пек чĕвĕлтетсе. Энтрей вара хăй ăшĕнче: «Эй, чее те вара шуйттан Сахарĕ. Ăс çитерет, шельма», — терĕ.

Аллисемпе стенана хыпашлакаласа, Ульха та тухрĕ.

— Мĕнле пулă çинчен калаçатăр çак эсĕр? — ыйтрĕ вăл тӳлеккĕн. 

— Анне, темĕн чухлĕ пулă пулать пирĕн, — хĕпĕртесе пĕлтерчĕ хĕрĕ.

— Мĕнле пулă? Ăçтан? — тĕлĕнчĕ амăшĕ.

— Турă, сана хĕрхенсе, пĕлĕт çинчен ярса пачĕ, — пĕр шӳтлемесĕр тенĕ пек пĕлтерчĕ упăшки.

— Илтнĕччĕ-ха çав, илтнĕччĕ. Пĕлĕтрен пулă та, шапа та çăвать тенине ача чухнех илтнĕччĕ çав. Чăн калаççĕ эппин, —хуллен мăкăртатрĕ те Ульха, пуçне çӳлелле каçăртса, хăй çине виçĕ хутчен хĕрес хучĕ.



Мирунпа Нурулла


Çĕрле пулса çитерехпе Сахар пӳрчĕ умĕнче пĕр вăрăм та çинçешке çын мĕлки курăнса кайрĕ. Ку Нурулла пулчĕ.

— Сахар абзы, каçар та, урасем лачкамах йĕпенчĕç, —терĕ вăл хирĕç тухнă хуçана. Хăй сиксе чĕтрет. Чĕлĕм тĕтĕмĕпе сарăхнă шăлĕсем пĕр-пĕрин çине перĕнсе чуна çӳçентерекен сасă кăлараççĕ: шак-шак-шак!

Сахар Нуруллана кайри пӳрте илсе кĕчĕ. Урам енчен курăнмасть ку пӳрчĕ. Ăна вăл лавккапа юнашар пысăк склад çумне тĕртсе лартнă та, алăкне пĕр вăрăм коридора кăларнă. Сад енне пĕр чӳрече, картишĕн хăрах енне икĕ чӳрече кастарнă, тепĕр енне крыльца тухать. Лавкка айĕнчи пысăк подвал çакăнта çитиех тăсăлса килет, алăкĕ картишне тухать.

Кӳнта пысăк кăмака, шкап, сĕтел, икĕ сарлака йывăç кравать лараççĕ. Пĕрин çинче Сахарăн «пурте килте çук» Мирун ятлă аслă ывăлĕ выртса-тăрса пурăнать. Хуçалăхри пĕтĕм хура ĕçе çав Мирун туса тăрать те ĕнтĕ: мĕнпур выльăх-чĕрлĕхне, хур-кăвакалĕпе чăххи-чĕппине пăхать (çăмартисене каçкӳлĕм пĕчĕккисем пухаççĕ)., картишне шăлса тасатать, аки-сухине тăвать, супăнь ещĕкĕсене çĕклет, тикĕтпе краççын пичкисене кустарать. Ана малти пӳрте кĕртмеççĕ, лавккана кăлармаççĕ, çын куçне кăтартмаççĕ. Апатне те çакăнтах, çемьерен расна çисе пурăнать.

Ашшĕпе Нурулла килсе кĕрсен, тĕлĕрме пуçланă Мирун (вăл нихçан та салтăнса çывăрмасть) вăштах сиксе тăчĕ, хăраса кайрĕ. Ашшĕ ăна нимĕн те шарламарĕ, шкап патне утса пычĕ те, пĕр пулштух кăларса, сĕтел çине лартрĕ.

— Акă, Нурулла, ăшăн. Сана паçăрах каларăм. Сăмах çине тăмасан юрамасть.

Хуçа кайсанах Нурулла хура кĕленчене ярса тытрĕ, кĕленчи çăп-çăмăл иккенне туйсан, кăмăлсăрланчĕ. Йӳçĕ шĕвекĕ шăп пĕр стакан пулчĕ.

— Çук — çурмалла, Мирун. Кил, ĕçсе пар çуррине, — сĕнчĕ тутар.

Вĕсем стаканри эрехе çурмалла ĕçрĕç те иккĕшĕ пĕр чаппанпа витĕнсе выртрĕç.

  
   Иккӗмӗш сыпӑк


   Каçма


Таçтан та таçта çити шавласа та кĕрлешсе-ахăрашса кайнă Палас шывĕ хăй çыранĕсене кĕрсе лăплансан, Сахар лавккин крыльци çине арçынсем пуçтарăнчĕç. Вĕсем хушшинче кимĕпе каçнă тутарсем те пур. Тавар туянма мар, урăх ыйтупа килнĕ хальхинче вĕсем. Табак мăкăрлантараççĕ, пули-пулми япаласем çинчен сăмах ваклаççĕ. Сахар хăй тухса калаçасса кĕтеççĕ. Хуçа хăнк та тумасть-ха. Курать вăл: халăхĕ ăна кирлинчен икĕ хут нумайрах пухăннă. Эппин, хакне те икĕ хут йӳнĕрех килĕшме пулать.

Калаçаççĕ çынсем. Иӳçĕ тĕтĕм çăтса, чыхăна-чыхăна каяççĕ, лавкка алăкĕ çине пăхкаласа илеççĕ. Кӳршĕри Энтрейпе Нурулла килнине курсан, çынсене çавăнтах чун кĕрсе кайрĕ.

— Вăхăта усăсăр сая ярас мар, тăвансем. Энтрейпе калаçса пăхар та, ăна асли пулма ыйтас. Чĕлхи-çăварĕ çыпăçуллă пулаканччĕ-ха унăн, —терĕ пĕри.

— Ара, çав, майне-шайне пĕлет вăл, — çавăнтах çирĕплетрĕ тепри.

Энтрейпе Нурулла васкамасăр крыльца çине улăхрĕç, çынсене сывлăх сунчĕç, апла та капла сăмахласа кайрĕç.

— Килĕшес, ара, хама пĕр стакан ытларах парсан, мĕншĕн килĕшес мар? —ӳсĕркелесе илчĕ Энтрей. — Шухăшласа пăхар малтан: пурĕ миçе çын кирлĕ пулать?

— Пĕлтĕрсенче миçен ĕçленĕ? — шăнса пăсăлнă сасăпа ыйтрĕ тахăшĕ.

Крыльца варрине тăсланкă Нурулла тухса тăчĕ. 

— Пĕлтĕр саккăрăн пултăмăр. Çапла çав, саккăрăн хыврăмăр, кĕркунне тăваттăн сӳтнĕччĕ, — кĕххĕмлеткелесе пĕлтерчĕ вăл.

— Апла, кăçал та çаплах пултăр.

— Паллах, саккăрăн çитет.

— Тавай, суйла эппин, Энтрей, — васкатрĕ Нурулла.

— Ĕлкĕрĕп-ха, малтан хакĕпе килĕшес пулать, —астутарчĕ Энтрей.

— Ку та тĕрĕс. Хакне килĕшмесĕр мĕнле-ха? — çирĕплетрĕç темиçен.

— Кĕрсе калаç-ха эппин, Энтрей. Сан чĕлхӳ çыпăçуллăрах пулакан...

Энтрей лавккана кĕчĕ, тавар сĕтелĕ патнерех иртсе, хуçана пуç тайса сывлăх сунчĕ.

— Мана кунта полномочи туса ячĕç-ха, Сахар Петровчă. Хакĕпе калаçса татăлма хушаççĕ. — Çӳлĕк хĕрринчи тулли четвĕрт кĕленчи çине сурчăкне çăтса пăхса илчĕ Энтрей.

— Мĕнле «полномочи» тата? — ăнланмăша печĕ хуçа.

— Ара, каçма пирки калаçма-çке. Хакне пĕлесшĕн.

— Мĕн унта хакĕ? Ĕçĕ те çук темелле. Сăвайĕсем те, хăмисем те хатĕрех. Сăвайне çап та, хăмине çеç йĕркипе хурса пыр. Çавă кăна. Юрĕ эппин. Пĕр четвĕртне лартăп. Мура каймĕ, — пĕчĕк мăйăхне шăлкаласа илчĕ Сахар.

— Апла ан кала-ха, Сахар Петровчă. Çак çанталăкра Палас урлă каçма хурасси вăл, ан çиллен те, ăшă лавккара тавар сутасси мар ĕнтĕ.

— Апла килĕшместĕн пулать-ха? — Сахар Энтрей çине пăхса илчĕ, унтан шухăша кайнă пек пулчĕ, çапла сĕнчĕ:— Эсĕ килĕштер вĕсене. Как-никак, кӳршĕ текелесе, сана пĕр пулăштухне хăвна уйрăм парăп.

— Э-э, каçар та-ха, Сахар Петровчă, мĕнле суям-ха эпĕ пĕрле ĕçлекенсене? Пĕр тесен, килте хамăн та ĕçĕ мăй таранах. Палас кайнине курма çеç тухнăччĕ. Çынсем ыйтнăран кăна кĕрсе калаçас терĕм, — текелесе, Энтрей лавккаран тухса кайма тăвам пек турĕ.

— Чим-ха, тăхта, Энтрей. Кала эппин çынсене: ĕçне паянах пĕтереççĕ пулсан, пĕр четвĕртне ахаль ĕçтерĕп, тепĕр четвĕртлĕх укçан парăп, — малтанхи шухăшне улăштарчĕ Сахар.

— Юрĕ, каласа пăхăп, — тесе, Энтрей крыльцана тухрĕ.

Çынсем ăна карах сырса илчĕç. 

— Ну, мĕнле?

 Энтрей пĕлтерчĕ.

— Аван, тытăнас апла пулсан, —тӳрех килĕшрĕ Нурулла. — Пĕлтĕр те çапла ĕçленĕччĕ.

— Чим-ха эс, вăрăмми, — пӳлчĕ тепри. — Ман шутпа, çапла та ыйтмалла мар-и?

— Мĕнле?

— Шăнса йĕпеннĕ хыççăн, ĕç пĕтнĕ тĕле, вăл пире валли мунчине хуттартăр. Тата ĕçнĕ чух, шăршламалăх та пулин, çăкăрпа селедка хурса патăр.

— Ку та тĕрĕс сăмах.

Энтрей каялла кĕчĕ, кĕçех тухрĕ те хуçа килĕшни çинчен пĕлтерчĕ.

— Тавай, суйла эппин, Энтрей, суйла, — хистерĕ Нурулла, çавăнтах ун умне пырса тăчĕ. Ыттисем те Энтрей тавра пуçтарăнчĕç: кашниннех каçма саракансен ушкăнне çакланас килет.

Энтрей малтан пурин çине те куçĕпе йĕрлесе çаврăнчĕ, унтан: эсĕ, эсĕ, эсĕ... тесе, хăй кăмăлне каякан çынсем çине пӳрнипе тĕллесе тухрĕ. Вĕсем крыльцан тепĕр енне кĕпĕрленсе тăчĕç.

— Энтрей тете, мана та ил, — мĕскĕннĕн пăхрĕ ун çине Мăçтук. — Мана эрехĕ кирлĕ мар, кăштах укçа пулсан та çитет.

— Эс, шăллăм, луччĕ аннӳ чĕччине ĕмме кай, — клӳрентерме тăчĕ ăна Нурулла. Хăш-пĕрисем лĕхĕлтетсе кулса ячĕç. Йĕкĕт нимле мар пулса кайрĕ. Çапах та Энтрей ăна кӳрентерме памарĕ.

— Юрать, Мăçтук. Сана та ĕç тупса парăпăр, — терĕ. Ыттисем каçма саракансен ушкăнне лекейменшĕн питех кулянмарĕç. Сахар кĕсйинчен укçа шăл çĕмĕрсе тухнине пĕлеççĕ вĕсем. Пĕрре ӳсĕрлесшĕнех çурхи шывра йĕпенсе хĕне кайса вилес мар-ха текелесе, килĕсене саланчĕç.

Крыльца çине Сахар хăй тухрĕ — пурте шăпăртах пулчĕç.

— Кăтартам-ха сире ăçтан хăш япала илмеллине, — терĕ те вăл крыльца çинчен анма пуçларĕ.

Ыттисем ун хыççăн кĕпĕрленсе утрĕç.

Сахар вĕсене лупас хыçне ертсе кайрĕ, унта тирпейлĕ купаласа вырнаçтарнă хăмасемпе юпасене кăтартрĕ, хăшĕ ăçта кайма юрăхлине ăнлантарса пачĕ.

Энтрей пăхать те тĕлĕнет. Хуçалăхра вăл хăй те тирпейсĕр çынах мар та, Сахар ун пек те мар тĕплĕ иккен. Сăвай юписемпе хăмисене çĕр çине мар, аяла пĕрене татăкĕсем хурса купаланă, икĕ çĕртен пралукпа çавăрттарса илсе, вите çумне шпиль пăтапа çапса çирĕплетсе хунă. Сахар малтанах кăçал çурхи шыв-шур çапла сарăлса каясса пĕлсе тăнă тейĕн. Çапла йĕркелесе купаласа хуман пулсан, çак япаласене шыв ним мар юхтарса кайма пултарнă.

— Ĕçре асăрхансарах хăтланăр эсир. Пĕтериччен ĕçни-мĕнĕ ан пултăр, — ас тутарса хучĕ хуçа юлашкинчен.

— Ачасем мар вит, Сахар абзы, — сăмаха кĕчĕ Нурулла, сăмсине нăш! туртса илсе. — Пĕри пур та-ха кунта, — пуçĕпе сулса кăтартрĕ вăл Мăçтук çинелле, — шыва кĕртместпĕр эпир ăна.

Сахар вилĕмрен çăлăнса юлнă йĕкĕт çине кăнн тинкерсе пăхрĕ — Мăçтук вăтаннипе пуçне усрĕ.

— Аптрамасть, хăнăхтăрах ĕçлеме. Пуçăнăр эппин. — Хуçа каялла çаврăнса утрĕ. Энтрей ахаль те йĕркине аван пĕлет.

— Пĕри ĕçленĕ чухне тепри çăвар карса тăрар мар, атьсем. Эсир, акă, иксĕр, сăвай юпине çĕклесе кайăр та тӳрех çапма тапратăр. Эсир те çаплах тăвăр, — тата тепĕр мăшăр уйăрчĕ Энтрей. —Мăçтук, эсĕ ак çак каçма карисене çĕклеме пуçла. Йывăрах мар вĕсем. Ыттисем малтан сăвайсене, унтан хăмисене йăтса килĕр.

Ĕç кал-кал пуçланчĕ. Малтанхи хутĕнче вĕсем Палас хĕррине хуркайăк карти пекех карталанса анчĕç. Лере вĕсене Сахар кĕтсе илчĕ, ăçта мĕнле тумаллине ăнлантарса пачĕ.

— Каçма çӳллĕшĕ шывран метр çурă çӳллĕшĕнчен лутра ан пултăр, Энтрей. Вăйлă çумăрсем вăхăтĕнче Палас мĕнле тулса хăпарнине ху та аван пĕлетĕн. Пĕтерсен килсе тĕрĕслетĕп, — терĕ та Захар Петрович лавкки еннелле утрĕ.

Кĕçех Палас урлă каçма хывнине курма çынсем пуçтарăнма пуçларĕç. Уйрăмах ача-пăча нумай. Палас тасалса çитеймен-ха. Ун çийĕн сĕлкĕш, тĕллĕн-тĕллĕн пăр татăкĕсем те юхаççĕ.

Çынсем чир кайтăр текелесе алă айне мĕн лекнĕ çавна пăр татăкĕсем çинелле иле-иле ывăтаççĕ.

Хăш-пĕр ачасем хăрăк туратсем пуçтарса килчĕç. Шултрараххисене, çĕр çине хурса, пĕр-пĕрин çумне çыхрĕç, çиеле çӳп-çап, çĕрĕк çăпатасем, типĕ тислĕк, унтан татах çавăн пек тĕрлĕ ăпăр-тапăр купаларĕç те ăна тивертсе ячĕç. Пĕр йĕкĕчĕ пысăк мар пăр татăкне пакурпа çаклатса çыран хĕррине туртса илчĕ. Ачасем, тĕтĕм йăсăрланакан купана йăтса пырса, çав пăр çине хучĕç, татах хăрăк туратсем пăрахрĕç. Унтан йĕкĕт ăна пакурĕпе малалла тĕртсе ячĕ. Пăр, çынсемпе сывпуллашнă пек, майĕпен хăй тавра çаврăнса илчĕ те шыва май юхма пуçларĕ. Вăл Палас кукăрĕнчен пăрăнса куçран çухалсан та, унăн çăра хура кăвак тĕтĕмĕ вăрахчен йăсăрланса курăнчĕ.

— Пăхăр-ха, ку тата мĕне пĕлтерет?! —çухăрса ячĕ пĕри, аллине шыв юхăмĕн тăварах еннелле кăтартса.

Пурте унталла çаврăнса пăхрĕç. Ак тамаша! Унта, урам вĕçĕнчен кăшт çӳлерехре, пĕр хăла лаша хӳрине çĕкленĕ те тутар Яшминчен Палас патнелле пĕчченех тĕпĕртеттерсе килет. Акă, вăл мĕнле ĕрĕхтерсе çитрĕ, çаплах шыва чавкăнса кĕрсе кайрĕ. Çырма урлă лаша сĕлкĕшсене кăкăрĕпе сирсе ку еннелле талпăнса ишрĕ. Часах вăл çыран хĕррине тухрĕ, самантлăха чарăнса тăчĕ, хыттăн тулхăрса илчĕ, силленсе-чĕтренсе хăй çинчи шывпа сĕлкĕше тĕрлĕ еннелле сирпĕнтерчĕ те каллех малалла тапса сикрĕ. Кĕçех Сахар кĕлечĕ умне çитсе чарăнчĕ, ун алăкне хăлăпĕнчен çыртса уçрĕ те тутине мĕкĕлтеттерсе, унти сĕлле кĕмпĕртеттерсе çиме пуçларĕ.

Сахар иртнĕ кĕркунне çав лашана Тутар Яшминчи Тевлеш ятлă тутара сутнăччĕ. Халĕ ак çынсем пурте çав янавар пирки калаçма, унăн чăрсăрлăхне мухтама тапратрĕç. Ку калаçăва каçма хывакансем те хутшăнчĕç.

Каçми пысăках мар-ха. Пурĕ те вунă мăшăр сăвай юпи те, тепĕр çавăн чухлĕ хăма çеç хумалла. Анчах çак каçма çуркунне пăр кайнинчен пуçласа хура кĕркуннепе пăр ларичченех икĕ яла çыхăнтарса тăрать. Çавăнпа вăл халăха калама çук кирлĕ. Çĕр аллă килтен тăракан Тутар Яшми çыннисем çак каçма урлă Сахар патне ыраш, сĕлĕ, урпа, пăрçа, ясмăк, çăмарта çĕклеççĕ. Вĕсен хăйсен ялĕнче лавкка таврашĕ çук та, юлашки пус укçи те çак каçма урлă каçать. Хĕрарăмсем тем хак парса, йĕрсе-макăрса тенĕ пек, уçмушка е çур кĕренкке, е кĕренкке сахăр, хăма чейĕ, иçĕм çырли туянаççĕ, чечеклĕ тутăрсемпе писевсем, хăлха çаккисемпе сулăсем туянма та манмаççĕ. Ним тумалли те çук, хуçалăх пурнăçĕнче пурте кирлĕ. Краççын пулмасан, чĕп куç çунмасть — пӳртре сĕм-тĕттĕм. Тикĕтпе сĕрмесен, урапи кусмасть — пурнăç вырăнтан тапранмасть. Тăварне ямасан, апатне тутă кĕмест, — хырăм выçă пулать. Хырăм выçă — пурăнма май çук. Ах, çав хырăм тени!



Вăйăран — вăкăр


Каçма хывакансем тĕлне, леш енне, тăн-тăн кĕлеткеллĕ, вăрăм пӳллĕ, ватă тутар пырса тăчĕ. Тевлеш-ха ку. Паçăр шыв урлă ишсе каçнă лаша хуçи.

— Тувансем, кимĕпе каçса илĕр-ха мана, тархасшăн, — терĕ вăл, пуçне тайса саламланă хыççăн.

— Вăхăчĕ çукрах-çке, Тевлеш. Акă, ĕç пĕтеретпĕр те каçаратпăр. Унччен тăхта кăшт, — пуриншĕн те тавăрчĕ Энтрей.

— Тархасшăн, аллах вырăнне пул, Энтрей. Лашам каçса тарчĕ-ха унта. Çухалса кайĕ те... Тарăхса пĕтрĕм ĕнтĕ унпа. Сирĕн ялта илекен тупăнсанах сутса ямалла та... Тăнласам, Энтрей, ахаль тумăп, — тилмĕрчĕ тутар.

— Лашуна сутатăнах пулсан, юрĕ эппин, каçарăп. Хуçи тупăнать, — кăмăлĕ çаврăнчĕ Энтрейĕн.

«Сутса ямалла та» тенине илтсен, ушкăнра тăракан Панчук çавăнтах вĕткеленсе ӳкрĕ, Энтрей патне хыпаланса пычĕ те:

— Хамах каçса илем-ха эпĕ ăна, Энтрей. Сутатех пулсан, шăпах халь алă çеммиччĕ...

— Тăнла апла пулсан. Хамăр кас çынни пек калатăп сана, Панчук. Май килтерме тăрăш, ан вĕçерт. Сахар лашине пĕлетĕп эпĕ. Пĕлтĕр вăл ăна ăйăр туяннăран кăна сутса ячĕ. Хӳхĕм лаша, — ăс пачĕ Энтрей.

— Ăна хам та пĕлетĕп-ха.

— Апла пулсан, вĕçтер.

Панчук кĕçех тутара Палас ку енне илсе каçрĕ. Нумай та вăхăт иртмерĕ, вĕсем Сахар патне кайса лашана йĕвен тăхăнтартрĕç, урама çавăтса тухрĕç.

Панчукăн кĕсри уйăх каялла хăм пăрахнă чух вилсе кайрĕ. Халĕ кĕç-вĕç çуракине тухмалла пулать, мĕнле йӳнеçтермелле-ши лашасăр тесе, час-час хаш! хуйхăркаласа илетчĕ вăл. Çавăнпа та хакĕ пирки ытлашшиех туртăнса тăмарĕ. Часах килĕшрĕç. Мăкăрич пирки те калаçса татăлчĕç. Энтрей вĕсен аллисене çапса уйăрчĕ. Çавăн чухнех вара Панчук лаша мăйне хăйĕн пиçиххийĕпе çавăрса çыхрĕ, йĕвенне тутара каялла пачĕ. Ара, йăли çавнашкал-çке-ха. Тевлеш, мăкăрича тăванĕсемпе пĕлĕшĕсене чĕнме тесе, каялла каçрĕ. Ĕçкине çакăнтах, Сахар йăмри айĕнче, туса ирттерме пулчĕç.

Тепĕр çур сехете яхăн вăхăт иртсен, Панчук аслă ывăлне Çтаппана, икĕ пуçанăшне тата ывăлĕн юлташĕсене, Йăкăнатпа Хивархие, илсе пычĕ. Пурте кĕрнеклĕ те тăн-тăн çынсем.

Тевлеш енчен те ултă çын пулчĕ.

Лайăххăн типме те, курăк шăтма та ĕлкĕреймен йăмра айне палас сарчĕç, çыртмаллисене майлаштарса хучĕç, варрине четвĕрт эрех лартрĕç. Чăвашсем хăшĕ мĕнле пĕлнĕ çапла, тутарсем пурте урасене хуçса ларчĕç. Малтан виçĕ стакана тултарчĕç. Иккĕшне лаша сутаканнипе туянаканни çĕклерĕç, виççĕмĕшне, алă уйăраканĕ тесе, Энтрее чĕнсе илсе тыттарчĕç.

— Лашана начаршăн мар, тарса хуплантарнăшăн сутатăп, Панчук, ырлăха пултăр вăл сана, нумай мул туса патăр.

— Çапла пултăрччĕ, Тевлеш, хăвăн та пурнăç этем ретлĕ майлашса пытăр, — тавăрчĕ Панчук.

Ĕçрĕç. Энтрей нумаях тăмарĕ, пĕр стаканне тĕплесенех:

— Ну, калаçкалăрах эппин. Эпĕ юлташсем патне кайса тĕккеленем-ха, — тесе, каçма хывакансем патне уттарчĕ.

Ĕçкĕ пуçланчĕ. Тутарсем чăвашсене, чăвашсем тутарсене мухтаççĕ. Пуçа кайсан, пĕр çамрăк тутарĕ, Сабир ятли, сиксе тăчĕ те:

— Ну, хăшĕ халь манпа кĕрешме тухать. Тавай тытăçса пăхар, — терĕ.

Чăвашсем шарламарĕç, шăпăртах ларчĕç. Ку Сабире пушшех паттăрлатса ячĕ пулас, хăраççĕ тесе шухăшларĕ. Вăл çĕленĕнни пек пиçĕ кĕлеткине вылянтарса Хивархи умне пырса тăчĕ.

— Тавай, Хивархи, иксĕмĕр тытăçса пăхар, санпа кĕрешменни ай-вой нумай пулать, — кулкаласа илчĕ вăл.

Хивархи Йăкăнат çине пăхрĕ. Лешĕ пуçне сĕлтрĕ. Ку ĕнтĕ: ан хăра, кĕреш, сана çĕнсен, хам тухатăп тени пулчĕ. Хивархи тăчĕ. Вăл пĕвĕ-сийĕпе Сабир пекех тĕреклĕ. Иккĕшĕ те çӳллĕ те яштака кĕлеткеллĕ.

Кĕрешме пуçларĕç. Тĕрмешсен-тĕрмешсен, Хивархи çапах та тутар каччине çĕнтерчĕ-çĕнтерчех. Тутарсене ку йĕкĕлтенĕ майлăрах çеç пулчĕ, аяла пулнă Сабир вырăнне иккĕн сиксе тухрĕç.

— Халĕ иксĕмĕр кĕрешер, — терĕ пĕри Хивархи умне пырса.

Хивархин тек кĕрешесси килмерĕ, «паянлăха çитет» тесе, аллине сулчĕ. Тутарĕ лăпланмарĕ.

— Çук, çук, апла юрамасть, — тесе, каялла чакакан Хивархи çулне пӳлчĕ.

Йăкăнат пуçне сĕлтсе кăтартнине курсан, Хивархи урăх турткаланса тăмарĕ. Çĕнĕрен кĕрешме пуçларĕç. Чылайччен пĕр-пĕрне çĕнтереймерĕç вĕсем. Нӳрлĕ çĕр çинче çăмха пек йăваланчĕç, сиксе тăчĕç, каллех йăваланчĕç, юлашкинчен каллех Хивархи çиеле тухрĕ. Ăна, паттăра юлнă тесе, хистесех эрех ĕçтерчĕç. Тутарсем хальхинче пурте пĕр çын пек сиксе тăчĕç. Кашниех ăна: «Манпа кĕреш! Манпа кĕреш!»— теме пуçларĕ.

— Мĕншĕн пĕрмай Хивархипе? Манпа кĕрешсе пăхăр эппин! — сиксе тăчĕ тăлпан хул-çурăмлă Йăкăнат.

— Санпа кайра-ан. Халĕ паттăрпа кĕрешетпĕр, — терĕç тутарсем. Куçĕсем пурин те хăйсен вут пек йăлкăшаççĕ.

Яланах паттăра юлакан Сабир хальхинче Хивархи айне пулнăшăн çав тери кӳренчĕ ахăр. Вăл никамран ыйтмасăрах пĕр стакан эрех ярса çавăрса хучĕ те, крыльца картлашки тăрăх чупса хăпарса лавккана кĕрсе кайрĕ.

— Сахар абзы, пар халех пĕр четвĕрт! — пӳлĕнчĕклĕн хăшăлтатса кăшкăрчĕ вăл.

— Мĕн тума сана ун чухлĕ эрех? — тĕлĕнчĕ лавккаç.

— Сана мĕн ĕç?! Пар тенĕ!

— Тавара иличчен малтан укçине тӳлекенччĕ.

— Ак сана укçа! — терĕ те Сабир, çаннине туртса хăпартрĕ, Сахара тĕреклĕ чышкипе юнаса, тӳрех шала иртрĕ, аллине икĕ четвĕрт эрех ярса тытрĕ. — Шавлас-тăвас пулсан, асту, çурту çине хĕрлĕ автан яратăп. Халĕ Совет влаçĕ. Ăнлантăн-и?! — тесе хăратса хăварчĕç те четвĕртсене йăмра айне пырса лартрĕ.

Каллех ĕçрĕç. Кĕрешес кăмăл пушшех хĕрсе кайрĕ. Çтаппан Йăкăнат çумне пырса тăчĕ. Вĕсем Хивархие хĕссе пыракан тутарсен çулне пӳлчĕç.

— Апла юрамасть, черетпе кĕрешес пулать, —терĕ Çтаппан.

Сабир çавăнтах ун умне вăркăнса пычĕ.

— Юрамасть тетĕн эппин. Апла пулсан — ак сана! — тесе, Çтаппана çавăнтах янахĕнчен янклаттарса ячĕ.

Йĕкĕт кăштах сулăнса кайрĕ, çапах та ури çинче тытăнса тăчĕ. Çав хушăра юлташне ним мар çĕртен кӳрентернĕшĕн тарăхса кайнă Йăкăнат Сабире пĕрре çапсах çĕре начлаттарса ӳкерчĕ.

Мăкăрич çинчен манчĕç. Чăн-чăн вăрçă пуçланчĕ.

Эрехне каялла илсе кĕрес тесе Сахар крыльца çине тухнăччĕ, анчах тутарсемпе чăвашсем хушшинче пулса иртекен асар-писере курсанах йăпăрт кăна каялла çаврăнчĕ те, лавккине хупса, шалтан кĕле ярсах питĕрсе илчĕ.

Çапăçса кайнисем вара хăшĕсем çаннисене тавăрса ярханахĕсене ячĕç, теприсем кĕписене хывса печĕç. Пуçланса кайрĕ вара! Пĕр-пĕрин çине сике-сике лараççĕ, хăлха чиккисенчен янклаттара-янклаттара яраççĕ, пĕр-пĕрне кăкăртан, айăкран, хырăмран чыша-чыша илеççĕ, пылчăк çине тăсса пăрахнă çын çине улăхса сикеççĕ. Пĕри те пĕр-пĕрне пăхăнасшăн мар.

Тутарсемпе чăвашсем çапла çапăçса кайнă хушăра Паласкас урамĕпе икĕ çын васкаса анчĕ. Пĕри типшĕм çӳллĕ кĕлеткеллĕ пулсан та, тăрăн-тăрăн тĕреклĕ. Унăн кăйкăрăнни пек вичкĕн куçĕсене курсан, вăл никама пăхăнми çирĕп те хаяр кăмăллă çын пек туйăнса каять.

Пуçне çар карттусĕ, çине китель, галифе шăлавар, урисене çап-çутă йăлтăртатакан атă тăхăннă. Тепри вăтам пӳллĕ, çине кивелме пуçланă хура костюм, уринче —пылчăкпа вараланнă кивĕ сăран атă, пуçне кăшăллă хура карттус тăхăннă. Вăл иртнĕ пухура суйланă ял Совет председателĕ Матвей Александрович Казаков пулчĕ.

Вĕсем никамран ним ыйтмасăрах çапăçакан çынсем хушшине кĕрсе кайрĕç.

— Мĕн пулса иртет кунта?! Мĕншĕн çапăçатăр?! Ну-кă чарăнăр халех! —çирĕп те хистевлĕ сасăпа кăшкăрчĕ çар тумĕ тăхăнни.

Самантрах пурте шăпланчĕç. Вараланса-хуралса, юнланса пĕтнĕ çынсем ерипен тăрса хăйсене йĕркене кĕртме пикенчĕç. Пĕри те сăмах чĕнмерĕ.

— Мĕн çитмен? Мĕн уйăратăр эсир? — лăпкăрах сасăпа ыйтрĕ Казаков.

— Лаша туянтăм та ĕлĕкренхи йăлапа мăкăрич лартрăм. Вăйăран вăкăр тенĕ пек пулса тухрĕ. Малтан чиперех кĕрешрĕç-ха, унтан акă çапăçса кайрĕç, — ăнлантарса калаçрĕ Панчук. — Чим-ха, каçар та, ара, Михаля пулмарăн-и çак эсĕ? — хăюсăррăн ыйтрĕ вăл çар тумĕ тăхăннă çын çине пăхса.

— Çавă-ха, Панчук тете. Мĕнле, аванах пурăнкалатăр-и? — алă тытрĕ ăна Михаля, унтан çамрăксем еннелле:—Аван-и, хамăръялсем? Е паллаймарăр-и мана? Йăкăнат, Хивархи, Çтаппан та кунта иккен. Эпĕ пĕрне те сире манман, — тесе, çар çынни пурне те алă парса тухрĕ. Унтан тутарсем патне пычĕ. — Мĕнле пурăнаççĕ кӳршĕсем? Сывлăхсем чиперех-и? — тесе, вĕсене те черечĕпе алă пачĕ.

— Çтаппан абзы ывăлĕ Михаля пултăн пулать-и? Ой-йой-йой! Мĕнле пысăкланса кайнă. Çтаппан аслă ывăлĕ Хĕрлĕ Çар комиссарĕ тенине илтнĕччĕ-ха çав, — хĕпĕртенĕ пек пулчĕ Тевлеш. — Ара-çке, ачасем выляма пуçларĕç те ав кунта, нимпе те чарма çук.

— Куртăм-ха мĕнле вылянине. Тепĕртак çапла вылянă пулсан, хăшĕ-пĕри куçсăр-пуçсăр та юлма пултаратчĕ. Мĕншĕн çапăçмалла пулчĕ? Мĕн уйăраймарăр? — пурин çине те тинкерсе ыйтрĕ Михаля.

— Ĕмĕртен килнĕ йăла çапла, Михаля.

— Ĕлĕк тесен — юрĕ темелле. Ун чух самани урăх пулнă. Юри пĕр халăха теприн çине вĕскĕртнĕ. Халĕ çав йĕрке патшапа пĕрлех пĕтнĕ. Халĕ çĕнĕ власть, çĕнĕ самана.

«Хĕрлĕ Çар», «комиссар», «çĕнĕ власть», «çĕнĕ самана» сăмахсене илтсе, çамрăксем хăлхисене чанках тăратрĕç.

Матвей Александрович çав самантпа усă курма шутларĕ.

— Тĕрĕс калать Михал Çтепанчă. Çĕнĕ власть сирĕнешкел çамрăксене çапăçма мар, алла кĕнеке тытса вĕренме, çĕнĕ саманана тивĕçлĕ çынсем пулма чĕнет.

— Вĕренмелле те, вулама пĕлместпĕр-çке-ха, — сăмах хушрĕ тахăшĕ.

— Пĕлменнине вĕренмех тивет, — Казаков пуçĕпе сулса çынсене Степанов çинелле кăтартрĕ. — Малашне, акă, Михаил Çтепанчă хамăр ялта учительте ĕçлеме пуçлать. Сиртен нумай аслă мар пулсан та, учителе вĕренсе тухнă, Хĕрлĕ Çарта комиссара çитнĕ. Вăл вĕрентĕ сире.

Чылайччен сăмахларĕç вĕсем. Юлашкинчен Паласкас йĕкĕчĕсемпе хĕрĕсене ыран каç ял Советне пуçтарăнма чĕнсе хăварчĕç. Вĕсем кайнă хыççăн, хальхинче ĕнтĕ мирлĕнех, чăвашсемпе тутарсем юлнă эрехе тĕплерĕç те кашни пĕри килĕсене саланчĕç.



Энтрей мыскарисем


Васкаса, хыпаланса ĕçлеççĕ Паласкас урлă икĕ яла пĕрлештерекен каçма хывакансем. Каçчен, тĕттĕмленсе кайиччен, вĕсен ĕçе пĕтермелле те Сахарăн ăшă мунчинче эрех ĕçмелле. Сахар пӳлмисене вара çав каçма урлă тырă, кĕсйине укçа юхса тăма пуçламалла.

Сахар ĕçе йышăнма анчĕ. Вăл çынсемпе калаçса тăнă хушăра, сисмен çĕртенех, Хветут пахчи хыçĕнчен çăра сĕлкĕш капланса тухрĕ. Вăл васкасах кунталла шăвăнать. Хушшинче пăр татăкĕсем те пур. Энтрей, пакур илсе, каçма çине кĕрсе кайрĕ, шăп варринче чарăнса тăчĕ. «Аçтан муртан килсе тухрĕç пулать-ха кусем?»— мăкăртатса илчĕ вăл хăй тĕллĕн.

Сĕлкĕшпе пăр катăкĕсем, каçма айĕн йăтăнса тухса, малалла çул тытаççĕ. Сулмаклăрах пăр килсе çапăнсан, сăвай юписем те чĕтренсе илеççĕ, анчах аптăрамаççĕ-ха: вĕсене тĕреклĕ çапса лартнă. Кун пек чухне çынсем Сахар çине «кур, эпир начар ĕçлемен» тенĕ пек кăмăллăн пăхса илеççĕ.

Пĕр пăрĕ Палас варрипе шăпах Энтрей çинелле юхса килет. Унăн чĕри сӳ! туса илчĕ. Вăл, çак пăр сăвая килсе ан çаптăр тесе, пакурпа ун çулне айккинерех пăрса яма тăчĕ, анчах шутланă пек пулмарĕ: шăнса ларнă çăпати пăрлă хăма çинче шуса кайрĕ те, карлăкран та, сăвай юпинчен те тытса ĕлкĕреймерĕ — ури-аллисене чармакласа, Палас тĕпне чăмрĕ...

Шыв хĕррине пухăннă халăх ахлатса илчĕ. Чăвашсем те, тутарсем те, ним тума пĕлмесĕр, вĕткеленсе ӳкрĕç.

— Пĕтрĕ этем. Ĕмĕрĕнче никама усал туманччĕ.

— Темле пурăнкалĕ ĕнтĕ çемйи. Арăмĕ суккăр, ачи-пăчи çамрăк.

— Тăванĕсем те çук хăть.

— Ӳтне тупсан, ял-йышпах пуçтарăнса пытарас пулать...

— Сыпма юратарах паратчĕ те-ха, çавă ĕнтĕ...

— Ан çылăха кĕр-ха, ыр пурнăçранах ĕçмен вăл. Эрехпе чунне пусарнă.

Çынсем çакнашкал сăмахлакаласа тăнă хушăра Сахар ывăлĕ Вова кăшкăрса янă сасă илтĕнсе кайрĕ:

— Пăхăр-ха, пăхăр! Энтрей тете çĕлĕкĕ юхать! — терĕ те, хăй пĕтĕм вăйран унталла чупса кайрĕ. Ача хыççăн ыттисем те çавăнталла васкарĕç, патнерех çитсен, сĕлкĕше шăтарса-çĕмĕрсе, çĕлĕк хыççăнах çын пуçĕ те курăнсан, пурте ахлатса ячĕç. Унтан, аллисемпе çапкаланса, Энтрей кăкăр таран çиеле тухма пултарчĕ, анчах тухса çитеймерĕ — сĕлкĕш унăн кĕлеткине хĕстерсе лартрĕ те тыткăнне лекнĕ çынна малалла юхтарса кайрĕ.

Çынсем хĕвĕшеççĕ, шавлаççĕ.

— Пакурна, пакурна тăсса пар!

Пакурпа Энтрей патнелле тăсаççĕ, анчах вăл ун патне кармашса çитеймерĕ. Пăрпа сĕлкĕш хушшинчи çын малаллах юхать.

— Пăяв ывăтса парас пулать!

Çыран хĕррипе кĕпĕрленсе утакан çынсем патне Сахар ыткăнса çитрĕ — вĕсен умне ункăласа чĕркенĕ сӳс вĕрен пăрахрĕ.

— Сӳтĕр ак! Хăвăртрах! —кăшкăрчĕ вăл, сывлăшне аран çавăрса. Темиçе çын вĕрене ярса илчĕç, турткалама, сӳтме пуçларĕç, çапла майлаштаркаласа, Энтрей патне ывăтрĕç, анчах çитереймерĕç.

— Апла мар, кӳрĕр-ха хама, — терĕ те Сахар йăпăр-япăр вĕрене илчĕ, васкасах йăлă турĕ, сулахай алли çинче хăвăрт пуçтарса, сылтăммипе тепĕр вĕçĕнчен ярса тытрĕ. Унтан, кăштах маларах утса кайса, çыран хĕрринех тăчĕ, Энтрей юхса çитессе кĕтрĕ. Вара, вĕрене ик-виçĕ хут сулласа илчĕ те пĕтĕм вăйран çырма варринелле ывăтрĕ— йăлă шăп та лăп Энтрее мăйĕнчен çаклатрĕ.

— Аллусем тытаççĕ-и? Ярса ил вĕренрен! — кăшкăрчĕ Сахар.

Энтрей икĕ аллипе те вĕренрен çатăрласа тытрĕ. Ăна пĕр самантрах çыран хĕррине туртса кăларчĕç.

— Ну, кун пысăкăш пулă тытса курманччĕ-ха Паласра, — шӳтлесе илме пăхрĕ тахăшĕ.

— Эпир леш тĕнченех кайрĕ тенĕччĕ сана...

— Пулса килтĕм ĕнтĕ унта. Мусăкпах йышăнчĕç... Мĕнле, мунча хатĕр-и унта? — ним пулман пекех лăпкăн ыйтрĕ вăл.

Çынсем Захар Петрович çине пăхса илчĕç.

— Мунчи те, пурте паçăрах хатĕр. Куна, акă, пурсăр та пĕртан пайласа илĕр, — терĕ те вăл, Энтрее укçа кăларса тыттарчĕ. — Халĕ кайса ăшăнăр. Каçмана аванах тунă. Çитмесен, пырса илетĕр. — Çак сăмахсемпе Сахар, çынсенчен уйрăлса, лавкки еннелле çул тытрĕ.

Ыттисем пурте мунчана кайрĕç. Мăçтука çеç чĕнекен-тăвакан пулмарĕ. Вăл, хурлăхлăн пăхкаласа, çав вырăнтах тăрса юлчĕ. Кĕпе-тумтирĕ шăнса-кĕрченсе пĕтĕм ӳт-пӳне чĕтретме пуçларĕ. Сивĕ çил лăскама тапратрĕ. Мăçтук çаплах-ха çыран хĕрринчех ним тума пĕлмесĕр кантăр ани çине кăларса çакнă катемпи пек сулланса тăрать.

— Мăçтук, кил! — сасартăк илтрĕ вăл Нурулла сассине.

Мăçтук çавăнтах сасă еннелле сулланчĕ, мунчана кĕчĕ. Ана унăн йăмăкĕ Хрестук хутса пултарнă иккен. Вăл та кунтах. Хĕр мунча пӳртекӳнче лампа çутрĕ, сĕтел пекки çине çăкăр касса хучĕ, стакансем лартса пачĕ.

Энтрей ĕçме тытăниччен укçине кăларчĕ.

— Куна пире сакăр çын валли çеç панă та-ха, ĕçлессе Мăçтук та танах ĕçлерĕ. Мĕнле шутлатăр? Ачана кӳрентермелле мар ман шутпа. Çапла-и, тăвансем? — ыйтрĕ вăл.

— Паллах, кӳрентерместпĕр. Тăххăра пайла, — сĕнчĕ Нурулла.

Çапла килĕшрĕç те. Мăçтук укçине йăмăкне пачĕ.

— Хрестук, сан ĕç пĕтрĕ ĕнтĕ кунта. Эпир салтăнатпăр халь. Эсĕ каях, — терĕ Энтрей.

Хрестук, укçине аллинчен тухса тарас пек кăкăрĕ çумне чăмăртаса тытса, мунча пӳртекӳнчен тухма тăчĕ, Мăçтук та пырасшăннине курчĕ те пуçĕпе сĕлтсе каларĕ:

— Эсĕ мĕн тата? Юл кунтах. Çынсемпе пĕрле салтăнса çи-пуçна типĕт, — тесе хăварчĕ, хăй кӳршĕри атă-пушмак юсакан уксах Услисем патне тухса утрĕ. Вĕсем халĕ вăхăтлăха унта пурăнаççĕ-ха.

Мунчарисемшĕн вара пĕр четвĕрт эрех сахалтарах пулнă пек туйăнчĕ. Çавна май, кăшт ларкаланă хыççăн, паçăр валеçнĕ укçана пухса, тепĕр четвĕрт валли çитерчĕç. Çырткалама кирлĕ пулă валли те тупăнчĕ. Илсе килчĕç. Кайран вара кам хăçан тухса кайнине те ас тумарĕç.

Каç пулса çитсен, лавккана кукша пуçлă Антун чупса кĕчĕ.

— Сахар тете-е... атте вв-вилет... — аран-аран пĕлтерчĕ вăл.

— Ăçта, мĕнле вилет?.. — хыпăнса ӳкрĕ хуçа.

— Й-йа, мун... мунчарах.

Сахар ачаран тек нимĕн те ыйтса тăмарĕ.

— Сергей, кайрăмăр часрах, — терĕ те вăл ывăлне, пĕр самантрах лавкка алăкне питĕрсе çаклатрĕ.

Энтрей çаппа-çарамасах урайĕнче выртать. Çĕлĕкпе. Хăй икĕ аллине те сарса пăрахнă, месерле выртать. Шăлне шатăртаттарса çыртнă, куçне хупнă.

— Эх, вăт тата инкек! — Сахар нимле мар пулса кайса кукленсе ларчĕ, хăлхине Энтрей кăкăрĕ çине хучĕ, алă тымарĕсене тĕрĕслерĕ, унтан хăвăрт Сергей еннелле çаврăнчĕ те:

— Халех ăшă сĕтпе пыл, шĕшлĕ илсе кил! Часрах! — янахне чĕтретсе хушрĕ вăл.

Сергей çав самантрах мунчаран çĕмрен пек тухса вĕçтерчĕ, тепĕр темиçе минутран каялла персе те çитрĕ.

— Эпĕ çăварне шĕшлĕпе хирсе уçатăп. Эсĕ сĕт яр, пыл тумлат.

Вĕсем ĕçе пикенчĕç. Кукша пуç Антун, ним тума пĕлмесĕр, сăмсине нăш-нăш турткаласа тăчĕ. Кăштахран Энтрей шарлаттарсах хăсма пуçларĕ. Пит-куçне майĕпенех çын сăнĕ кĕре пуçларĕ.



Улăхра


Палас шывĕ, Чăваш Яшми ялне улăх-çыран вырăнĕ ытларах парас тенĕ пекех, Сахар анкарти хыçĕнчен çурçĕрелле пăрăнса пысăк çур ункă тăвать те вара кӳршĕри Кукшă ялĕ еннелле тӳп-тӳрĕ юхса каять. Шăрт пек çăра курăк тапса тухнă улăхра ача-пăча çуйхашать. Хĕл каçа кил картинче пурăнса йăлăхнă, типĕ улăм çисе касăхнă шурă, хура, ула сурăхсем, кăтра путексем, вăрăм мăйракаллă, мăн сухаллă качакасем тин çеç шăтнă курăка çивĕч шăлĕсемпе çĕр çумĕнченех кăтăртаттарса илеççĕ, пуçĕсене çĕклемесĕр, никам çине пăхмасăр, малтан мала кайса пыраççĕ. Качакасен хăйсен çемйи, хăйсен йышĕ, хăйсен автономи: вĕсем сурăхсемпе хутшăнмаççĕ, вĕсенчен чылай малта пыраççĕ. Нумайăнах та мар хăйсем, путекĕ-мĕнĕпе те çирĕм-вăтăртан ытла мар. Ушкăн пуçĕнче, виçĕ хутчен клентĕр пек пĕтĕрĕнсе айккинелле шĕвĕрĕлсе тăракан пысăк мăйракаллă пуçне мăнаçлăн каçăртса, алса пек сухалне килĕшӳллĕ сĕлтсе, малти урисене хуçлатмасăр, тӳп-тӳрĕ илтерсе, шак! шак! тутарса, вăрăм шурă çăмлă така пырать. Хăшĕ мĕнле çинине сăнать, хăй валли чипертерех савнă мăшăр суйлать вăл тейĕн. Акă така, пуçне ерипен пăркаласа, йĕри-тавра пăхса илчĕ, куштан каччă пек, тӳп-тӳрĕ тăрса, ерипен кăна Палас хĕрринелле çул тытрĕ, тин çеç ейӳрен хăтăлнă йăмралăха кĕрсе кайрĕ. Ун хыççăн ыттисем те унталла ыткăнчĕç, çурхи çĕр сĕткенĕпе тулма пуçланă йăмра тунисене кăшлама пикенчĕç. Ытла та çивĕч вĕсен шăлĕсем. Тунасене çын пуçне бритвăпа хырнă пекех хырса илеççĕ. Путекĕсем тата еплерех ĕçлеççĕ! Çирĕпленсе çитмен сĕт шăлĕпех хăва хуппине пĕр хĕрхенмесĕр çатăртаттараççĕ.

— Эй, Микуль, санăн ăйăру ăçта?! — кăшкăрчĕ вăрăм хура çӳçлĕ ача, кăвайт кĕлĕнче пиçнĕ вĕри çĕрулмине пĕр аллинчен теприн çине ылмаштарса.

— Чăнах та, качакасем ăçта?

— Ăçта пулччăр, авă, Палас хĕрринче йăмра лартаççĕ. Ачасем кăвайта пăрахса, унти çĕрулмисем çинчен манса, кĕтĕвĕпех качакасем патнелле чупрĕç. Чупмасăр, вĕсене ял çыннисем, уйрăмах ваттисем, хытă асăрхаттарнă: кам качаки йывăçа кăшлать, çавă текех улăха тухаймасть. Ку—яшмасен ĕмĕртен килнĕ йăла. Кунта ватти те, вĕтти те йывăç-курăка хисеплет, вĕсене ачашласа çитĕнтерет. Çавăнпах ĕнтĕ вĕсен ялĕ йăлтах йывăç айĕнче ларать.

Микуль, аллинчи туйине пуç çийĕн çавăрса, чи малта пырать. «Пĕтрĕм. Мĕнле асăрхамарăм пулать-ха. Эх, çав çĕрулмипе кĕрмешсех намăс курмалла пулчĕ иккен», — пăшăрханать вăл.

— Ваçка, Ваçка! — кăшкăрма пикенчĕ Микуль аякранах. Анчах така хăйĕн хуçи еннелле çаврăнса та пăхмарĕ, пуçне çаплах мăн кăмăллăн тытса, тата шаларах кĕрсе кайрĕ. Унпа юнашарах икĕ путекне ертнĕ, çурла пек майракаллă лăпсăркка хура качака пырать.

Микуль, папкасем кăларма хатĕрленнĕ хăвасене сиркелесе, «Ваçка, Ваçка, мĕн ухмахланатăн эсĕ», — текелесе, така патне чупрĕ, анчах мĕн ку?.. Така тăруках çаврăнса тăчĕ, пуçне пĕкĕртсе, сухалне мăйĕ çумне хĕссе, асар-писер мăйракаллă çамкине малалла турĕ, çирĕп урисем çине хытă тĕревленсе, пĕрре хĕрлĕ, тепре çутă курăнакан куçĕсене хуçи çине тĕллерĕ — Микуль те, ыттисем те тапах чарăнса тăчĕç.

— Ваçка, Ваçка, мĕн пулчĕ сана? Е мана паллаймарăн-и? — пашăлтатрĕ Микуль. Ача ик-виçĕ утăм малалла ярса пусрĕ, така та çаплах турĕ. Акă вĕсем, халь-халь пĕрне-пĕри тытса çурасла тăшмансем пек, хире-хирĕç тăраççĕ, пĕр-пĕрин çине çиллессĕн пăхаççĕ. Микуль Ваçка йăлисене лайăх пĕлет, пĕр урса кайсан, унран ыррине кĕтме çук.

— Тăхта, Микуль, авă, кукша Антун килет. Вăл выльăхсен чĕлхине лайăх пĕлекенччĕ, — хушша кĕчĕ пĕри. Чăн та, çак самантра Антун чупса çитрĕ. Вăл, кĕсйинчен çăкăр татăкĕ кăларса, ачашшăн: «Ваçка, Ваçка», — тесе мăкăртатса, така патнех çитрĕ. Анчах унччен те пулмарĕ, Ваçка, икĕ утăм каялла чакса, каллех урисем çине тĕревленсе тăчĕ, унтан, хĕстерсе лартнă пружинăна вĕçертсе янă пек, Антун çине сикрĕ. Кукша виç-тăватă метра сирпĕнсе кайрĕ, ыттисем чăл та пар саланчĕç. Така малтанхи çитĕнӳпе лăпланмарĕ, Антун урлă шак! шак! тутарса каçрĕ те, çине кивĕ вăрăм сăхман уртса янă ача хыççăн ыткăнчĕ. Сехри хăпнă ача, çари! çари! çухăрса, йывăç хыçне пытанма тăчĕ, анчах ĕлкĕреймерĕ. Така ăна та хăй айне туса, виççĕмĕшне хăвалама тытăнчĕ. Ачасем сехĕрленсе ӳкрĕç. Пĕри унталла, тепри кунталла чупаççĕ, урса кайнă такаран хăранăскерсем, ним тума пĕлмеççĕ.

Антун выртнă çĕртех кукшине кăтăртаттарса илчĕ те, хăвăрттăн сиксе тăчĕ, çĕтĕк сăхманĕ çинчен çыхнă пилĕкĕнчи кантрана салтрĕ, вара, така каллех хăй патнелле килнине асăрхасан, йăпăр-япăр йывăç çине хăпарса кайрĕ. Ваçка, ун патне çитсен, пуçне каçăртса çӳлелле пăхрĕ, юрать-ха улăхса кайма ĕлкĕртĕн, унсăрăн тенĕ пек, мăйракине сулкаласа илчĕ, малалла утрĕ. Анчах вăл виç-тăватă утăм та тума ĕлкĕреймерĕ — турат çинчи Антун тӳрех ун çине сикрĕ, икĕ аллипе те такана мăйракинчен çавăрса тытрĕ. Ваçка кайри урисем çине тăчĕ, пуçне силлекелесе сулкаларĕ — хăй çинчи юланутçа çĕре ывăтасшăн пулчĕ, анчах кăлăхах тăрмашрĕ: Антунăн çирĕп аллисем ăна ытлашши пăркаланма та, тапăртатма та памарĕç. Тин çеç чăн-чăн паттăр пек ахăрса çӳренĕ Ваçка, хăй çинчи кукша Антуна пăхăнса, вăл мĕн хушнине итлесе, йывăçсем хушшинчен тухрĕ, хăй хуçи умĕнче пысăк айăпа кĕнĕ пек, пуçне усса, ун патнелле утрĕ.

Ваçка çинче Антун ларса пынине курсан, Микуль вĕриленсе кайрĕ.

— Ан! — кăшкăрчĕ вăл, аллисене чăмăртаса.

Çак самантра Антунпа такана ытти ачасем çавăрса илчĕç.

— Вăт, Антун тесе тăр ăна.

— Ахальтен кукша мар ĕнтĕ вăл.

— Мĕншĕн апла каласа кӳрентеретĕи? Вăл хăй ирĕкĕпе туман-çке ăна?

Антун, хăрах аллине çаплах мăйракаран вĕçертмесĕр, така çинчен анчĕ, шĕвĕр пӳрнипе карттус хыçĕнчен кукшине кăтăртаттарса илчĕ (мур илесшĕ, хăй сисмесĕрех алă çавăнта пырать-çке!), унтан пурин çине те пăхса çаврăнчĕ те:

— Акă мĕн, ачасем. Качакасем йывăç тунисене кăшланăшăн эпир пурте айăплă. Кăвайт патĕнче айланса, эпир вĕсем пирки мансах кайнă. Çавăнпа та кун çинчен никама та пĕлтерес мар. Юрать-и? — тесе ыйтрĕ.

— Пирĕн качака çук. Эпĕ аттене каласа паратăп, — мала тухса тăчĕ пĕри.

Ун умне Вова тухса тăчĕ.

— Пĕлетĕр-и, йăмра вăл хастар йывăç. Айтăр, качакасем кăшланă вырăнсене юшкăнпа шăлса тухар. Вара пурте чĕрĕлеççĕ. Пĕри те хăрмасть. Пирĕн атте яланах çапла тăвать, — канаш пачĕ Вова,

— Тĕрĕс! — харăсах илтĕнчĕ темиçе сасă.

Ачасем, хавасланса кайса, качакасем кăшлама ĕлкĕрнĕ йывăç тунисене юшкăнпа шăлма пуçларĕç.

— Хулăнрах сĕрĕр, ачасем, хулăнрах. Акă, çапла. Пирĕн атте çапла сĕрет, — тесе, Вова юшкăна мĕнле сĕрмеллине кăтартать. Хăшĕсем пăхаççĕ ăна, хăшĕсем хăйсем тĕллĕнех ĕçлеççĕ. Вова пĕр пысăкрах йăмра патне çитсе тăчĕ, темрен тĕлĕнсе, мăн çын пекех пуçне сулкаласа илчĕ:— Э-э, кăна капла юрамасть. Кăна, авă, йĕри-таврах кăшлама ĕлкĕрнĕ. Кăна юшкăнпа сĕрнĕ хыççăн çиелтен çĕтĕкпе çыхса лартмалла. Ыран килтен илсе килетĕп, — тесе, икĕ ывăçĕпе юшкăн ывăçласа илчĕ, ăна качака хырса илнĕ вырăна лачлаттарса хучĕ.

Ачасем ĕçлесе пĕтерчĕç, аллисене çуса, улăха тухрĕç. Сурăхсене курăк çăрарах та вăрăмрах тухнă вырăна хăваласа кайрĕç, качакасене улăх варринех хӳтерсе ячĕç. Унтан каллех пурте кăвайт тавра пухăнчĕç.

— Камăн миçе çĕрулми пулнă? —ыйтрĕ Антун.

— Манăн пиллĕк...

— Манăн виççĕччĕ...

— Манăн çĕрччĕ, — персе ячĕ пĕр пĕчĕкки. Ун çине пăхса пурте кулса ячĕç.

— Çĕр мар, пин пуль, пепке, — ăшшăн кулса каларĕ пĕри.

— Пин çав, пин, — хăйĕнчен кулнине сисмесĕр, лăпкăн çирĕплетрĕ пепке.

Каллех кулса ячĕç. Антун, аллинчи туйипе кăвайт кĕлне сиркелесе, çĕрулмисене кустарса кăларма пуçларĕ.

— Ку камăн?

— Манăн.

— Ку?

— Манăн.

Ачасем вĕри çĕрулмине кĕпе аркисем çине илеççĕ те айккинелле кайса лараççĕ, сумкисенчен тăвар е çăкăр чĕлли, е пашалу кăларса, çиме пуçлаççĕ.

Вовăн кĕлре пиçнĕ çĕрулмине шутсăр çиесси килет. Анчах ăна амăшĕ çĕрулми мар, икĕ çăмарта пĕçерсе парса янă. Вовăн çăмарта çине пăхасси те килмест. Акă вăл Микуль патне пычĕ, унпа юнашар ларчĕ.

— Микуль, эпĕ сана çăмарта паратăп, эсĕ мана çĕрулми пар. Улăштаратпăр, юрать-и? — терĕ Вова, куçĕсене çĕрулми çинчен сиктермесĕр.

— Эпĕ çăмарта çиме вĕренмен çав. Пирĕн чăхсем çук, — тавăрчĕ Микуль.

— Вĕренмен пулсан, вĕренетĕн. Акă, ме. Эпĕ сана икĕ çăмарта паратăп, эсĕ мана пĕр çĕрулми çеç пар, —тесе, Вова кĕсйинчи çăмартасене кăларса Микуль умне хучĕ, анчах лешĕ илмерĕ.

— Эпир çĕрулмипе те лайăх пурăнатпăр. — Микуль хĕвĕнчен хуп-хура пашалу кăларчĕ, ăна çурмалла хуçса, пĕр татăкне Вова еннелле тăсрĕ. Вова тăруках илме именсе тăчĕ, унтан, тен, çĕрулмине те парĕ тесе, пашалу татăкне аллине илчĕ, пĕр çăвар çыртса, чăмлама пуçларĕ, часах каялла сурса кăларчĕ.

— Микуль, ан çи эсĕ ăна. Акă, ман çăкăра та, çăмартасене те, çĕрулмине те хăвах çи. Манăн çиес килмест, — тесе, Вова хутпа чĕркенĕ çăкăрне те тăлăх ача умне кăларса хучĕ.

Çак самантра Шурти касран улăх еннелле пĕр лав шăвăнса тухрĕ. Лавăн икĕ енĕпе икĕ çын пырать, урапа çинче тата виç-тăваттăн лараççĕ. Кунта нимĕнле çул таврашĕ те çук, ăçта кайма тухнă пулать-ха вĕсем?

— Ачасем, ку пулăç Хĕлип тете лаши. Лавпа юнашар пыраканĕ — Хĕлип тете, —сиксе тăчĕ Антун.

— Ăçта каяççĕ вĕсем?

— Мĕнле ăçта? Пулла каяççĕ. Улăхри кӳлĕсене темĕн чухлĕ пулă пӳлĕнсе юлнă, — ăнлантарчĕ кукша.

Ачасем тавлашма пуçларĕç.

— Айтăр эпир те унта каятпăр.

— Хĕлип тете усал вăл. Каялла хăваласа ярĕ.

— Мĕншĕн хăвалатăр? Унăн кӳлли мар.

— Кайрăмăр!

Улăхри кӳлĕ ейӳ чакса кайнă хыççăн тăрна куçĕ пек тăрăлса ларнă. Хĕрринче мĕн тĕпне çитиех витĕр курăнать, шаларах вара, тарăнланса пынăçемĕн, тĕксĕмленсе, хуралса пырать. Унтан тĕм-хура курăнма пуçлать.

Хĕлип мучи лашине кӳлĕ патне çитиччен пĕр аллă-утмăл метрта чарчĕ. Ыттисем урапа çинчен яштах! сиксе анчĕç, сĕрекене майлаштарма пуçларĕç. Хĕлип мучи, аллине çĕклесе, тем каларĕ те пĕр-пĕчченех кӳлĕ хĕррине пырса тăчĕ, кукленсе ларса, аллине шыва чиксе пăхрĕ. «Сивĕрех, анчах кĕтме юрамасть. Кая юлсан, каю шăтать, пĕр пулăсăр та тăрса юлма пулать. Ытла тăрă. Малтан шыва пăтратмалла. Пулăсем серекене курми пулччăр», — мăкăртатрĕ вăл хăй тĕллĕн.

Пулăçсем чăлхи-çăпатисене салтса хыврĕç, çара уран юлчĕç, анчах кĕпи-йĕмĕсене хывмарĕç. Сĕрекене тăсса, апла-капла виçсе пăхрĕç.

— Сĕреке çакăн тăршшĕ тепĕр иккĕ пулсан, тӳрех пĕтĕм пулла сĕтĕрсе кăларма пулатчĕ те, ну, юрĕ, урăхла майлашăпăр, — сăмах хушрĕ Хĕлип мучи. Вăл пĕрне лаша тилхепине тата урапа çинчи вĕрене илсе килме хушрĕ. Вара тилхепене сĕреке аврин пĕр вĕçне, вĕренне тепĕр вĕçне çыхса лартрĕç, çав хушăрах сĕрекен аял енне çыхнă чул татăкĕсене тĕрĕслесе тухрĕç.

Сĕрме пуçларĕç. Пĕрремĕш хутĕнче темиçе пулă çеç çакланчĕ, анчах та кӳлĕ тавра чупкаласа çӳрекен ачасем сĕреке хĕррипе каялла таракан пулăсене аванах курчĕç.

— Хĕлип тете, пулăсем каялла тараççĕ!

— Темĕн чухлĕ унта!

— Пĕлĕт пекех! — кăшкăраççĕ вĕсем.

Тата ик-виçĕ хутчен сĕтĕрсе кăларнă хыççăн кӳлĕри шыв пăтранма пуçларĕ. Халĕ ĕнтĕ кашни сĕрмессерен виç-тăватшар витре пулă кăлараççĕ. Ачасем суйлама пулăшаççĕ.

— Ваккисене хăвăр валли илĕр. Кăвайт çинче пĕçерсе çийĕр, —тет вĕсене хĕпĕртесе кайнă Хĕлип мучи.

Çапла, Хĕлип мучипе унăн кӳршисем икĕ-виçĕ сехет хушшинчех пĕр лав пулă турттарса кайрĕç. Хаваслă ачасем пулă пĕçерме кăвайт патне васкарĕç.

  
   Виҫҫӗмӗш сыпӑк


   «Выçă вилем те... пуçтарма каймастăп»


Тутар Яшмин çурçĕр енчи вăрăм урамĕ тăвалла хăпарса каять. Çӳлтен икĕ кустăрмаллă урапа туртнă йĕкĕт анаталла анать. Хăй йĕп-йĕпе тар пулнă, кивелсе кайнă кĕпине йӳле янă, урисене аран сĕтĕрсе утать. Урапи çинче—пĕр тулли михĕ. Тепринне, çурри яхăн çеç тулнине, анине те çыхман. Ăна тулли михĕ çумне тĕртĕнтерсе лартнă. Урапа хыçĕнче — хĕрача. Çине вăл кантăр пирĕнчен çĕленĕ улача кĕпе тăхăннă, тĕсĕ кайнă хура саппун çакнă, пуçне кăвак çитсă тутăр çыхнă, пански чăлха çинчен пушăчĕ сӳслене пуçланă çăпата сырнă, аллинче — тутăхса кайнă тимĕр витре. Хĕрачан тутăрĕ айĕнчен шурă çамки çине кăтраланса тухнă сарă çӳç пайăркисем, тап-таса сенкер куçĕсем, çинçешкерех тӳрĕ сăмси, тăпăл-тăпăл пĕчĕк тути ун çийĕнчи тумтирĕпе ниепле те килĕшеймеççĕ. Апла пулин те куçа ачашлакан кăмăллă пит-куçĕпе хăва пек пиçĕ кĕлетки, тӳрĕ те кĕрнеклĕ урисен ярăнуллă утти ăна çав-çавах ытарайми хитре кăтартаççĕ.

Урапа туртса пыракан çинçешке вăрăм йĕкĕт — Хветутăн аслă ывăлĕ Мăçтук, хыçалтан пыраканни унăн йăмăкĕ Хрестук пулчĕç. Урама кĕрсенех Мăçтук чарăнса тăрса çамки çинчи тарне шăлчĕ. Хрестук тутар килĕн çил хапхинчен кĕрсе кайрĕ. Ана хирĕç шалпар хĕрлĕ йĕм пĕççисене кăларса янă вăтам çулхи хĕрарăм йывăç пушмакпа шаплаттарса тухрĕ.

— Хветут кызы мăн-и? Ярар, ярар, [[I,596]], —тесе, тутар хĕрарăмĕ Хрестук аллинчи витрине илсе кĕрсе кайрĕ, кĕçех унпа чăп-тулли сĕлĕ çĕклесе тухрĕ. — Мăни, чеçерке кирек булыр. [[I,597]], —тесе, вăл витрине Хрестука тăсса пачĕ.

— [[I,598]]—тав туса, хĕр урама тухрĕ, тетĕшĕпе инкĕшĕ ку сĕлле халиччен ахалех выртса пынă пушă миххе пушатрĕç.

— Мĕнле ырă хĕрарăм. Туллиех панă. Ыттисем те ун пек пулсан, аптăрамăттăмăрччĕ те, — хĕпĕртесе мăкăртатать Хрестук.

Ку таврара йăли çавăн пек. Пĕр-пĕр кил çунса кайсан е урăх мĕн те пулин çавăн пек инкеке пула çука юлсан, çак çемье таврари ялсене пуçтарса çӳреме тухса каять. Лаша пуррисем лашапа, лашасăррисем кустăрмаллă урапапа ял-ял тăрăх çӳреççĕ. Кам мĕнпе пултарать, çавăнпа пулăшать вĕсене. Пĕри тырă, тепри çăнăх, виççĕмĕшĕ çĕрулми е мĕн те пулин çие тăхăнмалли парать, хăшĕ-пĕрисем «хамăрăн та çук» тесе, каçару ыйтнă пек айăплăн пăхаççĕ те хĕрхенсе ăсатса яраççĕ.

Мăçтукпа Хрестук та çав йăлапах пуçтарма тухнă. Вĕсем халĕ Кĕçĕн Палас тăрăхĕнчи Хирти Пăвара пулнă та яла таврăнаççĕ. Хирти Пăвана кунтан хир урлă тӳрĕ каякан урапа çулĕпе шăпах сакăр çухрăм пулать. Çула май, тен, тулман миххе тултарăпăр-и тесе, вĕсем кӳршĕри Тутар Яшминче те пуçтарас терĕç. Кунта пĕлекенсем нумай, тен, ытларах та парĕç. Чăнах та, акă, пĕрремĕш çуртрах вĕсене пĕр витре сĕлĕ пачĕç. Ах, ытла та йывăр-çке вăл çын патне пушă витрепе кĕрсе мĕн те пулин ыйтасси! Анчах мĕн тăвăн-ха, чĕрĕллех шăтăка кĕрсе выртаймастăн.

Хрестук, пушă витрине сулкаласа, хирĕçри çурт еннелле утрĕ. Çапла вăл урама хирĕçлĕ-мĕреслĕ каçса çӳрерĕ. Пĕрисем çĕрулми, теприсем, ывăçласа, ыраш пачĕç. Хăш-пĕрисем чей те ĕçтересшĕн пулчĕç, анчах Хрестук лармарĕ, тав турĕ те тепĕр кил еннелле васкарĕ. Çурчĕ кусен тĕреклĕ, ултă кĕтеслĕ. Йĕри-тавра кăшт-кашт йывăç та пур. Çӳллĕ вырăсла хапхине пĕлтĕр çеç тутарнă. Хĕр шаккаса-туса тăмарĕ, калинккен чакак хӳри пек мăкăрăлса тăракан тимĕр пускăчĕ çине пусрĕ те, алăкĕ хăйне хăех чĕриклетсе уçăлса кайрĕ. Анчах Хрестук ăна-кăна тавçăрса илме те ĕлкĕреймерĕ, ун çине кил хушшинчи хуп-хура йытă сиксе ларчĕ те тулама пуçларĕ. Сехри хăпнă хĕр пĕтĕм вăйран çари-и! çухăрса ячĕ. Мăçтук питĕ хăвăрт ун патне талпăнса çитрĕ. Те вăрăм çынран хăраса кайнипе, те хуçи кăшкăрса тăкнине илтсе, йытă çавăнтах, каялла тапса сиксе, кĕлет айне чăмрĕ. Халĕ те ăна-кăна тавçăрма пултарайман Хрестук юпа пек шак хытса тăчĕ. Тетĕшĕ:

— Вит кĕпӳне, — тесе асăрхаттарсан çеç вăл хăй çине тинкеререх пăхрĕ те, вăтаннипе ĕнтĕ, йытă çурса антарнă кĕпипе ӳтне хуплас вырăнне витрине аллинчен лаштах ӳкерчĕ, икĕ аллипе те питне, куçĕсене хупласа ĕсĕклесе йĕрсе ячĕ, хăвăрт çаврăнса урама тухрĕ, урапа çинчи михĕ çине выртса, кăшкăрса йĕме пуçларĕ.

Шакла пуçне укапа тĕрленĕ тӳпеттей, çине шалпар шурă кĕпепе хура шăлавар, урине сарă атă тăхăннă мулла, пĕчĕк çеç шап-шурă сухалне сăтăркаласа:

— Эй, алла... Эй, алла писмилля, — тесе мăкăртатрĕ. Мăçтук, мулла çине пăхмасăрах, йăмăкĕ пăрахса хăварнă пушă витрине илсе каялла çаврăнса утрĕ. Калинкки хупăнсан, картишĕнче каллех йытă хăрлатса вĕрни илтĕнчĕ.

Урапа патне пырсан, Мăçтук хăлхине йăмăкĕн чĕререн тарăхса тухакан сăмахĕсем ыраттарса кайрĕç:

— Çуртсăр пурăнам-и, выçă вилем-и, хăть чĕрĕллех шăтăка кĕрсе выртам-и те, — тек пуçтарса çӳреме тухмастăп! Юлашки кĕпесĕр тăрса юлтăм. Халь мĕн тумалла ĕнтĕ манăн?! Ăçта кайса кĕмелле?!

Хрестукăн чунĕ çапла тулашса тăвăннă вăхăтра вĕсем патне çăмăл урапа кӳлнĕ лаша çитсе чарăнчĕ. Учĕ самăр, кӳлмелли хатĕрĕсем чĕнрен, урапи çине утă-улăм сарнă та, ăна йĕрлĕ-йĕрлĕ паласпа чĕркесе, меллĕ ларчăк тунă. Ун çинче çутă сенкер куçлă, урисене вĕр-çĕнĕ сăран атă, пуçне ула кепка тăхăннă йĕкĕт ларать. Мăçтукпа Хрестука асăрхасан, вăл урапа çинчен сиксе анса вĕсем патне пычĕ. Ку Сергей пулчĕ иккен. Вăл Хирти Пăвана ашшĕпе пĕртăван аппăшне леçме кайнă та халĕ пушăллах килне таврăнать.

— Чим-ха, кӳршĕсемех пултăр-çке! Сывлăх сунатăп сире, — тараватлăн сăмах хушрĕ вăл.

Хĕр çавăнтах ĕсĕклеме чарăнчĕ, анчах вăтаннипе пуçне çĕклеме те хăяймарĕ. Унтан кĕпине йытă çурнине ас турĕ те, пĕтĕм çан-çурăмĕ вут пек тĕлкĕшме пуçларĕ. «Курмарĕ-ши хуть? Ах, ма килсе тухрĕ-ши пĕрех хут?»— тесе, аллисемпе кĕпине хуплама тăчĕ.

Йĕкĕт çакна асăрхарĕ-ха, хăйне те темле аван мар туйăнса кайрĕ, çапах та йăпатса лăплантарма хăюлăх çитерчĕ çитерчех.

— Ан кулян, Хрестук. Уншăн эс айăплă мар-çке. Юрать-ха, хăвна амантса пĕтермен, — терĕ йĕкĕт чунтан тухакан сасăпа.

Хрестук кăштах пуçне çĕклерĕ те, Сергей çинелле, тем айăпа кĕнĕ пек, именчĕклĕн пăхса илчĕ. Çак самантра хĕр ăна тĕнчере çук илемлĕ пек курăнчĕ. Вăл çийĕнчех ним сăмах калама та пĕлмерĕ.

— Мăçтук, пуçĕнчен кайса тыт-ха лашана, — терĕ Сергей Мăçтука, учĕ малалла утса кайма тăнине курса.

Мăçтук, лаша умне пырса, ăна йĕс тӳмеллĕ йĕвенĕнчен çавăрса тытрĕ.

— Питĕ курса калаçас килет санпа, Хрестук, — шăппăн мăшăлтатса каларĕ хĕре Сергей. —Каçхине, тĕттĕм пуласпа, курнăçăпăр-и? Эпĕ лавкка крыльци çинчен хунарпа виçĕ хутчен çутатса илетĕп те сан пата каçатăп. Ан хăра эсĕ. Эпĕ тем усалпа мар. Юрĕ-и?

Хĕр пичĕ, именнипе, чие çырли пек хĕрелсе кайрĕ, куçне çĕрелле тартрĕ те:

— Темле-çке. Хăрама хăрамастăп-ха эпĕ санран. Эсĕ ырă çын, пĕлетĕп. Çапах та... — терĕ вăл.

— Ну, мĕн-ха тата? Хамăр кăна пĕр-пĕрне куратпăр. Çын умĕнче те мар. Юрĕ-и, Хрестук?

— Юрĕ, эппин, — пуçне пушшех те усса килĕшрĕ хĕр. Йĕкĕт чĕри кăртах сиксе илчĕ. Май пулсан, вăл çак ытарайми чечек пек хĕре самантрах урапи çине лартĕччĕ те ăна, хăй çумне ăшшăн-ăшшăн çупăрласа, таçта тĕнче хĕррине çитичченех вĕçтерсе кайĕччĕ.

— Чим-ха, Палас урлă мĕнле каçасшăн эсир? —пĕр кĕтмен çĕртен ыйтрĕ Сергей.

— Пĕлместпĕр-ха, темле... — хăюсăррăн тавăрчĕ хĕр. Сергей лавĕ патне утса пычĕ.

— Акă мĕн, Мăçтук. Капла Палас урлă каçаймастăр эсир.

— Темле çав... Тем тумалла ĕнтĕ...

— Çапла тăватпăр. Михĕсене ман урапа çине хуратпăр та, хăвăр урапăра манăннинчен кăкаратăр. Хăвăра та хам лавпа лартса каçаратăп.

Сергей, лашана каялла тĕртсе чакарса, Хрестук патне пычĕ. Хĕр çак хушăра хăйне йĕркене кĕртме ĕлкĕрнĕ ĕнтĕ. Вăл кĕпе çурăкне саппунĕ айĕнче курăнмалла мар туса çыхнă, тутăрне те тӳрлетнĕ. Сергей тулли миххе çĕклесе хăй урапи çине кайса хучĕ, тулли маррине те çавăнтах майлаштарса лартрĕ. Унтан тĕкмелле урапана пысăккинчен кăкарчĕç, хăйсем тулли лав çине улăхса ларчĕç. Çак халлĕнех вĕсем Хрестуксем пурăнакан уксах Усли килĕ тĕлне çитсе чарăнчĕç.

Лавкка чӳречинчен сăнаса тăнă Тарье ывăлĕ вăр-вар ĕçленине курса, пĕрре савăнчĕ, тепре хăраса та кайрĕ. «Каччă пулчĕ те-ха, анчах...» Унăн пуçĕнче паллă мар шухăшсем пăтранчĕç.



«Эс мана пурнăçа ăнланма вĕрент»


Паçăр, кăнтăрла, Сергей хăйне «эпĕ лавкка крыльци çинчен хунарпа виçĕ хутчен çутатса илетĕп» тенĕ хыççăн, Хрестук самантлăха та канăç тупаймарĕ. Ана паян хăй ĕмĕрĕнче чи пуçласа йĕкĕт хăйпе тĕл пулса калаçма чĕнет. Эппин, кĕçĕрхи каç ун ĕмĕрĕнче пĕрремĕш хут каччăпа курнăçмалла. Никам çук, никам илтмен çĕрте. Мĕн калаçма пĕлмелле-ши унпа, йĕкĕтпе? Тата мĕнлерех калаçмалла? Хĕрĕн хăйне мĕнле тытма пĕлес пулать-ши ун пек чухне?

Каç пуласса кĕтнĕ май Хрестук пĕр вĕçĕмех çав шухăшсемпе асапланчĕ. Халĕ ĕнтĕ вăл хăйне ача шутĕнчен тухса хĕр пӳне çитнĕ пек туйрĕ. Лара-тăра та пĕлмерĕ: пĕрре пӳрте кĕчĕ, тепре картишне тухрĕ, унтан каллех кĕчĕ, каллех тухрĕ, — ниçта та хăй валли вырăн тупаймарĕ. Пĕрре унăн хăвăртрах каç пултарасси килчĕ, çав хушăрах хĕвел анса ларассинчен те хăрарĕ. Çапах та, каç пулнă-пулманах, лавкка енчен хунар виçĕ хутчен çуталса илессе канăçсăррăн кĕтме-сăнама пуçларĕ...

Сергейсен пӳртĕнче вуннăллă лампа çуталса кайсан, Хрестук хăй сисмесĕрех кăкăрне чăмăртаса тытрĕ, темшĕн çак самантра ăна чĕри кĕç-вĕç тухса тарас пек туйăнчĕ. Ытла та вĕри, ытла та вăйлă пуль çав унăн чĕри. Хрестук калинкке алăкĕнчен тухмарĕ, аслăк хыçĕпе çаврăнса, пӳртĕн çурçĕр енне пырса тăчĕ. Кунта йывăç-мĕн çук, йăлтах уçă. Картине те пулин пĕтĕмпех пăр ишсе-çĕмĕрсе кайнă. Лавкка крыльци те кунтан тĕлме-тĕлех курăнса ларать.

Чим-ха, мĕн пулчĕ вара ку? Крыльца тĕлĕнчен урамалла виçĕ хутчен тем тăршшĕ кĕлте пек вăрăм çутă ӳкрĕ те çухалчĕ. Хрестук кунашкал çутта нихçан та, ĕмĕрĕнче те курманччĕ-ха. Хунар çути унашкал пулмалла мар-çке. Хĕр, куçа усал курăнмарĕ-ши тесе, çӳçенсе илчĕ. Çак вăхăтра вăл хăй патнелле хура мĕлке çывхарса килнине асăрхарĕ.

— Хрестук, кунта-и эсĕ? —тенине илтсен çеç чĕри лаштах кайнă пек пулчĕ.

— Кунта, Сергей. — Хĕр, пӳрт çумĕнчен уйрăлса, темиçе утăм малалла ярса пусрĕ.

— Ырă каç пултăр сана, Хрестук, — терĕ те шăппăн йĕкĕт хĕрĕн вут пек пĕçерекен аллине çупăрласа чăмăртарĕ.

Хрестук ним калама та пĕлмерĕ, аптăранă енне:

— Эпĕ питĕ хăрарăм, — тесе хучĕ. — Камран? Манран-и?

— Çу-ук, çутăран хăрарăм. Унашкаллине нихçан та курман та.

— Эппин кăтартăп. Кунта мар, лере. Палас хĕрринче, — тесе, Сергей хĕре анаталла ертсе кайрĕ. Пĕр самантлăха вĕсем ним шарламасăр пычĕç. Çыран хĕррине çитрĕç. Аялта шыв шăнкăртатса юхни илтĕнет. —Çĕрле шыв мĕнле юхнине кăтартам-и?

— Кăтарт.

Сергей кĕсйинчен темĕнле шăвăç коробка кăларчĕ, тӳме пекки çине пусрĕ те, шыва кĕлте пек çутă ӳкрĕ.

— Мĕн вара ку, Сергей? Мĕнле çутатать вăл? — тĕлĕнсе ыйтрĕ хĕр.

— Кĕсъе хунарĕ теççĕ ăна. Краççынпа мар, электричество токĕпе çутатать, — ăнлантарчĕ йĕкĕт.

Хрестук «электричество», «ток» сăмахсене хăй ĕмĕрĕнче пуçласа илтет.

— Çутатса пăхатăн-и? —евĕккĕн ыйтрĕ йĕкĕт.

— Çĕмĕрсе пăрахăп та...

—Çĕмĕрĕлмест вăл. Акă тыт та çапла ак çак тӳме çине пус— Сергей, хĕрĕн пуç пӳрнине тытса, ăна хунар коробкинчи тӳми çине пустарчĕ — çутă тепĕр çыран çинех ӳкрĕ.

— Эккей, тамаша, тĕнчере тем те пур иккен, — шалтах тĕлĕнчĕ хĕр.

— Унпа тĕттĕм чухне çӳреме лайăх. Хамăр çула çутатас-и?

— Çутат.

Вĕсем Хрестуксен йăмрисем çумĕпе тăвалла утрĕç. Çулне электричество хунарĕ çутатса пычĕ.

— Сергей, капла аван мар. Çын курсан, тем калĕ. Сӳнтер, —хушрĕ Хрестук.

— Юрĕ эппин, — йĕкĕт хунарне сӳнтерсе кĕсйине чикрĕ. — Ăшă та-çке сан аллусем, Хрестук.

— Пĕлмесп. Сана çапла пек-и? —Хĕр хăй ухмахла ыйту панине çийĕнчех туйса илчĕ.

— Çав тери. Аллусем çеç мар, эсĕ ху та çав тери çепĕç. Çӳçӳ те, куçусем те. Туту тата ав епле, —ыталама тăчĕ йĕкĕт хĕре.

— Сергей, эс ухмах темĕн-и мана? — тăруках улшăнса ыйтрĕ хĕр.

— Мĕншĕн? Хрестук, эсĕ чăнах та ытарма çук хитре. Эпĕ сана...

— Тăхта, Сергей. Итле. Эпĕ халиччен çын хушшинче пулман, йĕкĕтпе те калаçса курман. Кăна хăвах аван пĕлен. Эсĕр пуян, эп вара... — Хĕрĕн сасси тытăнчăклăрах тухрĕ.

— Çын мулпа мар, чунпа пуян пулни лайăх, Хрестук, — çавăнтах лăплантарчĕ ăна йĕкĕт. — Эсĕ акă шăпах çавăн пек ырă чунлă...

— Эсĕ мана вилĕмрен çăлтăн, Сергей. Эпĕ ĕмĕр парăмлă сан умăнта. Эсĕ ăслă, ырă кăмăллă йĕкĕт. Вĕрент-ха эсĕ мана çынсем хушшинче мĕнле пулмаллине, вĕрент вĕсемпе мĕнле калаçмаллине. Пурнăçа мĕнле ăнланмаллине вĕрент. Манăн хамăн та çын çинче çын пек пулас килет. Каччă шухăша кайса тăчĕ.

— Сергей, ма чĕнместĕн эсĕ? Эпĕ ыйтатăп санран. Ĕмĕр кун пек пурăнмалла мар ман. Манăн ăслă çынсем хушшинче пулас, пурне те пĕлес килет. Эсĕ мана ан юрат. Эс мана юратма пултараймастăн. Кăна лайăх пĕлетĕп эпĕ. Эсĕ мана пурăнма, пурнăçа ăнланма вĕрент. Вара сана ĕмĕрне те манмăп.

— Каçар, Хрестук. Эсĕ тĕлĕнмелле хитре çеç мар, тĕлĕнмелле ăслă та иккен, — хулпуççийĕнчен çепĕççĕн ачашласа илчĕ ăна Сергей.

Вĕсем Палас çыранĕ хĕррипе хуллен, шăкăл-шăкăл калаçса утрĕç.



Хветут систерет


Çурхи шыв-шур кайса пĕтсен, çу пуçланас умĕн, ялти каçсем ытла та тĕттĕм пулаççĕ. Куçран чиксен те курăнмасть. Хресчен килĕсенче çунакан «чĕп куçĕсем» вара çавнашкал каçсенче аякранах курăнаççĕ. Çул çинчи çынна çывăхрах, юнашарах пек туйăнаççĕ вĕсем, тепĕр чухне алă тăссан та алă çитмелле пек, анчах çук çав, чип-чипер куçсемех улталаççĕ иккен сана. Тем чухлĕ утсан та часах çитейместĕн-ха эсĕ çав çутăсем патне.

Кĕçĕрхи каç та çавнашкалах пулчĕ. Çине пĕрмеллĕ кивĕ сăхманне уртса ярса, Хветут урама тухрĕ. Ял — шăпах. Кăçалхи шавлă çуркунне унта пĕр чун хăварми таçта юхтарса кайнă тейĕн. Икĕ аллипе те туйи çине таянса, чылайччен тинкеркелесе тăчĕ Хветут: итлерĕ, йĕри-тавра пăхкаларĕ. Ăш-чикĕ Упа авăрĕнчи шыв пек пăтранать халĕ унăн, сайра сухалĕ чĕтрет, кăмăлĕ пусăрăнчăк.

Мĕн тумалла-ши унăн? Ăçта кайса кĕмелле-тĕр ултă çынлă çемьепе? Чирлĕ арăмĕ темиçе çул ĕнтĕ хĕн курать, кĕçĕн ывăлĕпе тепĕр хĕрĕ ытла та çамрăк. Аслă ывăлĕ Мăçтук çитĕннĕ те-ха, унпа пĕр çулхисем авланса çемьеллĕ пулнисем те пур, ку акă халиччен те нимĕнле ĕçе те хăнăхаймарĕ. Ака-сухана çӳреме лаши пулман, пуртă-пăчкă ĕçне вĕренмен. Кĕлетки пур та, çапах сулхăнра, хĕвел тивмен çĕрте ӳснĕ курăк пек халсăр. Пĕр шутласан, ун пек арçын пулнинчен пулманни аванрах. Паян, йытăпа пулнă мыскара хыççăн, Хрестук та кутăнланчĕ, ашшĕне куçранах: «Тек вилсе выртсан та пуçтарма каймастăп», — тесе хучĕ.

Тăрать ун-кун пăхкаласа Хветут. Шухăшлать. Анчах пурпĕр нимĕн те шухăшласа кăлараймасть вăл. Çынсем халь-халь ака çуракине тухаççĕ, çĕре сухаласа тырă акма пуçлаççĕ. Хветутăн, ав, кĕрсе-тухма çурт-йĕрĕ те, уя кайма лаши те, ларса сума ĕни те, хире шуратма вăрлăхĕ те çук. Вĕсен пĕр шурă качакапа тĕм хура кушаксăр пуçне урăх нимĕн те çук...

Урам вĕçĕнче пĕр йытă хаяррăн йынăшса уласа ярсан, Хветут шартах сикрĕ. «Яла кашкăрсем анаççĕ пулас», — вĕçсе иртрĕ ун пуçĕнче шухăш. Çакна çирĕплетнĕ пекех, çав самантрах унта та кунта йытăсем уласа вĕрнĕ сасăсем хăлхана килсе кĕчĕç. Алăксем уçăлса-хупăнни илтĕнме пуçларĕ. Яланах çапла: йытăсем улама тытăнсан, хресченсем, картишĕсене тухса, выльăхсем чиперех тăнине, алăксене мĕнле питĕрнине тĕрĕслеççĕ.

Хветут хăлхисене чăнках тăратрĕ, хăйне хăй те ĕненмесĕр, сылтăм алă лаппине хăлхи çуначĕ хыçне хурса тăнлама пуçларĕ. Çапла, йăнăшмасть вăл. Сахарăн кĕтесри витинче сыснасем çуйăхаççĕ. Çуйăхаççĕ кăна та мар-ха, тулашаççĕ, хартлатаççĕ, пĕр-пĕринпе урса кайнă пек çапăçаççĕ. Картиш урлах карса хунă пăралукран сăнчăрпа кăкарнă йытти пĕр вĕçĕнчен тепĕр вĕçне хăрăлтатса чупать, каçăхса кайсах уласа вĕрет. «Мĕн пулнă вара кусене? Хăйсем мĕншĕн тухмаççĕ? Е Сахар Пăвана тавар илме кайнă-ши?»— шухăшларĕ Хветут. Унтан, мĕн пулсан мĕн килет тесе, урам урлă хăвăрт кăшăлтатса каçрĕ те çурт умĕнчи решетке карта урлă карăнса, вăрăм туйипе чӳречерен шаккама тапратрĕ.

— Кам унта? — ыйхăллă сасăпа ыйтрĕ Тарье, крыльца алăкĕ патне пырса.

— Эпĕ-ха, Тарье, Хветут. Яла кашкăрсем аннă пулмалла. Ытла пит çуйăхаççĕ сирĕн сыснасем. Йытă та вĕрет... Çавăнпа килсе калас терĕм... — илтрĕ хуçа арăмĕ.

Çав самантрах вара Тарье хăлхине сыснасем витене ишсе антарас пек чĕтрентерсе хартлата-хартлата çапăçни, йытă ниçта кайса кĕрейми талпăнса вĕрни пырса кĕчĕ. Мĕнле япала-ши ку? Мĕншĕн урса кайнă вĕсем? Кун пек пулакан марччĕ-çке. Умра апат пулсан, сысна нихçан та тулашмасть. Килте-çуртра чипер, лăпкă пулсан, йытă та канлех выртать.

— Кĕр-ха, Хветут, кĕр, — тесе, Тарье крыльца алăкне пырса уçрĕ. Хăй пĕр самантрах хунар çутса тухрĕ. Вĕсем сысна вити патне пычĕç. Вите, тĕреклĕ пулин те, халь-халь йăтăнса анас пек кисренет. Йытă ниçта кайса кĕрейми унталла туртăнать. Сыснасем чăнах та урсах кайнă тейĕн: хартлатаççĕ, пĕр-пĕрин çине сике-сике лараççĕ, шăлĕсене шатăртаттараççĕ...



Хĕр чăрсăрлăхĕ


— Сергей, илтместĕн-и, сирĕн килте темле шăв-шав пуçланнă.

— Илтетĕп. Атя-ха, кайса пăхар. — Йĕкĕт, хĕре аллинчен тытса, хăвăрт васкаса утса кайрĕ. Урам варринче чарăнса тăчĕç, итлерĕç.

— Чим-ха, Хрестук, эпĕ халех. — Сергей крыльца çине хăпарса çухалчĕ, кĕçех каялла тухрĕ. — Тăхта, — терĕ те кӳрше чупрĕ. Кăштахран Энтрее илсе тухрĕ.

— Атя эсĕ те, Хрестук, юрать-и? — хĕр патне чупса пычĕ Сергей.

Вĕсем крыльцаран кĕрсе картишне анчĕç. Хрестука курсан, ашшĕ тĕлĕнсех кайрĕ.

— Атте, эпĕ сан хыççăнах каçрăм. Ан çиллен... Энтрей вите патне пычĕ, итлерĕ.

Çак самантра чăмăрĕпе ыйăхлă куçĕсене йăваласа, ун-кун пăхкаласа, картишĕнчи пӳртрен Мирун персе тухрĕ. Вăл нимĕн те ăнланаймарĕ-ха.

— Кашкăрсем унта. Сыснасем кашкăрпа çапăçаççĕ, — пĕлтерчĕ Энтрей.

— Кашкăр? Аçтан кашкăр пулма пултартăр-ха унта? Алăксене те, хапхасене те питĕрнĕ. Ниçта нимĕнле шăтăк çук. Карташ хӳми урлă кашкăр мар, чăх-чĕп те вĕçсе каçаймĕ. Тата сысна витин алăкĕ те питĕрĕнчĕк. Витен урайĕ те, маччи те пур.

— Мĕн тумалла-ши, Энтрей? —çавăнтах хыпăнса ӳкрĕ Тарье.

— Ытти выльăхсем пурте витере-и?

— Пурне те хупнă, — амăшĕ вырăнне хуравларĕ Сергей.

— Эппин, тимĕр сенĕк тупса пар-ха мана. Ыттисем пурте алкумне кĕрсе алăксене хупăр, — хушрĕ кӳршĕ.

— Энтрей тете, эпĕ те санпа пĕрле юлатăп. Сергей, мана валли те сенĕк тупса кил-ха, — калаçăва хутшăнчĕ Хрестук.

— Мĕн, хăвна ху чикĕнесшĕн мар пуль те? —йĕкĕлтесе илчĕ Энтрей.

— Мĕншĕн хама? Кашкăра чикетĕп! — çирĕппĕн тавăрчĕ хĕр.

— Кашкăр вăл сан пек ухмах мар, хăйне тăруках чиктерес çук.

— Курăпăр унта хăшĕ ухмаххине.

Сергей виçĕ сенĕк çĕклесе килчĕ. Хĕр çавăнтах ун аллинчен пĕрне тытса илчĕ.

— Улăм, ыраш улăмĕ пур-и, Сергей? — ыйтрĕ Энтрей, сенĕке илсе.

— Пур-çке.

Сергей кĕçех вите умне пĕр çĕклем ыраш улăмĕ килсе пăрахрĕ.

Те çынсем шавланине илтсе, сысна витинче шăп пулчĕ, йытă та лăпланчĕ.

— Сергей, эс вите çумне таянтарнă чикмек çине улăхса тăр-ха. Хăрамастăн пулсан. — Хрестук еннелле çаврăнчĕ Энтрей, —эсĕ крыльца çинче тăр. Кашкăр çывăхарах пырсан, епле пулсан та куçĕсенчен лектерме тăрăшăр. Эсир, Тарьепе Хветут, алкумне кĕрĕр-ха. Питĕрсех илĕр. Атту пӳрте кĕрсе кайĕ те...

— Тен, эпĕ кунтах юлам, Энтрей, — сăмах хушрĕ Тарье.

— Кĕр, кĕр. Сансăр та аптăрамастпăр.

Пурте кӳршĕ хушнă пекех турĕç. Энтрей шăлавар кĕсйинчен шăрпăк кăларчĕ, сулахай аллине пĕр ывăç ыраш улăмĕ илсе, чĕртсе ячĕ. — пĕтĕм картиш çуталса кайрĕ. — Астăвăр, уçатăп! — кăшкăрчĕ вăл.

— Малтан Чикана вĕçертсе ямалла марччĕ-и? — ыйтрĕ Сергей.

— Вĕçерт, — кĕскен тавăрчĕ Энтрей.

Сергей хăйĕн тăватă ураллă тусне ачашласа илчĕ, унтан мăйĕнчен йăлине вĕçертсе ячĕ. Чикан çавăнтах вите алăкĕ патне ыткăнчĕ.

Энтрей аллинче çунакан улăмпа вите еннелле утса кайрĕ, алăкне уçма ĕлкĕрчĕ кăна—лерен тем пысăкăш кашкăр вăркăнса тухрĕ. Энтрей сыснасене тухма памарĕ— алăка çавăнтах каялла питĕрсе илчĕ.

Пуçланчĕ вара! Пăру пысăкăш Чикан тӳрех кашкăр çине сиксе ӳкрĕ, анчах лешĕ ун хырăмĕ айĕнченех йăпшăнса тухса крыльца патнелле ыткăнчĕ. Унтан хапха çине сикрĕ, вите патне чупса пычĕ, чикмек тăрăх хăпарма пуçларĕ. Паçăрах хатĕрленсе тăнă Сергей тимĕр сенĕкне хĕрлĕн-симĕссĕн йăлтăртатакан кашкăр куçĕсем çинелле тĕллесе печĕ, анчах лектереймерĕ. Сенĕк кашкăрăн хӳри чиккине тăрăнса ларчĕ. Çапах та вăл ăна-кăна туймарĕ те тейĕн. Сергей аттинчен каплаттарса илсе тулама пуçларĕ, ун урлă сиксе каçасшăн пулчĕ, анчах ĕлкĕреймерĕ — Чикан ăна хӳринчен çатăрласа çыртрĕ те аялалла сĕтĕрме пуçларĕ. Кăштах тĕркĕшкелесе тăнă хыççăн виççĕшĕ те çĕре пĕтĕрĕнсе ӳкрĕç. Сергей, самантрах сиксе тăрса, Энтрей патне чупрĕ, ун аллинчи сенĕке ярса тытрĕ.

Чикан, çăварĕнче татăлса юлнă кашкăр хӳрипе чыхăнса, пĕр самантлăха аптăраса тăчĕ. Çав хушăра кашкăр темиçе хутчен картиш тавра чупса çаврăнчĕ. Ун хыççăн хӳри патĕнчен тăрăнса ларнă сенĕк сĕтĕрĕнсе пырать. Пĕрре унта, тепре кунта пырса сикрĕ вăл, анчах ниçта та çăлăнăç тупаймарĕ. Хрестук малтанах çухалса кайнăччĕ-ха, халĕ ак хăйне алла илчĕ, кашкăр çывхарасса кĕтме пуçларĕ.

Çак самантра хапха умне лав çитсе чарăнчĕ. Сахар, картишĕнчи вут çутине курса тата унти шăв-шава илтсе, шăналăк витсе вĕренсемпе урлă-пирлĕ каркаласа çыхнă лавĕ çинчен ялт! кăна сиксе анчĕ те крыльца çине чупса хăпарчĕ, шалти карлăк урлă ывтăнса каçса, картишне анса та тăчĕ. Вăл виçĕ-тăватă утăм тума ĕлкĕричченех алкум айĕнчен вăркăнса тухнă кашкăр ун çинелле ыткăнма тăчĕ, анчах ĕлкĕреймерĕ — Хрестук аллинчи сенĕк вĕçĕ ун куçĕнчен кĕрсе пуçĕ витĕрех тухрĕ. Урса кайнă тискер чĕрчун çав-çавах парăнасшăн пулмарĕ-ха, хаяррăн ӳлесе, Сахар еннеллех талпăнчĕ. Хрестук, темле йывăр пулин те, аллисене сенĕк авринчен вĕçертмерĕ, кашкăр хыççăнах сĕтĕрĕнсе пычĕ. Кашкăр ерипен пĕтĕрĕнсе ӳкрĕ, унтан, юлашки хут йынăшса, урисене тăсса ячĕ те текех хускалмарĕ, вилчĕ.

— Маттур, Хрестук, турă сывлăх патăрччĕ сана, — тесе, Сахар пĕр аллипе Хрестука, тепринпе Сергее ыталаса тытрĕ, Чикана ачашлама та манмарĕ.

— Мĕн пулса иртрĕ кунта? — ыйтрĕ юлашкинчен хуçа. Сысна витине кĕрсен, йăлтах паллă пулчĕ. Сахар, шăрши аван мар тесе, сысна тислĕкне картишне кăларасшăн пулман, витен пахча енне пысăк мар чӳрече каснă. Çав чӳречене хупласа тăма, çӳлтен, икĕ тăпсаран чӳрече пысăкăш алăк çакнă. Тислĕк тасатнă чухне çав алăка çӳлелле çĕклесе çекĕлпе çаклатаççĕ. Кайран, çекĕлĕнчен вĕçертсен, алăк тăпсасем çинче çакăнса юлать те чӳречене хупласа лартатъ. Ун çинчен, шанчăклă пултăр тесе, шалтан сăлăп ярса хураççĕ. Нимĕн те калаймăн, пуçпа шухăшласа тунă ăна Сахар. Сысна тислĕкне тӳрех пахчана кăларать, çав хушăрах витене уçăлтарать. Анчах хальхинче тахăшĕ çав 'алăк сăлăпне яма маннă. Çĕрле пулсан, вите патне кашкăр йăпшăнса килнĕ, тислĕк купи çине улăхса, пуçĕпе алăка тĕртсе уçнă та — шала, сыснасем патне, сикнĕ. Тăпсасем çинче çакăнса тăракан алăк çавăн чухне каялла хăй вырăнне анса ларнă, кашкăр вара ниçтан та тухма пултарайман.

Сахар, арăмĕн аллинчи хунара илсе, сыснасене тĕрĕслесе тухрĕ. Пĕринне кашкăр сылтăм хăлхине çурри таран çыртса татнă, теприн ĕнси патĕнчен юн юхать.

— Тарье, марлĕпе йод илсе кил-ха часрах, — хушрĕ хуçа.

Тарье çавăнтах витерен тухса чупрĕ.

Сыснасене, яланхи пекех, паян та Мирун апатлантарчĕ, тислĕкне те вăлах тасатрĕ. Аслăк çинче çăмарта пухнă хыççăн шăллĕсем сысна вити чӳречинчен тухмалла вылянине курчĕ-ха Сергей, лавккана çын нумай килнипе кайса тĕрĕслеме çеç ĕлкĕреймерĕ, кайран мансах кайрĕ. Мирунĕ ытти выльăхсемпе айланчĕ. Шăварчĕ, апат пачĕ, витесене хупрĕ.

Сыснасен суранĕсене йодпа сĕрсе çыхнă хыççăн Сахар, никам çине те пăхмасăр:

— Витере юлашкинчен кам пулнă? —тесе ыйтрĕ.

— Кунта эпĕ айăплă, атте. — Ун умне пырса тăчĕ Сергей.

Ашшĕ, ывăлĕ çине хунар çути ярса, унăн сенкер куçĕсенчен пăхрĕ. Ыттисем, Сахар ывăлне хĕнесе тăкасран хăраса, айккинерех пăрăнчĕç. Пурте шыв сыпнă пек шăп пулчĕç.

— Маттур, пĕчĕк шăллусене хӳтĕлеме пĕлетĕн пулсан, çын пулать санран. — Сахар, пĕвĕпе хăйпе тан ывăлне ыталаса çурăмĕнчен, пуçĕнчен лăпкаса илчĕ. — Халĕ лава кĕрт те, тавара подвала антарăр.

Сергей, ашшĕ ытамĕнчен вĕçерĕнсе, хапхана кайса уçрĕ — лаша хăех картишнелле утса кĕчĕ.

— Эсир, кӳршĕсем, кĕрĕр халь манпа пĕрле, —кил хуçи картишне тухакан крыльца еннелле утрĕ, ун хыççăн —кӳршĕсем. Хрестук вырăнтах тăнине курсан, Сахар ун еннелле çаврăнчĕ те:

— Эсĕ те атя, Хрестук, — терĕ кăмăллă сасăпа.

— Тавах, Сахар тете. Эпĕ кĕрем мар.

— Тавне сан мар, манăн каламалла. Атя тенĕ.

Хрестук, аванмарланса, Сергей çинелле пăхса илчĕ. Йĕкĕт аллине сулса пӳрте кĕме сĕнсен, хĕр те ыттисем хыççăн утрĕ.

Сахар хăнасене ларма сĕнчĕ те хăй лавккана тухмалли алăкран кĕрсе кайрĕ. Юлнисем, хуçа шухăшне ăнланмасăр, пĕр-пĕрин куçĕнчен пăхрĕç.

Тарье сĕтел хатĕрлерĕ. Вĕрекен сăмавар çĕклесе килчĕ. Ун çинче, вăрăм сăмсинчен пăс кăларса, чечеклĕ чейник чĕтренкелесе илет. Унтан вĕри яшка, шаркку, çăкăр, кашăксем... Пӳртре чĕлхене çăтса ямалла ырă шăршă сарăлчĕ.

Акă Сахар та килсе кĕчĕ. Аллинче тутăрпа чĕркенĕ самаях пысăк çыхă. Вăл тӳрех Хрестук патне пычĕ:

— Юрататăп санашкал харсăр хĕрсене. Маттур. Кашкăртан хăрамарăн, ман пурнăçа та çăлтăн пулсан, санран çын пулать. Ме ак сана уншăн кĕпелĕх пусма, чечеклĕ тутăр, майра чăлхи, калуш. Санăн ĕçлеме вăй-хал та, хăюлăху та, лайăх çи-пуç тăхăнма сăну-пуçу та пур, — тесе, Сахар япаласене хĕр еннелле тăсрĕ.

— Тавах, Сахар тете. Ĕмĕр манмăп. — Хрестук, ун аллинчи çыхха илсе, алăк патнелле пĕр утăм турĕ.

— Килсе çӳре. Пирĕн кунта сан валли те ĕç тупăнать. 

Хĕр, пурне те пуç тайса, пӳртрен тухрĕ.

— Хрестук, эсĕ-и? — илтрĕ вăл крыльца çине тухнă-тухманах йĕкĕтĕн çепĕç сассине. — Ну, мĕн терĕç сана унта?

— Эпĕ сире мĕнле тав тумаллине те пĕлместĕп, Сергей. Аçу мана хаклă парнесем пачĕ, — ăшшăн пăхса илчĕ хĕр каччă çине. — Халĕ каям-ха эпĕ. Капла иккĕн тăни аван мар. Тем калĕç тата...

— Тепре хăçан тĕл пулăпăр?

— Хăçан калатăн, çавăн чухне. Сахар тете мана çав тери ăшă сăмахсем каларĕ.

— Мĕн терĕ?!

— Вăл мана сирĕн пата килсе çӳреме хушрĕ. Сан валли те ĕç тупăнать терĕ.

Хрестук кайрĕ. Сергей вăл урам урлă каçса килне кĕричченех ун хыçĕнчен пăхса тăчĕ. Унтан, вăрт! çаврăнчĕ те, темле, хальлĕхе хăй те пĕлмен çĕкленӳллĕ туйăмпа, картишне чупса анчĕ, тетĕшĕпе пĕрле лав çинчи ещĕксене çĕклеме пуçларĕ. Хальхинче йывăр ещĕксем те çăмăл пек туйăнчĕç ăна...



Çывăрмалăх ĕçленĕ паян


Сахар арăмĕ еннелле çаврăнчĕ те:

— Тарье, сăмах хутаçĕн уççине пар-ха. Паянхи кун ячĕпе пултăр, — терĕ.

— Юрать. Халех эпĕ.

Тарье пĕр самантрах сĕтел çине тулли кĕленче пырса лартрĕ. Сахар икĕ черккене эрех тултарчĕ, хăй валли пĕр стакан чей ячĕ. Ĕçрĕç.

— Пĕлетĕн пулсан, Сахар Петровчă, манăн паян виçĕ хутчен мунча кĕме тиврĕ. Малтанах Сергей пырса чĕнсен, унтан — вите патне çитсен, кайран — кашкăра курсан, — юптарма пуçларĕ Энтрей.

— Çапла вара, çавăншăн виçшер черкке ĕçмелле тесшĕн-и?

— Çапла, тĕрĕс сăмах, Сахар Петровчă. Ăçтан-ха эсĕ çын шухăшне куçран пăхсах тавçăратăн? — хĕпĕртесе ӳкрĕ Энтрей.

— Çыннăн пуçĕнче мĕн — куçĕнче те, чĕлхинче те çавах. Акă мейĕр, ĕçĕр, çийĕр. Паян эсир чăнласах пысăк ĕç турăр. —Сахар эрех кĕленчине Энтрейпе Хветут умнерех шутарса лартрĕ.

— Пĕр шутласан, тĕлĕнетĕп санран, Сахар Петровчă. Сан вырăнта пулсан, эпĕ кашни кун хĕвел çути курмиччен сыпмалла. Мĕн çитмест-ха санăн? Чăх сĕчĕ çукки кăна вĕт.

— Вăл та пултăрччĕ тетĕп, Энтрей, çавăнпа ĕçместĕп, — терĕ те хуçа, Хветут еннелле çаврăнчĕ. — Эпĕ выçкăн çын мар, Хветут. Нушу пысăк халь сан, ăнланатăп. Эпĕ сана акма вăрлăх, сухалама лаша, плугпа сӳре те парăп. Тавах-ха турра, ĕçрен ютшăнмастăп эпĕ, ачасене те мĕн пĕчĕкренех ĕçе хăнăхтарса пыратăп. Куратăр пулĕ-ха, тепри ман вырăнта пулсан, ик-виçĕ тарçăпа пурăнмалла. Эпĕ ак аптрамастăп, пурнăçа хам çемьепех саплаштарса пыратăп.

— Сахар Петровчă, ил-ха ман Мăçтука. Ака-суха вăхăтĕнче вăл та хирте пултăр тетĕп-çке. Кайран — хуçалăхра айлантăр. Ĕçĕ сан вунă çын валли те çитет, — сĕнчĕ Хветут.

— Мĕнех, кăмăлĕ пулсан, килтĕр. Ĕçлени — урам тăрăх йытă хăваласа чупни мар. Хырăмĕ те тутă пулĕ, çи-пуçĕ те майлашăнĕ. Эпĕ хам ĕмĕрте пĕр кун та ĕçлемесĕр ирттермен. Ачасене те çавнах хăнăхтаратăп. Пĕлетĕр-çке, эпĕ ялта чи чухăн хресчен ачи пулнă. Юрĕ, ыран вăрлăх илме каç вара, Хветут. Хăçан та пулин, пуйсан, тавăрса парăн. Мăçтукпа Хрестук хальлĕхе ман патăмра пулччăр. Кӳршĕлле. Çывăрма килех çӳрĕç. Вĕсем ман патăмра ĕçлени çинчен кăна калаçса ан çӳре.

— Çук, çук, калаçмăп, Сахар Петровчă. Вăт турă, ĕмĕр манмăп сана. Емĕрӳ вăрăм пултăрччĕ, — текелесе, Хветут сĕтел хушшинчен тухрĕ.

Энтрей кĕленче тĕпне юлнă эрех çине куç хĕррипе пăхса илчĕ, анчах кӳршипе пĕрле унăн та тăмах тиврĕ.

— Эпĕ Советра та, комбедра та тăмастăп. Унта ман пеккисене кĕртмеççĕ. Совета илес пулсан, унта эсĕ мĕнле пурăннине ахалех пĕлеççĕ, Хветут. Сан пек шар курнă çынсене патшалăх çурт-йĕр çавăрма укçасăрах вăрман памалла. Касма, пĕренисене ял-йышпа турттарса килме ниме тумалла пулать. Кайран, кунта илсе çитерсен, куç курĕ унта: пĕри пĕр ĕçпе, тепри тепринпе пулăшĕ. Асту, хĕле кĕриччен çурт лартмаллах санăн. Совета кай. Кирлĕ хучĕсене хам та çырса пама пултаратăп. — Хветута ас пачĕ Сахар.

Сахар кӳршĕсене ăсатнă хыççăн крыльца карлăкĕ çине пырса таянчĕ, шухăша кайрĕ. Тулта пăч-тĕттĕм. Шăп. Унта-кунта çеç, тăрсан-тăрсан, йытă сассисем илтĕнеççĕ. Шухăшлать Сахар. Казаков Совета чĕнтерни те, паян Пăвара илтнĕ хыпарсем те, кĕçĕр витене кашкăр кĕни те — пурте канăç памаççĕ ăна.

Çак вăхăтра аллине хунар тытнă Сергей картлашка тăрăх хăпарчĕ.

— Атте, кашкăр тирне сӳсе кĕлет стени çумне тăсса çакрăм, тушкине йытта патăм, — пĕлтерчĕ вăл.

Сахар ывăлне пуçĕнчен ачашласа илчĕ.

— Эх, ывăлăм, мĕнле çын пулăттăнччĕ-ши эсĕ?

— Мĕншĕн апла калатăн, атте? — тĕлĕнчĕ Сергей.

— Илтрĕн-и, йытăсем вĕреççĕ?

— Илтетĕп-çке.

— Малашне, ачам, икĕ ураллă йытăсем пирĕн çине вĕрме пуçлĕç, икĕ ураллă кашкăрсем тулама тытăнĕç. Вĕсем тăватă ураллисенчен хăрушрах. Кая юличчен мĕн те пулин шухăшласа тупмаллах пирĕн.

— Атте...

— Атя, çывăрар кĕрсе. Çывăрмалăх ĕçленĕ паян.

  
   Тӑваттӑмӗш сыпӑк


   Кӳрентерчĕç


Ĕнерхи тĕркĕшӳсем хыççăн кунĕ паян шăпăртах иртрĕ. Тӳперен хĕвел пăхрĕ, тӳлек çил вĕрсе тăчĕ. Акă каç та пулчĕ. Çурхи илемлĕ каç. Хăрушла шыв-шурсем, мăкăрич ĕçкисем, каçма мыскарисем шавласа иртнĕ хыççăн вăл халĕ уйрăмах лăпкă пек туйăнать.

Çакăн пек каçсенче Чăваш Яшми çамрăкĕсем килте хупăнса лармаççĕ. Кашни урамри хĕрсем ушкăнăн-ушкăнăн хăйсем хăнăхнă вырăнсене — ĕлĕкрех аппăшĕсемпе мăн аппăшĕсем пуçтарăннă çуртсем умнех — пухăнаççĕ. Кунта вĕсен вăрăм саксем пур. Сакĕсене çуса-тирпейлесех тăраççĕ. Çитĕннĕ хĕрсем лараççĕ, çамрăккисем, çывăрма кайиччен, ура çинчех тăраççĕ, аслисем юрланине, вăйă каланине итлеççĕ, хăйсем те майĕпен-майĕпенех вĕсем пек пулма хăнăхса пыраççĕ. йĕкĕтсем кайрантарах пыраççĕ, хĕрсене хуткупăс е балалайка каласа пĕрер ташлаттараççĕ те урăх урамсене каяççĕ. Çапла вĕсем çур çĕр иртиччен ялти мĕнпур урамсене çитме ĕлкĕреççĕ, хăшĕ-пĕрисем хăйсен чун варлийĕсем çумĕнче ларса юлаççĕ, иккĕмĕш-виççĕмĕш автанчченех килĕсене саланмаççĕ.

Сергей çитĕнсе урама туха пуçласан, Паласкас йĕкĕчĕсем, хĕрсем патне кайиччен, лавкка умĕнче пуçтарăнакан пулчĕç. Кунта вĕсем вăхăта ахаль ирттермеççĕ. Сергей, лум хулăнăш тимĕре икĕ йăмрапа пĕрлештерсе турник тунă та, йĕкĕтсем кунта хăйсен вăйне, пултарулăхне кăтартма тăрăшаççĕ. Çтаппан пуринчен те ăстарах иккен. Вăл турник çинче алă вĕççĕн тăват-пилĕк хутчен çаврăнса илме пултарать. Турник çывăхĕнчех пĕр пăт, икĕ пăт таякан пукансем выртаççĕ. Чылайăшĕ вĕсемпе вăй виçеççĕ— кам миçе хутчен çĕклеме пултарать? Кĕлет умĕнчи чикмеке те манмаççĕ. Кунта çамрăксем икĕ алла харăс ывăтса, кам пĕр канмасăр миçе картлашка хăпарма пултарнине тĕрĕслеççĕ.

Çак хăйне манерлĕ спорт площадкине Турикаспа Шуртикас йĕкĕчĕсем те килеççĕ. Сергей ĕçрен пушансан вара пурте пĕрле хĕрсем пухăннă вырăналла хускалса каяççĕ. Сахар пӳрчĕ патĕнче юрлама, такмак таврашĕ калама хăяймаççĕ вĕсем, виç-тăватă çуртран иртсен тин юрласа яраççĕ.

Яланхи йăлапа, кĕçĕр каç та вĕсем лавкка патне пуçтарăнчĕç. Сергей тухасса кĕтсе, хăшĕ турник, хăшĕ чикмек патĕнче, хăшĕ пукансем йăтса хăйсен вăйĕсене виçрĕç.

— Сергей, кĕçĕр пире Совета пыма каланăччĕ, — пĕлтерчĕ Çтаппан комсомолец, йĕкĕт килĕнчен тумланса тухсан. — Комсомолра тăманнисене те пыма сĕнчĕç.

— Кама-кама? — ыйтрĕ çамрăк лавккаç. — Камсем каларĕç?

— Чăвашсемпе тутарсем кĕрешнĕ чух кунта Казаковпа Михаля тете килсе кайрĕç. Çавсем.

— Вĕсем аттене те чĕннĕ. Ыран пыма хушнă, — пĕлтерчĕ Сергей. —Çав çапăçу пиркиех пулĕ-ха. Атьăр, пурте пĕрле каяр эппин.

Кайрĕç. Çитрĕç. Ыттисемпе пĕрле Мăçтукпа Хрестук та пычĕç. Сĕтел хушшинче Казаковпа Степанов, Карачăм, Долотов тата майралла тумланнă хĕр лараççĕ. Майралла тумланни хура çӳçне хыçалалла тураса вырттарнă та, сапаланса каясран авăнчăк пуçтури лартнă. Сăмси шĕвĕр. Хуп-хура пысăк куçĕсемпе çамрăксем çине кăмăллăн пăхкаласа илет. Вĕсем Паласкас çамрăкĕсенчен маларах пынисемпе калаçаççĕ. Çĕнĕрен килнисене сывлăх сунчĕç, ларма сĕнчĕç. Кĕçех темиçе çамрăк çитсе кĕчĕ. Вĕсем хушшинче хĕрсем те пур.

Казаков тăчĕ, çӳçне тураса якатнă май пӳлĕмри çамрăксем çине тинкерсе пăхрĕ.

— Юлташсем, кунта, сирĕн хушăра, эпир чĕнмен çамрăксем те пур иккен, — тесе пуçларĕ вăл Сергее асăрханă хыççăн.

Çавăнтах кăтра Уçăп сиксе тăчĕ. Вăл вăтам пӳллĕ, кăвак куçлă, çырă çӳçне самаях вăрăм ӳстернĕ, тăп-тăп йĕкĕт.

— Сахар ачине, Сергей лавккаçа, эпир пухăва чĕнмен. Çавăнпа та ăна тухма ыйтатпăр. Улĕмрен те ăна комсомолецсемпе çамрăксен пухăвĕсене çӳреме чаратпăр, — çивĕч çĕçĕпе каснă пек касса хучĕ вăл.

Уçăп — Сергей ашшĕпе пĕртăван Хĕлипĕн ывăлĕ. Вĕсем тач тăвансем пулин те, туслă пурăнмаççĕ, ашшĕсем те хутшăнмаççĕ. Мункун эрнинче çеç, çынсенчен аван мар тесе, ĕрете пĕрле çӳреççĕ. Унта та пĕр чĕлхе тупаймаççĕ. Ыттисем шăкăлтатса калаçаççĕ, Хĕлип вара, каяш чĕпĕ пек, уйрăм ларать. Сахар ун çывăхĕнче чарăнса та тăмасть, ячĕшĕн курка тытса парать те: эсир ĕçĕр, çийĕр, савăнăр, манăн ĕçсем пур-ха тесе, сĕтел хушшине лармасăрах тухса каять.

Уçăп çапла каласан, пурте Сергей еннелле çаврăнса пăхрĕç. Йĕкĕт пĕрре хĕрелсе, тепре шуралса кайрĕ, анчах аптăраса ӳкмерĕ:

— Эпĕ лавккаç мар-çке, унăн тарçи теме юрĕ-и, тен.

— Пĕлетпĕр эсĕ мĕнле тарçине. Комсомола кĕресшĕн мар-и тата? — йĕкĕлтерĕ Уçăп.

— Мĕн вăл комсомол? — ыйтрĕ Сергей.

— Комсомол-и? Çакнашкал кулак чĕпписемпе кĕрешекен вĕри чĕреллĕ, таса чунлă çамрăк, — тавăрчĕ Уçăп.

— Тен, манăн чĕре санăннинчен те вĕрирех, санăннинчен те тасарах пулĕ. Аçтан пĕлен эс ăна? — хирĕç хуравларĕ Сергей.

— Пĕлетĕп. Улми йывăççинчен аякка ӳкмест.

— Тепĕр чухне аяккалла та кусса каять. Сăмахран, йывăçĕ çыран хĕрринче ларать пулсан.

— Сахарăн ун пек йывăç çук. Пурте айлăмра лараççĕ.

— Вăл саншăн Сахар мар, Сахар тетӳ пулать. Тете тесе калас темесен, Захар Петрович. Сан аçупа ман атте пĕр варта выртнă. Эппин, эсĕ ху та çав йывăçранах. Намăсу ăçта-ши санăн? — çаптарчĕ Сергей.

Казаков, кăкăр кĕсйинчен кăранташ кăларса, сĕтеле шаккаса илчĕ:

— Çитрĕ. Эпир кунта эсир ятлаçнине итлеме пухăнман. Пирĕн паян пысăк ĕçсем тумалла. — Матвей Александрович çумĕнче ларакан юлташĕпе тем пăшăлтатса илчĕ те çапла пĕлтерчĕ. — Паянлăха Сергее пухуран тухма ыйтатпăр. Малашне курăпăр унта.

Нимĕн те ăнланман çамрăксем унăн-кунăн пăхкаласа илчĕç. Хăмач пек хĕрелсе кайнă Хрестук ура çине сиксе тăчĕ.

— Сергее мĕншĕн кăларса ямалла вара? Юрать-и пĕлме? — ыйтрĕ вăл, йăлкăшакан сенкер куçĕсене Казаков çине тĕллесе.

— Хрестук, ăна кайран ăнлантарса парăпăр. Ларах, — хушрĕ Матвей Александрович.

— Тĕрĕс мар хăтланатăр. Уçăп юррине юрлатăр, — терĕ те Сергей пӳлĕмрен тухрĕ, урам кĕтессине çитсен, тăпах чарăнса тăчĕ. Вăл халь хăйне çĕр тĕпне анса кайнă пек, çак аслă тĕнчере пĕр-пĕччен тăрса юлнă пек туйрĕ. Çывăхрах хĕрсем юрлани те, тепĕр урамра хуткупăс нăрăлтатни те ун хăлхине кĕмерĕ. «Мĕне пĕлтерет-ха ку? Кама мĕн усал тунă эпĕ? Мĕншĕн ыттисенчен ытлашши пултăм?..»—канăçсăррăн тăвăнса шухăшларĕ йĕкĕт, анчах нихăш ыйтăвĕ çине те хурав пама пĕлмерĕ. Сасартăк ашшĕ каланă сăмахсем аса килчĕç. «Малашне, ачам, икĕ ураллă йытăсем пирĕн çине вĕрме пуçлĕç. Икĕ ураллă кашкăрсем тулама тытăнĕç. Вĕсем тăватă ураллисенчен хăрушăрах», —тенĕччĕ вăл ĕнер. Чăнах та, тăватă ураллă кашкăра Хрестукпа иккĕшĕ сенĕкпе чиксе вĕлерме пултарчĕç-ха. Кунта, акă, икĕ ураллă тăванĕ ун çине тăватă ураллă йытăран та хытă вĕрчĕ. Юлашкинчен ăна тухса кайма хушрĕç. Вăл ним тума та пултараймарĕ. Мĕне пĕлтерет ку япала? Мĕн тумалла?..

Çапла асапланса-аптăраса тăнă хушăра Сергей палланă сасса илтех кайрĕ.

— Сергей...

Ку Хрестук пулчĕ. Вăл йĕкĕт умне пырса тăчĕ.

— Ан пăшăрхан, Сергей. Вĕсем сана кăларса ячĕç пулсан, эпĕ те унта юлмарăм. Тухрăм та килтĕм акă. Пĕлетĕп, аташаççĕ вĕсем. Уçăп кураймасть сана. Çавă йĕкехӳре пек пăтратать, — йĕкĕте йăпатма пуçларĕ хĕр.

Сергей аптăраса тăчĕ. Вăл куçĕсене пĕр сиктермесĕр Хрестук çине пăхрĕ.

— Аслă хĕр эсĕ, Хрестук. Тавах. Çапах та кĕр. Итлесе лар. Кайран каласа парăн. Эпĕ сана лавкка крыльци çинче кĕтетĕп.

— Тинех каялла кĕме аван мар-çке...

Çак самантра урама паçăр сĕтел хушшинче ларнă çара пуç майра чупса тухрĕ.

— Христина! Христина Лаптева! Ăçта эсĕ? Кĕр каялла! Кĕр!

— Кĕр, Христина. Сана чĕнет. Эпĕ кĕтетĕп сана, — терĕ те Сергей айккинелле пăрăнчĕ.

Çара пуç майра Хрестук патне пычĕ.

— Паллашар. Мана Мария тесе чĕнеççĕ. Мария Федотовна, — тесе, вăл сылтăм аллине хĕр еннелле тăсрĕ. Хрестук пĕр-пĕринпе çапла паллашмалли йăлана пĕлмерĕ, аптăраса тăчĕ, майра:—Паллашар, кӳр аллуна, — тесен тин алă пачĕ.

Мария Федотовна Хрестука каялла илсе кĕчĕ.



Йыш ӳсет


Пуху малалла тăсăлчĕ.

— Михаля тете, кăштах ху çинчен каласа пар-ха. Ку таранччен ăçта пулнă эсĕ? Мĕн туса çӳренĕ? — ыйтрĕ пĕри.

Степанов ура çине тăчĕ. Кăйкăрăнни пек çивĕч куçĕсемпе çамрăксем çине тинкерсе пăхрĕ.

— Мĕнле калас-ха. Малтан эпĕ граждан вăрçинче пултăм. Унтан политучилищĕрен вĕренсе тухрăм, çарти пĕр чаçре комсомол организацине ертсе пытăм. Унтах хăварасшăнччĕ мана, анчах чун тăван яла туртрĕ. Мăй таран ĕç-çке кунта. Уçман çерем. Пирĕн акă сирĕнпе пĕрле çав çереме уçма тивет. Ялта çĕнĕ пурнăç тумалла. Ыттине кайрантарах каласа парăп. Каламаллисем ман çав тери нумай. Паян пирĕн кунта ĕçлĕ калаçу-ха. — Степанов председатель еннелле çаврăнчĕ. — Хальлĕхе çитет те пулĕ, Матвей Александрович. Ытти ыйтусене сӳтсе явăпăр, — Михаля хăй вырăнне ларчĕ.

— Эппин сире çакна пĕлтерем, юлташсем. Михаил Степанович кăçал хамăр ялта учительте ĕçлеме пуçлать. Вăл Ленинла партин членĕ, большевик, — терĕ те Казаков, юнашар ларакан хĕр çине кăтартрĕ. — Ку — Мария Федотовна, сирĕншĕн çĕнĕ çын. Вăл та пирĕн ялтах учительте ĕçлеме тытăнать.

— Чăвашла пĕлет-и? —ыйтрĕ пĕри, кĕтесре лараканни.

— Хĕр-и, арăм-и? — интересленчĕ тепри.

— Ăçтисем?

Казаков ыттисемпе пĕрле кулса илчĕ те учительница еннелле çаврăнчĕ.

— Мария Федотовна, ку ыйтусене хăвăр кăна хуравлама пултаратăр пулĕ, — терĕ. — Тархасшăн.

Мария Федотовна ура çине тăчĕ, пуç турине илсе, çӳçне хĕстеререх лартрĕ те кулам пекки турĕ.

— Чăвашах-ха эпĕ. Кӳршĕ районтан. Качча кайман, хăçан каясси е кама каясси те паллă мар-ха, — терĕ вăл кулса. Унтан тăруках çирĕп сасăпа калаçма пуçларĕ. — Çапах та, хĕрсем питĕ сахаллăн килнĕ пирĕн пухăва. Хăрах алăри пӳрнесемпе шутласа кăларма пулать. Совет влаçĕ пире те арçынсемпе тан правасем панă, хĕрсем. Пухусене çӳреме ан вăтанăр. Тухса калаçма та ан именсе тăрăр. Малашне пухăва хăвăр тантăшăрсене те илсе килĕр. Комсомола кĕрĕр. Пурте пĕрле ĕçлеме пуçлăпăр. Хăюллăрах çеç пулăр.

Учительница нумай калаçмарĕ, ларчĕ. Виç-тăватă çын алă çупанçи турĕç.

— Пирĕн паянхи пухăвăн пĕрремĕш ыйтăвĕ вăл, юлташсем, — малалла калаçма пуçларĕ Казаков. — Ялти комсомол организаци умĕнче тăракан задачăсем. Тепри— çамрăксене комсомол ретне илесси.

Комсомолецсемпе пĕрле пухăва чарусăр чĕлхе-çăварлă çамрăксем те килнĕ иккен. Вĕсем ыйту хыççăн ыйту пама пуçларĕç.

— Мĕн вăл комсомол?

— Мĕншĕн кĕмелле унта?

— Комсомолецсене шалу тӳлеççĕ-и?

— Комсомола кĕрекенсен табак туртма юрать-и?

— Авланма ирĕк параççĕ-и?

— Чиркĕве çӳреме юрать-и?

Ыйту çине ыйту тăкăнчĕ, унта та кунта йăхăлтатса кулни илтĕнчĕ.

— Кунта, юлташсем, выляма мар, ĕç тума пухăннă эпир. Çавăнпа та çăвар карма юратакансене шăпланма ыйтатăп. Ытах кăмăл пулмасан, ун пеккисем тухса кайма пултараççĕ. Чармастпăр. — Казаков кăштах тăхтаса тăчĕ. Виç-тăватă йĕкĕт чăнах та тухса кайрĕ.

— Хĕрсем кĕтсе ывăнчĕç пулĕ пире, — тесе хăварчĕ пĕри, ыттисем шăпăртах пулчĕç.

— Юлташсем, пирĕн умра питĕ кирлĕ ыйтусем тăраççĕ. Шутласа пăхăр-ха хăвăрах. Паян-ыран тенĕ пек çуракине тухмалла. Мукаçей кĕлетĕнче, ав, пĕр кĕренкке тырă та çук. Акă, сирĕн хушăра Мăçтукпа Хрестук лараççĕ. Ейӳ вăхăтĕнче нимсĕр тăрса юлчĕç. Мĕн тумалла-ха вĕсен? Совет влаçĕ çĕр пачĕ-ха вĕсене, анчах вăрлăхсăр мĕн акса хăварăн-ха ун çине?

— Пире Сахар Петровчă парать, — персе ячĕ Мăçтук.

— Вăл парĕ-ха, уншăн çичĕ хут тире сӳсе илмесен, — хушса хучĕ Казаков.

— Паллă. Çĕрĕ çурмалла пулать. Тата ăна акса-вырса, çапса-кĕртсе памалла, — тăруках хăюланса кайрĕ Мăçтук.

— Куртăр-и мĕнле? — çынсем çине тĕллесе пăхрĕ председатель. — Совет влаçĕ пулнăранпа миçе çул иртрĕ, эпир, ав, çаплах çурмалла актаратпăр, кайран хамăр выçă ларатпăр. Хветут Лаптев пек çемьесем ялта татах та пур. Халĕ ялсенче пайпа ĕçлекен кооперативсем уçмалла. Захар Петрович вара çаплах хăй лавкка тытса тăрать, таварĕсене темиçе хут ӳстерсе сутать. Темĕн чухлĕ ĕç, юлташсем. Хамăрăн вулама-çырма вĕренмелле, çав хушăрах ыттисене те вĕрентмелле. Юрă-ташă, драма кружокĕсем йĕркелемелле, хут пĕлменлĕхе пĕтермелле.

Пĕри алă çĕклерĕ те:

— Ыйтма юрать-и? — терĕ.

— Тархасшăн.

— Матвей Александрович, калăр-ха, эсир хăвăр кам, комсомолец-и, партиец-и? — тесе ыйтрĕ, унтан çапла хушса хучĕ. — Эсир ан çилленĕр, чăннине пĕлес килет.

— Эпĕ Ленин партийĕн членĕ. Акă, комсомола çырăнăр-ха, лайăх ĕçлесе пырсан, сире те парти ретне илме пуçлатпăр, — теме çеç ĕлкĕрчĕ Казаков, паçăрхи йĕкĕт:

— Мана çырăр! —тесе кăшкăрчĕ.

— Мана та çырăр!

— Мана та!

— Юлташсем, комсомол ретне «мана çырăр!» тесе кăшкăрнипе илмеççĕ. Акă, пирĕн кунта хут та, кăранташ та пур. Пĕрерĕн килĕр те, заявленисем çырса, алă пусса парăр, — ăнлантарчĕ Казаков.

Тăхăр йĕкĕт заявлени çырса пачĕ. Хĕрсем шарламарĕç. Мария Федотовна Хрестук патне пычĕ.

— Христини, эсĕ ма çырмастăн тата? Ыттисенчен ан юл ĕнтĕ, — çепĕççĕн сĕнчĕ вăл.

— Эпĕ ыран калăп сире. Кĕçĕр шухăшласа пăхам-ха, — терĕ хĕр.

— Юрĕ эппин, шухăшласа пăх. Комсомола кĕресси ирĕклĕ япала, — терĕ учительница, тепĕр хĕр патне пырса калаçма пуçларĕ.

Комсомола çырăннисем пухурах юлчĕç, ыттисем саланчĕç.

Тăхтав вăхăчĕпе усă курса, Уçăп Хрестук хыççăнах ыткăнса тухрĕ, хĕрпе юнашар утма пуçларĕ.

— Хрестук, — терĕ вăл ачаш сасăпа. Хĕр, шартах сиксе, чарăнса тăчĕ.

— Хрестук, манăн калаçмалли пур санпа, — теме çеç ĕлкĕрчĕ йĕкĕт, Хрестук çавăнтах:

— Манăн санпа ним калаçмалли те çук, — терĕ те çирĕппĕн татса, малалла утса кайрĕ.

Уçăп икĕ аллипе те кăтра çӳçне чăмăртаса тытрĕ. «Юрать, юрать. Кĕр-ха ак комсомола... Пĕрех Сергейпе çӳреме пăрахтаратăп. Пĕрех манăн пулатăн...»—тарăхса шухăшларĕ вăл.

Пухура ялти комсомол ячейкин секретарĕ пулма Озеров Осипа суйласа хăварчĕç.



Çырăнатăп


Пӳрчĕ умĕнче такам каллĕ-маллĕ уткаласа çӳренине асăрхасан, Сахар шăппăн кăна пахчана тухрĕ, унăн-кунăн пăхкаласа илсе, сăнама пуçларĕ. «Кам мурĕ пулма пултарĕ-ши ку?» Унтан, хăйĕн ывăлĕ Сергей иккенне уйăрса илсен, Сахар тĕлĕнсе тăчĕ: «Мĕн капла вăл паян? Пĕр-пĕр хĕршĕн хирĕçсе кайман пулĕ те? Апла тес, çынпа хирĕçес йăли çук та темелле-ха...» Сахар, пахча алăкĕнчен тухса, лавкка крыльци патне пычĕ. Ывăлĕ хăй çывăхнерех çитерехпе шăппăн ыйтрĕ:

— Мĕн пĕчченех уткаласа çӳретĕн? Темскер пулман пуль санăн?

Сергей ашшĕ патне пычĕ.

— Кăштах калаçса ларар-и, атте? — сĕнчĕ вăл пусăрăнчăк сасăпа.

— Ларар.

Вĕсем крыльца картлашки çине ларчĕç. Сергей ашшĕне пухура мĕн пулса иртни çинчен тĕппипе каласа пачĕ.

— Ав мĕнле иккен-ха. Çапах та, лайăх каланă эсĕ Уçăпа. — Сахар пĕр хушă шухăша кайса ларчĕ, унтан. — Хрестук пухурах юлчĕ-и тата? — тесе ыйтрĕ.

— Вăл та ман хыççăнах тухнăччĕ те, хам ăна каялла кĕме каларăм. Итлесе лар, кайран мана та пĕлтерĕн терĕм. Халĕ вăл килессе кĕтетĕп-ха, —ашшĕнчен нимĕн те пытармарĕ ывăлĕ.

— Хĕрĕ вăл пултараканскер-ха. Ана алăран вĕçертмелле мар.

— Ара, çав. Эпĕ юрататăп ăна, атте, — персе ячĕ Сергей.

— Юратасси-мĕнĕ — урăх сăмах-ха. Юратма та пулать, сивĕнме те часах, — ытарлăраххăн каласа хучĕ Сахар.

— Çук, атте. Эпĕ чăнласах юрататăп ăна. Хрестук, хăвах каларăн, пултаруллă, ăслă хĕр, — ашшĕне пӳлмесĕр чăтаймарĕ ывăлĕ.

— Эпĕ те çавнах калатăп-çке. Сăнĕ те, ăсĕ те пур, кăмăлĕ те вылянчăк мар, — ывăлĕпе килĕшем пек пулчĕ Сахар. —Акă мĕн, Сергей. Эсĕ ăна комсомола кĕме кала. Пухусене çӳретĕр, çынсем мĕн калаçнине итлетĕр. Тен, кайрантарах хăвна та комсомола кĕме пулăшĕ.

Çапла кăштах калаçса ларнă хыççăн Сахар каллех пахчана кĕрсе кайрĕ. Çĕрĕпе тенĕ пекех çывăрмарĕ вăл: темле хаçатсем, темле кĕнекесем вулакаласа ларчĕ, тĕллĕн-тĕллĕн кăранташпа туртса та паллă турĕ — Советра калаçма хатĕрленчĕ.

Çывхарса килекен мĕлке чăнах та Хрестуках пулчĕ. Сергей ăна хирĕç кайрĕ. Паян темле нихçанхинчен те çывăххăн туйăнчĕ вăл ăна. Йĕкĕт хĕре, аллинчен çупăрласа тытса, крыльца патнелле çавăтса кайрĕ. Вĕсем паçăр Сергей ашшĕпе пĕрле ларнă вырăнах пырса ларчĕç.

— Пĕлетĕн-и, Хрестук, тин кăна-ха аттепе иксĕмĕр çакăнта калаçса лартăмăр. Эпĕ ăна хам сана юратни çинчен ним пытармасăр каларăм.

— Ой, юрать-и вара аттесене ăна калама? — хĕп-хĕрлĕ пулса кайрĕ Хрестук. Пĕтĕм пичĕ-куçĕ, аллисем пĕçерме пуçларĕç.

— Юрататăпах пулсан, мĕншĕн ан юратăр?

— Вăл мĕн терĕ? Ухмахсем темерĕ-и?

— Кама?

— Иксĕмĕре те.

— Çук, мĕншĕн ун апла каламалла? Эпир аттепе иксĕмĕр пĕр-пĕринпе питĕ туслă пурăнатпăр. Эпĕ нимĕн те пытармастăп унран. Сана мухтарĕ вăл, хитре, ăслă, çирĕп чунлă хĕр терĕ.

— Кăна суятăн пулĕ-ха, — пушшех вăтанса кайрĕ хĕр.

— Эпĕ суйма пĕлместĕп, Хрестук. Мана тек апла ан кала.

Хĕр сăмаха сасартăк пуху çине куçарчĕ. Унта кам мен калаçни, хăш-пĕр йĕкĕтсем комсомола кĕме заявлени çырса пани çинчен йĕркипех тĕплĕ каласа пачĕ вăл.

— Мария Федотовна текенни мана та çыртарасшăнччĕ те, эпĕ тăхтас терĕм.

— Кам вара вăл, Мария Федотовна?

— Пирĕн яла учительте ĕçлеме килнĕ. Леш, майралла тумланни,

— Ху мĕн терĕн ăна?

— Ыранччен шухăшласа пăхам-ха терĕм. Эпĕ, Сергей, малтан санпа канашласа пăхасшăн пултăм.

— Кĕр, Хрестук, çырăн. Ку сана питĕ кирлĕ...

Вĕсем Уçăп пухура ним мар çĕртенех Сергей çине сиксе ӳкнине те аса илчĕç.

— Пĕлетĕн-и вăл мĕншĕн мана тапăнать? Пĕлместĕн-и? Вăл та сана юратать, акă мĕншĕн? —хаш! сывласа илсе хăех хуравларĕ Сергей. — Çавăнпа вăл мана халь пушшех курайми пулчĕ.

— Унпа-çке, эсĕ кайсан, кайран ман хыççăн чупса тухрĕ. «Манăн санпа калаçмалли пур» терĕ.

— Ху мĕн терĕн? — хыпăнчăклăн ыйтрĕ йĕкĕт.

— Манăн санпа ним калаçмалли те çук терĕм те калаçса та тăмарăм, алла сулса малалла утса кайрăм.

— Асту, Хрестук, иксĕмĕрĕн те унран асăрханас пулать. Вăл темле ирсĕр ĕçе те пултарĕ. Кашкăр чунлă çын вăл.

Çак самантра Сергейсен пахча кĕтессинчи вите аслăкĕ çинчен хулăн сасăллă автан иккĕмĕш хут шарлаттарса авăтса яни илтĕнсе кайрĕ.

— Çырăнасах-и вара? Кулмĕç-и çынсем? Сана аван мар пулмĕ-и?

— Мана та лайăх пулать, чунăм.

— Эппин, çынсем хăть те тем калаçсан та, çырăнап, — хăй шухăшне çирĕппĕн пĕлтерчĕ хĕр.



Ял Cоветĕнче


Сахар лавккинче сутă тăвакан тумпах — кивеле пуçланă хура костюм, пăхăр тĕслĕ сатин кĕпе, кăшăллă карттус тăхăннипех — ял Советне тухса утрĕ. Урампа тĕл пулакан кашни çыннах сывлăх сунса иртрĕ, ватăраххисене карттусне çĕклесе илсе пуç тайрĕ. Председатель пӳлĕмне те тӳрех иртмерĕ-ха вăл, малтан хуллен кăна шаккарĕ, шалтан «юрать» тенине илтсен тин кĕчĕ, унтан, тĕпеле иртсе, Казаковпа Степанова алă тытрĕ те лешсем ларма сĕнсен тин сак çине кайса ларчĕ.

— Эсир чĕннипе килтĕм, — пĕлтерчĕ вăл.

Казаковпа Степанов, сăмаха хăшĕн пуçламаллине пĕлес тенĕ пек, пĕр-пĕрин çине пăхса илчĕç.

— Сăмах пур-ха санпа, Захар Петрович, — хуллен ӳсĕрсе илсе пуçларĕ Казаков.

— Ара-çке, сăмахĕ пурах пуль-ха ĕнтĕ. Эпĕ итлетĕп сире, — пуçне сĕлтрĕ Сахар.

— Шухăшласа пăх-ха ĕнтĕ, Захар Петрович, — сăмаха аякран пуçларĕ Степанов. — Хăçантанпа эпир, чăвашсем, тутарсемпе юнашар пурăнатпăр. Ним парас-илес те çук темелле пирĕн хушăра. Çапах та ĕмĕртенпех хирĕçетпĕр, пĕр-пĕрне юратмастпăр, хăш чух çапăçса та каятпăр. Ырă япала-и ĕнтĕ çакă?

— Ара, çав. Ку ыйтăва партин вуннăмĕш съездĕнче те пăхса тухрĕç-ха, ятарласа решени те йышăнчĕç.

— Эсĕ ăна та вуланă-и?

— Унсăр мĕнле пултăр-ха? Эпĕ парти членĕ мар та, пурпĕрех хамăр пурăнакан самана çынни. Партипе правительство мĕн хушни-йышăннине пĕлмесĕр пурăнма юрамасть. Кам пĕлмест пуль ĕнтĕ, ĕлĕк, патша чухне, тĕрлĕ халăхсене пĕр-пĕринпе хирĕçтерме, пĕр-пĕринчен уйăрса яма тăрăшатчĕç пулсан, халĕ пурнăç йăлтах урăхланчĕ.

— Вăл çапла-ха, Захар Петрович. Куна эсир тĕрĕсех каларăр, анчах ăнланни-пĕлнинчен ытла ĕçне тăвасси-çке-ха...

— Паллах.

— Акă, Захар Петрович, эсир сăмахпа çапла калатăр. Ку аван тейĕпĕр. Ĕçне вара пачах тепĕр майлă тăватăр, — Сахар çине кăн! тинкерсе пăхса, сăмахсене пусарса каларĕ Казаков.

— Мĕнле — тепĕр майлă? Хăçан та пулин, мĕн те пулин тепĕр майлă тунă-и эпĕ чăвашсемпе тутарсене вăрçтарса-хирĕçтерсе ярас тесе? Туслаштарма, мирлештерме тăрăшнă, чăнах та. Сăмахран, акă хам материалпа Палас урлă каçма хуртаратăп. Ман лавккара та, лавкка умĕнче те чăвашсемпе тутарсем ялан пĕр-пĕринпе тĕл пулаççĕ, çавна май тутарсем чăвашла, чăвашсем тутарла калаçма вĕренеççĕ, пĕр-пĕринпе туслашаççĕ.

— Тепĕр чухне юн юхтарса çапăçса каяççĕ, —хушса хучĕ Степанов.

— Вăл та пулмасть мар, — килĕшрĕ Сахар. — Анчах эпĕ айăплă-и вара куншăн? Большевиксем, комсомолецсем тетпĕр те, вĕсен ăс парса пымалла мар-и çав çынсене? Ас тăватăп-ха, икĕ кун каялла эсир, икĕ большевик, шăп çапла çапăçнă вăхăтра пырса тухрăр та, çынсемпе хăвăр калаçни мĕнле лайăх пулчĕ! Сирĕн хыççăн тутарсемпе чăвашсем çывăх тăвансем пек шăкăл-шăкăл калаçса уйрăлчĕç.

— Калаçасса лайăх калаçатăр-ха эсир. Çапах та хупахна хупмах тивет, — пат персе ячĕ Казаков.

— Хупма? — тĕлĕннĕ пек пулчĕ Сахар. —Мĕнле-ха вара? Ленин, тĕнчери пролетарисен çулпуçĕ, суту-илӳ ирĕклĕ пулмалла тесе вĕрннтет те, эсир, Чăваш Яшми çулпуçĕсем, унпа килĕшместĕр-и? Нэп саккунне Ленин алă пусса çирĕплетнĕ.

— Хирĕç мар, шăпах Ленин вĕрентнĕ пек ĕçлес тетпĕр.

— Çук пулĕ, юлташсем. Чăнах та, эсерсен ирĕклĕ суту-илӳ лозунгне Ленин пĕр вăхăтра çав тери хирĕç пулчĕ, «шăмăсемпе выртатпăр, анчах çав суя çул çине нихçан та тăмастпăр, пĕр утăм та чакмастпăр» терĕ. Каярахпа эсерсемех тĕрĕс иккенне ăнланса илчĕ. Тĕрĕс турĕ Ленин. Вăл пурне те пĕлет. Унсăрăн ĕç çынни выçă та, çарамас та тăрса юлнă пулĕччĕ.

Казаковпа Степанов, пĕр-пĕрин çине пăхса, кулса илчĕç.

— Апла, Захар Петрович, Ленин малтан йăгăш тунă та, халĕ эсерсен урапи çине ларнă пулать-и? —куларах ыйтрĕ Казаков.

— Эпĕ апла каламарăм, Казаков юлташ. Ленин хăйĕн апат-çимĕç налогĕ çинчен çырнă статйинче нэп халăха мĕн тери кирлине тĕп-тĕрĕс çутатса парать. «Ылтăн пĕлтерĕшĕ çинчен»... статйинче те çавнах каланă.

— Захар Петрович, калăр-ха, халăха чи кирлĕ таварсене — тăвара, шăрпăка, краççына, тикĕте, супăне тата ыттисене те мĕн хакпа сутатăр эсир? — сасартăк ыйтрĕ Казаков.

— Хăçан мĕнле, — тавăрчĕ лавккаç.

— Мĕнле — «хăçан мĕнле»? Çирĕплетнĕ пĕр хак çук-им? — тĕлĕннĕ пек пулчĕ председатель.

— Ун пек хак хальлĕхе ниçта та çук. Пулма та пултараймасть.

— Мĕншĕн?

— Мĕншĕн тесен эпĕ Пăвара та, Хусанта та таварсене тĕрлĕ хакпа илетĕп. Пĕр япалах пĕр çĕрте пĕр пус, тепĕр çĕрте çĕр пус. Кам мĕнле тупма пĕлет — çапла. Пур çĕрте те жуликсем те спекулянтсем. Пĕрин çинче тепри лараççĕ. Гоголь кĕнекинчи пекех, — ăнлантарчĕ лавккаç. — Пĕри теприн çине ларса хăвалать.

Казаковпа Степанов хулпуççийĕсене сиктерсе илчĕç. Сахар тĕрĕс калани тĕлĕнтерчĕ вĕсене.

— Ленин фабрикăсемпе заводсене ĕлĕкхи хуçисене тавăрса пачĕ. Вĕсем çине çирĕп задани хумалла турĕ. Халăха çавăн чухлĕ тавар туса памалла та, патшалăха çавăн чухлĕ укçа памалла. Лешсем вара, таварĕшĕн мар, укçине тӳлесе татма кăна тăрăшаççĕ. Çавăнпа тавар хакĕ те чӳхенсе тăрать.

— Сирĕн хавăрăн ку енпе мĕнле? — кĕтмен ыйту пачĕ Степанов.

Сахар тăруках каламарĕ, кăштах шухăшласа ларчĕ.

— Çынсене шеллетĕп. Çавă çеç. Пĕр курупка шăрпăкшăн е пĕр кĕренке тăваршăн кашни-пĕри Хусана каймасть-çке-ха. Ун пек тусан, çав япаласем уншăн ылтăнран та хаклăрах ларнă пулĕччĕç. Çавăнпа вĕсене хĕрхенсе илсе килсе паратăп.

— Çапах та, таварсене лере туяннинчен миçе процент ӳстерсе сутатăр?

— Хура çăкăр çимелĕх, — лăпкăн тавăрчĕ лавккаç.

— Апла-ха эппин.

— Çапла çав.

— Эппин, Захар Петрович, сирĕн шутăрпа, суту-илӳ йĕркисене ĕлĕкхинчен улăштарма кирлĕ те мар. Çапла-и?

— Эпĕ апла каламарăм-çке. Çӳлти йĕркесем улшăнчĕç пулсан, аялтисен те улшăнмалла, паллах. Ку вăл пурнăç саккунĕ. Калăр-ха, малашне мĕн тăвасшăн эсир манпа? — сĕтел çывăхнерех куçса ларчĕ Сахар.

— Малашне-и? Парти мĕнле калать, çапла пулать. Хальлĕхе ял Совет çумĕнче ятарласа комисси тăватпăр. Çав комисси членĕсенчен пĕри ялан тенĕ пекех сан лавккунта пулать. Пăваран е Хусантан таварсене мĕн хакпа туянса килнине çирĕплетекен хутсене çав юлташсене кăтартмалла пулать. Кунта мĕн хакпа сутнине вырăнта тĕрĕслесе тăраççĕ. Хупаха хăвăр хупас теместĕр пулсан, власть ячĕпе хупатпăр. Ăнланмалла-и? — вĕçлерĕ Казаков.

— Мĕншĕн ăнланмалла мар? Лавккине те, хупахне те тахçанах хупасшăнччĕ те, халăха хĕрхенетĕп мар-и. Ачасене асаплантаратăп акă. Тарçă-тĕрçĕ тытмастăп эпĕ. Хам халăхран тухнă çын.

— Халăхран тухнă пулсан, мĕншĕн ăна улталатăр?

— Мĕнле — улталатăп?

— Темле те. Сăмахран, таварсене виçĕ-тăватă хут хаклăраха сутатăр. Ашшĕ-амăшĕсенчен вăрттăн тырă е çăмарта илсе пыракан ачасене конфетпа улталатăр.

— Куна, Казаков юлташ, тĕслĕх илсе çирĕплетсе парас пулать.

— Тĕслĕхĕ— икĕ ял халăхĕ. Тата, Хветутпа мĕнле калаçса татăлнă эсир?

— Мĕн пирки-ши?

— Акма вăрлăх, сухалама лаша парас пирки.

— Инкек курнă çынна пулăшас пулать. Чĕрĕллех масар çине кайса пăрахмалла мар-çке вĕсене.

— Çавă çеç-и?

— Çавă çеç. Кайма юрать-и?

— Çук-ха, ларăр тепĕртак, Захар Петрович. Халĕ чи кирли çинчен калаçăпăр, — терĕ Матвей Александрович.

— Мĕн-ши тата? —хăй вырăнне ларса ыйтрĕ Сахар.

— Налог пирки. Калăр-ха, Захар Петрович, кăçал эсĕр патшалăха миçе тенкĕ укçа, миçе пăт тырă, мĕн чул какай, çăм, çăмарта тата пыл пама пултаратăр? — ыйтрĕ Казаков.

Сахар куç айĕн пăхса илчĕ те:

— Эпĕ хам мĕн пама пултарнине йăлтах паратăп. Мана нимĕн те ытлашши кирлĕ мар, — терĕ.

— Çапах та? — çине тăчĕ Михаил Степанович.

— Татăклă сăмахне манăн мар, сирĕн, Советсен, каламалла.

— Эпир кунта шутласа пăхрăмăр та çапла калаçса татăлтăмăр, —васкамасăр каларĕ председатель.

— Мĕнле?

— Сахал пулсан, хушма та пултаратпăр. Сирĕн пĕр капанра кăна пин пăт ытла тырă выртать, — Сахар çине чăрр! тинкерсе пăхрĕ Михаля.

Сахар тек чăтса лараймарĕ. Тăчĕ. Утса çаврăнчĕ те:

— Эпĕ тинех çамрăк çын мар. Манпа шӳтлемесĕр калаçăр, — терĕ вăл.

— Советра шӳтлесе калаçмаççĕ. Калăр-ха, укçа мĕн чухлĕ пама пултаратăр? —татăклăн ыйтрĕ председатель.

— Укçа-и? Перекет кассинче пĕр пус та çук. Алăри — оборот валли çеç. Ăна сире парсан, лавккана хупмалли кăна юлать. Халĕ Пăвара та, Хусанта та тавара кĕтмелле памаççĕ, — ăнлантарчĕ лавккаç.

— Захар Петрович, эсир пире темле те ăнлантарма тăрăшатăр. Куна пĕлетпĕр эпир. Анчах ĕненместпĕр эпир сире. Укçа мĕн чухлĕ тӳлеттерес пирки тепĕр хут канашласа пăхăпăр. Çак кунсенчех ăна та татăклă пĕлтерĕпĕр, — вĕçлерĕ Казаков, унтан çапла хушса хучĕ:— Каçарăр эппин, Захар Петрович, пирĕн халĕ Михаил Степановичпа иксĕмĕрĕн вулăса каймалла-ха.

— Çапла пуль, çапла пуль. Чипер юлăр-ха эппин, — тесе, Захар Петрович пӳлĕмрен тухрĕ.

— Чипер кайăр.

Сахар кайрĕ. Казаковпа Степанов кĕçех сĕтел хушшинчен тухрĕç, пĕр-пĕрин çине пăхса илчĕç.

— Хытă хупăллă мăйăр. Тăруках катса тĕшĕлеме çук.

— Аптăрамăпăр-ха. Шăлпа катаймасан, мăлатукпа ватăпăр. Тĕшшине пурпĕрех кăларатпăр.



Йĕтем юпи


Ял Советĕнчен тухсан, Сахар ниçта та чарăнса тăмарĕ, тарăн шухăша путса, Паласкас урамĕпе килнелле утрĕ. Хальхинче вăл хирĕç пулакансем çине те пăхмарĕ, пуç тайса сывлăх сунакансене те асăрхамарĕ. Крыльцана васкамасăр хăпарчĕ, хирĕç чупса тухнă ачисене те курмăш пулчĕ. Малти пӳртне кĕмерĕ, вăрăм коридорпа çаврăнса, кайрине кĕчĕ, шкапран кĕленче илсе пĕр черкке эрех тултарса ĕçрĕ. Çак вăхăтра пӳрте Тарье килсе кĕчĕ. Упăшки аллинчи черккене курсан, ку ырра маррине туйса, çавăнтах юпа пек хытса тăчĕ. Арăмне асăрхасан, Сахар кĕленчипе черккине хăвăрт шкапа лартрĕ те, сăмах та чĕнмесĕр, малтан картишне, унтан пахчине тухрĕ, мунчи еннелле утса кайрĕ.

Тарье мĕнле тăнă, çаплах тăрса юлчĕ. Упăшки йăлисене лайăх пĕлет вăл: хăçан эрех ĕçнине те, çынпа калаçса чунне пусарманнине те, кирек хăш ыйтăва та никампа канашламасăр хăй пĕччен татса панине те тата нихçан та йăнăшманнине те...

Сахар мунча тавра утса çаврăнчĕ, унтан, аллисене çурăм хыçне тытса, пуçне кăкăрĕ çине усрĕ, шухăша путса, йăмралăх хĕррипе утса кайрĕ. Кунта ăна никам та курмасть, никам та илтмест, чăрмантаракан та çук. Иртнисене аса илме те, малашнехи çинчен шухăшлама та ирĕк.

...Çапла, çамрăкчĕ, хитреччĕ, вăйлăччĕ вăл ун чух. Офицерсем хушнине вăхăтра та тĕплĕ тăватчĕ, рапортсене кĕрнеклĕн яшт! тăрса, аллине карттус сăмси патне тытса, уçă та янăравлă сасăпа, куçран витĕр пăхса паратчĕ. Çавăншăнах ăна полковник килĕштерсе пăрахрĕ, хăй патне денщика илчĕ. Пайтах тăрăшрĕ уншăн Сахар. Атă тасатрĕ, тӳмесем çутатрĕ, ĕçмелли-çимелли çĕклерĕ, урай çурĕ... Патша çарĕнчен вăл пурнăçра çын пек пурăнас тесен, денщик мар, полковник пулмаллине ăнланса таврăнчĕ. Ун пек пулас тесен, малтан малалла туртăнмалла, тулăх пурнăçпа ху тĕллĕн пурăнмалла. Вара хăйĕн пĕтĕм малашнехи пурнăçне Сахар çав тĕллеве пăхăнса йĕркелерĕ. Ашшĕн, чухăн Петĕрĕн, çемйи пысăкчĕ: пилĕк ывăл та . икĕ хĕр. Пурнăçĕ унăн ялан çити-çитми кăна пулнă, Сахар, яла таврăнсанах, ашшĕ-амăшне пулăшас пирки те, авланасси çинчен те шухăшламарĕ, ял пуянĕнчен пилĕк çĕр тенкĕ кивçен илсе, хăйĕн мĕн пуррине хушса, ашшĕн урамалла тухса тăракан лаçне юсаттарчĕ, чӳрече кастарчĕ, унта пысăк мар лавкка уçрĕ. Çапла вăл пĕр çулталăк аппаланчĕ, пус çумне пус хутшăнса пычĕ. Вара тин çирĕм саккăрти йĕкĕт авланма шутларĕ. Ялта ăна кăмăла килĕшекен хĕр тупăнмарĕ. Пăвана тавар илме кайсан, пасарта пăхкаласа çӳрерĕ. Пĕррехинче икĕ чиперккене тĕл пулчĕ. Пĕри — юмахри пике пекех туйăнчĕ ăна — чăнласах пĕр пичĕ хĕвел, тепри уйăх тейĕн. Пысăк сенкер куç, ыраш кĕлти пек сарă çӳç, çинçе пилĕк, тĕп-тӳрĕ те тăн-тăн урасем. Сахар вара ăна куçран вĕçертмерĕ, çав кунах ун çинчен тĕплĕрех ыйтса пĕлчĕ. Вăл тутар çĕршывĕнчи чăваш пуянĕн хĕрĕ пулчĕ иккен. Тепĕр эрнинче, чи лайăх çи-пуç тăхăнса, Сахар тӳрех çав çын патне кайрĕ, евчĕ таврашĕ шырамарĕ. Ăна хуçа патне тăруках кĕртмерĕç-ха. Кам тата мĕнле ыйтупа килнĕ тесе тĕпчесшĕн пулчĕç. Анчах Сахар вĕсемпе калаçса та тăмарĕ, тепĕр минутранах кил хуçи пӳлĕмне кĕрсе те тăчĕ, çивĕч хура куçĕсене хуçа çинчен сиктермесĕр, хăй мĕншĕн килнине хăюллăн та уççăн пĕлтерчĕ.

— Патша çарĕнче полк командирĕн юлташĕ пулнă, халĕ ялта лавкка тытатăп, — терĕ вăл.

Ана вăхăтлăха пӳлĕмрен тухма хушрĕç. Çак хушăра хуçа хăйĕн арăмĕпе хĕрне чĕнсе илнĕ, лешсем вăл мĕнле çын иккенне лайăх пĕличчен тăхтама, ӳкĕтлеме пикеннĕ. «Ман пата кĕрсе хăй чĕлхипе калаçма хăйрĕ пулсан, вăл пĕр-пĕр лăпăр-лапăр мар, чăн-чăн çын. Вăл сана килĕштернĕ, Тарье, эсĕ ун арăмĕ пулатăн», —тенĕ иккен ун чух ашшĕ. Кăна Сахар чылай кайран, арăмĕ каласа кăтартсан пĕлчĕ.

Кивçен укçа илнĕ çĕрме пуян кĕçех вилчĕ. Унăн тăванĕ-хурăнташĕсĕр, ача-пăчасăр тăрса юлнă пĕртен-пĕр ватă карчăкĕ Сахара çаплах каларĕ: «Ачам, мана мĕн виличчен этемле пăхса усрăр, çын пек пытарăр. Ун чухне манăн çурт-йĕр те, пурлăх та сире халал пулĕ», —терĕ. Озеров хĕпĕртесех килĕшрĕ. Çавăн хыççăн карчăк çулталăк та пурăнаймарĕ, тепĕр вунă уйăхранах вилчĕ. Чăнах та, лайăх пăхрĕ çав карчăка Сахар, пĕтĕм яла пухса чыслăн пытарчĕ.

Империализм вăрçи пуçланиччен Тарье Сахара икĕ ывăл ача çуратса пачĕ. Унтан ăна вăрçа илсе кайрĕç. Малтанах вăл взвод, унтан рота командирĕ пулчĕ. Пĕр йывăр çапăçура хăйĕн ротине атакăна çĕклесен, ăна ураран амантрĕç те, вăл тыткăна лекрĕ. Венгрири пĕр çĕрме пуян хуçа патĕнче малтанах вăл чăн та нумай асапланчĕ. Чăпта кĕпепе кунĕ-кунĕпе пилĕкшер пăтлă михĕсене çĕклеме тиврĕ.

Пĕррехинче çапла, ĕç хыççăн, хуçа картиш варрине пĕр пичке сăра кăларса лартрĕ, кашнинех, лайăх ĕçленĕшĕн тесе, сăра ĕçтерме пикенчĕ. Сахар сăра ĕçнĕ хыççăн çывăрма кайма тăчĕ, анчах хуçа ăна тепĕр алтăр тултарса пачĕ те, темле çыхă тыттарса, ыран ирхине хăй патне канцелярине кĕме каларĕ. Витене çитсен, Сахар çыххине салтса пăхрĕ. Унтан гимнастеркăпа шăлавар, атă тухрĕç. Тепĕр кунне, тумланса, Сахар канцелярине кайрĕ: «Эсĕ Раççейре пурăннă чух кам пулнă, ăçта ĕçленĕ?»— ыйтрĕ хуçа, тыткăна лекнĕ офицер куçĕнчен чăр пăхса. «Лавкка тытнăччĕ», — тавăрчĕ Сахар. «Шухăшласа пăхрăм та, эпĕ сана весовщик тăвас терĕм. Çынни эсĕ ĕçе пĕлетĕн, хут та вĕреннĕ курăнать. Килĕшетĕн-и?»— ыйтрĕ хуçа. Çапла вара Сахар унăн весовщикĕ пулса тăчĕ. Кĕçех вăрçă та чарăнчĕ. Тыткăнрисене улăштармалли вăхăт çитрĕ. Сахар киле таврăнчĕ. Тарье çак хушăра суту-илӳ ĕçне хăй туса пынă, ачисем те чылай ӳснĕ. Часах акă граждăн вăрçи пуçланчĕ. Уксахлакан. Сахара унта илсе каймарĕç. Вăл пĕтĕм çурт-йĕрне çĕнĕрен тутарчĕ. Шăллĕне те, Петĕре, ура çине тăма пулăшрĕ. Вăрçă пĕтрĕ. Сахар телейне тенĕ пекех, нэп вăхăчĕ пуçланчĕ те, халĕ çуначĕсене пушшех ытларах сарса яма пикенчĕ.

«Совет правительствин çĕнĕ экономика политики çинчен калакан саккунне Ленин хăй алă пусса çирĕплетнĕ. Эппин, ку саккун ĕмĕрлĕхех» тесе ĕненчĕ те Сахар, суту-илӳ ĕçне нихçанхиичен те хĕрӳллĕрех туса пыма тытăнчĕ...

Вăл йĕтемĕ патне çитрĕ. Кивве хăварнă пысăк капанĕ тавра пăхса çаврăнчĕ, арпалăха кĕрсе тухрĕ, унтан йĕтем юпи çумне пырса таянчĕ. Кĕркунне, ашăм аштарнă чухне çеç хăй ĕçне тăвать çав юпа. Унран икĕ лаша кăкарса яраççĕ те, чăпăрккапа хăваласа чуптараççĕ. Лашасен пуçĕ ан çаврăнтăр тесе, вĕсене каялла çавăрса, хирĕçле майлă чуптарма пуçлаççĕ. Ашăм пĕтсен, çав юпа каллех çапла тăлăххăн юлать. Сахар айккинерех кайса тăчĕ, куçĕсене сиктермесĕр юпа çине тинкерчĕ. Унăн пуçĕнче тĕтреллĕ шухăшсем çуралчĕç. Халăхран уйрăм пĕр-пĕччен тĕлленсе çӳрекен çынна: «Мĕн йĕтем юпи пек хытса тăратăн?» — теççĕ. «Эпĕ хам та çавнашкал мар-и? Юпа тавра чупакан лашанни пек пуç çаврăнма пуçламан-ши манăн? Каялла çаврăнса, тепĕр майлă чупма пуçламалла мар-и?» Пăтранаççĕ те пăтранаççĕ Сахар пуçĕнче çавăн йышши тĕрлĕ-мерлĕ шухăшсем.

  
   Пиллӗкмӗш сыпӑк


   Акатуй


Кунта йăли çапла. Çурхи тырăсене акса пĕтерсе çĕрулми лартнă хыççăн ялти чи сумлăрах виçĕ çынна çур аки уявĕ ирттерме суйлаççĕ. Вĕсем вара, лаша кӳлсе, ял тăрăх тухса каяççĕ. Çав виçĕ çын хăйсем патне пырасса ял çыннисем малтанах кĕтсе тăраççĕ: пуяннисем пурçăн тутăрсем, хĕрсем хитре тĕрленĕ катанпир пит шăллисем, сăмса тутăрĕсем, енчĕксем, кил хуçи хĕрарăмĕсем теçетки-теçеткипе çăмарта тата тем-тепĕр парса яраççĕ вĕсене. Ялти пуянтарах çынсем, халăх умĕнче ырă ятлă пуласчĕ тесе, хуткупăс е сăмавар паракансем те пур.

Сахар вара, тутарсен кăмăлне тăвас тесе, вĕсене ятарласа Хусантан илсе килнĕ, шурă укапа тĕрлесе илемлетнĕ çирĕм тӳпеттей парать.

Паян Чăваш Яшминче çурхи ака-суха уявĕ — акатуй. Таврари çич-сакăр ял çыннисем пурте тенĕ пекех Шуртикас вĕçĕнчеи пуçланакан улăха пуçтарăннă. Кам-кам кăна çук пуль унта! Хурăнташ-тăвансем тĕл пулса пĕр-пĕрне сывлăх сунаççĕ, пĕрле пуçтарăнса сулхăна кайса лараççĕ те уяв пуçланиччен сăмаха шăкăл-шăкăл шĕкĕлчеççĕ, паян хăшĕ мĕнпе чапа тухма пултарни çинчен тĕшмĕртсе калаçаççĕ. Хăш-пĕрисем, тавлашса кайса, саклат та хураççĕ.

Яш-кĕрĕмсем ăмăртса чупма илсе пынă лашисене çавăтса çӳреççĕ. Учĕсем пĕринчен тепри илемлĕ. Çилхисем çине хĕрлĕ, ешĕл, шурă, сенкер пурçăн хăюсем çыхса янă. Ытларахăшĕ — тутарсем. Вĕсем лашана темрен те хытă юратаççĕ, тен, çавăнпах-и, ялан тенĕ пекех, малти виçĕ-тăватă вырăна вĕсем йышăнаççĕ. Кĕрешӳре те вĕсемех паттăра тухаççĕ. Кĕçĕн Шăнкăртам йĕкĕтне, Кирама, таврара пĕлмен çын та çук: вăл яланах тенĕ пек паттăра юлать.

Çанталăкĕ паян, халăха йывăр ака-суха ĕçĕсем хыççăн савăнтарас тенĕ пекех, ытла та хӳхĕм. Улăх хĕррипе, пахчасем хыçĕнче, тирексемпе йăмрасем саркаланса ӳсеççĕ, тӳпере пĕр пĕлĕт татăкĕ те çук. Хĕвел хитререх те хитререх йăлкăшса кулса, çӳлтен çӳле хăпарса пырать, ĕçчен çынсене иксĕлми ырă кăмăлĕпе савăнтарма тăрăшать.

Пурте хатĕр ĕнтĕ. Уяв, авалтан килекен йăлапа, утсене ăмăртса чуптарнипе пуçланмалла. Çирĕм пилĕк лаша. Пĕри тепринчен маттур. Хăшĕ мала тухĕ-ши вĕсенчен? Анчах темшĕн тапранса каймаççĕ-ха вĕсем — татах такама кĕтеççĕ пулас. Чăнах та çапла иккен. Петр Петрович çак хушăра картишĕнче улма чăпар урхамахĕпе айланчĕ.

— Асту, Иван, чĕлпĕрне пушă яр, лашана саламатпа ан çап. Пĕри-пĕри иртсе кайма тытăнсан, хăвăнне мар, кӳршĕнне хĕне. Ăнлантăн-и? — терĕ вăл, тарçи çине пăхса.

— Ăнлантăм, — тавăрчĕ Иван.

— Турă пулăштăр эппин сана. Мала тухсан, ман кăмăла ху пĕлетĕн. Вĕçтерех халь.

— Итлетĕп.

Кăтра сарă çӳçлĕ йĕкĕт сылтăм аллинчи вун иккĕпе явнă чĕн саламачĕпе çап-çутă аттине çатлаттарса илчĕ, ярханах янă сенкер кĕпи çинчен çыхнă шурă пиçиххине турткаларĕ, аллисене урхамах çурăмĕ çине хурса кăштах кукленчĕ те—пĕрре сиксех ун çине утланса ларчĕ. Урхамах: ан пăлхан, хуçам, эпĕ сана намăс кăтартас çук тенĕ пек, тулхăрса илчĕ.

Петр Петрович кĕсйинчен пĕр шкалик коньяк кăларчĕ, урхамахне ачашлакаласа, йăлтах ĕçтерсе ячĕ. Унтан тепĕр кĕсйинчен чăлт-шурă вăрăм пурçăн шарф туртса кăларчĕ, ăна, икĕ вĕçĕпе хыçалалла вĕлкĕшмелле туса, Иван мăйĕнчен çыхрĕ. Вара хапхине хăех кайса уçрĕ —улма чăпар урхамах çиçĕм пек тапса сикрĕ.

Йĕркипе тăрса тухнă утсем патне çитеспе Иван урхамаха тăпах чарчĕ, унта ерипен кăна ташлаттарса пычĕ, чи хĕррине çитсе чарăнчĕ.

Ку урхамаха пуçласа куракансем шалтах тĕлĕнсе кайрĕç. Уйрăмах тутарсем хытă тĕлĕнчĕç. Халиччен вĕсем ку таврара çакнашкал ут курманччĕ-ха. Петр Петрович ăна, çĕлен пек авкаланса тăракан çап-çутă та яп-яка янавара, нумай пулмасть Чĕмпĕртен туянса килнине пĕлсен, чылайăшĕ пуçĕсене усрĕç.

Уяв пуçлăхĕ, мăн сухаллă, тăн-тăн кĕлеткеллĕ Киргизов, кăчăк туртса, пĕр юланутлă çынна хăй патне чĕнсе илчĕ, ăна шăппăн тем каласа ăнлантарчĕ. Лешĕ вара çавăнтах каялла çаврăнчĕ, çирĕм ултă юланута хирелле ертсе кайрĕ. Часах вĕсем курăнми те пулчĕç.

Халăх хăшĕн учĕ малтан килессе кĕтет. Ачасем йăмрасем çине улăхса ларнă. Акă, кĕçех тавра курăм хĕрринчен, тусан мăкăрлантарса, темиçе ут курăнса кайрĕ. Пĕрре илемлĕ, тепре хăрушă та вĕсем çине пăхма.

Петр Петрович хăйĕн сарайĕ çине хăпарса кайса бинокльпе пăхма пуçларĕ: «Мала тухсан, каятăп уява, тухаймасан — каймастăп, намăс», —шутларĕ вăл хăй ăшĕнче. Хĕвел çинче сенкер тĕслĕ пурçăн кĕпе, хыçалалла вĕçсе пыракан шурă шарф таçтанах курăнаççĕ. Иван— чи малти. Ухă йĕппи пек ывтăнса вĕçет улма чăпар урхамах. Урисем çĕре лекмеççĕ те тейĕн. Юланутçи вара, çил ан чăрмантартăр тесе, урхамах çилхи çумнех çыпăçса ларнă пек курăнса пырать. Сывлăшра вĕçекен шурă шарф çеç, айĕнчи утне пушшех те хавхалантарса, çĕлен пек явкаланать.

Петр Петрович урхамахĕ, тутарсен мухтава тухнă чи лайăх учĕсене çĕр-çĕр аллă метр кая хăварса, çитес çĕре чи малтан ыткăнса çитрĕ. Çитрĕ те, Иван ăна тăпах чарса, яштах сиксе анчĕ, сарă çӳçне шăлкаласа тӳрлетрĕ. Çак самантра урхамах çилхинчен пурçăн тутăр çыхрĕç, мăйĕ çине тĕрленĕ алшăлли çакрĕç. Уяв пуçлăхĕ, мăн сухаллă Киргизов, ăмăртура мала тухнă Ивана хăй аллипе хăй хуткупăс тыттарчĕ. Кĕçех унта вĕр-çĕнĕ шупка сарă костюм тăхăннă, сулахай ал туни çине кукăр туя çакнă кĕрнеклĕ те çӳллĕ кĕлеткеллĕ Петр Петрович çитсе урхамахне ачашларĕ, конфетсем хыптарчĕ, унтан пĕтĕм халăх умĕнче тарçине ыталаса чуптурĕ, ун мăйĕнчен пурçăн тутăр çакрĕ, вара:

— Пĕр çур сехет пек уттарса çӳре ăна, — терĕ.

Иван, хĕрсене куç хĕскелесе, чапа тухнă урахамаха малалла çавăтса кайрĕ. Унăн аллинче — хуткупăс, мăйĕнче — пурçăн тутăрпа пурçăн шарф. Чăннипех те хĕрсене куç хĕсмелĕх сăлтавĕ пур унăн паян.

Çакăн хыççăн арçынсем пĕр çухрăма ăмăртса чупрĕç, çӳлелле тата аякка сиксе хăйсен пултарулăхĕсене кăтартрĕç, урисене михĕсем тăхăнса, сике-сике чупрĕç, пĕрремĕш, иккĕмĕш, виççĕмĕш вырăна тухнисем тĕрлĕрен парнесем илчĕç. Тутарсемпе чăвашсем вĕрен туртрĕç. Парнине тутарсем илчĕç. Куçĕсене тутăрпа хупласа çыхнă çынсем хăйсенчен вун пилĕк утăма лартнă чӳлмеке туяпа персе çĕмĕрме тăрăшрĕç. Ку вăйă нумайăшĕн кăмăлне кайрĕ, пĕрисем пачах айккинелле утса кайнине курсан, халăх лахлатсах кулчĕ, кукша Антун пĕр йăнăшмасăр чӳлмеке аллинчи патакĕпе чăл та пар! салатса пăрахсан — чĕререн савăнчĕ. Халăх:

— Амăшĕ валли тутăр парăр ăна, тутăр! —тесе кăшкăрсан, уяв хуçи Антун мăйĕнчен чечеклĕ тутăр çакса ячĕ.

Антунран Вова та юласшăн пулмарĕ. Вăл та куçа тутăрпа хупласа çыхакан патне пычĕ, анчах лешĕ: «Эсĕ пĕчĕк-ха, юрамасть» тесе хучĕ те, ача хытах кӳренчĕ. «Эсĕ ху пĕчĕк!» тесе мăкăртатса, айккинелле утса кайрĕ.

— Ме ак тутăр. Куçа çыхса яр-ха, — терĕ те вăл Микуле, ăна Антуна панă тутăра тыттарчĕ.

Микульпе Вова улăхра сурăхсем çитернĕ чух пĕр-пĕринпе килĕштернĕ те халĕ çавăнтанпах çывăх туссем пулса тăнă. Микуль ыйтса-туса тăмарĕ — Вова каларĕ пулсан, çыхмалла ĕнтĕ.

— Микуль, мана вун пилĕк утăма мар, çирĕм утăма тăрат, — терĕ вăл юлташне аллинчен тытса, Микуль, уяв хуçинчен ыйтмасăрах, Вовăна чӳлмеке кутăн тăратрĕ, аллине туя тыттарчĕ, çирĕм утăм тусан, ăна виç-тăватă хут хăй тавра çавăрчĕ.

— Малтан килсе тĕрĕслĕр. Куратăп-и, çук-и? — пĕчĕк аллисене тăсса ыйтрĕ Вова. Тĕрĕслерĕç. Пурте чиперех. Вара, туйине пуçĕ çине тытса, ерипен малалла утса кайрĕ, чӳлмекрен икĕ утăмра чарăнса тăчĕ. Унтан меллĕн кăна аллинчи патакĕпе шап! тутарчĕ те, чӳлмек пар!_ кăна саланса кайрĕ. Халăх алă çупса ячĕ. Çĕнтерӳшĕн илнĕ парнене Вова Микуль тусне пачĕ.

— Илех, пирĕн ахаль те пур, — терĕ вăл.

Кĕрешме пуçларĕç. Çынсем пысăк ункă турĕç, малтисем çĕр çине ларчĕç, вĕсен хыçĕнчисем чĕркуçленчĕç, хыçалтисем ура çинчех тăчĕç. Кунта тутарсем хуçа. Вĕсем кĕписене йӳле янă, пилĕкĕсенчен çирĕп чĕн пиçиххисем çыхнă. Уяв хуçи кампа кам кĕрешессине халăха пĕлтерсен, лешсем ункă варрине тухаççĕ, пĕр-пĕрне çатăрласа тытса, кĕрешме пуçлаççĕ. Хăшĕсем пĕр-пĕрне пуç урлă ывăтаççĕ, теприсем, кустăрма пек пĕтĕрĕнме пуçлаççĕ — пĕрре — пĕри, тепре тепри çиеле тухаççĕ, йăвалансан-йăвалансан вара иккĕшĕнчен пĕри çиеле тухать, хăй çĕнтернине пĕлтерсе, хăрах аллине çӳлелле çĕклет. Уяв хуçи ăна парне парать. Хĕрĕх çын çирĕм мăшăр пулса кĕрешнĕ хыççăн çĕнтернисенчен вунă мăшăр турĕç. Вуннăран пиллĕк юлчĕ, пиллĕкрен — икĕ мăшăр та пĕр хăрах. Юлашкинчен паттăра юлнă икĕ тутар тытăçса кайрĕç. Вăрахчен кĕрешрĕç вĕсем. Пĕрре ӳкеççĕ, тепре тăраççĕ, пĕр-пĕрне пилĕкĕсенчен тытса, хулпуççисем çине таянса нумайччен уткаласа çӳреççĕ, вăйĕсене пухаççĕ. Иккĕшĕ те икĕ тĕрлĕ çынсем вĕсем. Пĕри, çамрăкки, Кĕçĕн Шăнкăртам йĕкĕчĕ Кирам. Тепри, лутакараххи, Тутар Яшминчен. Акă вĕсем турткалашма, пĕр-пĕрне çавăрма пуçларĕç. Юлашкинчен, меллĕ вăхăт тупрăм тесе, хулăмми çĕре ӳкрĕ, çамрăккине хăй пуçĕ урлă ывăтма тăчĕ, анчах пулмарĕ — вăрăмми, ăна урисенчен явса илсе, ун çинчех юлчĕ, аллине çĕклесе кăтартрĕ.

Халăх алă çупса ячĕ. Паттăра юлнă Кирама уяв хуçи сăмавар пама тăнă вăхăтра ункă варрине Энтрей утса тухрĕ.

— Каçарăр. Эп ыттисемпе кĕрешме ĕлкĕреймерĕм, кăшт каярах юлса çитрĕм. Юрать пулсан, паттăрпа кĕрешме ирĕк парăр мана, — терĕ вăл, уяв хуçи патне пырса.

— Капла саккунлă пулмасть. Малтан ыттисене çĕнтерсе пымалла, — ăнлантарчĕ Киргизов.

— Кĕрештерес! Кĕрештерес! — илтĕнчĕç сасăсем. Уяв хуçи Кирам çине пăхса илчĕ.

— Мĕнле шутлатăн? Кĕрешмесен те пултаратăн эсĕ. Паттăр парнине илме тивĕçлĕ, — терĕ вăл ăна.

Кирам пĕр самант тăхтаса тăчĕ. Унтан, халăх хăйне хăравçă тесе шутласран пулас, аллинчи сăмавара Киргизова тыттарчĕ те, çаннине тавăрса, Энтрей умне пырса тăчĕ.

Энтрей çĕлĕкне лайăхрах пусса лартрĕ, улача кĕпине хывса çĕре печĕ, йĕм çăрхине турткаласа илчĕ. Халăх тĕлĕнсех тĕлĕнет. Мĕн хăтланать-ха Энтрей? Ухмаха ернĕ е мĕнле те пулин мыскара кăтартасшăн вăл?

Акă, вĕсем пĕр-пĕрне ярса илчĕç кăна — Энтрейĕн йĕм çăрхи шарт! туса татăлса >кайрĕ те, Кирам çурăмĕпе çĕр çине лап! ӳкрĕ. Тавçăруллă чăваш ун çине хăпарса выртма та ĕлкĕрчĕ, çавăнтах аллине çĕклерĕ. Пĕтĕм халăх, тутарсемсĕр пуçне, алă çупса ячĕ, варĕсене тытса кулма, «маттур Энтрей, маттур!»— тесе кăшкăрма пуçларĕ.

Тутарсем кун пек намăса тӳсме пултараймарĕç. Малти ретре лараканнисем çийĕнчех ура çине сике-сике тăчĕç, ункă варрине чупса тухрĕç. Пĕрисем уяв пуçлăхне, теприсем Энтрее, виççĕмĕшсем Кирама хупăрласа илчĕç. Кашниех хăй тĕрлĕ калаçать.

— Эсĕ, Кăркăс абзы, мĕншĕн кĕрешме ирĕк патăн? — тет пĕри уяв пуçлăхне.

— Эпĕ мар-çке, хăйсем килĕшрĕç, — ăнлантарать Киргизов.

— Эсĕ каламан пулсан, Кирам кĕрешместчĕ.

— Энтрей тĕрĕс кĕрешмерĕ!

— Ара çав. Кĕпесĕр пулсан, чĕн пиçиххи çыхмалла.

— Çĕрĕк йĕм çăрхинчен мĕнле-ха тытса кĕрешетĕн? Пĕр мăнтăркка тутар хăй пилĕкĕнчен чĕн пиçиххи салтса илчĕ, Энтрей патне пычĕ.

— Ме, çых. Кĕреш тепĕр хут, — терĕ вăл.

Ик-виçĕ тутар çав çирĕп пиçиххие илсе, Энтрей пилĕкĕнчен çыхса та ячĕç.

— Кирам, çавăрса çап çак чухăнкан тункăска, —терĕ сурăх вăрри Сабир, Энтрее малалла тĕртсе.

— Эпĕ хăть тĕне кĕнĕ-ха. Эсĕ ав, тĕне кĕмен сысна пекех калаçан, — тавăрчĕ Энтрей.

— Кам сысна? Эпĕ сысна-и? —Сабир ура хучĕ, тепри вирлĕ кăна тĕксе ячĕ те, Энтрей сирпĕнсе кайрĕ, çăрхи татăлса кăвак пир йĕмĕ чĕркуççи таран анса ларчĕ. Кĕрешнине курма пынă чăваш хĕрарăмĕсем тепĕр майлă çаврăнса тăчĕç, хăшĕсем аллисемпе пичĕсене хупларĕç. Энтрей пĕр самантлăха çухалса кайрĕ. Вăл пĕр аллипе çĕлĕкне пусрĕ, тепринпе йĕмне хăпартма тăчĕ, анчах хăпартса çитереймерĕ — тепĕр сурăх вăрри, Ахматша, ыткăнса пычĕ те, тем хушăра Энтрей йĕмне хывса та илчĕ. Уяв паттăрĕ амăшĕ мĕнле çуратнă — çапла тăрса юлчĕ.

Пĕр самантрах Иăкăнатпа Хивархи сиксе тухрĕç. Çтаппан та юлмарĕ. Вĕсем ĕнтĕ тутарсемпе пĕрре кăна çапăçман. Пĕри — пĕрне, тепри тепĕрне ярса илчĕç.

— Юлташсем, хамăр ялтах хамăра мăшкăллаттармалла-и? — терĕ те Йăкăнат, пĕрре çапсах Ахматшана ывтăнтарса ячĕ. Хивархи Сабире карланкинчен ярса илчĕ. Çтаппанпа тепĕр тутарĕ çерем çине çыхланса ӳкрĕç. Çак самантра кукша Антун ашшĕне кĕпипе йĕмне пырса пачĕ.

Çак пăтăрмаха Петр Петрович айккинчен сăнаса тăчĕ. Чĕмпĕр хулинчен хаклă хакпа туяннă урхамахĕ мала тухнипе вăл паян çав тери савăннă. Унăн пысăк хура хăмăр куçĕсем хура куç харшисем айĕпе кăмăллăн пăхаççĕ. Вăл паян ним çинчен те шутламасть. Хăй çине чиперкке хусах арăмсем ăмсанса пăхнине аван чухлать. Петр Петрович вĕсемпе мĕнле калаçмаллине те лайăх пĕлет. Уйрăмах ăна граждăн вăрçинче пуç хунă Элекçей арăмĕ Ашок хытă килĕшет. Чăнах, килĕшмелĕх пур çав вăл. Çамрăк, пĕвĕ-сийĕ чипер. Ача тума та ĕлкĕреймен. Качча тухса арăм ятне илнĕ ĕнтĕ, пĕр çавă çеç. Урамра-мĕнре Петĕре тĕл пулсан, вăл, вăтананçи пулса, пуçне чикнĕ пек тăвать, хăй çав хушăрах, тĕм хура куçĕсемпе ун çине тем кĕтнĕ пек тĕмсĕлсе пăхса, чуна хускатмалла ăшшăн йăлкăшса кулать. Петĕр ун пек чух аптраса ӳкмест. «Асту, Анюк, пĕр-пĕр улах кĕтесре сана чăмăртаса илетĕп-ха акă», — тет те, хусах арăм çине чăрр! тĕллесе пăхать. «Темĕн çав, пулмасть пуль чăмăртасси», —тесе, йăл! кулса илет те тăлăх арăм малалла утса каять.

Анюк паян та çине-çинех Петĕр еннелле куç хӳрипе сăнаса пăхать. Каçхине унăн хунямăшĕпе хуняшшĕ ĕçке каяççĕ. Çакна систерес килет унăн Петĕре. Анчах мĕнле пĕлтермеллине çеç пĕлмест.

Чăвашсемпе тутарсем хирĕçме-тавлашма пуçласан, Петр Петрович çывăхарах пырса тăчĕ, таçтан вун-вун икĕ çул каялла пулса иртнĕ тискер ĕçе аса илчĕ.

Ун чухне вăл Сахар тетĕшĕпе пĕрле Хусана кайнăччĕ, унта ĕмĕрĕнче курман тĕлĕнмелле чаплă та çав тери хурлăхлă сабантуй курнăччĕ.

Тутар сабантуйĕнче ĕмĕрте те чăвашсем çĕнтерсе паттăра тухни пулман. Ун пек чăрсăр чăваш тупăнас-мĕн пулсан, тутарсем ăна пурпĕрех сабантуйра кĕрешессинчен пăрса хăварнă. Çав çулхине вара, Петĕр тетĕшĕпе пĕрле Хусана кайнă çул, пĕр тĕлĕнтермĕш чăваш тупăннă-тупăннах иккен. Вăл Лăпкă океан флотĕнче матрос пулнă. 1904 çулта японецсемпе çапăçнă, кайрантарах чăваш хресченĕсен пăлхавне ертсе пынă, улпут-хуçасен çурт-йĕрĕсене кĕлпе вĕçтернĕ, юлашкинчен хăй те каторгăна лекнĕ. Çапах та унта нумаях асапланман вăл — темле майпа тарма пултарнă пултарнах. Реакци çулĕсенче урăх çын докуменчĕсемпе пурăннă, анчах улăпăнни пек вăйне ниçта хума пĕлмен. Пĕр-икĕ эрне хушшинчех вăл, сабантуйсенче кĕрешсе, темиçе хутчен паттăра тухать те, кĕçех унăн чапĕ таврана сарăлать. Пăва хулинче сабантуй пулас умĕн тутарсем ăна хăйсем патне чĕнсе илеççĕ, хăна тăваççĕ, уяв кунĕнче пирĕн патра ан кĕреш тесе ӳкĕтлеççĕ. Матрос вĕсемпе килĕшмест, килет, Пăва хулинче те паттăра тухать. Ун çинчен Хусан тутарĕсем патне те хыпар çитет. Лешсем ăна хăйсем патне чĕнсе чаплă хăна тăваççĕ, анчах асăрхаттараççĕ: «Сабантуйĕнче кĕрешсе паттăра юлсан, эсĕ халăх умĕнче пĕр лаша илĕн, анчах тăван килне, çуралнă çĕршывна çитейместĕн. Эпир сана вĕлеретпĕр», — теççĕ. Чăваш хăраса ӳкмест: «Манăн кил те, тăван çĕршыв та çук», —тесе кăна хурать.

Çавăн чухне Петĕр çав питĕ вăйлă, шиксĕр чăваш Хусан сабантуйĕнче халиччен чапа тухнă мĕнпур тутарсене çĕнтерсе паттăра тухнине курнăччĕ. Кайран вара, тепĕр кунне ун виллине тип çырмара тупнă тенине илтнĕччĕ.

Чăвашсемпе тутарсем хытах хирĕçме пуçланăччĕ, анчах ĕç шала кĕрсе кайма ĕлкĕреймерĕ: Казаковпа Степанов килнине курсан, Петр Петрович та çухалса каймарĕ, ункă варрине утса кĕчĕ те лăплантарса калаçрĕ.

— Чипер, лайăх пуçланнă уява пăсас мар, тăвансем. Паттăр парни çитмесен, уншăн хам тӳлетĕп, — тесе, вăл пĕрре Энтрей, тепре Кирам çине пăхса илчĕ. Çав хушăрах Анюк хăй çине тилмĕрнĕ пек тĕмсĕлсе тинкернине те асăрхарĕ, çамрăк хĕрарăм хăйне тем каласшăн пулнине тавçăрчĕ, çынсенчен уйрăлса, ун еннелле утса кайрĕ. Анюк, çакна курсан, килне васканă пек турĕ, Петĕр çывăхĕнчен иртсе кайнă чухне: «Çĕрле эпĕ пĕчченех пулатăп», —тесе хăварчĕ.

Сăмавара паттăра юлнă Кирама пачĕç.



Пушар


Ваттисемпе авланнисем, ушкăншарăн пуçтарăнса, Яшмари тăванĕсем патне хăнана салансан, пилĕк-ултă ял çамрăкĕсем улăхах юлчĕç. Вĕсем, ашшĕ-амăшĕсем кайса пĕтсен, ака уявне хăйсем пек палăртаççĕ. Малтан кашни ял çамрăкĕсем уйрăмшарăн пĕр çĕре пухăнаççĕ. Халĕ ĕнтĕ вĕсем пĕр-пĕринпе вăй виçсе мар, юрласа-ташласа ăмăртаççĕ. Хĕрсем хăйсен уçă та янравлă сассипе, йĕкĕтсем — ташăпа.

Ешĕл улăхра — пилĕк-ултă ушкăн. Чăваш Яшми çамрăкĕсем Палас тăрăхĕнче мĕн авалтанпах хăйсен ĕçченлĕхĕпе те, илемлĕ ташши-юррипе те ырă ят илнĕ. Ахальтен мар пулĕ кӳршĕ ялсем Яшма пикисене кин тума тăрăшнă, яшмасем вара вĕсене хăйсен ялĕнчех хăварма тăрăшнă. Çавна пула тепĕр ялпа ял хушшинче хирĕçӳсем те пулкаланă. Пĕр çулĕнче çапла паллă купăсçă Элӳçĕн хĕрĕ Арланкасси йĕкĕтне качча тухма сăмах татнă пулнă. Хайхи йĕкĕт хĕллехи шартлама сивĕ каç, ăна илсе кайма тесе, юлташĕпе пĕрле икĕ лаша кӳлнĕ хыçлă çунапа Чăваш Яшмине килнĕ. Лашисене картишне кĕртсе тăратсан, хапхине малтан сăлăп хурса питĕрсе илнĕ. Пулас кĕрӳшĕ Элӳçе эрех ĕçтерсе ӳсĕртнĕ, унтан хĕрне картишне илсе тухнă та — лере лашисем те, çуни те пулман. Ялти яш-кĕрĕмсем пулас кĕрӳпе юлташне, чаппанпа хупласа, тăнсăр пуличчен хĕненĕ, юлашкинчен иккĕшне те картиш урлă юр ăшне ывăтса хăварнă. Çакăн хыççăн кӳршĕ ялсем Яшмана хĕр калаçма çӳреме хăракан пулнă.

Яшма пикисем кӳлĕ хĕррине карталанса тăчĕç. Чăн та çав пĕри тепринчен чипер вĕсем. Унтах Хрестук та пур. Вăл хăй ĕмĕрĕнче чи пуçласа паян вăйă картине тăнă. Сăнĕ-пичĕпе вăл ыттисенчен пуринчен те хитререх. Тумĕпе те юсавлă. Йăлтăртатса тăракан çап-çутă калуш тăхăннă хĕр кунта пурĕ те виççĕн-тăваттăн кăна. Хай патĕнчен Сергей иртсе пынă чухне вăтанчĕ пулин те, вăл пуçне усмарĕ, йĕкĕт çине ăшшăн пăхса, кулса кăна илчĕ.

Пĕтĕм ял йĕкĕчĕ тенĕ пекех Иванпа Сергей тавра явăнать. Пĕри пуян çын ачи, тепри — хăркăм. Çапах та çамрăксем вĕсене иккĕшне те пĕр пекех кăмăллаççĕ, пĕр танах хисеплеççĕ.

Мăйĕнчен пурçăн тутăр çакса янă, аллине хуткупăс тытнă Иван пĕртте халĕ тарçă пек курăнмасть, пăхсан, ялти чи сумлă çын ывăлĕ теме пулать ăна. Вăл, паянхи уяв паттăрĕ, тутăрне хулпуççи урлă ывăтса, сарă çӳçне тӳрлетсе илчĕ, унтан хут купăсне тăсса ячĕ. Хĕрсем тăруках юрă пуçламарĕç-ха. Иртнĕ çулсенче вăйă пуçласа каланă чипер Марук кăçал çăварни эрнинче качча тухрĕ те халĕ вăл çамрăксенчен уйрăлчĕ ĕнтĕ. Хрестук Сергей çинелле пăхрĕ. Çав самантрах иккĕшĕн куçĕсем тĕл пулчĕç. «Нуккă, тытăнса пăх-ха Хрестук, ан вăтанса тăр», —сĕнчĕç Сергей куçĕсем. «Пултарайăп-ши? Намăс курмăп-ши?»—иккĕленчĕç хĕрĕн куçĕсем. «Çук, эпĕ пĕлетĕп сан сассу мĕнлине. Шăпчăкран та шăпчăк эсĕ, чунăмçăм», — хавхалантарчĕç каччăн куçĕсем. Сергей пуçне сĕлтрĕ— Хрестук сăн-пичĕ самантрах хĕвел пек çиçсе çуталчĕ. Вăл вара кĕрнеклĕн тӳрленсе тăчĕ те уçă, янравлă, çав хушăрах чуна çупăрласа ачашлакан илемлĕ сасăпа вăйă кĕвви пуçласа ячĕ.

ХРЕСТУК:

Хура варта хур пусрăм, 

Вăрă тесе ан калăр.

ПУРТЕ:

Вăй пуçласа каларăм, 

Шухă тесе ан шутлăр.

ХРЕСТУК:

Çирĕтлĕ шывĕ тарăн шыв,

Чи тарăнни пилĕкрен.

ПУРТЕ:

Пирĕн ял хĕрĕ сарă хĕр, 

Сарă çӳçĕ пилĕкрен.

ХРЕСТУК:

Утмăл хăлаç тилхепе 

— Варри пурçăн, вĕç ука.

ПУРТЕ:

Пирĕн ялăн хĕрĕсен 

Пилĕк çинçе, куç хура. 

Улăхри çавра кӳлĕн тепĕр енче—Кавал çамрăкĕсем. Вĕсен те Яшмасенчен юлас килмест. Кунта йĕкĕтсем те хĕрĕсемпе пĕр картаранах тытăннă, çавăнпа вĕсен юрри пушшех инçене янăраса сарăлать. Юрласса та вĕсем хăйсене хурăм, урăхла кĕвĕпе юрлаççĕ. 

ХĔРСЕМ:

Пухăнтăмăр, тантăшсем, 

Ирхи сĕтĕн хăйми пек.

ПУРТЕ:

Саланăпăр, пĕтĕпĕр, 

Вĕçен кайăк чĕппи пек.

ХĔРСЕМ:

Ай-хай пахчи илемлĕ 

Шур купăста пур чухне.

ПУРТЕ:

Ай-хай вăйă илемлĕ 

Пур-пур тантăш пур чухне.

ХĔРСЕМ:

Тĕкме тытнă пахчана 

Кавал пахчи тееççĕ. 

Хĕр чухнехи пурнăçа 

Хăналăха тееççĕ.

ПУРТЕ:

Карăш ятăм пахчана 

Кăвак чечек пуçтарма. 

Эпĕ тухрăм çак вăййа 

Хам савнипе савăнма.



Çавăн пек тата темиçе çаврăм юрланă хыççăн Кавал йĕкĕчĕсем, вăйă картинчен тухса, ункăланса тăчĕç. Яшма йĕкĕчĕсем те çапла турĕç. Халĕ пĕр-пĕринпе ăмăртса ташлама хатĕрленеççĕ, Иван кăкăрĕ çине шуса аннă пурçăн тутăрне каялла ывăтрĕ, хут купăсне çăмăллăн кăна çӳлелле çĕклесе, пĕр-икĕ хутчен нăйăклаттарса илчĕ, унтан ташă кĕвви калама пуçларĕ. Яка Элюк кĕттермерĕ, вăрăм çӳçне аллипе хыçалалла шăлса, çав самантрах ташша ячĕ. «Ташланă чух Элюкăн ури çĕре перĕнмест тесе шӳтлеççĕ хăш-пĕрисем. Йĕкĕтсем ташлаççĕ, ача-пăчасем йĕри-тавра чупкаласа çӳреççĕ, хĕрсем вăйă калаççĕ.



Урапи тусан тустарать, 

Ялĕ пасар пуçтарать. 

Ай-хай лайăх хĕр вăййи 

Пĕтĕм çынна пуçтарать.

Ещĕк-ещĕк юнашар,

Хăшĕ иçĕм çырли-ши?

Ушкăн-ушкăн сар йĕкĕт,

Хăшĕ мана çырни-ши?



Иван тăруках чарăнчĕ, йĕри-тавра пăхкаласа илчĕ, унтан йĕкĕтсем çине кăмăллăн пуçне сĕлтрĕ те, тепĕр хут калама пуçларĕ. Хуткупăсĕпе пĕрле хăй те юрласа ячĕ:



Эй, çил вĕрет, çил вĕрет те, 

Çил çĕклентерсе ярать...



Ыттисем ун юррине çавăнтах ярса илчĕç, çĕкленӳллĕ юрласа ячĕç.



Хăй чĕрипе чăтаймасăр, 

Йĕрсе юрласа ярать.

Пирĕн урам анаталла,

Шуса анать пĕр çуна.

Эп урампа иртнĕ чухне

Йĕрсе юлать хĕрача.



Шавлать, кĕрлет, янăрать ешĕл улăх. Юрлаççĕ, ташлаççĕ, савăнаççĕ çамрăксем çурхи йывăр ĕçсене вĕçленĕ хыççăн.

Шăпах вăйă-кулă хĕрсе çитнĕ вăхăтра, кĕтмен-туман çĕртен:

— Пуша-ар!.. Пуша-ар!.. — тенĕ хăрушă сасă янăраса кайрĕ.

Улăх шăпăртах пулчĕ. Пурте Тутар Яшми еннелле пăхрĕç. Ял варринче хура хăмăр тĕтĕм мăкăрланать, ун витĕр вут чĕлхисем курăна-курăна каяççĕ.

— Пушар сӳнтерме, юлташсем! Пурте пушар сӳнтерме! — илтĕнчĕç унтан та кунтан пăлханчăк сасăсем.

Улăхри темиçе çĕр çамрăк тутар ялĕ еннелле чупрĕ.

Сасартăк Тутар Яшми хирĕ пуçланакан сăрт çамкинчен тем çӳллĕш çавраçил пĕтĕрĕнсе тухрĕ, уй урлă каçса, тăвалла тăсăлса хăпаракан вăрăм урама çавăрттарса кĕчĕ, çул çинчи çӳп-çапа, кантрасем çине типме çакнă кĕпе-йĕме, улăм витнĕ пӳрт тăррисене хăй ытамне тытса илсе, таçта хăямата çити вĕçтерсе кайрĕ, пĕр хушă ĕшеннĕ пек пулса, вĕсене хăйĕн ытамĕнчен тирпейсĕррĕн сапаласа пăрахса хăварчĕ те, каллех вăя кĕрсе, хăй çулĕ çинчи çĕнĕ япаласене тулама пуçларĕ.

Акă вăл, çулне улăштарса, тĕтĕмпе мăкăрланакан çурт патне ывтăнса çитрĕ, ун çине талпăнса кĕрсе, ăна тустарма тытăнчĕ, çунакан çурт çинчен çĕршер вутпуççи ытамласа илсе, ял тăрăх сапаласа тăкма тапратрĕ, тăкса пĕтерчĕ те, каллех асар-писеррĕн ахăрашса кайрĕ.

Чăваш Яшми ачисем Палас урлă пуринчен малтан чупса каçрĕç. Пĕчĕк пулин те, вĕсем те витресемпе шыв йăтнă. Чи малта Кукша Антунпа Вова ыткăнса пыраççĕ. Антунĕ — малта, Вова унран пĕр çич-сакăр утăм кайра чупса пырать. Пушар сӳнтерме хыпаланса, ачасем çавраçил хăйсем çинелле ахăрса килнине туймарĕç те, Антунĕ чупса иртсе кайрĕ-ха, Вова шăпах çавраçил варрине лекрĕ, çил турткаласа лăскама пуçласан вара аллинчи витрине лаштах кăларса ӳкерчĕ. Вăл çавраçил хăйне куçа курăнман аллисемпе çатăрласа тытнине, çĕр çинчен çĕклесе хăй ытамне çавăрса илнине, тусанпа, çӳп-çаппа пĕрле сывлăшра пĕтĕрме пуçланине сиссе те юлаймарĕ.

— Пĕтрĕ! Пĕтерчĕ ачана! — тесе çухăрашса, пушар сӳнтерме чупакан çынсем çавраçил хыçĕнчен ыткăнса хăвалама пуçларĕç. Теприсем, ним тума пĕлмесĕр, пĕр вырăнта хытса тăчĕç — çавраçил вĕçтерсе пыракан ачапа çĕнĕрен те çĕнĕ килсенче хыпа-хыпа каякан çуртсем çине куçĕсене чарса пăхрĕç, пĕлĕтелле тинкерсе, çӳлти турăран пулăшупа çăлăнăç ыйтрĕç. Анчах çавраçил никама та итлемест, никамран та хăрамасть. Акă вăл: пăхăр, курăр, ак эп мĕнлескер тенĕ пек, Вовăна пӳрт çӳллĕш улăхтарса кайрĕ те сасартăк çулне пăрса, тӳрех мечĕт еннелле пĕтĕрĕнсе вирхĕнчĕ. Хыççăн чупакан çынсем, ним тума пĕлмесĕр, чарăнса тăчĕç. Нумайăшĕ, ача мечĕт стенине пырса çапăннине курас марччĕ тесе, пĕлĕтелле пăхса сăхсăха-сăхсăха илеççĕ е кутăн çаврăнса тăраççĕ. Акă Вова мечĕт çывăхĕнчех ĕнтĕ. Вăл халь-халь унта çапăнса пашалу пек лĕштĕр пулать те, ӳчĕ çĕре лаплатса ӳкет. Анчах... анчах çак хăрушă самантра тем пулчĕ — Вова, юмахри куçа курăнман кавирпе вĕçсе аннă пек, ерипен аялалла ярăнса анчĕ те шăпах мечĕт никĕсĕ умне тăсăлса выртрĕ. Ахăрса-уласа пыракан тискер çавраçил, çӳллĕ мечĕте çапăнса, лĕштĕрех пулчĕ — çакăнпа унăн çулĕ вĕçленчĕ.

Çынсем сехри хăпнипе Вова çывăхне пыма та хăраса тăнă хушăра унта Сахар чупса çитрĕ. Пичĕ çинче этем сăнĕ те çук: вăл йăлтах шурса-кăвакарса кайнă. Акă ĕнтĕ пĕшкĕнсе хăлхине ывăлĕн кăкăрĕ çине хучĕ, чĕри тапнине итлеме тăчĕ, анчах çак самантра сарă хулăн çӳçĕ тусăлнă, сăнне те, тăнне те çухатнă Тарье чупса çитрĕ те, ывăлĕпе упăшки умне тăсăлса ӳксе, пĕтĕм çын чĕрине ыраттармалла хăрушă сасăпа:

— Эй, турă! Мĕнпе çырлахтараймарăмăр-ши сана?! — тесе кăшкăрса ячĕ.

Сахар ывăлне ерипен çĕклесе хăй çумне çупăрласа тытрĕ, никама ним сăмах каламасăр килĕ еннелле хыпаланса утрĕ.

— Сахар!.. Сахар... Чĕрех-и хăть? Чĕрĕ-и тетĕп?! Эх, ачам!.. Ачам мĕнлескерччĕ!.. — кăшкăрса йĕрсе пычĕ Тарье хыçалтан. Анчах хуçа çаплах сăмах чĕнмерĕ. Палас урлă каçса, вĕллесем хушшинче курăнми пулчĕ.

Усал чух ялан çапла вăл. Халĕ те тĕлĕнмелле лăпкă çанталăк тăнă хушăрах асар-писер çил талпăнса тухрĕ. Çавраçил сапаласа хăварнă вутпуççисем, çав çилпе амаланса, çĕнĕрен çĕнĕ килте пушар кăларма пуçларĕç. Халăх ним тума аптăранă. Пĕр çĕре чупса çитсе шыв сапать кăна — тепĕр çĕрте çурт-йĕр шатăртатса çунма пуçлать.

Пушар вăйлансах пычĕ. Вăл хирелле каякан вăрăм урамран мечĕт урамне те сиксе ӳкрĕ. Тӳпере пĕтĕм ял çийĕн тĕтĕмпе хутăш хĕрлĕ кăвак вут чĕлхисем явăнаççĕ. Пӳрт тăррисем, кĕлетсем лашлата-лашлата ишĕлеççĕ, вĕсен айĕнчен сывлăшалла ывтăнса çĕкленекен вутпуççисем, çил ытамне лексе, татах такам валли хуйхă-суйхăпа инкек шыраса, таçталла вĕçсе çухалаççĕ.

Тури Яшма енчен пĕр пушар лаши вĕçтерсе килни курăнса кайрĕ. Хĕрлĕ çӳçлĕ хуçа, урапи çине хăпарса тăнăскер, сулахай аллипе тилхепе тытнă, сылтăммипе çине-çинех лашине ăшалантарса пырать. Урапи çинчи насуспа пичĕке темле кăна сирпĕнсе юлмаççĕ. Акă вăл çунакан пĕр çурт патне вăркăнса çитрĕ, лашине аранах вут ăшне кĕртсе ямарĕ — юрать-ха, пĕр правуртарах арçын чĕлпĕртен тытса чарма ĕлкĕрчĕ.

— Тăвансем, пулăшăр! — кăшкăрчĕ те вăл, хăй çавăнтах насус пырне сӳтме пуçларĕ. Тăватă-пилĕк арçын насус патне улăхса тăчĕ. Пичĕке çăварне уçрĕç те, çавăнтах хуçине пăсăрлантарма пуçларĕç.

— Эх, йĕксĕк Ваççукĕ, шыв ăçта!? Пичĕкӳ пушах-иç сан!

— Ĕмĕр тăршшĕпех çывăрса пурăнать, анкă-минкĕ!

— Пички çеç мар, пуçĕ те ун пуш-пушах!

— Мĕнле пушах?! —хыпăнса ӳкрĕ пушарник. Вăл çавăнтах лашине каялла çавăрса Палас хĕррине вĕçтерчĕ. Ун хыçĕнчен пуш пичĕке тăнкăртатса пычĕ.

Халĕ ĕнтĕ çунакан çуртсен çывăхне те пыма çук: çĕр-çĕр аллă метртах тӳсме çук пĕçертет. Кӳршĕ ялсенчен килсе çитнĕ пушарниксем те нимĕн те тăваймаççĕ. Пичкери шыва брезент пыршă витĕр пĕр-пĕр айккинерех çунакан çурт çине сапкаласа пĕтереççĕ те, вĕрие тӳсеймесĕр, насусĕсене аяккарах туртса каяççĕ. Пур пек пусăсенче шыв та юлмарĕ. Паласа çитме ик çĕр - виç çĕр метр каймалла. Тĕрĕссипе, ĕнтĕ ăна çунакан çуртсем патне çĕклеме те пăрахнă: пĕрех усси çук. Витре шыв та халĕ вĕри çатма çине çу тумлатнă пек çеç.

Çӳçĕ-пуçĕсем тусăннă хĕрарăмсем ухмаха тухнă пек çухăрса йĕреççĕ, пуçĕсене çĕклесе, пĕлĕтелле пăхаççĕ. «Элле пĕсмелле, элле пĕсмелле» тесе, типсе кайнă тутисене çуласа илеççĕ. «Эй, алла, кӳрсегĕс, булăшсагăс [[I,599]] тесе, турăран пулăшу ыйтаççĕ. Хăраса ӳкнĕ пĕчĕк ачасем амăшĕсене кĕпе аркинчен е аллисенчен ярса тытнă та, вĕсем те пĕрлех йĕреççĕ. Пысăкраххисем çитĕннисемпе пĕрле пур пек чăх-чĕпне, хур-кăвакалне картишĕнчен хăваласа кăларма, кил-çуртри япалисене мĕнле те пулин илсе тухма васкаççĕ.

Нурулла пушар пуçлансанах вырăнĕ пеккине хул хушшине хĕстерсе Палас хĕррине кайса пăрахрĕ те хăй çынсене пулăшма чупрĕ. Нумай тăрăшрĕ вăл. Çунакан çуртсене кĕрсе кайса пĕчĕк ачасене, арчасене, тӳшек-минтерсене çĕкле-çĕкле тухрĕ. Хăй йĕп-йĕпе тара ӳкрĕ. Ял çыннисем ăна шывпа пырса сапаççĕ те, вăл каллех çунакан çурта кĕрсе кайса мĕн те пулин йăтса тухать.

Ун патне лайăх çи-пуç тăхăннă çын чупса пычĕ те:

— Нурулла, манăн лаша витере, тархасшăн кăларма пулăш, — тархасларĕ вăл.

Нурулла калаçса-туса тăмарĕ, çунакан хапха витĕр карташне кĕрсе кайрĕ, вите алăкне уçса, унта персе кĕчĕ. Йĕвен чĕлпĕрĕнчен ярса илсе, янавара тулалла сĕтĕрме пуçларĕ. Анчах лаши урисемпе каялла тĕревленчĕ, витерен нимпе те тухасшăн пулмарĕ. Нурулла тăруках çаврăнса, ăна ик-виçĕ хутчен чĕлпĕрпе сӳсе илчĕ, унтан кĕлеткинчен аллисемпе тĕртме пуçларĕ, анчах чĕтреве ернĕ выльăх вырăнтан та тапранмарĕ. Нурулла чĕлпĕрне çаплах вĕçертмерĕ, витерен сирпĕнсе тухрĕ, аван мар сăмахсемпе ятла-ятла, янавара ирĕкелле сĕтĕрчĕ. Унччен те пулмарĕ, лаша вите алăкĕнчен сирпĕнсе тухрĕ, çын аллинчен вĕçерĕнсе, çунакан хапха патне вăркăнса пычĕ, тăпах чарăнчĕ, хартлатса илчĕ, унтан, хӳрине тăратса, картиш тавра чупма пуçларĕ. Хуçи: бах! бах! тесе, аллисене ун еннелле тăсрĕ, анчах урса кайнă янавар çаврăнса та пăхмарĕ. Нурулла, тепĕр хут чĕлпĕртен ярса тытасшăн пулса, темиçе хутчен те ăна хирĕç тăчĕ, анчах çук, тытаймарĕ. Картиш тавра виçĕ хут чупса çаврăннă хыççăн лаша каллех хăй вити умĕнче чарăнса тăчĕ, тепĕр хут хартлатса илчĕ, çунакан витене хуллен, лăпкăн кĕрсе кайрĕ. Нурулла каллех унта ыткăнчĕ — ĕлкĕреймерĕ: çак самантра айван янавар хырăмĕ шартлатса çурăлни илтĕнчĕ. Ку вăл шăпах йытти Хрестука туланă мулла лаши пулчĕ.

Ял çунать. Асар-писер вăйлă çил вут пуççисене аякран аякка вĕçтерсе каять, хушăран Палас урлă каçса, Сахар сачĕ патне те илсе çитерет, кĕç-вĕç тăпăлса тухас пек силленекен йывăçсем çине тăка-тăка хăварать... Сахарăн çуртне шăвăç витнĕ, йĕри-тавраллах лăпсăркка йăмрасем хӳтĕлесе тăраççĕ. Анчах йĕтемĕ çинче кивве хăварнă, халĕ шаках типсе кайнă пысăк капан пур. Ун çине пĕчĕкçĕ вут хĕлхемĕ килсе ӳксен те, вăл тар пек пăр! кăна тивсе кайма пултарать. Çавăнпа та Сахар Вовăна килне илсе кайса вырттарсанах арăмне:

— Тарье, ача патĕнчен утăм та ан пăрăн, — тесе хăварчĕ те хăй пахчана тухрĕ. Урса кайнă çил пушар енчен шăпах ун килĕ еннелле вĕрет. Вут мечĕт урамне сиксе ӳксен, Сахар хытах пăлханма пуçларĕ: кунтан Палас урлă ун капанĕ патне алă тăсмалăх кăна темелле.

— Сергей, чуп-ха пушар патне. Кала кӳршĕсене: халех кунта килччĕр! Часрах эсĕ! —терĕ вăл ывăлне васкатса.

Сергей çавăнтах пушар еннелле чупрĕ. Кĕçех Сахар тетĕшĕпе шăллĕ, Ваçлейие Петĕр, вĕçтерсе çитрĕç.

— Петĕр, халех ку костюмна хыв та чикмек тăратса çĕкĕрт çине хăпар! —хыпăнчăклăн хушрĕ Сахар. —-Эсĕ, Ваçлей тете, çурт тăррине улăх. Витресемпе шыв илсе хăпарма ан манăр тата.

Тепĕр минутранах Петĕрпе Ваçлей каланă вырăнсенче пулчĕç. Сергей те темиçе çынпа пĕрле килсе çитрĕ. Вĕсем хушшинче Хрестук та пур.

Çуртсемпе тырă капанĕ çинче тулли витресем тытнă çынсен хисепĕ ӳссех пычĕ. Халĕ Сахар кăштах лăпланчĕ, йăпăртлăха Вовăна пӳрте кĕрсе пăхрĕ, унтан каллех пахчана тухрĕ.

Урса, алхасса, ахăрса кайнă пушар мечĕт патне сарăлса çывхарнă майăн вутпуççисем çине-çинех вĕçсе килме пуçларĕç. Хăшĕсем йăмра çине, теприсем капан çинех ӳкеççĕ, анчах çынсем вĕсене çийĕнчех сӳнтерсе пыраççĕ.

Тимĕр витнĕ пӳрт тăрри çил варкăштарса килекен вĕри сывлăша пула хытах пĕçертме пуçларĕ. Унта тăракан çынсем çакна тӳсеймесĕр, хăйсем тăрăх шыв яраççĕ, пӳрт тăрринчен хыпаланса анса пушă витрисене тултараççĕ, килсе ӳкекен вут пуççисене сапа-сапа сӳнтереççĕ.

Сахар аллине тимĕр кĕреçе тытнă. Вăл пĕрре çурчĕ тавра утса çаврăнать, кĕлет, витесем, лупас çинче витресемпе тăракан çынсемпе калаçкаласа илсе, вĕллесен хушшипе мунча умĕнчен иртет, çĕмĕрт çинчисем патне пырать. Сахар вĕсемпе сăмахлакаланă хушăра пӳрт тăрринчи Хрестук лăпсăркка йăмрасем айĕнче ларакан мунча çинче тĕтĕм йăсăрланма пуçланине асăрхарĕ. Пĕрре куç хупса илнĕ хушăрах унта çулăм чĕлхи курăнса кайрĕ. Хĕр вара чикмек тăрăх хыпаланса анса, тӳрех çавăнта чупрĕ. Вăл çитнĕ тĕле мунча тăрри çунмах пуçланă ĕнтĕ. Аялтан сапнипе усси пулас çук: çӳллĕ. Хĕр алăк патне ыткăнса пычĕ—ăна питĕрсе илнĕ. Таçтан çитрĕ унăн вăйĕ—аллисемпе лăскаса, урисемпе тапса, аранах алăка çĕмĕрсе шала кĕчĕ. Сак çине хăпарса, икĕ витрине те мачча çине лартрĕ, унтан хăй йăпăр-япăр хăпарса кайрĕ. Шывне вăл тăруках чашлаттармарĕ-ха, виçеллĕ усă курса сапрĕ, унтан аллисемпе мачча çинчи тăпрана сирпĕтме пикенчĕ. Çулăмне сӳнтерсен, тĕтĕмĕ тата ытларах мăкăрланма пуçларĕ. Çакна тырă капанĕ çинче тăракан Петр Петрович асăрхарĕ.

— Захар Петрович, мунчу çунать! — кăшкăрчĕ вăл. Сахарпа Сергей тата темиçе çын унталла ыткăнчĕç.

Саппунĕпе кĕпи аркисем çуннă, çӳçĕ-пуçĕ тусăннă Хрестук вĕсем чупса пынă тĕле тивсе илме пуçланă пушара пуçламăшĕнчех сӳнтерсе, çунса шăтнă мунча тăррине хăпарса тăчĕ.

— Турă çырлахтăрах! Мĕнле пула пĕлнĕ эсĕ, хĕрĕм? Тав туса калама сăмах та çитмест! — хĕвел еннелле пăхса виçĕ хутчен сăх сăхса илчĕ Сахар.

Пушар мечĕте çавăрса илчĕ. Çилпе, хĕвелпе типсе шултăрканă кивĕ йывăç мечĕт 10—15 минут хушшинчех çунса кайрĕ. Тăватă сехете пынă хăрушă пушар çакăнпа хăйĕн ĕçне вĕçлерĕ. Çак хушăра çур ял çурт-йĕрĕ кĕл пулса вĕçрĕ. Чылайăшĕ япалисене те кăларма ĕлкĕреймерĕç, çие мĕн тăхăннă — çавăнпах юлчĕç. Хĕрарăмсем çĕр çине ӳксе йăвалана-йăвалана макăрни, кĕтӳрен аннă выльăх-чĕрлĕх килĕсене тупаймасăр ял тăрăх мĕкĕрсе-макăрса çӳрени Палас çийĕн мĕн çĕрлечченех чуна ыраттарса янăраса тăчĕ.

Сахар çав каç хăйĕн хуçалăхне тискер пушартан çăлса хăварнă çынсене пĕтĕм чĕререн тав турĕ. Петĕр, хĕвел анса çĕрле пуласпа Анюк сăмахĕсене аса илчĕ, тетĕшĕнчен çур литр коньяк ыйтса илчĕ те, ăна кĕсйине чиксе, тăлăх арăм патне вĕçтерчĕ.

Пушартан çăлăнса юлчĕ пулин те, Сахар çакăншăн савăнмарĕ, пуçне усса, вăрахчен каллĕ-маллĕ уткаласа çӳрерĕ. Малтанах Вова çавраçил ытамне лекни, вăл шăпах мечĕт патĕнче вилĕмрен хăтăлса юлни, ун хыççăн çав çурт çунса кайни шухăшлаттарчĕ ăна. Унтан нимсĕр тăрса юлнă тутарсем пирки те хăрама пуçларĕ. Пĕтĕм таварне тенĕ пекех вĕсене сутса пурăнать-çке вăл, хăйĕн суту-илӳ ĕçне çавсемпе саплаштарса пырать: тутарсем ялĕпех Сахар лавккине çӳреççĕ, мĕн кирлине йăлтах унран туянаççĕ. Чăваш Яшминче унсăрах тата икĕ лавкка пур. Чăвашсем ытларахăшĕ Торговцевпа Сахар шăллĕ Петр Озеров патне çӳреççĕ, кунта хутран-ситрен çеç анаççĕ. Халĕ, акă, кӳршĕсем çакнашкал шар курнă хыççăн, кам çӳрĕ ĕнтĕ ун патне? Аçта, кама сутĕ вăл хăйĕн таварне?



Сергейпе Хрестук


Халиччен Чăваш Яшми ялĕнче каç пулнă-пулманах хуткупăс сасси янăрама пуçлаканччĕ, унта та кунта балалайкăсем тăнкăртатни хăлхана ачашлатчĕ, таврана хĕрсен хаваслă юррисем чĕтренсе-чӳхенсе сарăлаканччĕ. Акатуй кунĕ вара уйрăмах савăнăçлă пулаканччĕ. Кунĕпе юрласа-ташласа ывăннă хыççăн çамрăксем кăштах канаканччĕ те каçхине каллех вăйăсене тухса выляса-кулса савăнаканччĕ.

Кĕçĕр — шăпăртах. Хĕрсемпе каччăсем урама тухкаларĕç пулин те, юрламарĕç, ташламарĕç, хуткупăс сасси те илтĕнмерĕ. Тутарсен хуйхи вĕсен чунĕсене те хытах ыраттарчĕ.

Сергейпе Хрестук анкартинче арпалăх çумĕнчи каска çийĕнче ларчĕç. Вĕсен калаçмалли темĕн чухлех. Паян мĕн чухлĕ арçын вутпа кĕрешрĕ, анчах пĕри те Хрестук пек пултараймарĕ. Вăл пур — хĕр пуççăн, хăй кăна Сахарăн шур мунчине вут тивсе илессинчен хăтарса хăварчĕ. Хуçи те ахаль тумарĕ ăна, çунса шăтнă саппунĕпе кĕпи вырăнне пĕр çыхă çие тăхăнмалли вĕр-çĕнĕ япаласем парнелерĕ.

— Акă вăл, Тарье, паянхи паттăр. Пĕркун мана кашкăртан çăлса хăварчĕ, паян— мунчана, вутран. Эпир, арçынсем, аташса çӳренĕ, вăл вара ĕç тунă. Пăх-ха эсĕ ун çине. Хăй чутах çунса кайман, мунчана çапах çăлса хăварнă, — мухтарĕ хĕре хуçа.

— Сахар тете ку вăл мĕн, эсир пире вилĕмрен çăлса хăвартăр. Ун чухне каларăм-çке, ĕмĕрне манмăп терĕм. Ку вăл, Сахар тете, манăн сирĕн умăрти тивĕç. — Пĕркун хуçа вĕрентнĕ пекех Хрестук хальхинче именмесĕр, Сахара куçĕнчен пăхса каларĕ. Çакна лавккаç çийĕнчех асăрхарĕ.

— Маттур. Эпĕ каланисене манман эсĕ. Малашне те çаплах калаç. Вăтанмасăр, хăрамасăр, уçăмлă, татăклă. Уйрăмах комсомол пухăвĕсенче.

— Ăнланатăп, Сахар тете, — тавăрчĕ хĕр.

«Сергей ахалех юратса пăрахман иккен ку кайăка. Юратмалăх пур, мур илесшĕ», —тесе шухăшларĕ те Сахар çапла каларĕ:

— Юрĕ. Шăпчăка юрăпа тăрантармаççĕ. Тарье, хăнала-ха эс ăна. Эп лавккана тухам. — Хуçа тепĕр алăкран кĕрсе çухалчĕ.

Тарье сĕтел çине пĕчĕк чашăкпа пыл лартрĕ, хăпарту касса хучĕ.

— Тарье инке, ан чăрманăр. Эпĕ выçă мар, — сăмах хушрĕ хĕр.

— Çын патĕнче çисен, аннӳ вилесрен хăратăн-им? — шӳтленçи пулчĕ хуçа арăмĕ. — Кил. Лар. Паян выçмалăх пур.

Тарье Хрестукпа пĕрре те чĕререн калаçмасть. Çакна хĕр кунта ĕçленĕ чухне те яланах сисет. Авă, халĕ, упăшки хушрĕ пулин те, мĕнлерех калаçать. Хăй ывăлне, Сергее, çавăрса илесрен хăрать вăл. Кăна Хрестук чĕрипе те, чунĕпе те туять.

— Лар тата. Ан йăлăнтар. Атту Сахар тетӳ çилленĕ.

— Сахар тете çилленмест вăл мана, — тесе печĕ ячĕ хĕр. Тутисене чăмăртарĕ — кая юлчĕ. Пĕр тухса кайнă сăмаха каялла илме çук.

— Эп те çилленместĕп-çке...

— Эсир те, паллах... Эпĕ Сахар тете тенĕрен çеç çапла каларăм. Тарье инке, уншăн ан кӳренĕр. Каçарăр мана. Халех ларса çиетĕп, — тесе, Хрестук сĕтел хушшине кĕрсе ларчĕ те çиме пуçларĕ. Хăй çав хушăрах, чеен, хуçа арăмĕ çине пăха-пăха илчĕ, апатне мухтарĕ. — Тарье инке, сире апат пĕçерме хулара вĕрентнĕ пуль çав. Хăпартăвĕ мĕнлерех. Теччĕ кулачинчен те лайăх. Аллăр та çăмăл сирĕн, кăмăлăр та лайăх. Çавăнпа пуль вăл.

«Пăх-ха ăна, ăçта вĕреннĕ вăл çапла калаçма. Япшар, япшар. Ку чĕлхепе вăл такама та çавăрĕ...»— шухăшларĕ Тарье.

Сахар хĕре пĕр хул хушши япала кĕртсе пачĕ. Килне каçсан салтса пăхрĕ те Хрестук тĕлĕнсех кайрĕ.

Тарье уншăн упăшки çине кăмăлсăр пăхрĕ, тем каласшăн пулчĕ.

— Эсĕ тутуна ан тăс. Кирлĕ çын вăл пире, — терĕ ăна Сахар.

Акă, халĕ Хрестук Сергейпе юнашар ларать.

— Хрестук, паян эс мана мунча тăрринчен пирĕшти пекех курăнтăн.

— Эсĕ пирĕштне курнă-и? Мĕнле вăл?

— Курнă. Каснă-лартнă эсĕ. Çав тери хитре.

— Эпĕ хитре-и?

— Шутсăр. Пĕр кашăк шывпа çăтса ямалла.

— Эпĕ мар, Сергей, эсĕ ху хитре. Сана вара шывсăрах ĕçсе яма пулать. Авă мĕнлерех эсĕ. Тĕттĕмре те еплерех çуталса ларатăн. — Хрестук кулса тăракан куçĕпе йĕкĕт çине ăшшăн пăхрĕ. йĕкĕт çак самантпа усă курса юлас терĕ, хĕре чуптума тăчĕ, анчах Хрестук шĕвĕр пӳрнипе тутине хуплама ĕлкĕрчĕ.

— Юрамасть, — тесе, кăмăллăн юнаса илчĕ.

— Сана юрать-çке. Мĕншĕн?

— Пĕлмесп. — Хĕр кĕтмен-туман çĕртен сăмахне пач урăх енне çавăрчĕ. — Кала-ха, Сергей, çунса кайнă тутарсене хĕрхенетĕн-и? — пĕр хушă чĕнмесĕр ларнă хыççăн сасартăк ыйтрĕ хĕр.

— Епле-ха хĕрхенмĕп пулĕ? Нумайăшĕ пĕр япаласăр тенĕ пек тăрса юлчĕç. Хăшĕсен ыран çиме те нимĕн те çук, —хаш! сывласа илчĕ йĕкĕт.

— Çапла çав. Эпир те, авă, çап-çарах юлтăмăр. Юрать-ха, эсир пулăшатăр. Çуртрисене те акса хăвартăмăр ав. Выçă та лармастпăр. Сирĕн патăртах тăранса пурăнатпăр-иç.

— Çавăн чухлĕ ĕç туса парса та апат лартмасан, этем пулма та кирлĕ мар. Курмастăп-и эпĕ анне сана çимелле ĕçлеттернине. Ытлашши хытă вăл, — пĕтĕм чунтан каларĕ Сергей.

— Хытă-и, çук-и, ăна калаймастăп эпĕ. Анчах мана кăмăлласах кайманнине туятăп, — хăй мĕн шухăшланине пытармарĕ хĕр.

— Вăл эпĕ сана юратнине пĕлменнипе пулĕ.

— Ан та пĕлтĕр. Атту вăл мана сирĕн пата ура та яртарса пустармĕ.

Сергей шухăша кайрĕ. Вăл хăй те çакна лайăх тавçăрать. Хрестука систермен çеç кун çинчен. Халĕ, акă, хĕр хăй каларĕ.

— Эпĕ сана комсомола кĕртесрен хăрать пулĕ-ха вăл, — кулса илем пек турĕ Хрестук. —Тата эсĕ çук çын хĕрне юратса пăрахасран та сехри хăпнă. — Хĕр ура çине тăчĕ. — Пĕлетĕн-и, Сергей, эпĕ халĕ ялти чи пуян хĕр...

Йĕкĕт те тăчĕ. Хрестук çине тĕлĕнсе пăхрĕ.

— Мĕн?

— Сахар тете мана тем те парнелерĕ паян. Акă, курăн, ыран вăл инкеке лекнĕ тутарсене те пулăшĕ. Хам пулсан та çаплах тумалла. Ак, çак капана çаптармалла та, тыррине выçă юлнă çемьесене памалла. Каяр пулĕ, Сергей. Аван мар. Сахар тете курĕ те тем калĕ. Шикленетĕп эпĕ унран.

— Атте кăмăллать сана.

— Çавăнпа хăратăп та. Каяр.

— Паян эпир лайăххăн калаçаймарăмăр та.

— Паян калаçса пĕтерсен, ыран валли сăмах юлмасть.

Вĕсем, йăмрасем патĕнчен утса иртсе, мунча патне çитрĕç. Сад тавра çаврăнса, урама тухрĕç.

— Ырă каç пултăр эппин, Сергей, — тесе, Хрестук йĕкĕте тахăш самантра питĕнчен чуптуса илчĕ те çил вĕçтерсе кайнă пекех куçран çухалчĕ.

Сергей ӳт-пĕвĕ тăрăх темле пĕтĕм чуна кăмăллатса яракан ăшă варкăш чупса иртрĕ.



Улахра


Петр Петрович Анюк патне Паласкас урамĕпе мар, пахчасем хыçĕпе кайрĕ. Кунти чăвашсем пахча вĕçне, анкартипе юнашар, кантăр акаççĕ. Нумай пулмасть шăтса тухнă кантăр каçсерен уйрăмах ăша кăтăклантаракан шăршă сарать. Петĕр çав шăршăпа чыхăнса икĕ хутчен хытах апчхулатса илчĕ.

Анюк хуняшшĕпе хунямăшĕ ялта хисеплĕ çынсем. Вĕсен пĕртен-пĕр ывăлĕ Элекçей те маттур йĕкĕтчĕ. Анчах ним тума та çук, хăйĕн телейĕ пулмарĕ çав — вăрçă хирĕнчен таврăнаймарĕ. Ашшĕпе амăшĕ халь уншăн çав тери кулянаççĕ. Кинĕ, Анюк, çамрăк та чиперскер, ĕмĕрне пĕччен пурăнса ирттереймĕ ĕнтĕ: е пăрахса кайĕ, е пĕр-пĕр хусаха киле кĕртĕ теççĕ. Киле кĕртес çынĕ йĕркесĕр пуласран, хăйсене сумран кăларасран хăраççĕ вĕсем.

Петĕр пахчаран урама тухрĕ, Анюксен килĕнче çутă пуррине курсан, хавасланса кайрĕ, чӳрече патне пырса, кантăка хуллен шăкăртаттарса шаккарĕ. Кĕçех чӳрече каррин аял вĕçĕ уçăлчĕ те, унта Анюк курăнса кайрĕ. Вăл пуçне сĕлтрĕ те, вара çав самантрах лампа çути лап! сӳнчĕ. Алкум алăкĕ уçăлни, йытă вĕрсе яни, «Шарик, шăп!» тени, ăна тем пăрахса пани илтĕнчĕ. Анюк калинкке алăкне уçрĕ. Вĕсем пӳрте кĕчĕç.

— Мĕншĕн сӳнтертĕн? — ыйтрĕ Петĕр.

— Çынсем курĕç те, аван мар терĕм. Тата хам та сире курăнма вăтанатăп, — ăшшăн кулкаласа пăшăлтатрĕ Анюк.

— Эпĕ вара юри сана курасшăн кĕтĕм. Тĕпел кукринчи чӳречине лайăх кар та, çавăнта çут, — сĕнчĕ Петĕр.

Анюк итлерĕ. Петĕр те унта кĕчĕ. Çамрăк хĕрарăм паçăрах хатĕрленĕ ĕçме-çимеллине сĕтел çине пырса лартрĕ, пĕр вăтанса та именсе, çепĕç те ачаш чĕлхепе:

— Ларсамăр, Петр Петрович, ан тиркĕр, — терĕ Анюк икĕ стакана аншарли тултарчĕ, пĕрне кĕтнĕ хăнине сĕнчĕ. Петĕр ытти чухне çак шĕвеке нихçан та ĕçес çукчĕ, анчах вăл хĕрарăм кăмăлне хăварма юраманнине те аван пĕлет.

— Сан сывлăхушăн, эппин, Анюçăм, — тесе, Петĕр унăн стаканĕпе шаклатса илчĕ, хăйне хăй ирĕксĕрлесех ĕçсе ячĕ. Анюкĕ стаканне тытнипех тăчĕ-ха. — Эсĕ тата мĕн? Ма ĕçместĕн? — ыйтрĕ хăна, именчĕклĕн пуçне чиксе тăракан ытарайми хĕрарăм çине пăхса.

— Петр Петрович, нихçан та ĕçмен эпĕ ку япалана. Каçарăр.

— Юрĕ, хистемĕп. Эсĕ мана хăналарăн пулсан, эппин, эпĕ те парăмра юлам мар. Çăкăр-тăвар хире-хирĕç тенĕ пек пултăр. — Петĕр кĕсйинчен коньяк кĕленчине кăларса уçрĕ те сĕтел хĕрринчи таса стакана чăпах тултарчĕ. — Кил-ха, Анюçăм, çакна ĕçсе пар эппин. Куна юрать, — сĕнчĕ Петĕр, Анюка халиччен никам та «Анюçăм» тесе чĕнменччĕ-ха, çавăнпа та унăн сăнĕнче вăтанни те, савăнни те сисĕнчĕ.

— Ытлашши хăватлă мар-им ку? — хăна çине чеен пăхса илчĕ хĕрарăм.

— Ан хăра. Ку япала пирĕн Раççейре чи лайăххи, — тесе, Петĕр тепĕр стакан тултарчĕ, Анюк стаканĕпе шаклатрĕ. — Ну, сан сывлăхушăн эппин!

Анюк кăштах пăрăнчĕ те тутанса пăхрĕ, унтан тин ĕçрĕ, çур стаканне каялла лартрĕ.

— Малтанлăха капла та юрать, — Петĕр хăй те çур стаканне çеç сыпрĕ, вилка çине ăшаланă шăрттан татăкĕ тирсе, Анюка сĕнчĕ. — Çырт, акă.

Анюк халиччен кун пек япала курманччĕ. «Авă мĕнле иккен вĕсем, ырă çынсем. Хĕрарăма чыслама та пĕлеççĕ», — тесе шутларĕ вăл. Хăйĕн пичĕ те ĕçнипе, те вăтаннипе, те урăх шухăшпа хĕп-хĕрлĕ хĕрелсе кайрĕ.

— Пăхатăп та сан çине, пиçсе çитнĕ анис улми пекех эсĕ, Анюçăм. Кил-ха, ларар-ха юнашар. — Петĕр ăна аллинчен тытрĕ. Хăйне арçын алли лексен, Анюк шартах сиксе илчĕ, тата ытларах хĕрелсе кайрĕ, аван мар, аван мар тесех, хăнапа юнашар ларчĕ.

— Петр Петрович, сирĕн арăмăр пур-çке. Пĕлес-тăвас пулсан...

— Мĕн арăмĕ пултăр вăл ман? Эпĕ ăна юратса илменнине пĕлетĕн-тĕр ĕнтĕ.

— Ăçтан пĕлем-ха эп. Вара юратмасăрах авлантăр пулать-и? —хăюланчĕ Анюк.

— Хам мар, çынсем авлантарнă мана.

— Ун пек те пулать-и? — тĕлĕнчĕ Анюк.

— Мĕн тăвас тетĕн, пулать çав. Аслисем е уйрăлса тухнă, е качча кайса пĕтнĕ. Захар Петрович салтакраччĕ. Ватă аттепе анне килĕнче эпĕ, кĕçĕнни, пĕчченех юлнă.

— Тепĕртаках ĕçер-ха, Анюç, итлеме кăмăлу пулсан, йăлтах каласа парăп. Тен, мана ăнланăн, хĕрхенекен пулăн. Тĕрĕссипе, тĕнчере сан пекех тăлăх эпĕ. Чĕре пĕр-пĕччен манăн. Кил-ха эппин...

— Ӳсĕрĕлсе кайăп та...

— Усĕрĕлместĕн, чунăм. Эпĕ сан илемӳшĕн, сан ырлăхушăн ĕçетĕп. Килĕшрĕмĕр-и?

— Эпĕ сирĕн пек çавăрса калаçма пĕлместĕп те... Турă пулăр, аплах ан пăхăр, вăтантаратăр. Сирĕн сывлăхшăн пултăр эппин.

Вĕсем тепрер сыпкăм ĕçрĕç.

— Ун чухне эпĕ пурĕ те вун улттăра çеç пулнă, — пуçларĕ Петр Петрович. — Пĕчĕк çеçчĕ. Ак çакăн пек сăмса шăлайман ача. — Петĕр аллине тăсса кăтартрĕ. — Авлантаратпăр, хĕр пăхма каятпăр теççĕ. Лаша та кӳлсе тăратнă. Эпĕ тарса пытантăм хайхи. Аслăк тăрринчи улăм ăшне кĕрсе выртрăм. Шырарĕç пулмалла. Тупаймарĕç. Вара хĕрне хăйсемех илсе килнĕ, мансăр пуçнех туй пекки туса ирттернĕ. Эпĕ аслăк çинче чăхсем çăмарта тăвасса çеç кĕтсе выртатăп. Çăмарта ĕçетĕп те — каллех улăм ăшне...

— Кай, Петр Петрович, ахаль култаратăр пулĕ эсир, — тесе, Анюк сасăпах кулса ячĕ.

Çак самантра Петĕр сылтăм аллипе Анюка çинçе пилĕкĕнчен ачашшăн çупăрласа тытрĕ те хăй çумнерех чăмăртарĕ. Хĕрарăм чĕтресе илчĕ, анчах хирĕçсе тăмарĕ. Тен, çак вăхăтра вăл Петĕр юмахне текех итлесшĕн те пулмарĕ пулĕ...

— Турăшăн-хĕвелшĕн те суймастăп. Виççĕмĕш кунне çăмарта илме тесе йăраланса тухатăп та, пăхатăп, атте тăра парать. «А-а, таркăн, эсĕ кунта-и-ха, — тесе, хăлхаран çатăрласа илчĕ те аслăк çинчен сĕтĕрсе антарчĕ. — Тасалкала. Кин кăмакаран çăкăр та кăларчĕ, апат та пĕçерчĕ», —тет. Анне тухса тăчĕ. Ху пĕлетĕн, вăл пирĕн тĕреклĕ хĕрарăмччĕ. Эпĕ аннене пăхнă. Хайхискер пычĕ те мана пĕчĕк ачана çавăтнă пекех пӳрте тăнкăртаттарса илсе кĕрсе кайрĕ. «Акă вăл, кин, санăн упăшку. Паллашăр», тет. Пăхатăп та, ман умра хам аннерен кăшт кăна çамрăк хĕрарăм тăра парать. Хăраса ӳкрĕм. Тарма тăтăм. Каллех аттепе анне ярса тытрĕç. Вĕсене ман валли арăм мар, хăйсемшĕн ĕçлекен хĕрарăм кирлĕ пулнă. Çавăнпа ача-пăча таврашĕ çук манăн, Анюçăм. Эх, мĕншĕн хăй вăхăтĕнче курман-ши сана эпĕ?

— Эсир авланнă чухне эпĕ ача кăна пулнă çав.

— Кĕтеттĕм ӳсиччен. Тем тусан та авланмастăмччĕ.

— Сана эпĕ няньăпах усранă пулăттăм. Тепĕр тесен, халĕ те кая юлман-ха эпир, Анюç. Ача-качка çук. Вăл ватă— Петĕр çавăнтах юнашар вут-кăвар пек вĕри Анюка ыталаса илчĕ, хăй çумне пăчăртарĕ. Çамрăк хĕрарăм хăй те сиссе юлаймарĕ, темле асамлă вăя парăнса, ачаш та вĕри аллисемпе хăнана ыталаса илчĕ. Петĕр чĕпкуç лампине вĕрсе сӳнтерчĕ.

  
   Улттӑмӗш сыпӑк


   Ик халăхăн — пĕр хуйхă


Казаковпа Степанов ял Советне пĕр вăхăталлах çитрĕç, пĕр-пĕрне сывлăх сунса алă тытрĕç.

— Мĕнле çĕр каçрăн, Матвей Александрович?

— Çывăраймарăм тесен те юрать. Енчен енне çаврăнкаласах çĕр каçрăм, Михаил Степанович. Ĕнерхи пушар канăç памасть-ха мана. Мĕнле шутлатăн эсĕ? Ăçтан тухма пултарнă вăл?

— Хам та çавăн пиркиех шутлатăп. Тем-ха мана ку ача-пăча шăрпăкпа ашкăнса пулнă япала пек туйăнмасть. Шухăшласа пăхăр ĕнтĕ, шăпах тата пĕтĕм халăх акатуйĕнче пулнă вăхăтра, — пӳлĕм тăрăх каллĕ-маллĕ уткаласа çӳрерĕ Михаля.

— Тутарсем патне кайса пăхар мар-и, Михаил Степанович? Кайса калаçар. Унта вĕсен коммунистсем те, комсомолецсем те çук. Тен, мĕнпе те пулин пулăшма пулĕ, э?

— Каçăпăр. Хуйхă-суйхă чухне пĕр ăшă сăмах та теме тăрать.

Вĕсем ял Советĕнчен тухса Паласкаса пăрăнчĕç. Пĕри çӳллĕ, тепри ун хулпуççийĕ таран çеç. Çурçĕртен лăпкă кăна вĕрекен ирхи çил Палас леш енчен йӳçĕ çунăк шăрши илсе килет. Каçма урлă каçса çыран тӳпипе хăпарсан, вĕсен куçĕ умне чуна çӳçентерекен хăрушă ӳкерчĕк тухса тăчĕ. Ишĕлмесĕр юлнă кăмакасем хура мăрйисене пĕлĕтелле кăнтарса лараççĕ, пур çĕрте те çунса кăмрăкланнă юпасем, пӳртсемпе хуралтăсен ишĕлчĕкĕсем, çулçисем ĕнсе сарăхнă йывăçсем... Хăш-пĕр çĕрте халĕ те сӳнме ĕлкĕреймен вутпуççисем ерипен йăсăрланса выртаççĕ. Унта та кунта çынсем мĕшĕлтетни курăнать. Хăрушă.

Мечĕт пулнă вырăн çывăхне, çерем çине, арçынсем пухăнса ларнă. Хăшĕ-пĕрисем табак мăкăрлантараççĕ.

Казаковпа Степанов вĕсем патне пычĕç, сывлăх сунчĕç.

— Мен канашлатăр, юлташсем? — пуçларĕ Казаков.

— Пĕтрĕмĕр эпир. Кам алли тума пултарчĕ-ши тетпĕр. Тупсан, хăйне те вута пăрахса çунтарса ямалла та, — маларах тухса тăчĕ çуркунне Панчука лаша сутнă Тевлеш.

— Эпир те ку ача-пăча вăййинчен тухнă япала марах тетпĕр. Сирĕнпе килсе канашласа пăхас терĕмĕр, — калаçăва хутшăнчĕ Степанов.

— Мĕн тумалла ĕнтĕ халь пирĕн? Пĕтетпĕр бит. Кунта, акă, Тевлеш мĕн тет, Ленин бабай патне çырса ямалла мар-ши тет, — сăмах хушрĕ тепĕр ватă тутар.

Çынсем шăпăртах пулчĕç.

— Çавăнпах сирĕн пата каçрăмăр та ĕнтĕ эпир. Хăвăр мĕн шутланине, мĕн тăвасшăнне пĕлес тетпĕр, — тавăрчĕ Казаков.

— Кала-ха, Казаков юлташ. Апла Ленин партийĕн членĕ пулсан, Ленина та курнă пуль эсĕ? — Матвей Александрович патне пырса тăчĕ Тевлеш.

— Аякран курнă-ха, хăйпе куçăн тĕл пулса калаçман, — пĕлтерчĕ председатель.

Тутарсем чăвашсене çавăнтах йĕри-тавра сырса илчĕç.

— Хăçан, мĕнле куртăн? Мĕнле çын вăл? — ыйтусем пама тытăнчĕç вĕсем.

— Эпĕ Владимир Ильича 1918 çулта, Мускавра, Хĕрлĕ Площадьре куртăм. Пире, шуррисемпе çапăçма каякан Хĕрлĕ Çар салтакĕсене, трибуна çинчен хĕрӳллĕ сăмах каласа ăсатрĕ вăл.

Тутарсем пĕр-пĕрин çине пăхкаласа илчĕç, суймасть-ши, тĕрĕсех калать-ши? — терĕç хăш-пĕрисен куçĕсем.

— Чăнах та куртăнах-и, Казаков юлташ? — ыйтмасăр тăраймарĕ пĕри.

— Мĕн тесе суймалла вара ман? Ĕненместĕр пулсан, çарта панă документа та кăтартма пултаратăп. — Казаков сылтăм аллине костюмăн шалти кĕсйине чиксе ячĕ, çар билетне кăтартрĕ. — Акă, кунта йăлтах çырнă, — тесе, ăна çынсем еннелле тăсрĕ.

— Кирлĕ мар. Эпĕр çавах вулама пĕлместпĕр. Ара çав, Ленин партийĕнче тăратăн пулсан, епле ĕненес мар-ха, — терĕç тутарсем.

— Акă, Михаил Степанович нумай пулмасть çартан таврăнчĕ. Кăмăлăр пулсан, вăл Ленин сирĕн пек инкеке лекнĕ çынсене мĕнле пулăшни çинчен нумай каласа пама пултарать, — юлташĕ еннелле пуçĕпе сулса кăтартрĕ Казаков. — Леш осетинсемпе мĕнле пулса иртнĕччĕ-ха çав?

— Мĕнле-качки... Пур Кавказра çавăн пек халăх. Йышĕпе пысăках мар, чăвашсем чухлĕ те çук. Эпĕ ун чухне çавăнта çар службинче тăраттăм, — пуçларĕ Степанов. — Вĕсен инкекĕ урăхларах пулнă-ха. Кавказра унта ялсем тусем хушшинче вырнаçнă. Пĕррехинче çапла пĕр яла юланутлă çын вĕçтерсе çитет те: «Сирĕн кӳршĕри яла вăрă-хурахсем тапăннă. Пулăшу ыйтаççĕ сирĕнтен. Хăвăртрах васкăр!»—тесе пĕлтерсе хăварать. Арçынсем вара пурте пекех лашисем çине утланса çав кӳршĕ яла вĕçтереççĕ. Кусем сăртсем хушшинче курăнми пулаççĕ çеç — çак яла шуррисем çитсе кĕреççĕ. Мĕн кăна хăтланмаççĕ вĕсем кунта! Çыннисене вĕлереççĕ, япалисене çаратаççĕ, килĕ-çурчĕсене вут тиверте-тиверте çунтараççĕ, кайран хăйсем тухса тараççĕ. Лешсем каялла çаврăнса килеççĕ, ял вырăнĕнче кĕлпе кăмрăк купи кăна.

— Вара?

— Вар аял çыннисем сирĕн пек пухăнаççĕ те çапла, канашлама пуçлаççĕ. Мĕн тумалла? Юлашкинчен пĕри калать: Ленин патне каяс пулать тет. Чылай калаçнă вĕсем. Унтан пĕр ватă çынна хăйсен ячĕпе Ленин патне Мускава яраççĕ. Çитет хайхи старик Мускава, анчах ăна Ленин патне мар, Цюрупа юлташ патне яраççĕ.

— Кам вăл Цюрупа?

— Вăл-и? Ленинăн çывăх юлташĕ, апат-çимĕç халăх комиссарĕ. Ватă çын Цюрупăна ялта мĕн пулса иртни çинчен пĕтĕмпех йĕркипех каласа парать. Халăх комиссарĕ унăн адресне çырса илет, юлашкинчен калать хайхине: «Килне лăпкăнах кайма пултаратăн. Пулăшатпăр», —тет. Анчах ватă осетин каялла каясси çинчен шутламасть те. «Юлташ, мана ял халăхĕ Ленинпа хăйĕнпе калаçма хушса ячĕ. Эпĕ ăна курмасăр кайма пултараймастăп», —тет. Вара Цюрупа юлташ телефонпа Ленин патне шăнкăравлать. Çапла, çапла тет, кĕскен осетин çинчен пĕлтерет. Унтан Цюрупа юлташ телефон трубкине хурать те кулса ярать. «Кайрăмăр эппин Владимир Ильич патне. Иксĕмĕре те пыма хушрĕ», —тет. Яла таврăнсан, çав старик Ленинпа мĕн калаçни çинчен пире те, çар çыннисене, каласа панăччĕ. Астăватăп-ха, тепĕр икĕ эрне иртсен, çак ял çыннисене икĕ михĕ укçа илсе пырса пачĕç. «Ленин хушнипе терĕç», —сăмаха вĕçлерĕ Степанов.

Ун сăмахне шыв сыпнă пек шăпăрт итлесе тăнă халăх кĕçех шавласа кайрĕ.

— Пирĕн те çапла тумалла!

— Çыру çырас!

— Ленин пулăшатех!

— Кама ярăпăр?

Казаков аллине çĕклерĕ. Шăпланчĕç.

— Юлташсем, халĕ Владимир Ильич Мускавра мар. Горкăра. Илтнĕ пуль, чирлĕ вăл, — кĕскен пĕлтерчĕ Казаков.

Каллех шавлама пуçларĕç. Анчах хальхинче хытă мар, ерипентерех калаçрĕç. Чирлĕ Ленин хăйсемпе юнашар пулнă пек туйрĕç вĕсем. Канашларĕç. Мĕн тумалла-ши? Чирлĕ Ленина, паллах, чăрмантармалла мар. Кайсан та, тухтăрсем ун патне кĕртес çук. Кăлăхах пулĕ терĕç.

— Кала-ха, Михаля, — сăмах пуçларĕ каллех Тевлеш. — Пирĕн мĕн тумалла-ши халь? Ленин чирлĕ пулсан... — вăл сăмаха каласа пĕтереймерĕ, тепри сăмах пуçларĕ.

— Ленин вăл Чĕмпĕрте çуралнă, ашшĕ чăваш ялĕсенче шкулсем уçнă теççĕ. Тĕрĕс-и ку? —ыйтрĕ пĕри.

— Çапла, Ленин чăнах та Чĕмпĕрте çуралнă. Кунтан пурĕ те çĕр çухрăм çеç. Ленин ашшĕ, Илья Николаевич, чăвашсемшĕн нумай тăрăшнă. Ку та тĕрĕс. Ывăлĕ, Владимир Ильич, Хусанта вĕреннĕ.

Ку сăмахсене илтсен, пурте хавасланса кайрĕç. «Апла вăл пире те аван пĕлет. Кунта çуралнă, кунта вĕреннĕ пулсан, йăлтах хамăр çын. Шухăшласа тăрар мар, яратпăр», —çакăн пек пулчĕ тутарсен пĕтĕмĕшле шухăшĕ.

— Ман шутпа, икĕ çын ямалла. Пĕри тутар, тепри чăваш пултăр. Акă, пĕрне Михаляна сĕнес. Вăл вырăсла лайăх пĕлет, çырма та, калаçма та ăста, учитель, —хавасланчĕ Тевлеш. Унтан тутарсем енне çаврăнчĕ. Эпир кама ярăпăр?

— Тевлеш абзы, сана яратпăр. Эсĕ аксакал пирĕн, çынни те тирпейлĕ, — сĕнчĕ пĕри.

— Тĕрĕс!

— Килĕшес!

Казаковпа Степанов ĕç кун пек çаврăнса кайма пултарасси çинчен паçăр пачах та шутламанччĕ. Мĕн тумалла-ши? Ку вăл чăвашсемпе тутарсене мирлештерес, туслаштарас тĕлĕшпе калама çук ырă пулатчĕ-ха. Анчах ĕçĕ те питĕ кăткăс çав. Ленин Мускавра, Кремльте пулсанах Степанов ун патне кĕме мĕнле те пулин май тупмаллаччĕ, халĕ вара...

Татах калаçрĕç. Юлашкинчен çапла килĕшрĕç. Тутарсем чирлĕ Ленин валли виçĕ листа хăма чей, чăвашсем шăрттан парса яраççĕ. Владимир Ильич питех йывăр чирлĕ пулсан, ăна пушар пирки пĕлтерсе çырнă çырăва памалла мар, хăйсен инкекĕ çинчен сăмахпа та каламалла мар. Кучченеçпе пĕрле урăх шухăшлă çыру хумалла. Ăна çапларах çырмалла. Хисеплĕ Владимир Ильич, эсĕ пирĕн енче çуралнă. Эпир сана чи çывăх тăван вырăнне хуратпăр. Хăвăртрах сывал, эпир аван пурăнатпăр, хамăр пата хăнана килме чĕнетпĕр темелле. Çакăнпа пурте килĕшрĕç.



Муллапа Сахар


Сахар патне паян чи малтан тутар мулли Абдул бабай каçрĕ. Крыльцаран кĕрсенех вăл картишĕнчен хăпаракан Хрестукпа тĕлме-тĕл пулчĕ. Вĕсем чарăнса тăчĕç, пĕр-пĕрин çине пăхрĕç, палларĕç. Хитре чечек пек хĕр хăй çине çиллессĕн тинкерсен, мулла тăруках ним калама аптăраса тăчĕ, унтан тин:

— Эсĕ, кызăм, кунта-и вара? — тесе хучĕ. 

— Кунта çав. Ху та халĕ ыйткалама каçрăн пуль-ха. Йытта сăнчăртан вĕçертсе ярам-и эпĕ те? Ун чух эсĕ мана туллаттарнăччĕ, халĕ эпĕ сана. — Хрестук хăвăрт çаврăнчĕ те кил хушшинелле чупса анса кайрĕ. Картиш урлă карса хунă пралукран кăкарнă йытă патне çитсен, чарăнса тăчĕ, сехри хăпнă мулла мĕн тери хыпаланса кĕрсе кайнине курсан, ахăлтатсах кулса ячĕ.

Çав вăхăтра подвал алăкĕнчен ĕçлемелли хура халат тăхăннă Сергей тухрĕ.

— Мĕнрен кулатăн, Хрестук? — ыйтрĕ Сергей.

Сергей нимĕн те ăнланаймарĕ. Хрестук çапла уçă, кăмăллă кулнине вăл пĕрремĕш хут курчĕ. Унăн хĕре яланах çавнашкал савăнăçлă култарса тăтăшах ун çине пăхса тăрасси килчĕ. Кулнă чухне вăл пушшех илемлĕ иккен. Мĕнле асамлă хĕр вăл. Ахаль калаçнă чухне те, вăйăра юрланă вăхăтра та, вараланса-хуралса пĕтсен те, ахăлтатса кулнă самантра та яланах илемлĕ. Е вăл Сергее çеç çапла курăнать-ши?

— Астăватăн-и, Сергей, эпир Мăçтукпа иксĕмĕр пуçтарса çӳренĕ чух эсĕ пирĕн пата çитсе тăнине?

— Астăватăп-çке.

— Ун чух мана мулла йытти тулланăччĕ. Халĕ çав хăй сирĕн пата килчĕ. Пĕркунхишĕн сана та йытăпа туллаттаратăп терĕм те, пӳртелле çил пек вăркăнса кĕрсе кайрĕ,-— ăнлантарчĕ хĕр. —Эпĕ ахаль çеç-ха, шӳтлесе кăна каларăм. Вăл чăнласах терĕ пулас. Тепĕр тесен, мулла тесе, хăрасах тăмалла-и? Манăн унпа, калашле, ача шыва кĕртесси çук. Эпĕ хальлĕхе хам ĕçсене пĕтертĕм, Сергей. —Хрестук пусма тăрăх чупса хăпарчĕ, крыльца алăкне уçрĕ, каялла çаврăнса, — каçчен, — терĕ те çавăнтах çухалчĕ.

«Маншăнах çуралнă вăл. Ун пекки ялта мар, пĕтем тĕнчипе те урăх çук пуль». Сергей подвала анчĕ.

Мулла алкумĕнче сарă сăран атă çинчен тăхăннă калушне хыврĕ, пӳрте васкамасăр кĕчĕ. Икĕ аллипе питне икĕ енчен шăлнă пек туса, янахĕ айĕнче пĕрлештерчĕ, кăкăрĕ тĕлĕнче тытса тăчĕ, пуçне кăштах тайса: «Исенмĕсĕс»— терĕ.

— Абдул бабай, иртĕр-ха, иртĕр. Ларăр. Эпĕ халех хăйне чĕнсе килетĕп, — тесе, ачисене тумлантарса тăракан Тарье пӳртрен тухрĕ.

Мулла алăк патĕнчен кăштах тĕпеле иртсе ларчĕ. Ун патне Вова чупса пычĕ.

— Мулла тете, эсĕ ма сăхсăхмастăн? — ыйтрĕ вăл.

— Эпĕ пуп мар-çке, çавăнпа, — ăнлантарчĕ Абдул бабай.

— Мĕншĕн пупсем вăрăм çӳçлĕ, мулласем ӳстермеç-çĕ? — хăнана куçран пăхрĕ ача.

— Пупăн ӳстермелле, муллана юрамасть.

— Мĕншĕн юрамасть?

— Аллах çапла хушнă.

— Кам вăл аллах?

— Аллах вăл çӳлте, пĕлĕт çинче.

— Пĕлĕт çинче те пӳрт пур-и?

— Аллахăн пӳрчĕ çук.

— Апла вăл ăçта пурăнать? Хĕлле сивĕ мар-и ăна? — тĕпчерĕ Вова.

— Сивĕ мар. Вăл сывлăшра пурăнать.

— Сывлăшра? — тĕлĕнчĕ ача. — Ӳкмест-и? Унăн çуначĕсем пур-им?

Вова татах тем-тем тĕпчетчĕ пулĕ, пӳрте ашшĕ килсе кĕни чăрмантарчĕ.

— Абдул килнĕ иккен-ха. Эпĕ хуртсем патĕнче айланма пуçланăччĕ те, — хăнана алă тытрĕ Сахар.

— Килтĕм-ха, Сахар. Шухăшларăм-шухăшларăм та сан патнах килес терĕм.

Тарье кĕчĕ. Сахар ăна сăмавар лартма хушрĕ. 

— Килмесĕр, ара. Курман-илтмен çынсем мар.

— Инкек, пысăк инкек килсе çапрĕ ĕнер.

— Ара-çке. Кун пек пысăк пушара ваттисем те ас тумаççĕ, — муллапа пĕрле хаш! сывласа илчĕ кил хуçи.

— Нимсĕр тăрса юлтăм. Мечĕт те çунса кайрĕ ав, — хуçа çине пăхрĕ мулла. — Эпĕ санран ăс илме тесе килтĕм-ха. Эсĕ пурне те пĕлетĕн.

— Тĕнчере пурне те пĕлсе çитерме çук, Абдул. Япалан майне пĕлме пулать.

— Çав майне çав, майне.

— Ку тĕлĕшпе, Абдул, сана çын вĕрентни кирлĕ мар. Майне-шайне эсĕ манран лайăх чухлатăн.

— Тем, Сахар, ĕнерхи пушар хыççăн çухалсах кайрăм. Лаша мĕнле вилни халĕ те куç умĕнче тăрать. — Мулла пуçне усрĕ.

Тарье тĕрленĕ ывăс çине сăмавар килсе лартрĕ, чей куркисем майлаштарчĕ.

— Чей хатĕр, Сахар. Ларса ĕçĕр, — терĕ вăл ăшшăн.

— Абдул, айта-ха, лар-ха.

— Паян чей те ĕçмен. Ĕçер-ха. Чей вăл пуçа ĕçлеттерет, —тесе, мулла сĕтел хушшине куçса ларчĕ, тӳпеттейне хывмарĕ. Çакна асăрхасан, Вова ашшĕ патне чупса пычĕ, вăрттăн:

— Атте, мĕншĕн вăл сĕтел хушшинче калпакне хывмастъ? — тесе ыйтрĕ. Сахар ывăлне пӳрнипе юнаса кăтартрĕ:

— Чăш-ш! Вон. Выляма тухăр. Хĕвел пăхать.

— Пахчана тухма юрать-и?

— Юрать, юрать. Анчах вĕллесем патне çывăха ан пырăр. Мунча патĕнче выльăр, — хушрĕ ашшĕ.

— Юрать, атте. Мунча патĕнче выльăпăр, — тесе, Вова ыттисене те ертсе тухса кайрĕ.

— Çакă вăл ман ĕнерхи çавраçил мечĕт умне пăрахса хăварни, — савăнăçлă каларĕ хуçа.

— Чĕрĕ ача, чĕрĕ. Вăл мана ыйтусем парса тăна ячĕ. Чей тултарчĕç. Муллапа лавккаç хушшинче ĕçлĕ калаçу пуçланчĕ.

— Эсĕ, Абдул, çуртна страховать тунă ĕнтĕ, паллах, — пуçларĕ Сахар.

— Ана тунă-ха. Ĕçĕ нумай пулать.

— Укçа пулсан, ĕçĕ вăл тем мар.

— Ĕçĕ кăна мар вит-ха, Сахар. Халĕ самани кансĕр. Япалисене тупма йывăр.

— Кăна тĕрĕс калатăн. Кăчухне пĕр тимĕр пăта тупма та çĕр пĕлĕш кирлĕ, — мулла шухăшне çирĕплетрĕ хуçа.

— Вăт, вăт, çавă çав. Шăпах çав ыйтупа каçрăм та эпĕ сан пата. Санăн çĕр пĕлĕш мар, пин те пур. Пăвара та, Хусанта та, Чĕмпĕрте те.

— Пĕлĕшĕсем пур-ха вĕсем. Анчах качухне питĕ хăрама пуçларĕç. Япалисем ĕлĕкхи пек пĕр çын аллинче мар, çĕр çын алли витĕр тухаççĕ. Кашнинех тĕртес пулать. Пĕр пус япала çĕр пуса ларать.

— Пин пуса ларсан та çурт лартасах пулать. Урамра пурăнма май çук. Мечĕте те тумалла. Унсăрăн мĕнле? Ана тума эпир укçа тупатпăр. Ытти ялсенчи мечĕтсем те, Хусан та пулăшаççĕ. Пире япалисене тупса паракан çын кирлĕ. Ана вара пĕр эсĕ çеç пултаратăн. Ăнлантăн-и? —хуçа çине чеен пăхса илчĕ мулла.

— Вăл çаплах-ха. Ăнланатăп, Абдул. Йывăр пулать. Авă, советсем контроль тума пуçларĕç. Ăçтан илтĕн, мĕн хакпа илтĕн? Хутусене кăтарт теççĕ. Кунта мĕн хака сутатăн теççĕ. Хам тĕллĕн пĕр утăм тума памаççĕ, — юриех ӳстерсе каларĕ лавккаç.

— Çапла пуль, çапла пуль. Анчах, Сахар, эсĕ пĕрех пултаратăн. Эп сана пĕлетĕп. Çав майĕ текеннине пĕлетĕн. Çынпа калаçма пĕлетĕн. Тавай, тытăн-ха. Пирĕн ял валли мечĕт лартса парсан, сана тутарсем çĕр çинчи аллах вырăнне хурĕç.

Чылайччен калаçрĕç вĕсем. Калаçса татăлчĕç-татăлчĕçех. Мулла Сахара укçа мĕн чухлĕ кирлĕ, çавăн чухлĕ пама пулчĕ. Лавккаç вара хĕç тимĕр, пăта, кĕленче тата ыттине те тупса пама тăрăшăп терĕ. Юлашкинчен мĕн калаçни çилпе ан вĕçтĕр тесе, пĕр-пĕрин аллине чăмăртарĕç.

Мулла кайма тесе тăнăччĕ, анчах тем аса илчĕ те чарăнчĕ:

— Мансах кайнă. Эсĕ пĕлместĕн пуль-ха, — вăл кăштах тăхтаса тăчĕ, унтан:— Сирĕн ялти коммунистсем камсем терĕç-ха çав, Казаковпа Степанов терĕç-и çав, —тесе хучĕ.

— Пур ун пеккисем. Мĕн тума кирлĕ пулчĕç-ха вĕсем? — ыйтрĕ Сахар.

— Ирех пирĕн яла каçнă. Халăха пухнă. Ленин патне çыру çырнă, тет. Тевлешпе Степанов Ленин патне каяççĕ, тет, — пĕлтерчĕ мулла.

— Ленин патне? Ленин халь вилес пек чирлĕ выртать. Мускавра та мар...

— Çапла, тет, çав. Пирĕн ухмахсем такта чей, чăвашсем шăрттан парса яраççĕ, тет. Кучченеç. Шăрттанне лайăх типĕтсен, тата виçĕ кунран каяççĕ, тет.

Сахар шалтах аптăраса тăчĕ.

— Мĕн тума, мĕнле ыйтупа каяççĕ вĕсем ун патне? Пĕлтĕн-и?

— Çав пушар пиркиех ĕнтĕ. Пулашу ыйтса пăхасшăн, тет. Ăсатсах яр-ха, Сахар. Унта сан усал хĕрача пур, — терĕ мулла, кайма хатĕрленсен.

— Мĕнле усал хĕрача? — тĕлĕнчĕ Сахар.

— Паçăр, кĕнĕ чухне, чутах йытăпа туллаттармарĕ. Сахар аптăраса тăчĕ.

— Леш, Хветут хĕрĕ пулчĕ пулмалла. Ана манăн йытă тулланăччĕ. Çавăншăн ĕнтĕ. Тавăрасшăн. Сăнчăртан вĕçертсе яратăп, тет.

— Ахаль хăратнă вăл сана. Чипер кай-ха эппин. Мулла алăкран тухса çухалчĕ.



Çăкар пулсан — çын пурăнать


Крыльца çине пĕр ушкăн тутар пухăнса тăнă. Хăйсем шăпăртах пуçĕсене уснă. Вĕçĕ-хĕррисĕр чĕлĕм мăкăрлантараççĕ. Сахар вĕсене пурне те паллать. Пурте ĕнер нимсĕр-мĕнсĕр тăрса юлнă çынсем, Çапла-çке вăл этем. Пӳлмере тырă, кĕсьере укçа пур чухне ним çинчен те шухăшламасть, хăйне ирĕклĕ тытать, савăнăçлă туять. Пӳлме пушансан, кĕсье якалсан, пуçĕ усăнать, вара кăмăл екки те, савăнăçĕ те пĕтет, çын куçĕнчен те пăхаймасть, татăк çăкăршăн та ӳксе пуç çапма хатĕр, мĕскĕне çаврăнать. Халĕ крыльца çинче тăракансемех, акă, çуркунне эрех ĕçсе иртĕнчĕç, вăйĕсене ниçта чикейменнипе çапăçса пĕтрĕç, ĕнер акатуйĕнче кĕрешрĕç, темле кăна çапăçса каймарĕç, хăйсене чăн-чăн паттăрсем пек тытрĕç. Паян, ав, çав çынсемех пуçĕсене уснă та пĕр-пĕрне сăмах хушмасăр чĕлĕм мăкăрлантараççĕ. Вĕсене халь пурте хăратать: карланкăран выçă пăвса тытасси те, çурт-йĕрсĕр юлнăран тĕнче тăрăх сĕтĕрĕнсе çӳресси те, çие тăхăнасси те...

Сахар, шухăша кайса, сутă сĕтелĕпе çӳлĕксем хушшипе каллĕ-маллĕ утма пуçларĕ. Тен, малтан Сергейпе канашласа пăхмалла? Вăл ача мар ĕнтĕ тек.

Сахар картишне тухрĕ, подвал алăкне уçса, ывăлне чĕнчĕ.

— Мĕн, атте? — ыйтрĕ Сергей шалтан.

— Атя-ха манпа. Сăмах пур.

Сахар урăх нимĕн те каламарĕ, тӳрех пахчана тухрĕ. Мунча патĕнче ăна ывăлĕ хăваласа çитрĕ. Йăмралăх хĕррипе утрĕç. Сергей темшĕн сехĕрленсе ӳкрĕ. «Мĕн пулнă-ши аттене? Темле йывăр шухăш канăç памасть пулас ăна. Мĕн-ши?»— шухăшласа пычĕ ывăлĕ.

Сахар йĕтем патне çитрĕ. Вăрăм капан патĕнче чарăнса тăчĕ. Ана урасем çине лартнă. Капла шыв-шурпа йĕпенсе çĕресрен те, шăши касасран та шанчăклă. Хĕл каçнă капана тул енчен хăмăртарах хура тĕс çапнă. Самаях пысăк вăл. Тăршшĕ çирĕм метр, сарлакăшĕ — вуннă, çӳллĕшĕ те лутра мар. Ашшĕ сылтăм аллине ывăлĕн хулпуççийĕ çине хучĕ, шухăша кайса, куçĕнчен пăхрĕ. «Пĕркун Советра çак çĕкĕрт пирки сăмах пулчĕ. Пĕр уншăн кăна пин пăт хучĕç. Пин пăт. Е эпĕ урăхла май тупсан? Мĕн калĕç мана уншăн? Вара... Вара налукран хăтарĕç те, тыррине кайран хамах пухса илĕп. Кăçал мар пулсан, тепĕр çул. Ку тата аван пулать. Льгота пекки парăп...»

— Кала-ха, Сергей, миçе ритван кĕнĕччĕ çакăнта? — ыйтрĕ вăл капан çинелле пăхса.

— Лăпах çĕр ритван, атте, — тавăрчĕ ывăлĕ.

— Апла кунтан миçе пăт тырă тухĕ?

— Пин пăтран кая мар.

— Эппин, ыран çапма пуçлатпăр.

— Ыран? Çапма? — тăруках тавçăраймарĕ ывăлĕ.

— Ара çав. Пушар вăхăтĕнче çунса кайнă тутарсене çаптаратпăр. Тыррине те хăйсенех валеçĕпĕр. Кайран, кĕркунне, хамăрах каялла тавăрса парĕç.

Сергей чунĕ савăнăçпа тулчĕ. Çапах та ырă çын унăн ашшĕ. Капла, тен, ăна комсомола та илме пултарĕç. Вăл çавăнтах ĕнер каç Хрестук каланă сăмахсене аса илчĕ. «Çак капана çаптармалла та, тыррине выçă юлнă тутарсене валеçсе памалла», —тенĕччĕ хĕр.

— Ку питĕ тĕрĕс, атте. Вĕсем ĕмĕр тăршшĕпех тав тăвĕç пире, — хĕпĕртесех килĕшрĕ ывăлĕ.

— Эсĕ мĕн çапса пĕтеричченех кунта пул. Кам миçе пăт илнине йăлтах çырса пырăн. Ăнлантăн-и?

— Паллах.

Тепĕртакран ашшĕпе ывăлĕ каялла утрĕç. Лавккана кĕчĕç.

Крыльца çинче тăракан тутарсем саланмаççĕ çеç мар, хутшăнсах пыраççĕ. Халĕ вĕсен тата тепĕр ушкăнĕ çывăхри йăмра айне пухăннă. Кашниннех пĕр шухăш: пĕри пĕр пăт, тепри çур пăт та пулин кивçен ыйтса илесшĕн. Анчах пĕр-пĕрин çине пăхса илеççĕ, нимĕн те шарламаççĕ, хăраççĕ. Авă мĕн чухлĕн килсе тулнă вĕсем! Епле-ха Сахар çавăн чухлĕ çынна кивçен парса çитертĕр? Анчах юта кам патне кайăн? Тевлешпе Степанова Ленин патне яраççĕ вĕсем. Анчах Ленин хăй чирлĕ тет. Темле пулса пĕтет унта. Ку вăл шыв çине сенĕкпе çырнăпа пĕрех. Çĕн тырра тухма тепĕр икĕ уйăхран кая мар кĕтмелле. Унччен çимесĕр пурăнаймастăн-çке. Выçлăх çул вилмен те, халĕ выçă вилсен, ытла мăшкăл.

Сахар майĕпен крыльца çине утса тухрĕ. Пурте ун çинелле пăхаççĕ. Мĕскĕннĕн пăхаççĕ çав куçсем.

— Темскер каласшăн пулас эсир, тăвансем? Мĕншĕн пухăнтăр? — пĕлмĕш пулса тӳлек сасăпа ыйтрĕ хуçа.

Çынсем каллех пĕр-пĕрин çинелле пăхкаласа илчĕç. Çав хушăра Тевлеш ыттисен умне маларах тухса тăчĕ. Сахартан лаша туяннă чух вăл унпа мăкăричне те юнашарах ларса ĕçнĕччĕ, çывăх çынпа сăмахланă пекех шăкăл-шăкăл калаçнăччĕ. Апла вăл ăна ятламĕ-ха, тен, ăнланĕ те.

— Кунта тем пытармаллиех çук, Сахар. Пурте пĕр ĕçпех килнĕ. Тархасшăн, выçă ан вĕлер пире çĕнĕ тырра тухиччен. Аллах пулăшсан, манмăпăр, ытлашшипех те тавăрса парăпăр, — терĕ вăл хурлăхлă сасăпа.

Малтанах тутарсем Тевлеш пĕр хăйĕншĕн çеç ыйтать пулĕ тесе шутланăччĕ. Ялти ят-сумлă хисеплĕ çын пурин ячĕпе те çапла каласан, лăштах сывласа ячĕç. Анчах Сахар мĕн каласса кĕтес Пулать-ха.

— Ăнланатăп: питĕ йывăр сире, тăвансем. Хам та пурнăçра сахал мар нуша тӳссе курнă. Çавăнпа пĕлетĕп. Тырри пур манăн, суймастăп. Йĕтем çинче кивве хăварнă çĕкĕрт те ларать. Сире инкек пуласса пĕлнĕ пекех хăварнă иккен, — теме çеç ĕлкĕрнĕччĕ Сахар, пĕр ватă тутар, сылтăм аллине кăкăрĕ çине хурса, пилĕк таран тайăлчĕ.

— Рахмет сана, ырă çыннăм. Кĕркунне пĕр пăт вырăнне иккĕ парăп, — терĕ вăл, куççульленнĕ куçне çанă вĕçĕпе шăлса илсе.

— Çук, Ун чухлĕ ытлашши нумай, тăвансем. Хăвăр пĕлсе хăвăр парăр. Тырри çеç кăçал лайăх пултăрччĕ, — кăмăллăн тавăрчĕ Сахар.

Халиччен шыв сыпнă пек шăпăрт тăнă çынсене тинех чун кĕчĕ.

— Рахмет, Сахар.

— Чăнах та, ырă çын эсĕ.

— Выçă вĕлерместĕн иккен пире.

— Сывлăху лайăх пултăр.

— Аллах пулăшса тăтăрччĕ сана...

Сахар çынсемпе хăйне мĕнле тытмаллине пĕлет. Ку тĕлĕшпе вăл — чăн-чăн дипломат темелле: хăйне мăнна хумасть, тутарсемпе те, акă, хăй те вĕсемпе пĕрле инкек курнă çын пекех калаçать.

— Апла пулсан, тăвансем, ыран хăвăрах çапма тытăнăр. Пурте йĕркеллĕ пултăр çеç. Эсĕ, Тевлеш, ку ĕçĕ ху ертсе пыр-ха. Юрĕ-и? — хăй умĕнче тăракан тутар çине пăхрĕ вăл.

— Юрать, Сахар. Эпĕ йĕркине пĕлетĕп, — килĕшрĕ Тевлеш.

Лавккаç каллех халăх çинелле пăхрĕ.

— Эппин, ку ĕçе Тевлеш ертсе пырĕ. Вăл каланă пек тăвăр. Çĕнĕ тырăччен кама мĕн чухлĕ кирлĕ, çавăн чухлĕ илме пултаратăр. Тыррине сире Сергей ывăлăм виçсе парса тăрĕ.

— Рахмет!

— Вилместпĕр иккен-ха.

— Çĕр çинче те аллах пур иккен...

Тепĕр кунне ирхине ирех Палас урлă кăткăсем пек йăшăлтатса каçма пуçларĕç. Çемйи-çемйипе. Ватти те, вĕтти те. Тăпачсем, сенĕксем, йывăç кĕреçесем, кĕреплесем йăтнă, михĕсем хĕстернĕ. Кĕçех йĕтем çине шăнăçайми халăх тулчĕ.

Сергейпе Тевлеш паçăрах кунта. Сахар тул çутăличченех Пăвана тухса кайнă. Кĕçнерникун — лавккаçăн тавар кайса илмелли кун. Çак йĕркене вăл çуллахи шăрăхра та, хĕллехи шартлама сивĕре те, çиллĕ-тăманлă, йĕпе-сапаллă çанталăкра та пăсмасть. Çавăншăн Пăварисем ăна уйрăмах хисеплеççĕ, ытти лавккаçăсемшĕн хупă алăксене уçса, çук таварсене тупса параççĕ. Паян Сахарăн питĕ кирлĕ ыйтусемпе калаçмалла: мулла валли— çурт, халăха валли мечĕт лартмалла. Ку, паллах-ха, Пăварисемшĕн те начар мар.

Йĕтем çине халăх килсех тăрать. Тевлеш темиçе тутара хăй патне чĕнсе илчĕ.

— Капла ĕç кăлараяс çук эпир, тăвансем. Курăр-ха ĕнтĕ, кĕлте пуçне пĕр çын. Ĕçлеме кансĕр пулать кунашкал. Эппин, çапла тăвăпăр. Паян вунă çемье ĕçлетĕр, ыран — тепĕр вуннăшĕ. Тыррине, Сахар каланă пекех, хăвăра кирлĕ чухлĕ илетĕр. Ку капанра пурин валли те çитет.

Тутарсем килĕшрĕç. Йĕтем çинче суйласа илнĕ вунă çемье юлчĕ, ыттисем килĕсене саланчĕç.

Акă, ĕç те пуçланчĕ. Арçынсем йĕтем çине витнĕ тислĕке кĕреплесемпе хĕрринелле тасатрĕç, хĕрарăмсем, çулкăсемпе шăлса тасатса, кĕлте сарма хатĕрленчĕç. Кĕçех капан тăррине икĕ йĕкĕт улăхса кайрĕ. Вĕсем кун çӳллĕш япала çине халиччен те хăпарса курман. йĕри-тавра пăхкаласа илчĕç. Кунта тĕнче хĕрри таçта çитиех сарăлса каять иккен. Çĕр çинчен курăнман çарансемпе улăхсем, уйсем, инçетри ялсем куç умне шăвана-шăвăна тухрĕç. «Ак тамаша, тата çӳлерех пăхсан, мĕнле курăнĕ-ши йĕри-тавралăх?»

— Э-э, мĕн çăвара карса тăратăр тата? Пăрахма пуçлăр!_— кăшкăрчĕç аялтисем.

Йĕкĕтсем икĕ юплĕ сенĕксемпе кĕлтесем ывăтма пуçларĕç. Пилĕкĕсене хытă туртса çыхнă тăпăл-тăпăл пукане пек кĕлтесем, сывлăша çурса, шăхăрса та вашлатса, аялалла вĕçме тапратрĕç.

— Эй, чимĕр-ха, йĕкĕтсем! — кăшкăрчĕ Тевлеш. — Кĕлтене кучĕпе пăрахмаççĕ ăна. Курмастăр-им, йĕтеме шăтарать. Кайран тырри тăпраллă пулать. Чипер ĕçлĕр!

Ӳкекен кĕлтесене çавăнтах сарăм сарса пычĕç. Икĕ ушкăн, ултшарăн-ултшарăн тăрса, çапма та тытăнчĕç. Ытла та илемлĕ, килĕшӳллĕ-çке вăл, улттăпа çапнине итлесе тăма. Çав ытарайми кĕвĕпе кĕлтисем еплерех ташлаççĕ тата!

Вун иккĕн пĕр май çапса тухса кайрĕç. Вĕсем хыçĕнчен ачасем тепĕр майлă çавăрса пычĕç. Каялла çапса тухрĕç. Тевлеш пĕр кĕлтине илсе тĕрĕслерĕ: кутне çӳлелле туса силлерĕ, тырă пĕрчисем юлман-и тесе, пучахĕсене тыта-тыта пăхрĕ: юлманпа пĕрех, çапах та Сахар килне таврăнсан, тĕрĕслесе пăхма та пултарать. Çавăнпа намăс пуласран, вăл тепрер хут çапса тухма хушрĕ. Пĕр ачи кĕлтене çавăрса хурать те, çав хушăра ăна тĕрлĕ енчен ултă тăпач ташлаттарса та илет. Сирпĕнмен ыраш пĕрчисем ача питне пыра-пыра çапаççĕ. Вăл куçне мăч-мăч хупкаласа илет.

Темиçе минутран пĕр сарăм çапса та кăларчĕç. Ачасем пушă кĕлтесене çĕклеççĕ, кĕреплесемпе сарăм айĕнче пухăннă ыраша йĕтем юпи тавра купаланă кăшăла тĕртеççĕ, ыттисем çав хушăрах çĕнĕ сарăм сараççĕ. Икĕ ватă çын арпалăх тепĕр енче çĕнĕ капан хăпартма пуçларĕ. Пушă кĕлтесене ачасем парса тăраççĕ.

Кунĕпех ĕçлерĕç тутарсем. Вăхăт каç пулас енне кайсан, çапса пухнă тырра сăвăрса тасатрĕç. Виçĕ ураллă таканран çавра ала çакса çеç аламарĕç. Капла ĕç вăраха каять, куна килте те тума пулать терĕç. Пĕлĕшĕ-юлташĕсем лашасем кӳлсе килчĕç. Тарасапа тĕплĕ виçсе кама мĕн чухлĕ панине çырнă хыççăн, çапнă тырра килĕсене турттарса кайрĕç. Ырашĕ типĕ. Хăть йĕтем çинчен тӳрех армана илсе кай. Хăш-пĕрисем çапла турĕç те, çиле кĕтсе пулмасть тесе, кунтанах кӳршĕ ялти шыв арманне илсе кайрĕç. Паян авăртсан, ыран çăкăр та пулать. Çăкăр пулсан — çын пурăнать.



Горкăран таврăнсан


Тевлешпе Степанов Ленин патĕнчен мĕнле çаврăнса килессе тутарсем те, чăвашсем те чăтăмсăррăн кĕтрĕç. Çынсем ир тăрсан та, каç выртсан та вĕсем çинчен шухăшларĕç, пĕр-пĕринпе тĕл пулсан та çакăн пиркиех сăмахларĕç. Пĕрисем — пĕр тĕрлĕ, теприсем тепĕр тĕрлĕ сĕмленеççĕ. «Çук, пулмасть пулĕ. Хамăр ята ярса çӳрени, тĕнче тăрăх ухмах сутса çӳрени çеç-тĕр ку», — терĕç пĕрисем. «Михаля тĕнче каснă çын-ха, ăна-кăна пĕлекенскер, Хĕрлĕ Çарта пулнă, партие те унтах кĕнĕ. Калаçма пултарать. Эппин, Ленинпа пĕр чĕлхе тупатех», — терĕç теприсем. «Ленин вăл халăхран тухнă çын. Никама та кĕртмеççĕ, тет-ха, ав, ун патне. Хăйне курмасан та чăвашпа тутар халăхĕсен кучченеçĕсене парса хăварни те, хăнана чĕнсе хăварни те мĕне тăрать. Чирлĕ çынна ăшă сăмах кирлĕ. Вăл темле им-çамран та сиплĕрех. Чĕрĕлĕ те, акă, Чĕмпĕре кайнă чух çула май пирĕн пата та кĕрсе тухĕ. Ашшĕ, ав, Илья Николаевич, Тури Ямашра çитмĕл çул каяллах шкул уçса хăварнă. Тен, çав шкула курма тесе кĕрĕ», —шутларĕç виççĕмĕшĕсем.

Степановпа Тевлеш тăват-пилĕк кунранах каялла çаврăнса çитме пулнăччĕ. Унтанпа эрне те иртрĕ, çитеймерĕç-ха тем. Çавна май урăхла калаçусем те пулчĕç. «Ара, çав, тĕнче çавăн пек чӳхенсе тăнă вăхăтра инçе çула тухма юрать-и вара? Вĕлернĕ пулĕ вĕсене. Сахал-и халь тĕрлĕ-мерлĕ тăшман? Ленин патне кайнине пĕлнĕ те пĕр-пĕр тĕттĕм кĕтесре шаплаттарнă пулĕ вĕсене. Çичĕ грамм тăхлан шел-им?» «Çук, Михаля ĕç тумасăр пушă алăпа таврăнас çук. Çавăнпа та вăрах çӳрет вăл», — хăйне хăй лăплантарма тăрăшрĕ Казаков.

Матвей Александрович йăнăшмарĕ. Саккăрмĕш кунне вĕсем тăваттăн килсе çитрĕç. Степановпа Тевлеш тата икĕ палламан çын. Малтанах ял Советне кĕчĕç. Паллашрĕç. Калаçрĕç. Совет çурчĕ патне халăх пухăнма пуçларĕ. Малтан çывăхрисем, унтан леререх урамра пурăнакансем. Тепĕр чухне усал хыпар çеç мар, ырри те утпах çӳрет. Чăн та, те ырăпа, те усалпа çаврăнса килнĕ ĕнтĕ вĕсем, хальлĕхе паллах мар, анчах Степановпа Тевлеш таврăннă текен хыпар кӳршĕ ялсене те питĕ хăвăрт çитрĕ. Халăх пур енчен те шыв юххи пек юхса пуçтарăнма пуçларĕ, кĕçех хĕресле урама шăнăçми те пулчĕ. Те курнă вĕсем Ленина, те çук та-и, — пĕрех пурин чĕлхинче те пĕр сăмах — Ленин! Калаçасса вара тем тĕрлĕ те калаçаççĕ.

— Ленин сывалнă, тет! — шухăшласа кăларать пĕри.

— Кĕçех пирĕн пата килет, тет! — çавăнтах хушса хурать тепри.

— Ну вара тĕнче пулать! — çыпăçтарать виççĕмĕшĕ.

— Хăй килмест, тет. Хăйĕн вырăнне юлташĕсене янă, тет, — персе ярать тата тепри.

Тăватă урам пĕрлешнĕ çĕрте, шăпах варринче, часавни ларать. Ял Советне хирĕç, часавнипе юнашар, пысăк мар трибуна тунă. Май тата Октябрь уявĕсене Чăваш Яшми çыннисем çакăнта пуçтарăнса паллă тăваççĕ. Çапах та халăх кунта халиччен паянхи чухлĕ пулман. Çынсем килсех тăраççĕ. Вĕçĕ те, хĕрри те çук. Кунтах Сергейпе Хрестук та пур. Вĕсем юнашар тăман — çынсенчен аван мар. Ача-пăча та йышлă кунта. Çынсем хушшипе чупса-хĕвĕшсе çӳреççĕ. Пуринчен ытларах Вова хавхалантарать вĕсене. Акă вăл кĕсйинчен пĕр хут татăкĕ туртса кăларчĕ.

— Ачасем, эсир Ленина курнă-и? — ыйтрĕ вăл, хăйне йĕри-тавра сырса илнĕ юлташĕсем çине пăхса.

— Эсĕ курнă-и, Вова?

— Курнă. Акă вăл, Ленин. — Вова аллинчи хутне çӳлелле çĕклесе кăтартрĕ. Ку чăнах та Ленин сăнӳкер-чĕкĕ пулчĕ. Ачасем шăпăртах пулчĕç, мăйĕсене тăсса, пуçĕсене каçăртса, сăнӳкерчĕк çине пăхма тăрăшрĕç.

— Вова, тыттарса кăтарт-ха. Çывăхран пăхам, — терĕ пĕр пĕчĕкки.

Çак самантра çывăхра тăракан арçын Вова аллинчи сăнӳкерчĕке туртса илчĕ.

— Хăв пысăк çын, мĕншĕн пĕчĕккисене кӳрентеретĕн? —теме çеç ĕлкĕрнĕччĕ Вова, Ленин сăнне тепĕр çын илчĕ. Унтан тепри илчĕ, тата тепри тата, тата...

Вова ним калама аптăранă енне:

— Манăн тата пур, — терĕ те шăпланчĕ.

Советра чĕнмесĕрех пуçтарăннă халăхăн чаплă митингне кам уçасси, кам-кам калаçасси çинчен канашласа илчĕç те урама тухрĕç, трибуна çине улăхса тăчĕç, — халăх пĕр самантрах шавлама чарăнчĕ.

Казаков маларах тухса тăчĕ, карттусне хывса, алла тытрĕ, унтан Михаил Степановичпа Тевлеш тĕнчери пролетари çулпуçне Ленина курса килнĕ ятпа пухăннă митинг уçăлни çинчен пĕлтерчĕ.

Председатель юлашки сăмахне каласа пĕтеричченех халăх тăвăллăн алă çупса ячĕ.

— Курнă...

— Вĕсем Ленина курнă...

— Каларăм-çке курмасăр килмеççех тесе, — пăшăлтатрĕç çынсем.

Казаков малалла каларĕ:

— Юлташсем, эпир, эрне каялла, тутарсемпе чăвашсен представителĕсем туса, Степановпа Тевлеш юлташсене хамăрăн юратнă çулпуç Владимир Ильич Ленин патне ятăмăр. Эпир вĕсене çапла хушса ăсатрăмăр: «Ленин йывăр чирлĕ пулсан, курса чăрмантарма ан тăрăшăр, тутарсен пысăк хуйхи çинчен те ан пĕлтерĕр, хăвăр кучченеçсене парăр та, чăвашпа тутар халăхĕнчен салам каласа, хăвăртрах сывалма сĕнĕр, вара каялла килĕр», — терĕмĕр. Пирĕн юлташсем чăнах та çапла çеç тăвасшăн пулнă, анчах ĕçсем кĕтмен çĕртенех урăхла çаврăнса кайнă. Сăмах Михаил Степанович Степанова паратăп. Вăл сире хăй каласа патăр, — тесе, Казаков айккинерех пăрăнса тăчĕ. Степанов ун вырăнне йышăнчĕ.

Халăх каллех кĕрĕлтеттерсе алă çупма пуçларĕ.

— Юлташсем, Владимир Ильич Ленинпа куçа-куçăн тăрса калаçнă хыççăн çаплах лăпланса çитейместĕп-ха эпĕ, — пуçларĕ Степанов.

— Ан пăлхан!

— Йăлтах йĕркипе каласа пар!

— Малтанах, юлташсем, Ленин сире пурне те, тутарсене те, чăвашсене те пысăк салам калама хушрĕ, пĕр-пĕринпе килĕштерсе, алла-аллăн тытăнса, социализм çулĕпе пĕр пăркаланмасăр çирĕп утма хушрĕ.

— Ур-ра!

— Ур-р-р-ра! —кăшкăрма пуçларĕç унта та кунта. Ывăç тупанĕсем çурăлас пек алă çупрĕç.

— Чăн та, Ленина курасси çăмăл пулмарĕ пире... — хулленрех пуçларĕ Степанов.

— Хытăрах кала!

— Хытăрах! Илтĕнмест! — çавăнтах кăшкăрса ячĕç аякрараххисем.

Пурте лăпланса çитсен, Степанов тепĕр хут пуçларĕ:

— Ленина курасси çăмăл пулмарĕ пире. Вăл йывăр чирлĕ. Ун патне патшалăха кирлĕ ĕçсемпе те хутран-ситрен çеç кĕртеççĕ. Çавăнпа та эпир Ленина курасси çинчен шухăшлама та пултараймарăмăр темелле. Эсир хушса янине çеç мĕнле пурнăçлар-ши, кучченеçсемпе çырăва парса хăварсан та аванччĕ тетпĕр. Сăмах май каласан, унта пирĕнни пек те мар, тем тĕрлĕ кучченеçпе пыракансем те пур. «Пирĕн кучченеçсене Ленин хăй çимест, яслисене, тăлăх ачасен çурчĕсене парать», — теççĕ. Пĕрремĕш кун пирĕн нимĕнле ĕç те тухаймарĕ. Тепĕр кунне вара ир-ирех Горкăна кайрăмăр. Кăнтăрлаччен ахаль çапкаланса çӳрерĕмĕр. Пăхатпăр хайхи, — пирĕнтен аякра та мар çăмăл машина килсе чарăнчĕ. Пăхатăп та, унтан Ленин мăшăрĕ Надежда Константиновна Крупская туха парать. Мĕн пулать те мĕн килет терĕм. Тевлеш бабая пăрахсах, машина патне ыткăнтăм. «Надежда Константиновна, эпĕ Чĕмпĕртен. Каçарăр та, пĕр минутлăха та пулин чăрмантарма юрать-и сире?»—тетĕп. Надежда Константиновна ман çинелле кăн! пăхса илчĕ. «Чĕмпĕртенех-и?»— тесе ыйтать. «Ну, Чĕмпĕртенех мар та, ун çывăхĕнчен. Чăвашсемпе тутарсем пире Владимир Ильича çак кучченеçе килсе пама хушрĕç», —тетĕп. Хам çавăнтах ун еннелле хул хушшинчи хутаçа тăсатăп. Надежда Константиновна ăна илчĕ те лăпкă сасăпа: «Тавтапуç, çамрăк çын. Ентешсене Владимир Ильичран та, манран та салам кала», —терĕ. «Надежда Константиновна, Владимир Ильича хăйне курма пулмĕ-ши. Питĕ кирлĕ ыйтупа калаçмаллаччĕ те», — тетĕп хайхи, кăштах хăюланса. «Темĕн çав, пулмасть те пулĕ. Врачсем чараççĕ. Ăна халь кĕнеке те вулаттармаççĕ. Талăкра пĕр сехете сада уçăлма кăлараççĕ-ха ĕнтĕ — çавă çеç. Сывă пулăр. Тавтапуç. Владимир Ильича каласа парăп сирĕн çинчен», — терĕ те Надежда Константиновна, ерипен утса, икĕ хутлă çурта кĕрсе кайрĕ. Мĕн тумалла-ха ĕнтĕ текелесе, Тевлеш бабайпа иксĕмĕр . ним тума аптăраса тăратпăр. Киле каймалла пуль, Тевлеш бабай тетĕп. Ватă çын — тăватă çын тесе тĕрĕсех каланă çав. «Тăхта-ха, чиперех хăлхана кĕчĕ пулсан, эпĕ Ленин пĕр сехетлĕхе сада уçăлма тухать тенĕ пек илтрĕм», —тет мана Тевлеш бабай шухăша кайса. «Ара-çке. Надежда Константиновна хăй çапла каларĕ», —çирĕплететĕп эпĕ. «Апла пулсан, тăхтаса пăхар кирлĕ вăхăтчен. Кĕтсе илер Ленин сада тухасса. Капла кайнипе, таврăнсан, çынсене мĕн тейĕпĕр, мĕн каласа кăтартăпăр?»— хăйĕннех перет Тевлеш бабай. «Кĕртмеççĕ унта, хурал пур», —тетĕп çакна. «Хурал мар, хурах тăтăр та, пĕрех кĕретпĕр. Эрне пурăнатпăр, уйăх пурăнатпăр та, Ленина курмасăр каймастпăр», — тет бабай. Пурне те каласан, сăмахĕ нумай кунта, юлташсем. Тен, кирлех те мар...

— Кирлĕ!

— Йăлтах калăр! — илтĕнчĕç сасăсем.

— Ывăнтăн пулсан, эппин, Тевлеш бабай каласа кăтарттăр!

— Калăттăм та, этем йĕркеллĕ калаçа пĕлместĕп-çке эпĕ, — хаш! сывласа илчĕ Тевлеш,

— Пире хитре калани кирлĕ мар, ху пек кала эсĕ! Мĕнле пулнă пек.

— Каласа кăтарт, бабай, кала, — çавăнтах хавхалантарчĕ Степанов ватă тутара.

— Мĕн калам-ши! Ара, хам куçпа хам куртăм эпĕ Ленина. Хам чĕлхепе хам калаçрăм унпа садра. Шĕвĕр пӳрнипе кăчăк туртсах чĕнсе илчĕ пире хăй патне. «Ентешсем-и? Килĕр-ха. Мĕн пăрăнса çӳретĕр?»— тет çемçен кулкаласа. Ара çав, арăмĕ Надежда Константиновна каланă ĕнтĕ ăна пирĕн çинчен. Хăй вăл Ленинпа юнашарах ларатчĕ. Вĕсем патĕнче пĕр хĕрача чупса çӳретчĕ. Пытăмăр, хайхи, Михаляпа. Эпир ăçтан, мĕнле майпа кунта килсе тухнă пирки ыйтса пĕлчĕ. Мухтарĕ пирĕн кучченеçсене, чăваш шăрттанне питĕ ырласа калаçрĕ. «Мана кунта ун пеккинех çитермеççĕ», —тет хăй çаплах кулкаласа. Унтан пирĕн такта чее мухтама пуçларĕ. «Техĕмлĕ чей, рехмет, бабай», —тет. — Тевлеш пурин çине те пăхма тăрăшрĕ. — Илтетĕр-и, тап-таса тутар чĕлхипе: «рехмет, бабай», — терĕ. Çапла калаçкаланă чухне ун патне хĕрача пырса тăчĕ те, Ленин ăна арки çине çĕклесе лартрĕ. «Бабай, пур-и-ха санăн çакăн пек мăнуку?»— тесе ыйтать манран Ленин. Эпĕ самантлăха ним калама аптăрарăм. Шухăшласа пăхăр-ха эсир, Ленин-çке ман мăнуксем çинчен ыйтать. «Пур, Ленин юлташ, пĕрре те мар, пиллĕк таранах пур», —тетĕп. Ленин ман çине пăхрĕ те — кулать. «Якшы, якшы», — тет. Вара ыйтса пĕлме пуçларĕ. «Мĕнле пурăнатăр? Тăвар, шăрпăк, краççын, супăнь пур-и? — тет. Вĕсене ăçтан туянатăр? — тет. — Çăкăр енчен мĕнле?»—тет. Шухăшласа пăхăр-ха, юлташсем, Ленин... — Тевлеш çанă вĕçĕпе куçне шăлса илчĕ. — Эпĕ калаймастăп, каласа пар-ха малалла, Михаля, —терĕ те чĕтрекен сасăпа, айккинерех пăрăнса тăчĕ.

— Тевлеш бабай Ленин умĕнче те макăрса ярас вĕçнех çитрĕ. Хам каласа патăм вара ăна Тутар Яшминчи пушар çинчен. Казаков юлташ пичет хурса панă документсене те кăтартрăм. Ленин питĕ тимлесе итлерĕ, документсене пăхкаласа ларчĕ. «Мда-а, тăшмансен ĕçĕ мар-и ку?»—тет, тарăн шухăша кайса. Вара, кĕсйинчен блокнот кăларса, тем çырма пуçларĕ, унтан, листине çурса илсе, мана тыттарчĕ. «Çак хутпа хăвăрăн тĕп хулана, Шупашкара, çитĕр, çамрăк çын. Пулăшма тивĕçлĕ вĕсем сире», —терĕ. Унтан алă пачĕ. «Чăвашсене те, тутарсене те манран пысăк салам калăр. Маттур, ĕçчен халăх. Аван пĕлетĕп вĕсене эпĕ», — терĕ. «Владимир Ильич, хăвăртрах сывалма сунатпăр сире, чăвашсемпе тутарсем».

Надежда Константиновнăпа иксĕре те хамăр пата хăнана пырса курма чĕнсе ячĕç», —терĕмĕр эпир. «Сывалам кăна, пыратпăр», —терĕ Ленин юлашкинчен.

— Çаплах каларĕ-и?

— Чăнах-и?

— Апла килеççех пуль,;— илтĕнсе кайрĕç савăнăçлă сасăсем.

Пурте тăвăллăн алă çупрĕç.

Степанов айккинерех пăрăнса тăчĕ. Ун вырăнне Казаков йышăнчĕ.

— Юлташсем, Степановпа Тевлеш бабай Ленин панă хутпа тӳрех Шупашкара кайнă, унта пирĕн правительствăна пушар пирки тĕплĕн каласа панă. Халĕ Тутар Яшминчи ĕçсем пирки тĕплĕнрех пĕлме Шупашкартан икĕ юлташ килнĕ. Вĕсене хамăр нушасем пирки йăлтах каласа памалла, тен, пулăшĕç те. Кăçал, акă, çурхи шыв Лаптев Хветутăн çурт-йĕрне ним юлмиччен юхтарса кайрĕ. Граждан вăрçинчен таврăнайман юлташсен йывăрпа пурăнакан çемйисем те пур пирĕн. Вăт çав юлташсем ял Советне заявленисем çырса парăр, — терĕ те Казаков, сăмахне çапла вĕçлерĕ. Юлташсем, Степановпа Тевлеш бабай Мускава Владимир Ильич Ленин патне кайса килсе питĕ ырă ĕç турĕç. Эппин, хăвăрăн ятпа вĕсене чĕререн тав тума ирĕк парăр мана.

Халăх чылайччен алă çупрĕ. Казаков вара паянхи паттăрсене пĕтĕм халăх умĕнче алă парса чуптурĕ. Юлашкинчен каллех халăх енне çаврăнчĕ те:

— Юлташсем, сывă пултăр Владимир Ильич Ленин! — тесе кăшкăрчĕ. Пур енчен те «Сывă пултăр Владимир Ильич Ленин!» тесе кăшкăрни янăраса кайрĕ. Пурте алă çупрĕç.

  
   Çиччĕмĕш сыпăк


   Хурт уйăрнă


Çу кунĕсем малаллах шурĕç. Уйри тырă-пулă лайăх çитĕнет. Вăхăтра çумăр çăвать, хĕвелĕ те вăхăтра ăшăтать. Хăрушă выçлăхсем хыççăн турă халăха хăех пулăшать тейĕн.

Тутарсем вăрман турттарма пуçларĕç. Таврара мĕн иртен пуçласа каçченех пуртă-пăчкă сасси янăраса тăрать. Çынсем пура пуралаççĕ, хăма çураççĕ. Çак ӳкерчĕксене пăхать те Сахар, чĕререн савăнать.

Сахарăн лăпсăркка çăра туратлă йăмри айне, сулхăна, хĕрарăмсем пухăнса ларнă. Алă ĕçĕ тăваççĕ вĕсем: хĕрсем шурă катанпир çипе тĕрĕ тĕрлеççĕ, амăшĕсем алса-чăлха çыхаççĕ е каçхине çĕр каçа ялта кам патĕнче мĕн пулса иртнине сӳтсе яваççĕ, пуç пăхаççĕ...

— Эсир илтнĕ-и? — йĕри-тавра пăхса илсе, шăппăн каларĕ пĕри, шĕвĕр сăмсалли.

— Мĕн-ши тата? — темиçе хĕрарăм тăруках ун еннелле çаврăнчĕ.

— Пушар пулнă каç Петр Петрович Анюк патĕнче çĕр каçнă, тет.

— Ай-уй, ан тĕлĕнтерех!

— Тупата туршăн. Хам хăлхапа илтрĕм.

— Тур çырлахах. Анюка ĕмĕрне те ун пек хĕрарăм темен.

— Мĕн тĕлĕнмелли пур вара уншăн? Петр Петрович çав карчăкпах ĕмĕрне ирттермелле-и? Анюкпа танлаштараймăн ĕнтĕ.

— Турăран хăра. Çулĕпе Аня Петĕрĕн хĕрĕ пулать.

— Çулне-мĕнне пăхса тăр-ха. Упăшки вăрçăра вилчĕ тесе, ĕмĕр типсе-хăрса пурăнмалла-и? Чăнах пулсан, тĕрĕс тăвать Анюк.

Анюк хыççăн тăлăха юлнă ытти хĕрарăмсене шĕкĕлчесе тухрĕç.

Пĕри, мăнтăрри, пуçне пĕве çитнĕ хĕр арки çине хунă. Хĕрĕн типшĕм вăрăм пӳрнисем, мăнтăркка хĕрарăмăн йăм-хура çӳçне икĕ еннелле сирсе, унăн таса мар пуçĕ тăрăх çăмăллăн йăпăртатса чупаççĕ. Унтан çавăнтах вĕсем чарăнса тăраççĕ, шап-шурă шăркасем пуç пӳрне чĕрнисем хушшине хĕсĕнсе, çăтăр! çăтăр! тăваççĕ.

— Эх, çак Маюкăн алли. Пур ĕçе те çыпăçать мар-и çав. Вăт-вăт, çапла вĕсене, çапла. Шăрка вăл пыйтăран та хушă. Ах, тинех пуç кансах кайрĕ. Телейлĕ йĕкĕт тĕлне пулах, хĕрĕм, — тав турĕ те хĕре мăнтăркка хĕрарăм ун арки çинчех харлаттарма пуçларĕ.

— Ыйхи ăçтан тухать-ши çак Пăлакин?

— Çавăнпа мăнтăр вăл. Хăй выçăллă-тутăллă çеç пурăнать, кӳлепи, вăн, улпут майрин пекех кӳпшек.

— Маюк, мĕн çавăн пыйтлă пуçне тытса ларатăн? Хур ав курăк çине.

— Ара, Плакин ывăлĕ çитĕнчĕ-çке те...

— Ывăлĕ те амăшĕ хăраххиех. Унпа çăкăр çисе савăнаймăн.

Маюк аванмарланнă пек пулчĕ, тăрса катанпир çирĕплетнĕ «майра пуçне» илчĕ те килнелле уттарчĕ.

Çак самантра урам вĕçĕнче икĕ тиевлĕ лав курăнса кайрĕ.

— Сахар таварпа килет.

— Хальхинче Хусанах кайнă, тет.

Çак вăхăтра Сахар пахчинчен ушкăнпа вĕçсе тухнă вĕлле хурчĕсем хĕрарăмсен пуçĕ тĕлĕнчи йăмра турачĕ çине сырăнма пуçларĕç.

— Хурт уйăрнă хурт! — кăшкăрма пикенчĕç хĕрарăмсем.

— Сахар Петровчă, хăвăртрах, хурту уйăрнă сан! — кăшкăрчĕ пĕри, лавсене хирĕç чупса.

Ашшĕпе ывăлĕ çавăнтах лавĕсем çинчен сиксе анчĕç. Тарье хапхине уçса ячĕ. Ытла та ăслă пуль çав вĕсен лашисем: урапа тĕнĕлĕсене хапха юписене тивертмесĕр картишне кĕрсе кайрĕç.

Часах Сахар михĕпе сăрнă пуркăпа вĕркĕç илсе тухрĕ. Сергей тăратса хума ĕлкĕрнĕ чикмек тăрăх хăпарса, пуркине çăмламас пысăк çĕлĕк евĕр пуçтарăнса ларнă хуртсен айне тытрĕ, вĕркĕçĕпе тĕтĕм вĕçтерсе, хурт ушкăнне йăлтах пуркăна пуçтарчĕ, юлашкинчен михĕпе витсе хучĕ.

Сахар ĕçленĕ вăхăтра хĕрарăмсем шиклĕн айккинерех пăрăна пуçларĕç. Хуçа:

— Уйăрнă хурт сăхмасть вăл. Ан хăрăр. Хурт вăл хăйне çиллентернине юратмасть. Вĕлле хурчĕ пырсан, нихçан та ан çапкалашăр. Куратăр-и, эпĕ сеткăсăрах ĕçлетĕп ав. Мана пĕри те сăхмасть. Тата эрех шăршине юратмаççĕ вĕсем, — тесе ăнлантарсан, хĕрарăмсем лăпланнă пек пулчĕç.

— Э-э, çавăнпа эрех ĕçместĕн пулĕ-çке эсĕ, Сахар? — сăмах хушрĕ пĕри.

— Çавăнпа та, ахаль те. — Сахар тек калаçса тăмарĕ, пуркине хул хушшине хĕстерсе, пахчине кĕрсе кайрĕ. Ывăлĕ пулăшнипе, уйрăлнă хуртсен çĕнĕ çемйине малтан хатĕрлесе хунă вĕллене майлаштарса хупрĕ.

Шурти касран улма-чăпар ăйăр ташласа тухрĕ. Сиктĕрмелле трантас çинче — виççĕн.

— Петр Петрович анать!

— Тетĕш патне килет ĕнтĕ.

Хĕрарăмсем тек калаçса тăмарĕç, япалисене пуçтарса, хăвăрт килĕсене саланчĕç, чӳрече янахĕсем хыçне пытанса, вăрттăн урамалла пăхма, Петĕр еплерех иртсе кайнине сăнама пуçларĕç. Петĕр вĕсене нихçан та усал сăмах каласа кӳрентермен, май килнĕ чухне мĕн те пулин шӳтлесе илме çеç юратать, апла пулин те, хĕрарăмсем пĕрех унпа куçа-куçăн курăнма вăтанаççĕ, вăл урампа иртнĕ чух, ун çине хăма çурăкĕсемпе чӳречесенчен çеç вăрттăн ăмсанса пăхаççĕ.

Улма-чăпар ăйăр Сахар хапхи умне çитсе чарăнчĕ, куштан йĕкĕт пек, ик-виçĕ хутчен пуçне сĕлтсе илчĕ, малти сылтăм урипе çĕре кукалерĕ.

Чи малтан ямшăк сиксе анчĕ. Вăл, çанталăк шăрăх пулин те, хура костюм, чăлт-шурă кĕпе, шлепке тăхăнса янă. Ку — Петр Петровичăн тарçи, ут пăхаканĕ, ямшăкĕ, Иван. Вăл, хăвăрт хуçи патне пырса, ăна çатан урапа çинчен анма пулăшрĕ. Петĕр çине пăхма ытахальтенех вăтанмаççĕ пулĕ çав хĕрарăмсем. Вăл йăрăс пӳллĕ, кĕрнеклĕ кĕлеткеллĕ. Хулăн хура куç харшийĕсем айĕнчен кулса тăракан хăмăр хура куçсем пăхаççĕ. Чăмăртарах сăмсин кăшт мăкăрăларах тăракан çуначĕсемпе сăмса шăтăкĕсем тĕлĕнчен чылай хулăн тути патне анакан хырмасăр хăварнă çинçе хура йĕрсем хуçана уйрăмах ытарайми илем кӳреççĕ. Çине вăл каснă-лартнă ямшăкĕ майлах тăхăннă темелле. Сулахай ал туни çине уртса янă кукăр туйипе шурă кĕпи çинчен çакнă «лĕпĕш» çеç ăна хăй тарçинчен уйăрать.

Тепри, шĕвĕр сухалли, хăнчăртарах куçли, çи-пуçĕпе те темех уйрăм марри, Сахарпа Петĕрĕн аслă тетĕшĕ Ваçлей пулчĕ. Тăвансем Сахар килне кĕрсе кайрĕç. Ямшăк, хитре йĕкĕт, кĕсйинчен çаврака тĕкĕр кăларчĕ, шлепкине хывса, сарă çӳçне якаткаларĕ, çав хушăрах, сенкер куçĕсене хĕскелесе, кӳршĕсен чӳречисем еннелле пăхкаласа илчĕ: хĕрсемпе çамрăк арăмсем пурте куçĕсене кунталла тĕлленине вăл аван пĕлет.



Çула тухас умĕн


Тăвансем сĕтел хушшине чей ĕçме ларчĕç. Вак-тĕвек сăмахсемпе перкелешсе илнĕ хыççăн Петр Петрович тӳрех ĕç çине куçрĕ.

— Пĕлетĕн-и, Захар Петрович, пирĕн аслă тетен пысăк хуйхă-ха. Санпа канашлама тесе килтĕмĕр.

— Мĕн пулнă-ши тата? —лăпкăн ыйтрĕ Сахар. Ваçлей, аслă пулин те, шăллĕсен умĕнче хăйне мĕскĕнле тытать, калас тенĕ сăмахĕсене те калаймасть, шывланса тăракан куçĕсене шăлма пуçлать те — аптăрасах ӳкет. Хальхинче те çаплах пулчĕ, мăк-мăк тукаласа илчĕ те йĕмех пуçларĕ.

— Мĕн-ха кĕселленсех кайрăн?! Чарăн! Ним килĕшĕвĕ çук, — терĕ те çавăнтах Петĕр Сахар тетĕшĕ еннелле çаврăнчĕ. — Каçхине унăн икĕ тимĕр кăвакне вăрласа кайнă. Кам алли пулĕ тетĕн эсĕ?

— Чӳтей Шаккур ĕçĕ, паллах. Вăл хушнипе унăн çыннисем вăрланă. Ăçтан, витеренех-и? — ним пулман пек лăпкăн ыйтрĕ Сахар.

— В-витеренех çав... — мăкăртатрĕ Ваçлей.

— Çапла çав, ытлашши хытă çывăратăр. Анăçра тĕттĕмленсе, тухăçра тул çутăлса килнĕ вăхăтра та витери лашасене вăрлаттарса яратпăр, — мăйăхне сăтăркаласа илчĕ лавккаç, унтан хушса хучĕ:—пĕртен-пĕр йăкăл-якăл ачаш ывăлупа хăвна епле вăрласа кайман-ши тата?

— Такама кирлĕ вĕсем, — тесе аллине сулчĕ те Петĕр çивĕч куçĕсемпе тетĕшĕ çинелле тĕллесе пăхрĕ. — Çапах та, тăван тăварпа пиçнĕ теççĕ, йывăр килсен, пĕр-пĕрне пăрахар мар. Эсĕ ăслă çын, Захар Петрович, кала: мĕн тумалла халь пирĕн? — тесе, ура çине тăчĕ вăл.

Тетĕшĕ шăллĕ çумне пырса тăчĕ (вăл ăна хулпуççи таран çеç), сылтăм аллине ун хулпуççийĕ çине хучĕ те:

— Акă мĕн, шăллăм. Лашисене тупасах тетĕн пулсан, лар та, халех, кунтанах, тӳрех Шаккур патне вĕçтер. Санăн вăйна, хăюлăхна пĕлетĕп эпĕ. Сансăр пуçне никам та вĕсене каялла илсе килеймест. — Сахар кăмака хыçне кĕрсе тухрĕ, унтан каллех шăллĕ патне пычĕ. — Ме, ил. Кирлĕ самантра çеç усă кур. — Кил хуçи кĕсйинчен наган кăларса шăллĕне пачĕ, унтан, ăна кăшт айккинерех чĕнсе илсе, тем-тем пăшăлтатса каларĕ.

— Наганĕ хамăн та пурччĕ-ха манăн, сых ячĕшĕн тепре те пăсмĕ. — Петĕр тетĕшĕн наганне кĕсйине чиксе хучĕ.

— Ку ĕçе майлаштарма пĕлсен, маттур пулатăн эсĕ. Халăх та сана ытларах хисеплекен пулĕ. Эппин, яра пар, ăнăçлăх сунатăп, — хулпуççийĕнчен лăпкаса илчĕ шăллĕне Сахар.

Петĕр çап-çутă пушмакĕсемпе шак-шак! тутарса салтак пек çаврăнчĕ те пӳртрен çирĕппĕн утса тухса кайрĕ.

Тепĕр минутран улма-чăпар урхамах Палас урлă каçса, Тутар Яшми ялнелле кĕрсе кайрĕ.



Шаккур патĕнче


Вăрман çумĕпе иртсе пынă чухне йывăçсем хыçĕнчен икĕ çын сиксе тухрĕ те, пĕри çавăнтах ăйăр пуçĕнчен уртăнчĕ.

— Камсем? Ăçта кайма тухрăр? — ыйтрĕ ватăраххи Петĕр патне çывхарса. Пуçне вăл тӳпеттей тăхăннă, йăрăмлă-йăрăмлă вăрăм халачĕ çинчен, темиçе хут çавăрса, пусма пиçиххи çыхнă, урине хĕрлĕ сăран атă тăхăннă. Пӳрне тăршшĕ мăйăхĕ хулăн тута хĕррисем тавра авăнса аялалла усăннă, хура куçĕсем кăвар пек йăлкăшаççĕ.

Петĕр ун çине пăхмарĕ те, туйипе кăнтарса ăйăра пуçĕнчен тытнă тутара айккинелле пăрăнма, Ивана малалла кайма хушрĕ. Тутарĕ лаша пуçĕнчен тытнипех куçĕсемпе юлташĕ çинелле ыйтуллăн пăхрĕ.

— Камсем? Ăçта каятăр? —тепĕр хут тĕпчерĕ мăйăхли.

— Пĕлместĕр пулать-и мана? —сиввĕн ыйтрĕ Петĕр, тутар çине тиркевлĕн пăхса. — Эпĕ хăй патне. Хусантан. Пăрăнăр çул çинчен! —кăшкăрса пăрахрĕ çавăнтах, хулăн куç харшисене çиллессĕн вылятса илсе.

— Пире яла кĕртме хушман ют çынсене, — пĕр çӳçенмесĕр тавăрчĕ малтанхиех.

— Кама хушман, кама хушнă. Лар ак кунта юнашар. Хăй патĕнче пĕрле хăна пулатăн, — тăруках сассине улăштарса, ăшшăн каларĕ Петĕр.

Тутарсем пĕр-пĕрин çине кăн-кан пăхса илчĕç. Тӳпеттейли лаша пуçĕнчен тытнă юлташĕ патне пычĕ. Хăйсем хушшинче темĕн пăшăлтатса калаçрĕç. Вара лешĕ Петĕр патне каялла пычĕ.

— Хушман пире, — кĕскен пĕлтерчĕ вăл.

— Эпĕ калатăп пулсан, хушнă! Лар! — хистевлĕн хушрĕ Петĕр. Тутар иккĕленчĕклĕн турткаланма пуçланине туйсан, тата çирĕпрех сасăпа:— Эпĕ кĕтме юратмастăп, вăр-вартарах пул! —терĕ те Петĕр, кĕсйине хыпашлам пек турĕ — мăйăхлă тутар çавăнтах трантас çине улăхса ларчĕ. Улма-чăпар ăйăр Иван тилхепине пушатсанах вырăнтан тапранса кайрĕ.

— Сывлăхĕ епле хăйĕн? Чылай пулать курманни, — шахвăртма пуçларĕ Петĕр тап-таса тутарла чĕлхепе.

— Сывлăхĕ чиперех те, анчах хăй патне никама та кĕртмест, вăхăчĕ-вăхăчĕпе питĕ çиллес пулать, — пĕлтерчĕ тутар, усăннă мăйăхĕ вĕçĕсене тӳрлетем туса.

— Яшмаран хăвăр икĕ лаша çеç тытса килнĕшĕн тарăхнă пулĕ-ха? — кӳрши çине кăлин пăхса ыйтрĕ Петĕр.

— Пĕлместĕп. Эпĕ нимĕн те пĕлместĕп, — каллех хăраса ӳкрĕ тутар.

— Çавна та пĕлмесен, Шаккур çынни те мар эсĕ! Эпĕ ĕнерхи икĕ тимĕр кăвак лаша пирки калатăп, — кулам пек турĕ Петĕр.

Мăйăхлă тутар ним калама аптăрарĕ, унтан: 

— Ырхантарах çав вĕсем. Сахалтан та пĕр-икĕ эрне тăрантарма тивет, — терĕ.

Ĕнтĕ йăлтах паллă. Тĕрĕсех кăларĕ Захар Петрович: Ваçлей лашисем кунта, Шаккур патĕнче. Анчах мĕнле илсе тухса каймалла-ха вĕсене?

Иван хуçин йăлисене аван пĕлет. Вăрмантан вăл улма чăпар ăйăра ташлаттарса тухрĕ.

Чӳтей ялĕ аслă çулсенчен аякра, вăрман хĕрринчи улах вырăна вырнаçнă. Уйрăмшарăн ларакан пĕчĕк пӳрчĕсемпе хуралтисене ытларах улăмпа витнĕ. Ялĕнче пĕр йывăç та çук —çап-çара. Килкартисене нумайăшĕ вĕрлĕкпе çеç тытса çаврăннă. Урамсенче пĕр çын та çук, темле усал чир сăтăрса тухса кайнă тейĕн — пĕр чĕрчун та курăнмасть. Ял варринче кивĕ мечĕт ларать. Унăн тӳпенелле кармашакан шĕвĕр тăрринче çĕнĕ уйăх майлă çутă тимĕр йăлтăртатать.

Улма чăпар ăйăр яла ташласа пырса кĕнĕ чухне мечĕтĕн кантăксăр çаврака чӳречи тĕлĕнче пуçне шурă чалма çыхнă çын курăнса кайрĕ. Вăл шурă сухалне ывăçĕсемпе икĕ енчен сăтăркаласа, тӳпенелле пăха-пăха илчĕ, унтан пĕтĕм ял илтмелле янăравлă сасăпа çынсене мечĕте пуçтарăнма чĕнме пуçларĕ. Çынсем унчченех хатĕрленнĕ пулмалла — ял тăрăх çав сасă янăраса кайсанах, пӳрчĕсенчен васкамасăр тухса, мечĕт еннелле сулланчĕç, чылайăшĕ ăмсанчăк куçпа Петĕрĕн ытарайми ăйăрĕ çине çаврăна-çаврăна пăхрĕ.

— Лар ямшăка. Тилхепине те ху тыт, — хушрĕ Петĕр юнашар ларса пыракан тутара. Тутарĕ вăл Шаккур ăçтарах пурăннине пĕлменнипе çапла хушнине тавçăраймарĕ, йăпăр-япăр ларкăч çине кайса ларчĕ те, тилхепене хăй аллине илсе, ăйăра тепĕр урамалла пăрчĕ. Темиçе минутран лаша ял хĕрринчи акăш-макăш пысăк çурт умне çитсе чарăнчĕ. Тутар тилхепине Иван енне ывăтрĕ, хăй ларкăч çинчен мулкач пек сиксе анчĕ те хăвăрт крыльца патнелле утса кайрĕ, картишĕнче хулăн сасăпа йытă хамлатса вĕре пуçларĕ.

— Чим, тăхта! Пĕрле кĕретпĕр! —кăшкăрчĕ Петр Петрович.

Иван, хăнăхнă йăлипе, ларкăч çинчен вашт çеç сиксе, хуçи патне пычĕ, анма пулăшрĕ. Çак хушăра Петр Петрович пĕр наганне кăларса Иван кĕсйине чикрĕ, шăппăн кăна:

— Асту, эпĕ систерсен çӳлелле пер, — тесе хăварчĕ. Крыльца алăкне вăйпитти çамрăк йĕкĕт уçрĕ. Умĕнче палламан çын танине курсан, пĕчĕк мăйăхне выляткаласа илчĕ.

— Кам ку? — иккĕленсе ыйтрĕ вăл.

— Хăй патне килнĕ. Хусантан тет, — тавăрчĕ тӳпеттейли.

Йĕкĕт, алăка уçса, хăнасене шалалла иртме хушрĕ, хăй: «Эпĕ халех», —тесе, тепĕр алăкран кĕрсе çухалчĕ.

Петĕрпе тутар пĕр-пĕрин çине пăхса илчĕç — иккĕшĕ те нимĕн те чĕнмерĕç. Мĕнлерех йышăнĕ-ха вĕсене Хусанпа Чĕмпĕр таранах чапа тухнă вăрăсен пуçлăхĕ? Шаккурăн ячĕ кăна такама та çӳçентерсе ярать. Хусанта Шаккур килнĕ хыпар сарăлсанах унти купцасем ыйха çухатаççĕ, лавккисемпе склачĕсене хураллама темиçешер çын тăратаççĕ, çапах та ним тума та пултараймаççĕ. Шаккур куçа курăнман хăрушă вăй пекех хăватлă: кама çаратас тет, çавна çаратать, кама хур тăвас тет, çавна хур тăватъ. Ун çинчен халăхра тем тĕрлĕ сăмах-юмах та çӳрет.

Пĕррехинче çапла Шаккур пар лаша кӳлнĕ виçĕ лавпа Хусана кайнă имĕш. Лавĕсемпе çыннисене хула хĕрринчи хваттере хăварса, хăй виçĕ кун Хусан тăрăх сăнаса çӳренĕ — кама çаратмаллине шухăшласа хунă. Юлашкинчен вăл хула варринчи чи пысăк лавккана куç хывнă. Пурне те кашни вак-тĕвек таран — хуçа арăмĕпе хăш хутри хăш пӳлĕмре çывăрнине те, хаклă япалисене ăçта упраса усранине те, магазинра ăçта мĕн сутнине те, çĕрле хуралçăсем ăçта тăнине те, хăш вăхăтра улшăннине те, вăрттăн тухса çӳремелли вырăнсене те, алăксене мĕнле çăрапа питĕрнине те вăлтса пĕлнĕ. Унтан, пурне те хатĕрлесе çитерсен, çĕрле, шăп вун икĕ сехетре, çав пысăк лавкка çывăхĕнчи тăкăрлăка çитсе тухнă. Вăл икĕ лавне унта тăратса хăварнă, виççĕмĕшпе лавкка патне пырса чарăннă, икĕ хуралçине те тăлăпĕсемпе хупласа çыхса пăрахнă та Хусан хĕррине ăсатнă. Хăй лавккана хуçа пек лăпкăн уçса кĕнĕ, кĕçех тăкăрлăкра хăварнă икĕ лав та килсе çитнĕ. Виçĕ çын вара лавккари чи хаклă таварсене тиеме пуçланă. Çав вăхăтра Шаккур, хăйпе пĕрле икĕ юлташне илсе, вăрттăн пусмасемпе çӳлти хута хăпарнă, хуçапа арăмĕ çывракан пӳлĕме уçса кĕнĕ. Вăл вырăн çине çутă тĕллесе утиялне сирсе уçсан, хуçи, сехри хăпнипе, шариех çухăрса янă, анчах çав самантрах Шаккур çыннисем ун çăварне тутăрпа пăкăланă та тепĕр пӳлĕме сĕтĕрсе тухнă. Шаккур хуçан çамрăк арăмĕпе пĕчченех юлнă... Çавнашкал мыскарасем сахал мар тунă теççĕ хăйĕн ĕмĕрĕнче.

Мăйăхлă çамрăк çын часах каялла тухрĕ, тӳпеттейлĕ тутара унтах хăварса, палламан çынна хăй хыççăн пыма хушрĕ. Вĕсем пĕр пысăк мар пӳлĕмрен çинçе те вăрăм коридора тухрĕç. Петĕр утса пынă хушăрах вăрăм кантăк витĕр картишнелле пăхкаласа илчĕ. Ăна йĕри-тавраллах çӳллĕ тĕкмепе картланă. Унта темиçе алăк та пур, вĕсем ăçталла тухни çеç паллă мар. Картиш урлă карса хунă пралукран сăнчăр çаклатнă. Сăнчăр вĕçĕнче — пăру пысăкăш хура йытă. Вăл хапха патĕнчен пуçласа пахчаналла тухакан алăк патне çитичченех ирĕклĕ чупса çӳрет.

Мăйăхлă çамрăк коридор вĕçĕнчи тăвăр алăка уçрĕ. Вĕсем тĕттĕм пӳлĕме кĕчĕç. Часах тепĕр алăкĕ те уçăлчĕ. йĕкĕт Петĕре унта кĕртсе ячĕ, хăй коридортах тăрса юлчĕ.

Петр Озеровăн çан-çурăмĕ сӳлетсе илчĕ, анчах сехĕрленсе ӳкмерĕ. Хулăн куç харшийĕсене вылятса илсе, пĕр утăм ярса пусрĕ те хăй йĕри-тавралла сăнаса пăхрĕ, анчах никама та курмарĕ. Пахчаналла тухакан икĕ чӳречине те шурă пӳс карнă, урайне талккишпех кавир сарнă. Сылтăмри стена çумĕнче пĕччен çывăрмалли ансăр койка ларать. Ун çумĕнчи хӳхĕм кавирлĕ стена çине икĕ кĕпçеллĕ сунар пăшалĕпе хĕç хĕреслетсе çакнă. Урайне, койка хĕррине, самаях пысăк упа тирĕ сарнă. Сĕтел таврашĕ çук.

Петĕр ун-кун пăхкаласа тăнă хушăра тĕпелти алăк уçăлчĕ—пӳлĕме кĕреш пек тĕреклĕ çын кĕрсе тăчĕ. Сăмси айне, Петĕр пекех çинçе хура мăйăх хăварса, яп-яка хырăннă, çутă пуçне укапа чĕнтĕрлесе капăрлатнă тӳпеттей тăхăннă, çиçсе тăракан куçĕсем витĕр пăхаççĕ.

— Ăçтан? — лăпкăн ыйтрĕ вăл, хăйĕн пысăк куçĕсемпе Петĕре ураран пуçласа пуç тӳпи таран йĕрлесе пăхнă хыççăн.

— Яшмаран. Чăваш Яшминчен, — Шаккур пекех васкамасăр, лăпкăн тавăрчĕ Озеров.

Шаккур мăн хулĕсене выляткаласа, пӳлĕм тăрăх утса çаврăнчĕ те хăна умне пырса тăчĕ, аллисене кăкăрĕ çине хĕреслесе хурса, тăруках кашкăрăнни пек йăлкăшакан куçĕсене Петĕр çине тĕллерĕ.

— Чă-ваш Яш-мин-чен апла? — терĕ те чăвашла, пĕтĕм пӳрт чĕтремелле кулса ячĕ, унтан, тăруках çаврăнса, хăвăрттăн чӳрече патне утса пычĕ, каррине уçс;— Ку улма чăпар ăйăр та Чăваш Яшминченех-и? — тесе ыйтрĕ.

— Çапла, Чăваш Яшминчен. Мĕн каласшăнччĕ унпа? — çирĕп сасăпа ыйтрĕ Озеров. Хăй, куç харшисене сиввĕн хускаткаласа илсе, Шаккур çине тирĕнсе пăхрĕ.

Икĕ вăйлă çыннăн вăйлă куçĕсем хире-хирĕç пулчĕç. Парăнасшăн пулмарĕç вĕсем: пăхаççĕ та пăхаççĕ пĕр-пĕрин çинелле сăнаса. Юлашкинчен Петĕр, çаплах куçне сиктермесĕр, вăрă патнелле икĕ утăм ярса пусса чарăнса тăчĕ:

— Сан вăррусем ĕнер Чăваш Яшминчен икĕ тимĕр кăвак лаша тытса килнĕ. Эпĕ вĕсене илме килтĕм, — пĕр пăлханмасăр хушса хучĕ хăна.

— Мĕн? Мĕн терĕн эсĕ?! —Шаккур чĕлĕм тĕтĕмĕпе сарăхнă сайра шăлĕсене шăтăртаттарса илчĕ, сылтăм чышкине чăмăртарĕ, Озеров умнех пырса тăрса, кашкăрăнни пек çунакан куçĕсене ун çине тĕллерĕ. — Мĕнле лашасем кирлĕ сана? Ну?!

— Яшма лашисем, — хальхинче те лăпкăн тавăрчĕ Петр Петрович.

Кĕтмен хăна хăйне çакнашкал лăпкă, хăюллă тытни вăрра пушшех те уртарса ячĕ. Шаккур кунашкаллине курманччĕ-ха халиччен. Ун умĕнче пурте чĕтресе, пуçĕсене тайса, пуç çĕклеме хăяймасăр мĕскĕнленсе тăраканччĕ. Ку вара, Яшмари темле чăваш, хăнк! та тумасть, куç сиктермесĕр чăрсăррăн тирĕнсе пăхать. Мĕнле хăять-ха вăл Шаккур умĕнче çапла сĕмсĕррĕн тытма! Çук, Шаккур пăхăнтаратех, хăй умĕнче чĕркуççи çине лартатех! Унсăрăн мĕнле Шаккур пултăр вăл?

— Чĕркуçлен! Халех чĕркуçлен ман ума! — хаяррăн кăшкăрчĕ вăл.

— Эпĕ кунта сан умра чĕркуçленме мар, лашасем патне килнĕ! —пат татса каларĕ те Озеров, куç харшисене çĕклентерсе, вăрă çинелле унчченхинчен те вичкĕннĕн шăтарса пăхрĕ.

Ку ĕнтĕ çунакан вут çине краççын сапнă пекех пулчĕ. Шаккур вашт! çеç çаврăнчĕ, çăмăллăн, урса кайнă арăслан пек, вырăнĕ çине сиксе хăпарчĕ, пĕр самантрах стена çинчи хĕçне ярса илсе, сывлăша шăхăртса, икĕ хутчен пуçĕ тавра çавăрса яшт! çеç сиксе анчĕ, хĕçне хулпуççи урлă тытса, Петĕр умне пырса тăчĕ.

— Халех чĕркуçленсе каçару ыйт! — ахăрчĕ вăл.

— Каçаруне ăна манăн мар, санăн ыйтмалла, Шаккур, — пĕр пăлханмасăр тавăрчĕ хăна.

Шаккурăн ахаль те чармак куçĕсем пушшех те чарăлса кайрĕç, тути чĕтреме пуçларĕ.

— Манăн?! —хĕçне тата çӳлерех çĕклерĕ вăл.

— Çапла, санăн.

— Пĕк пуçна!

— Нихçан та пĕкмен, пĕкместĕп те.

Вăррăн тăнлав çинчи юн тымарĕсем кантра пек пулса кайрĕç, халь-халь татăлса каяс пек чĕтреме пуçларĕç. Ку ĕнтĕ Шаккурăн чăтăмлăхĕ пĕтсе çитнине, вăл çак самантра тем те туса хума пултарнине пĕлтерет. Вăл юлашки хут:

— Пĕкместĕн пулсан, акă! — терĕ те, хĕçне хăвăрт пуç тăрринелле çĕклерĕ, анчах çак самантра Петĕр паçăрах кĕсйинче тытса тăракан наганне туртса кăларчĕ — Шаккур çине тĕллерĕ.

— Лăплан! Хĕçпăшалпа вылямаççĕ унпа, — терĕ Озеров, пăлханнине нимĕн чухлĕ те палăртмасăр.

Вăрă аллинчи хĕç лаштах тухса ӳкрĕ, урайне тăрăнса, чылайччен сулланкаласа тăчĕ.

Шаккур, те пулăшу ыйтас шутпа, тарçи тăракан алăк еннелле пăхса илчĕ, унтан тăруках икĕ аллине те пилĕкĕ хыçнелле тытса, пӳлĕм тăрăх каллĕ-маллĕ утма пуçларĕ. Шутлать вăл. Ăнланма тăрăшать. Пĕрремĕш лаша вăрланăранпа çирĕм çул иртрĕ. Ун чухне вăл хытă шикленнĕччĕ-ха. Йĕр çине ӳксен, тытас-мĕн пулсан, мĕн тăвĕç мана? Çав лаша хӳринчен кăкарса, ял тăрăх намăслантарса çӳрĕç. Вара хăть вăрмана кайса çакăн, хăть мăйран чул çыхса, улăхри пысăк кӳлле кайса сик тесе шухăшланăччĕ. Анчах йĕр çине ӳкесси те, ял тăрăх намăслантарса çӳресси те пулмарĕ. Çакăн хыççăн пайтах-пайтах вăрларĕ вăл, вăрланă янаварсене Пăва енчи тутарсем патне кайса сутрĕ. Çапла, майĕпен-майĕпенех хăюланса, чăрсăрланса пычĕ, хăй тавра çывăх юлташĕсене явăçтарма пуçларĕ, юлашкинчен вăрăсен утаманĕ пулса тăчĕ. Ентĕ вăл мĕн калани — ыттисемшĕн саккун. Лашасем вăрлама пăрахрĕ, Хусанти е ытти хуласенчи пуянсене çаратса çӳреме тапратрĕ. Унăн «чапĕ» таçта çитиех сарăлчĕ, Шаккур тенине илтсенех муллă çынсем чĕтрене ерекен пулчĕç. Анчах самана кустăрми малаллах чупрĕ. Революци пулса иртрĕ. Пысăк хуçасене пĕтерчĕç. Патшалăх пурлăхне çаратма тăчĕ вăл — пулса пĕтеймерĕ: Шаккур янă çынсене тытса суд турĕç, анчах айăпланакансем хăйсен хуçине сутмарĕç, ун çинчен аса та илмерĕç.

Çакăн хыççăн Шаккур пĕр хушă шăпах пурăнчĕ-ха, анчах юлашки тапхăрта унра каллех вăрă чирĕ хускалчĕ, каллех вăрă юнĕ вĕре пуçларĕ. Ирĕкре юлнă юлташĕсене пухса, таврари Чăваш ялĕсенчи лашасене вăрлама пикенчĕç. Унăн ячĕ каллех акă çынсене сехĕрлентерекен пулчĕ.

Çапла, çирĕм çул ытла ĕнтĕ вăл вăрă ĕçĕпе пурăнать, анчах çак хушăра ун патне пĕр-пĕччен, куçа-куçăн кĕме хăйнă çын пулманччĕ-ха.

Шаккур пӳлĕм тăрăх утнă майăн хăяккăн, систермелле мар, çав-çавах лăпкă тăракан хăна çине куç ывăтса илет, апла та, капла та шухăшласа пăхать. «Ман пата килсе кĕме хăйрĕ пулсан, е хамăр çынах çавнашкал чăрсăрланса калаçать, е влаçран килнĕ çын та пулма пултарать. Тен, хĕç-пăшаллă çыннисене вăрмана хăварнă пулĕ те... вара...» Ун пуçĕнчи шухăшсем, ним патне те пырса тухаймасăр, урлă-пирлĕ пăтрашăнса вĕçеççĕ. Юлашкинчен вăл хăй паçăр тухнă алăк патне пычĕ те виçĕ хутчен аллисене шаплаттарса çапса илчĕ—тĕпелти алăкран çап-çамрăк хĕрарăм кĕрсе тăчĕ.

— Чей! —кăшкăрчĕ вăрă ун çине пăхмасăрах. Хĕрарăм, кутăн-кутăн чакса, çав алăкранах кĕрсе кайрĕ, çийĕнчех урайĕнчи упа тирĕ çине чечеклĕ çивитти тухса сарчĕ, унтан пысăк ывăспа чей куркисемпе чашăксем, эреш тĕрĕллĕ савăтпа сахăр, вĕри сăмавар кăларса лартрĕ, хăй каялла кĕрсе çухалчĕ.

— Лар, — сĕнчĕ вăрă, кавир çине кăтартса. Хăй, урисене турккăлла хуçлатса, сăмавар çывăхне ларчĕ, куркасене чей тултарма пуçларĕ.

Петр Петрович та, хăнăхман урисене кил хуçи пекех хуçлатма тăрăшса, ăна хирĕç ларчĕ.

— Ĕçер, — терĕ Шаккур, кĕтмен хăни умне чей тултарнă курка лартса.

— Эпĕ санăн чейне тиркеместĕп. Аллах çăкăр-тăвартан аслă пулма хушман. Анчах малтан çакăнтан пуçлăпăр, — тесе, Петĕр çур литр коньяк кăларса лартрĕ, унтан:— Ан хăра. Таса. Малтан хам ĕçсе паратăп, — тесе хушса хучĕ.

Шаккур чунĕ лăштах пулчĕ: власть çынни пулсан, капла тăвас çукчĕ. Çапах та асăрхануллă пулмалла — чĕрене тăруках уçса пама юрамасть.

Ĕçрĕç.

— Кала-ха, мĕнле хăйрăн эсĕ ман пата пĕччен килме? — ыйтрĕ Шаккур.

— Мĕнле-и? — каллех куçĕсене сиктермесĕр вăрă çинелле тинкерсе пăхрĕ Петĕр. — Çаплах.

— Çапах та?

— Ăнланатăп-ха, эсĕ хăвна ăслă, чее, вăйлă çын тесе шутлатăн. Эпĕ, акă, санран ăслăраххисене те, чеереххисене те, вăйлăраххисене те курса пăхнă, вĕсене те çĕнтернĕ. Çавăнпа темелле пулĕ.

— Эсĕ ăçта вĕреннĕ?

— Питĕрте, —суйрĕ Петĕр. Хăй çав хушăрах çур стакан коньяк тултарчĕ. — Кала-ха тарçуна кунта кĕме, — терĕ.

Шаккур, паллах, ним тума аптăраса тăчĕ — мĕне пĕлтерет ку япала? Анчах хальхинче хирĕçлеме хăяймарĕ, аллисене икĕ хутчен шаплаттарса çупрĕ те, пӳрт алăкĕнчен çав самантрах мăйăхлă йĕкĕт вăркăнса кĕчĕ.

— Ме ак, пĕрне ху ĕç, тепĕрне ман ямшăка тухса пар, — стакансене ун еннелле тăсрĕ Петĕр.

Йĕкĕт куçĕсемпе хуçи çине пăхса илчĕ, Шаккур пуçне сĕлтсе кăтартрĕ те, ку стакансене илсе каялла тухрĕ.

— Ку мĕне пĕлтерет тата? — тĕлĕнчĕ вăрă.

— Ан васка эсĕ, вăхăчĕпе пĕлĕн. Эпĕ ырă çынпа ырă пулма, ырă ĕçе ыррипе тавăрма хăнăхнă, — каллех Шаккура куçĕнчен чăрр! пăхрĕ Петĕр.

— Темех ырă ĕç тума пултаратăн эсĕ маншăн? — иккĕленчĕклĕн куланçи турĕ хуçа.

— Асту, унран сан хăвăн пурнăçу килет. Чейшĕн рехмет, — Петĕр ура çине тăчĕ, ылтăн вăчăраллă сехетне кăларса пăхрĕ. — Манăн вăхăт тухрĕ, кĕтетĕп.

Çак самантра мăйăхлă çамрăк пушă стакансене илсе кĕчĕ.

— Абдула кала, ĕнерхи икĕ тимĕр кăвак лашана çак çынна парса ятăр, — хушрĕ ăна Шаккур.

Иĕкĕт пуçĕпе сулчĕ те хăвăрт çаврăнса тухса кайрĕ.

— Халĕ сирĕн сăмаха кĕтетĕп, — Петĕр умне пырса тăчĕ хуçа.

— Эпĕ те хам сăмаха тытатăп. Пĕл эппин: ыран сана арестлеме килеççĕ. Ирĕкре пурăнас, пуçу хулпуççи çинче чипер сывă çӳретĕр тесен, пĕтĕм ылтăн-кĕмĕлне, хаклă япалусене пух та кĕçĕрех Урала, Çĕпĕре е ăçта та пулин урăх çĕре тухса вĕçтер. Атту секим башка пулать. Ăнлантăн-и? Сывă пулса çӳре эппин. — Петĕр пĕр самант хушшинчех шурса кайнă Шаккур еннелле аллине тăсрĕ.

— Чим, тăхта, кам пултăн вара эс? — аранах хăйне алла илчĕ Шаккур.

— Хамăр çын. Сан вĕçне çитнĕ, кĕçех пирĕн те çитет. Çапла, вăт.

— Мĕншĕн тӳрех каламарăн?

— Тӳрех каланă пулсан, ĕненместĕнччĕ. Васка. — Петр Петрович тухса кайма хатĕрленчĕ.

— Чим, тăхта, пĕр минут. — Шаккур çавăнтах тепĕр пӳлĕмне кĕрсе, упа тирĕнчен çĕлетнĕ тăлăп илсе тухрĕ. — Ил. Рехмет килсе пĕлтернĕшĕн.

— Рехметне мана мар, тетене каламалла. Çавă пĕлтерме хушса ячĕ. Шаккур хăй вăхăтĕнче мана тĕкĕнмерĕ, çавăншăн ку хыпара çитсе пĕлтер терĕ.

— Кам вăл сан тетӳ?

— Лавккаç. Захар Петрович.

— А-а, Захар. Лавккаç. Аван пĕлетĕп. Вăл каларĕ пулсан, тĕрĕс сăмах. Акă Захар валли. Пĕрех юлаççĕ, — терĕ вăл тăлăпне Петĕр еннелле тăсса.

— Асту эппин, кĕçĕр тухса каймасан, кая юлатăн. Вара пире ан ӳпкеле. Пар аллуна. Тен, Çĕпĕрте тĕл пулăпăр.

Темиçе минут çеç хăйне урса кайнă арăслан пек тытнă çын тăруках мĕскĕн кушак çури пек чупкалама пуçларĕ. «Каятăп. Кĕçĕрех тухса каятăп. Рехмет, рехмет, ĕмĕр манмăп», — çине-çинех тав тума тытăнчĕ Шаккур.

Вĕсем алă парса уйрăлчĕç.

Каçпа, хĕвел анаспа, Чăваш Яшмин Çĕнĕ кас урамне хĕвелтухăç енчен улма чăпар ăйăр ташласа килсе кĕчĕ. Тăрантасран кăкарнă икĕ тимĕр кăвак, пичевринчен юлас мар тенĕ пек, çăмăллăн ярăнса утаççĕ.

Иван ăйăра Паласкас енне тытрĕ. Хальхинче темĕн чухлĕ çын урама чупса тухрĕ. Петĕрпе лашасем çине пăхаççĕ те, пĕççисене шарт! çапаççĕ.

Петĕр ямшăкне Ваçлей тетĕшĕ патĕнче мар, Захар Петрович тĕлĕнче чарăнма хушрĕ.

Улма чăпар, пуçне ухса, Сахар хапхи умне çитсе чарăнчĕ. Тăрантас хыçĕнчен кăкарнă тимĕр кăваксем, урампа хăйсен хуçи лĕпĕстетсе чупса аннине асăрхасан, хăлхисене чанк! тăратрĕç, пуçĕсене сĕлтрĕç.

Кĕçех крыльца çине Сахар хăй тухрĕ. Хыçĕнче — ачисем. Петĕр, туйипе шаклаттарса, ун патне хăпарчĕ.

— Тавах, тăванăм. Хамăр ратне-хурăнташ ятне çеç мар, ял-йыш ятне те тепĕр картлашка хăпартрăн. Тавах. Атя, кĕрер эппин. йăлтах йĕркипе каласа пар. — терĕ вăл, унтан çынсен умĕнчех ăна ăшшăн лăпкаса илчĕ.

— Тăхта-ха, Захар Петрович. — Петĕр, кутăн çаврăнса, туйине тăрантас еннелле тăсса кăтартрĕ, Ивана упа тирĕнчен çĕлетнĕ тăлăпсене илсе кĕме хушрĕ.

— Ку тата мĕне пĕлтерет? — тĕлĕнчĕ хуçа.

— Шаккур парни. Иксĕмĕре икĕ тăлăп. Ун пеккисем иксĕмĕрĕн те çукчĕ-ха.

Вĕсем пӳрте кĕрсе кайрĕç.

Ваçлей, чупса çитсе, лаши мăйĕнчен çакăнчĕ, ĕсĕклеме пуçларĕ. Тепĕр лаши, тулхăркаласа илсе, хуçине лăплантарасшăн пулнă пек, ун çумне тутипе сĕртĕнкелерĕ.

 Маларах кайса, вулакана кунта çакна та пĕлтерсе хавармалла. Следстви вăрахчен пынă хыççăн 1927 çулта суд йышăннă приговор тăрăх, Шаккура вăрă-хурахла тискер ĕçĕсемшĕн Хусанта персе пăрахнă.



Уйра


Сахар лаши çурăмĕ çине хăмăр сăранран çĕленĕ йĕнер хучĕ те ăна хырăмĕ тавра туртса çыхрĕ, вара çăмăллăнах утланса ларчĕ те хире тухса кайрĕ. Чăваш Яшмин уйĕ ялăн кăнтăр енче сарăлса выртать. Вăл, хăйне шăп çурмалла касса ял витĕр Паласа юхса кĕрекен Сĕре çырмине шутламасан, кăштах ял еннелле пăхтарса сарнă акăш-макăш пысăк урай майлă курăнать. Çакă вăл çынсемшĕн те, янаварсемшĕн те лайăх. Сурат пек шаршанласа купаланă кĕлтесем тиенĕ йывăр ритвана лаша ана çинчен аран-аран çул хĕррине туртса тухнă хыççăн хуçи лав çине хăпарса ларать. Малалла тиевлĕ лава туртса пыма вăй нумаях та кирлĕ мар: анаталла ритван хыçалтан такам тĕртсе пынă пекех çăмăллăн ял еннелле кусать.

Уйра виçĕ пусă. Кукшă уйĕпе чикĕленекеннине кăçал çуртрисем акнă. Унта тулă, пăри, сĕлĕ, ясмăк, пăрçа, хуратул, вир ашкăрса çитĕнеççĕ. Юнашарри — хытта хăварнă пусă. Ун çийĕн ĕне, пăру, сурăхпа качака тата сысна кĕтĕвĕсем çӳреççĕ, пуçĕсене çĕклемесĕр тĕрлĕрен курăка çисе пынă майăнах хăйсен тислĕкĕпе тата шĕвекĕпе çĕре те апатлантарса пыраççĕ. Юланут çинчен пăхсан, çав кĕтӳсем Сахара ешĕл тинĕс çийĕн тĕлсĕр-йĕрсĕр çуртсем лартса тухнă ерипен шăвăнакан утравсем пек курăнаççĕ. Сылтăмри пусăра — ыраш. Халĕ вăл аякран вĕçĕ-хĕррисĕр тăсăлакан сарă пусма тăрăхĕ пекех туйăнать. Сахар лашине çав енне çавăрчĕ те пусă хĕррипе ерипен малалла уттарса кайрĕ. Мĕнле кăна юрă-кĕвĕ шăранмасть-ши таврара. Озеров тӳсеймерĕ, лашине чарсах итлеме пуçларĕ. Малтанах ăна хăйĕн пуçĕ тăрринче тăри тăрăлтатса юрлани кăсăклантарчĕ. Пуçне унталла-кунталла пăркаласа, кăн-кăвак та сеп-сенкер тĕпсĕр тӳпери хĕвел еннелле каçăртса, чылай шырарĕ вăл юрă ăстине. Юлашкинчен тупрĕ-тупрех. Чăх çăмарти пысăкăш хăмăр тĕслĕ кайăк икĕ çунатне икĕ енне сарнă та сывлăшра пĕр вырăнтах чĕтренсе тăрать, юррине вара пĕр чарăнмасăр шăрантарать. Унччен те пулмарĕ, юрăçа тĕпсĕр тӳперен çакса янă куçа курăнман çип сасартăк пач татăлса кайнă пекех пулчĕ — вăл сывлăшри муклашка пек çул çине ярăнса анчĕ те ыраш хăмăлĕ хушшине шăши пек чупса кĕрсе çухалчĕ. Ун хыççăнах Сахар хăлхине путене уçă та янравлă сассипе пĕт-пĕлтик, пĕт-пĕлтик тесе юрлани пырса кĕчĕ. Вăл сывлăшра мар, таçта, маларахри çурпилĕк çинче, çулран инçерех те мар юрлать. Сисмен-туман çĕртенех мал енчен килнĕ ăшă сывлăш хумĕ юхса иртрĕ. Сахар малалла уттарчĕ, йĕри-тавра пăхкаласа пычĕ. Нумаях та каймарĕ—лаша тăп! чарăнчĕ, пуçне ыраш уйĕ еннелле пăрчĕ, унтан хăй çинче ларса пыракан хуçи çине пăхрĕ. Озеров яштах сиксе анчĕ, лашине мăйĕнчен сăтăркаласа, çамкинчен ачашларĕ, вара пĕр виçĕ утăм шаларах кĕрсе, ана паллине шырарĕ. Акă вăл. Çап-çаврака ункă. Ку — хушаматăн пуçламăш сас паллийĕ. Озеровăн лаши тĕлĕнмелле ăслă иккен: вăл иртнĕ кĕркунне ыраша ăçта акса хăварнине астуса юлнă та халĕ шăп та лăп хăйсен çурпилĕкĕ умне çитсе чарăннă. Сахар ана çинчен тухса лашине тепĕр хут ачашларĕ, «маттур, маттур» тесе, кĕсйине чикнĕ çăкăр чĕллине çитерсе ячĕ. Хуçа тепĕр хут ана пуçне пырса тăчĕ, пĕр пучахне татса ăна ывăçĕ çинче шĕкĕлчерĕ. Унтан ывăçĕнчен пĕр пĕрчине илсе авса пăхма тăчĕ — вăл патах хуçăлчĕ. Вара темиçе пĕрчине чĕлхи çине хурса чăмласа пăхрĕ те хăй тĕллĕнех: «Пиçнĕ, ыранах вырма тухмалла», —терĕ.

Пĕр тухнă-тухнах уй таврах çаврăнса килем-ха тесе, Сахар лаши çине утланса ларчĕ те ăна малалла уттарчĕ. Акă, анлă уйăн шăп та лăп варринче, Сĕре хĕрринче, ем-ешĕл курăк ӳсекен айлăмлă вырăн пур. Çакăнта, таçтан та таçта çити саркаланса, виçĕ ватă йăмра ӳсет. Пĕрин икĕ ытампа çавăрса тытмалăх сарлака хулăн вулли хăвăллансах кайнă. Кашни виçĕ тĕп кутĕнченех тап-таса та сип-сивĕ шывлă çăлсем тапса тăраççĕ. Сахар каллех лаши çинчен анчĕ, шăхăра-шăхăра лашине çăл шывĕ ĕçтерчĕ, хăй те ывăçласа ĕçрĕ — çак шăрăх çанталăкра унăн чунĕ уçăлсах кайрĕ. Вăл нумай тăмарĕ, лашипе калаçа-калаçах ун çине хăпарса ларчĕ те малалла уттарчĕ. Лаша çинче ларса пынă майăн унăн пуçне тем тĕрлĕ шухăш та пырса кĕрет, тахçан пулса иртнисем те аса килеççĕ. Анчах та вăл вĕсене аталанса кайма памасть, ытларах тăван тавралăха пăхса, унăн илемĕпе киленсе пыма тăрăшать. Таçта тӳпере çăмламас шурă упасем пек пĕлĕт кӳмерккисем ерипен шуни курăнать. Вĕсенчен пĕри-пĕри хĕвел тĕлне пулсан Сахар çине сулхăн мĕлке ӳкет те, вăл кăкăр тулли ассăн сывласа илет, ăна çĕнĕ вăй кĕнĕ пек туйăнать. Пĕлĕт татăкĕ малалла шуса иртсен, каллех хĕвел урисем пĕçертме пуçлаççĕ.

Сылтăмра, ыраш уйĕ урлă, йывăç тăррисем курăнма пуçларĕç. Сахар икĕ урипе те лаша хырăмне хĕстерчĕ, алăри йĕвен аврине карт-карт! турткаласа илчĕ—янавар юртăпа чупма пуçларĕ, часах уй чиккине те çитрĕ. Кунтан пĕр ял таврашĕ те курăнмасть. Йĕри-таврах тĕрлĕрен тырпул çитĕнекен уй, уй, уй...

Сахар лашине уй чиккинчи пĕр вунă хăлаç сарлакăш прачакпа сылтăма пăрчĕ, чĕркуççирен çӳллĕ ӳссе кайнă курăк çийĕн анаталла, паçăр йывăçсен тăрри курăнакан еннелле, уттарчĕ. Юланутçă куçĕ умне кунти курăка çулса типĕтсе, пуçтарса илсе купаланă шĕвĕр пуçлă утă капанĕсем, унта-кунта ӳсекен хурăнсем тухса тăчĕç. Темле тăлăха тăрса юлнă вырăна аса илтерчĕç çак ӳкерчĕксем.

Сахар лаша çинчен çăмăллăнах сиксе анчĕ те йĕвен аврине янавар мăйне çавăрса çыхрĕ, «çи-ха, ирĕклĕ çи» тесе, ăна пуçĕнчен ачашларĕ. Хăй, çав пăч-пач хурăнсем çине пăхса, шухăша кайрĕ. Вăл иртнĕ вăхăтсене асне илме пуçларĕ. Пĕр çирĕм çул каялла, 1906 çулхи ноябрĕн 9-мĕшĕнче, патша указ кăларнăччĕ. Ана Столыпин указĕ тетчĕç. Унпа килĕшӳллĕн хресченсем хăйсен ирĕкĕпе общинăран тухма пултаратчĕç. 1910 çулхи июнĕн 14-мĕшĕнче çак указа Патшалăхăн 3-мĕш Думинче сӳтсе явнă хыççăн саккун тесех йышăнчĕç. Вара хресчен общинăран тухмаллине çак саккунпа çирĕплетрĕç. Столыпин саккунĕпе килĕшӳллĕн çĕре обществăпа усă курассине пачах прахăçланă. Халĕ ĕнтĕ уйрăм хуçалăхсем хăйсен çĕрне сутса хуласене тухса кайма та пултарнă. Палас тăрăхĕнче кунашкал япаласем пулман тесен те юрать. Анчах та халĕ Сахар тăракан вырăнти пысăк çĕр лаптăкне ялти уйрăм çынсене пама ирĕк панă. Вара ялти чи хастар хресченсем хăйсен çурчĕсене кунта куçарса килнĕ те кашниех икшер-виçшер гектар çĕр илнĕ, çав лаптăка ĕмĕрлĕхех тесе хуçине саккунпа çирĕплетсе панă. Халĕ ĕнтĕ кунта, хăйĕн саккунлă çĕрĕ çинче, кам çĕрĕн-кунĕн ĕçлет, çĕрне тислĕкпе çĕнетсе пырать, вăхăтра акса вăхăтра вырса çапать, кам выльăх-чĕрлĕх ĕрчетсе унăн йăхне çĕнетсе пырать — çавă пуйнăçемĕн пуйса пырать. Çак вырăнсене хуторсем теме пуçланă. Хутора, чăнах та, кахал çынсем куçса кайман. Сахарăн аслă тетĕшĕ Ехрем те пурăнма çакăнта куçнăччĕ, кĕске вăхăтрах пурнăçне самаях саплаштарса янăччĕ. Озеров ас тунă тăрăх, 1909 çулта Раççейри çур миллион ытла хресчен çемйи çав хуторсене пурăнма куçнă. Революци хыççăн Столыпин йĕркисене пăрахăçларĕç. Чăваш Яшминчен çак çăтмах пек вырăна куçса килнисем çурчĕ-йĕрне каялла куçарса кайрĕç те ял хĕррине çĕнĕ урам турĕç, çынсем ăна Хуторкасси тесе ят пачĕç. Шухăшлать те Сахар çав Столыпин саккунĕпе йĕркисенче нимĕнле йăнăш япала та тупаймасть. «Мĕнех, çынна çĕр лаптăкĕ уйăрса панă. Ана никам та чăрмантарман. Йăлтах хăй пĕлнĕ пек ĕçленĕ. Тыррине лайăх çитĕнтерсе ытларах тĕштырă туса илнĕ, май пур таран выльăх-чĕрлĕхне ĕрчетнĕ, çителĕклех аш-какай тунă. Хăйĕнчен ытлашши тыррине те, ашне те пасара кайса сутнă. Çав лаптăка темиçе çемьене çирĕплетсе пар-ха, мĕн пулĕ? Пĕри теприн çине шанĕ те, вăл манăн мар тесе, аллине çеç сулĕ. Çапла пулни халех курăнать. Елĕкрех кунта, тете патне килсен, çăтмахри пекех туйăнатчĕ, халĕ вара çĕр юхăнма та пуçланă. Тата вуншар çул иртсен мĕн пулĕ кунта? Килти анкарти те çавах-çке. Манăн кӳршĕ Энтрей хĕрĕх сотăй çинчен тăват çĕр-пилĕк çĕр пăт çĕрулми пуçтарса илет, унтан пĕрре урлă пурăнакан Палтай çав çĕр çинченех çĕр пăта çитереймест. Çĕрулми тухăçне эпĕ хам та çав Энтрее çитерейместĕп-ха. Тислĕкне çителĕклĕ кăларма та, çум курăкне вăхăтра тасатма та ал çитмест пулмалла. Ку йăнăша халех тӳрлетмелле.

Сахар лаши патне пырса çамкинчен ачашларĕ, ун çине ларса, каялла уттарчĕ. Килне çитсен, арăмне çапла каларĕ:

— Тарье, ыран ирех ыраш вырма каятпăр. Лавккана хупсах. Килте, пĕчĕккисене пăхма, Ольăна çеç хăварăпăр.

— Хăв та пыратăн-и, Сахар? — савăннă пек пулчĕ арăмĕ.

— Пысăк ĕçе лайăх, йĕркеллĕ пуçласа ямалла. Каярах анатăп эпĕ, — хуравларĕ те хуçа пахча алăкĕ еннелле утрĕ. Кунта вăл аслă ывăлне тĕл . пулчĕ. — Мирун, ыран, Шурăмпуç çăлтăрĕпех тăрса, лашана кӳлсе хур. Хĕвел тухнă çĕре ана çине çитмелле пултăр. Тырă вырма тухатпăр, — терĕ ăна.

— Атте, эсĕ каланă пек пулать, — теме çеç ĕлкĕрчĕ ывăлĕ, ашшĕ пахчана вĕллесем патне тухса та кайрĕ.



Вырмара


Вырма вăхăтĕнче чăвашсем мĕн авлтанах каштари автан виççĕмĕш хут авăтсан вăраннă та, йăпăр-япăр тăрса, хире кайма хатĕрленнĕ. Захар Петрович аслашшĕсен йăлине çирĕп тытса пырать. Паян та çаплах пулчĕ: тул çутăлса çитиччен çула тухма йăлтах хатĕрленсе çитрĕç. Мирун лашине кӳлсе тăратрĕ, каçхинех çĕтĕк-çурăк татăкĕпе чĕркенĕ çурлисене урапа çине хучĕ. Тарье квас тултарнă лакăмне, апат-çимĕç хунă кастрюльне, таса тутăрпа чĕркенĕ çăкăрпа тăварне тухса хучĕ, урапа хыçĕнчен пушă кӳме кăкарчĕ. Часах пурте улăм сарнă урапа çине майлашăнса ларчĕç. Тилхепине Сахар хăй тытрĕ. Мирун пысăк хапхана кайса уçрĕ. Лаша тапранса кайиччен ашшĕ Ольăна чĕнсе илчĕ те:

— Хĕрĕм, çынсемпе пĕрле выльăхсене кĕтĕве хăваласа яр та эпĕ киличчен шăллусем патĕнчен ниçта та ан пăрăн, — терĕ, ăна пуçĕнчен ачашласа.

— Пăрăнмастăп, атте. Пăхсах тăратăп. Выльăхсене те кĕтĕве хăваласа яратăп, — хуравларĕ хĕрачи.

Лаша малалла утса кайрĕ, Оля хапхана хупса юлчĕ.

Хăйсен ани патне çитеспе Сахар пĕр чĕнмесĕр пычĕ, лашине тепĕр хут тĕрĕслесе пăхам-ха тесе, тилхепине лăнчă ячĕ. Янавар йăнăшмарĕ—ĕнерхи çурпилĕк тĕлне çитсен, тăпах чарăнчĕ.

— Çитрĕмĕр, — тесе пĕлтерчĕ те Сахар, лашине çул хĕрринчен кăштах аяккарах пăрса тăратрĕ. Пурте сике-сике анчĕç. Кăкăр ачине лайăх чĕркесе тытнă амăшне анма Сергей пулăшрĕ. Амăшĕ пепкине кӳме çине вырнаçтарчĕ, çиелтен марлĕпе карса хучĕ. Мирунпа Сергей, лашине тăварса, тилхепипе урапаран кăкарчĕç.

Пурте çурпилĕк умне тăчĕç. Сылтăмра, чи хĕрринче, Сахар, унпа юнашар — Тарье, малалла — Мирун, Вова, анапа анана уйăракан касăпа юнашар Сергей. Сахар карттусне хывса сулахай хулĕ хушшине хĕстерчĕ те, пуçне каçăртса, тӳпенелле пăхса, çапла каларĕ:

— Çурли çăмăл та çивĕч пултăр, тырри-пулли тулăх та перекетлĕ пултăр, çан-çурăм вăй-халлă пултăр. Эй, çӳлти аттемĕр, тыррине пухса кĕртме лайăх çанталăк, пире ĕçлеме иксĕлми вăй-хал пар, — терĕ те вăл, хăй çине виçĕ хутчен хĕрес хучĕ. Ун çине куç сиктермесĕр пăхса-итлесе тăракан çемье йышĕ те çаплах турĕ. — Пуçлар, пурте вăйлă пулăр, — хушса хучĕ Сахар юлашкинчен.

Кил хуçи карттусне тăхăнчĕ, пĕшкĕнсе çур ывăçа яхăн хăмăл касса илчĕ, ăна сулахай хулĕ хушшине хĕстерсе, пучахран пĕр шит ытларах аяларахра авса пĕтĕрчĕ, вара, хăмăла çурмалла уйăрса, кĕлте çыххи турĕ те ăна каçалăк пуçне çĕр çине хучĕ._ Ыттисем те çаплах турĕç, анчах Вова, пĕрремĕш хут ана умне çурлапа тăнăскер, ним тума та аптăрарĕ — ун умне ашшĕ пырса тăчĕ.

— Вова, эсĕ васкасах ан ӳк-ха. Малтан Сергей тетӳ мĕнле вырнине пăхса тăр. Кĕлте çыххисене те вăлах туса парĕ сана, кĕлтине те вăлах çыхĕ. Эсĕ майпе-майпе вырма кăна хăнăх. Малтанхи çыххине хамах туса парам-ха сана, — тесе, ашшĕ çыхă турĕ те ăна Вовăпа юнашар хучĕ.

Вырма пуçланчĕ. Сахар пĕрремĕш кĕлтине чĕркуççипе пусса çыхнă вăхăтра çуртри пусси леш енчен хĕрлĕ хĕвел хăй пуçне кăтартрĕ. Хĕвел тухиччен пĕр кĕлте вырма ĕлкĕрнĕшĕн савăнса, Сахар йăл кулчĕ: ратнере ĕмĕртен килекен пархатарлă йăла паян та пурнăçланчĕ— хĕвел тухиччен пĕр кĕлте вырнă.

Ана пуçĕпе е лашапа, е çуран çынсем ирте-ирте каяççĕ, «Сахар Петровчă, турă пулăштăр! Вăй патăр!»—тесе, кăшкăра-кăшкăра хăвараççĕ.

Мирунпа Сергее, ашшĕ вăрçăра тата тыткăнра чухне, амăшĕ вырма вăхăтĕнче хăйĕнчен пĕр утăм та хăварман, ачаллах вырма та, темле тĕрлĕ ĕçе те тума хăнăхтарнă. Халĕ Вова шăпах çав çулсенче. Ача кăна-ха. Унăн ĕçлекен ашшĕ те, амăшĕ те, тетĕшĕсем те пур. Анчах Сахар пĕрех ачашласа çитĕнтермест ăна — ĕçе явăçтарать. Вова вара хăй те ĕçрен пăрăнасшăн мар, тетĕшĕсемпе танах ĕлкĕрсе пырасшăн тапаçланать. Акă ĕнтĕ ăна Сергей тетĕшĕ тăватă хутчен кĕлте çыххи туса тăватă кĕлте çыхса пачĕ. Вĕсене хĕреслетсе хунă пĕр тĕм пулса та тăчĕ. Пиллĕкмĕш çыххине Вова хăех турĕ те тетĕшне кăтартрĕ.

— Маттур. Çыххисене хăвах ту эппин. Кĕлтисене хам çыхăп. Кĕлтене ăна питĕ хытă пăчăртаса çыхмалла. Унсăрăн, типсен, пушанать те салансах каять, —вĕрентсе каларĕ Сергей.

— Эпĕ пăчăртаса çыхаймастăп-и вара? Манăн вăй çук-и? — кӳреннĕ пек пулчĕ шăллĕ.

— Эпĕ апла каламарăм-çке. Выр эсĕ, выр. Авă, аттепе анне пуçĕсене çĕклемесĕр выраççĕ. — Сергей шăллĕне пуçĕнчен шăлса илчĕ те вырма пуçларĕ.

— Ай-яй! — кăшкăрса ячĕ Вова çавăнтах. Вăл çурлине ана çине пăрахрĕ те сылтăм ывăçĕпе сулахай аллинчи кача пӳрнине çатăртаттарса тытрĕ. Ашшĕ пĕр самантрах ывăлĕ патне çитсе тăчĕ, ун аллине çавăркаласа пăхнă хыççăн урапа патне чупрĕ. Унта хывса хăварнă костюм кĕсйинчен бинт тата йода тултарнă пĕчĕк кĕленче илчĕ. Вова пӳрнине часах сĕрсе çыхса та ячĕ.

— Аптăрамасть. Кача пӳрнене çурлапа касмасăр тĕнчере пĕр çын та тырă вырма вĕренеймен, — терĕ те ашшĕ кăмăллăн, ачине хăйĕн пӳрнине кăтартрĕ. — Акă, пăх,

Вова, манăн сан пек чухне кастарнă йĕрсем халĕ те палăраççĕ.

— Апла эсĕ, атте, пĕрре кăна мар, темиçе хутчен те каснă-и? Çук, эпĕ тек касмастăп. Каларĕ тейĕр акă, — терĕ те Вова çурлине ярса та илчĕ.

— Çук, халех юрамасть. Юн кайма чарăниччен тĕм çине кайса Лар, — хушрĕ ашшĕ.

Виçшер тĕм тунă хыççăн çул хĕрринчен чылаях шала кĕчĕç.

— Ачасем, айтăр урапана хамăр ана çине тĕртсе кĕртетпĕр, — пĕлтерчĕ Сахар.

Тарьесĕр пуçне, пурте урапа патне кайрĕç. Сахар туртасем хушшине кĕрсе тăчĕ, иккĕшне икĕ аллине илсе, çул еннелле пăрăнчĕ. Урапана хыçалтан ачисем тĕртсе пычĕç, ана çине пĕр вунă-вун пилĕк хăлаç кĕрсен чарăнса тăчĕç.

— Ачамсем, хам кайиччен хӳшĕ те, сулхăн та тăвар-ха. Мирун, кил кунта, — тесе, ашшĕ аслă ывăлĕ çине пăхрĕ. — Сергей, эпир урапана çĕклесен, эсĕ малти тĕнĕлне куçар.

Сахарпа Мирун, урапан икĕ енне тăрса, унăн малти пайне çĕклерĕç, сердешникĕ тĕнĕлрен тухса çӳлерех çĕкленсен, кӳлĕннĕ Сергей малалла утса кайрĕ. Ашшĕпе аслă ывăлĕ урапан малти пайне çĕре лартрĕç. Кайран, виççĕшĕ пĕрле, ăна çӳлелле çĕклесе тăратрĕç те туртисемпе тĕревлесе хучĕç — çурма хӳшĕ пулса та тăчĕ. Сергей кĕçĕн шăллĕ çывракан кӳмене асăрхануллă туртса килсе хӳшĕ айне лартрĕ. Лешĕ сисмесĕрех юлчĕ пулмалла: сассине те кăлармарĕ — ара, халĕ шăпах тутлă ыйăхпа çывăрмалли вăхăт-çке-ха.

— Тарье, кунта пурте хатĕр. Халĕ апатланăр та, малалла вырма пуçлăр. Кăнтăрла çак сулхăнра кăштах выртса канăр. Каçхине сире илме хам килетĕп. Эпĕ халь киле каятăп: ĕçсем нумай, — терĕ те Сахар арăмне ачисем енне çаврăнчĕ. — Ну, ачамсем, аннĕр мĕнле хушнă пек ĕçлĕр, — терĕ, часах, лаши çине ларса, яла васкарĕ.

  
   Саккăрмĕш сыпăк


   Теччĕне тырă сутма


Кĕркунне. Виçĕм кун кăшт-кашт пĕрремĕш юр курăнкаларĕ. Ун хыççăн çĕр тимĕр пек кăнч шăнтса лартрĕ. Уяр сивĕ. Хресченсем тепĕр уйăхсăр хĕл ларманнине, çанталăк та ытлах усалланманнине аван пĕлеççĕ. Эппин, инçе çула тухса кайма та хăрушах мар.

Çĕнкас урамĕнче хĕрĕх-аллă лав черетленсе тăнă. Ураписем çинче—тулли михĕсем. Вĕсене шăналăк е кивĕ чаппан, е чăпта витсе, пăявсемпе урлă-пирлĕ каркаланă. Урапасем хыçне утă чышса тултарнă, кантăра кушелккесем хунă. Пушăт кушилсенче — çимеллисем: хура çăкăр, типĕтнĕ аш е çăмарта, шуратмасăр пĕçернĕ çĕрулми, шăрпăк курупкине тултарнă тăвар, урапа ӳречинчен мелке аврисем кăнтарăнса тăракан тикĕт лакăмĕсем çака-çака янă.

Çынсем ушкăншарăн пухăна-пухăна тăнă. Çийĕсенче пурин те тенĕ пекех чаппан, урисене тăла çинчен çĕнĕ çăпата сырнă. Аллисенче — сӳсрен явса вĕçне чĕн янă чăпăрккасем. Чылайăшĕ чĕлĕм е чикарккă мăкăрлантараççĕ. Пурте канăçсăрлансах такам килессе кĕтеççĕ.

Кĕçех Паласкасран тепĕр икĕ лав хăпарчĕ. Энтрейпе Панчук иккен-ха.

— Нумай çывăрса выртатăр. Кĕтсе ывăнтăмăр сире.

— Энтрей савнă арăмĕпе час уйрăлайман ĕнтĕ.

— Лаши картишĕнчен тухасшăн пулмарĕ пуль-ха, — шӳтлерĕç çынсем. Энтрей лавĕ çинчен анмарĕ.

— Çапла, çапла. Вăл та тĕрĕс, ку та тĕрĕс, — тесе, малалла уттарса кайрĕ.

— Мала Панчук лашине ярас. Сахар патĕнче чух вăл ку çулпа нумай çӳренĕ, — сĕнчĕ пĕри.

— Тĕрĕс!

— Панчук, мала кай! — кăшкăрчĕç çынсем.

Панчук килĕшрĕ. Вăл, пуринчен те иртсе, чи мала çитсе чарăнчĕ.

— Пурте килсе çитрĕç-и?! — кăшкăрчĕ вăл, лавĕ çине тăрса.

— Килнĕ!

— Кайма юрать!

— Тапран, Панчук! — илтĕнчĕç сасăсем хыçалтан. Панчук, чаппан çухавине хыçала ярса, лайăх майлашăнса ларчĕ, тилхепине карт! карт! туртса, «пошел!» терĕ. Хăла лаша тапранса та кайрĕ. Ун хыççăн — Энтрей лаши. Вăл çын хыççăн пĕр утăм та юлмасть, умĕнчи лав çине хăпарса каяс пек мăшлатса пырать. Часах пĕтĕм колонна хускалчĕ. Лашасен таканлатнă урисем шăннă çĕр пичĕ çине чак! чак! туса пусни таçта çитиех илтĕнет.

Чăваш Яшминчи вăтам хресченсем, патшалăх умĕнчи парăма парса татнă хыççăн, ытлашши тыррине сутма Атăл çинчи Теччĕ хулине тухса кайрĕç. Тухăçран, вĕсене хирĕç, кĕрхи хĕвел çĕкленсе тухрĕ, йăл кулса саламларĕ, çулĕ телейлĕ пултăр терĕ.

Ялта алăксем уçăлса хупăнни, пусă тарасисем чĕриклетни, автансем авăтни илтĕнсе тăчĕ.



Каллех Советра


Ытти хырçă-марçăна Сахар та халăхпа танах тӳлесе татнăччĕ-ха, тырăпа пыл çеç юлнăччĕ. Вĕсен патшалăха тăратмалли вăхăчĕ ирте пуçласан, ăна каллех ял Советне чĕнтерчĕç. Пуçлăхсене вăл ак çапларах ăнлантарма пăхрĕ:

— Хам та эпĕ хура халăх çынни. Унăн нушине пĕлместĕп мар. Шухăшласа пăхăр ĕнтĕ. Çак çĕкĕрте çулла хам çапса хам сутнă пулсан, ун чухнехи пĕр пăт хакĕпе халĕ, кĕркунне, виçĕ пăт илеттĕмччĕ. Çук çав, эпĕ апла тăвас темерĕм, йăлтах пушара пула инкек курнă халăха валеçсе патăм. Пылне те çавах. Кăçал сахал пулин те, ăна та çынсене чылай валеçсе патăм.

— Куна ăслă турăн-ха эсĕ, Захар Петрович, — пӳрнисемпе сĕтеле шăкăртаттарса илсе, лавккаçа пӳлчĕ Казаков. — Эпир Ленин патне кайса киличченех ĕлкĕртĕн. Кала-ха ним суймасăр, Владимир Ильич тутарсене пулăшассине пĕлнĕ вĕт эсĕ, шаннă. Çавăнпа валеçсе панă та. Тĕрĕс калатăп-и? — Сахар куçĕнчен чăрр! пăхрĕ ял Совет председателĕ.

— Ăна-кăна пĕлме эп турă мар-çке. Эпĕ Михаил Степановичпа Тевлеш Ленин патне каясси çинчен шухăшламан та. Чăн калатăп, тыррине тутарсенчен каялла илместĕп. Мана вĕсем епле те пулин ура çине тăни çеç кирлĕ. Хамăн ак патшалăха пама нимĕн те юлмарĕ. Хам вырса çапнă ик çĕр пăтне пĕтĕмпех патăм. Урăх çук. Çавăнпа та çунса кайса шар курнă çынсене пулăшнине патшалăха панă пек шута хума ыйтатăп.

— Э-э, çук çав, Захар Петрович. Вăл патшалăха памалли план шутне кĕмест. Пире, ял Советне, уйрăм план панă, пирĕн çав плана тултармалла. Виçĕ кун сана срок. Çитес виçĕ кун хушшинче тырăпа пыл памалли плана тултармасан, санпа урăхла калаçма тивет.

— Халĕ продразверстка вăхăчĕ мар-çке. Эсир кĕлетрен пĕр пĕрчĕ юлми шăлса тухма пултараймастăр. Манăн çемье, ачасем.

— Налогне тӳлесе тат та, ытти йăлтах санăн пулать. Юлашкине хăть те мĕн ту. Куратăн пулĕ, патшалăх умĕнчи парăмсене парса татнă чылай çемьесем, ытлашши тыррине сутса, хуçалăхра кирлĕ таварсем туянаççĕ. Сана кам чарать вĕсем пек пурăнма? — Унтан Казаков пĕр хушă шухăша кайнă пек пулчĕ, вара çапла хушса хучĕ. — Пыл пирки те ан ман.

Сахар самантлăха ним калама аптăраса тăчĕ. Унтан хаш! сывласа илчĕ те чунне хытарсах çапла каларĕ:

— Вăт, эсĕ, Матвей Александрович, пыл та пыл тетĕн-ха. Ара, ăна таçтан вăрласа килмен-çке эпĕ. Вĕлле хăмисене хам укçапа туяннă, вĕллисене Сергейпе иксĕмĕр лăш курмасăр ĕçлесе майлаштартăмăр, рамисене те хамăр тунă, карасне те çын укçипе илмен. Уйăрнă хурчĕсене упраса хăварассишĕн куç илми асăрхаса тăнă. Пĕр тумлам пыл та ахаль килмен. Эппин, мĕншĕн-ха ыттисем усрамаççĕ? Кам чарать вĕсене? Ĕçлеме ӳркенеççĕ, акă мĕскер. Тĕрĕссипе, манăн патшалăха пĕр кĕренкке пыл та укçасăр памалла мар.

— Апла тетĕн-ха эсĕ,-— сĕтел хушшинчен тухрĕ председатель. — Кала, кала, итлетĕп сана.

— Каласси-мĕнĕ... Шухăшласа пăх-ха ĕнтĕ, Матвей Александрович, хуласенчи капиталистсем, чăнах та, тупăша рабочисен вăйĕпе пухаççĕ. Манăн ун пек вăй çук. Манăн пурĕ те арăм та ачасем çеç. Манăн пилĕк-ултă çулхи ачасем те Паласран пахчана кашни кун çĕршер витре шыв çĕклеççĕ. Çынсен ачисем, авă, куратăп эпĕ, кунĕ-кунĕпе урам тăрăх йытă хăвалаççĕ те, çĕрле пулсан, ют пахчана вăрра каяççĕ. Улма йывăçĕсен турачĕсене хуçса, хăяр пахчисене таптаса пĕтереççĕ. Вĕсенчен нимĕнле налук та ыйтмаççĕ. Мĕншĕн манăн хам вăйпа ĕçлесе пухнине ним юлмиччен патшалăха ахаль памалла?

— Юрĕ, ăнлантăм. Кулак юрри ку! — хиврен пӳлчĕ Казаков. — Виçĕ кун срок сана. Парăмсемпе татăлмастăн—урăхла калаçатпăр. Кайран ан ӳпкеле. Пирĕн паян Михаил Степановичпа вулăса каймалла.

Сахар ял Советĕнчен сывпуллашмасăрах тухрĕ. Килне çитсен, чылайччен шухăша кайса ларчĕ, уткаласа çӳрерĕ, каллех ларчĕ, каллех тăчĕ...



Хурлăхлă пуху


Шкулта хурлăхлă пуху пырать. Тутарсем те каçнă. Халăх тулли. Çавăнпа икĕ класа уйăрса тăракан алăка та уçса хунă. Çынсем тепĕр класĕнче те туллиех. Мала хĕрлĕ хăмач витнĕ сĕтел лартнă. Сĕтел тĕлне, стена çумне, Ленинăн рама ăшне вырнаçтарнă сăнӳкерчĕкне çакнă. Рамине йĕри-таврах хура хăю тыттарнă. Айне çапла çырса çапнă:

Сĕтел хушшинче Казаков, Степанов, Тевлеш бабай, ватă çынсем, Мария Федотовнăпа Хрестук лараççĕ.

Парттăсем хушшинче ларакансем те, ура çинче тăракансем те пурте пуçĕсене уснă. Чылайăшĕ куçĕсене шăлаççĕ.

Пухăва Казаков уçрĕ.

— Юлташсем, — пуçларĕ вăл пусăрăнчăк сасăпа, — паян пĕтĕм çĕр чăмăрĕ çинчи ĕç халăхĕн калама та çук пысăк хуйхă — тĕнчери пролетариатăн аслă çулпуçĕ Владимир Ильич Ленин вилсе кайнă. Пурсăра та, юлташсем, ура çине тăрса, Ленина хисеплесе асăнма ыйтатăп.

Пурте кăшăл! тăчĕç. Икĕ класс та шыв сыпнă пек шăп пулчĕ. Унтан çынсем ĕсĕклени илтĕнсе кайрĕ, куççуллĕ куçĕсене шăла-шăла илни курăнчĕ...

— Ларма ыйтатăп, юлташсем, — тесен, каллех хăйсен вырăнĕсене вырнаçса ларчĕç.

— Халĕ Владимир Ильич Ленин çинчен каласа пама Михаил Степанович Степанов сăмах илет, — терĕ те Казаков пукан çине ларчĕ.

Степанов хут çине пăхмасăр Ленин пурнăçĕпе революциллĕ ĕçĕ-хĕлĕ çинчен калама пуçларĕ. Нумайччен хумханса калаçрĕ вăл.

— Ленин вилчĕ, анчах ĕçĕ нихçан та вилмĕ. Вăл яланах пирĕнпе пĕрле пулĕ, — вĕçлерĕ хăйĕн сăмахне Степанов.

— Кам тухса калаçас тет? — ыйтрĕ Казаков, шкулти халăх çине пăхса.

— Мана юрать-и? — шăппăн ыйтрĕ сĕтел хушшинче Мария Федотовна учительницăпа юнашар ларакан Хрестук.

— Сăмах Христиния Лаптева комсомолкăна паратăп, — пĕлтерчĕ председатель.

Хрестук шурă çамки çине пĕтĕрĕнсе тухнă кăтрине хăлхи хыçнелле ярса тутăрĕ айне пытарчĕ, тап-таса сенкер куçĕсемпе çынсем çинелле пăхрĕ. Унăн куçĕсем Сергей куçĕсемпе тĕл пулчĕç, анчах хĕр çухалса каймарĕ, тӳрленсе тăчĕ те калама пуçларĕ:

— Кунта Михаил Степанович Ленин çинчен питĕ ăнланмалла, лайăх каласа пачĕ. Эпĕ унăн пурнăçне пĕтĕмпех пĕлместĕп, анчах вăл хамăра пулăшнине нихçан та манас çук. Ленин чĕрĕ чухне пире пӳрт тума вăрман çырса пачĕç. Михаил Степанович каларĕ-ха кунта, Ленин пире пĕр-пĕринпе туслă пурăнма, йывăр чухне пĕр-пĕрин хутне кĕме хушса. хăварнă терĕ. Апла пирĕн яланах Ленин хушнă пек пурăнмалла, çĕнĕ пурнăçа пĕрле тумалла. Ленин халалĕсене пурнăçа кĕртес пулсан, пирĕн, çамрăксен, вĕренсе çутталла туртăнас пулать. Вĕренмесĕр ăçтан пĕлме пулать. Çавăнпа ыйтатăп та: вĕрентĕр эсир пире. Пирĕн, çамрăксен, пурне те пĕлмелле. —Хрестук председатель çине пăхса. — Çитрĕ пулĕ? —терĕ те, хăй вырăнсăр ыйтнине чухласа, хĕрелсе кайрĕ.

— Тавтапуç, Лаптева юлташ. Аван каларăн, — мухтаса илчĕ ăна председатель. —Тата кам каласшăн?

Тепĕр класран ватă тутар тухрĕ. Хăй хура тӳпеттей тăхăннă, пичĕ пĕркеленчĕк.

— Манăн калама юрать-ши? — ыйтрĕ вăл.

— Юрать, бабай. Тархасшăн, — калама ирĕк пачĕ ăна Казаков.

— Хветут хĕрĕ çамрăк пулсан та аван каларĕ. Рехмет ăна, Ленина. Çунса кайсан, пĕтрĕмĕрех тенĕччĕ эпир. Ленин пулăшрĕ те—пĕтмерĕмĕр акă, пурăнатпăр. Шел, шел, çамрăкла вилнĕ.

Калаçакансем татах та пулчĕç. Чăвашсем те, тутарсем те хăйсен сирсе сирĕлми хурлăхĕ çинчен хуйхăрса пуплерĕç, малашне вăрçмасăр-çапăçмасăр, туслă пурăнасси çинчен те каларĕç.

Юлашкинчен Казаков Владимир Ильич Ленин вилнĕ хыççăн Партин Тĕп Комитечĕ халăха чĕнсе каланине вуласа пачĕ. Унтан çапла хушса хучĕ:

— Халĕ, юлташсем, — терĕ вăл, — Ленин вилнĕ хыççăн, большевиксен партийĕ чĕнсе каланипе, халăх ĕçне чун-чĕререн парăннă çĕршер те пиншер рабочипе хресчен хăйсене партие илме ыйтса заявлени параççĕ. Çамрăксем комсомола кĕреççĕ. Тутар Яшминче, акă, мĕн халичченех комсомолецсем те, комсомол организацийĕ те çук. Кун пирки те шухăшласа пăхмалла пирĕн. Ас тăватăр пулĕ, Мускавра тăватă çул каялла комсомолецсен виççĕмĕш съезчĕ пулса иртнĕччĕ. Унта Ленин тухса çамрăксемшĕн питĕ кирлĕ сăмах каланă. Ленин унта Российăри пур çамрăксене те комсомола пĕрлешме чĕннĕ, пурин те вĕренмелли çинчен пусăмласа каланă. Эпĕ çапла шутлатăп. Ваттисене урăх тытса тăрар мар. Ленина чыс туса сума суса килнĕшĕн тав тăвар та, килĕсене кайччăр эппин. Эсйр, çамрăксем, ан саланăр, — пĕлтерчĕ Казаков.

Çынсем хĕвĕшме пуçларĕç. Çамрăксем шкултан тухса килĕсене саланакан ваттисене çул пачĕç. Вăтам çулхи арçынсенчен те пĕр ушкăнĕ класрах юлчĕ. Герасим Долотов комсомолец та пур.

Матвей Казаков вĕсене çийĕнчех асăрхарĕ.

— Тем канашлатăр пулас, юлташсем? — ыйтрĕ вăл, ушкăн çывăхне пырса.

— Эсир каларăр-çке, Матвей Александрович, парти чĕннипе халь питĕ нумай рабочипе хресчен парти ретне илме ыйтса заявлени çыраççĕ терĕр. Эпир те, ак, шухăшласа пăхрăмăр та, пирĕн те большевиксен партине кĕмелле мар-ши тетпĕр, — пĕлтерчĕ Карачăм, юлташĕсем еннелле пăхса илсе.

— Куна вара тĕрĕс шухăшлатăр эсир, — кăмăллăн пăхса илчĕ вĕсем çине Казаков — Эппин, пирĕн йыш ӳсет. Эпĕр тата вăйлăрах пулатпăр. Тавайăр, ларăр та çырса парăр халех, — хавхалантарчĕ ушкăнри çынсене вăл.

Кĕçех вара Герасим Долотов, Павел Кузнецов, Степан Ненайцевпа Семен Баранов, парттăсем хушшине ларса, хăйсене парти ретне илме ыйтса заявленисем çырса пачĕç. Класс пӳлĕмĕнче вĕсенчен Долотов çеç юлчĕ, ыттисем килĕсене кайма тухрĕç.

Çав самантра Сергейĕн чĕри сиксе тухас пек талтлатса тапа пуçларĕ. Мĕн тумалла-ши халĕ? Унăн та ваттисемпе пĕрле килне каймалла-ши? Пĕр кайсан, Хрестука та кĕтсе илме пулмасть. Çанталăкĕ ав епле ахăрашать. Юлсан, пĕркунхи пек хальхинче те кăларса ямĕç-ши ăна? Намăса ăçта чикмелле пулĕ вара? Хрестукăнах пурнăç аван. Килĕнче ним çук пулин те, кунта вăл хуçа пекех, Ленин портречĕ айĕнче, хĕрлĕ хăмач витнĕ сĕтел хушшинче ларать, сăмах та калать. Вăл — комсомолка ĕнтĕ. Пурăнсан, партиец та пулĕ, ун чухне вара теприне, хăй пеккине юратса пăрахĕ те, ăна хăйшĕн вут пек çунакан йĕкĕте, алă сулса хăварма та манĕ.

Сергей вĕри çатма çинчи пăрçа пек ăшаланчĕ. Куна Хрестук ăнланать, аван туять, куçĕсемпе канăçсăррăн хăй юратнă йĕкĕте шырать. Анчах ăçта-ха вăл? Хрестук курмасть ăна, ниепле те тупаймасть. Акă, кĕтесе хĕсĕнсе тăнă иккен Сергей. Ун тавра йĕкĕтсем пуçтарăннă, ӳкĕтлесе калаçаççĕ. «Ан кай, Сергей, итлесе лар пирĕнпе. Киле те пĕрле кайăпăр. Кăларса яртармастпăр сана, эпир халĕ комсомолецсем ĕнтĕ», — теççĕ юлташĕсем.

Сергей, иккĕленсе тăчĕ пулин те, юлташĕсене итлерĕ. Вĕсемпе юнашар ларчĕ! Çавна курса, Хрестук кăмăл тулли йăл! кулса илчĕ. Йĕкĕт чĕри кăна çаплах-ха мăлатукпа шакканă пекех хыттăн сиксе тапать.

Пухăва малалла Степанов ертсе пычĕ. Вăл Сергее аванах курчĕ-ха, анчах шарламарĕ. «Лартăр, итлетĕр. Сиенĕ пулас çук, усси, тен, пулĕ те», — шутларĕ вăл ăшĕнче.

Çамрăксен калаçмалли сахал мар тупăнчĕ. Вĕренесси, тĕрлĕ кружоксем йĕркелесси, комсомол ячейкин йышне ӳстересси çинчен сăмахларĕç вĕсем тата Казаковпа Степанов сĕннипе Тутар Яшми çамрăкĕсем те темиçе çын комсомола илме ыйтса заявлени çырса пачĕç. Тĕрĕссипе, заявленийĕсене пурне те тенĕ пекех Мария Федотовна çырса пачĕ-ха, хăйсем хатĕр заявленисем çине перосене чакăртаттарса алă пусрĕç çеç. Секретарĕ пулма Тевлеш ывăлне Кирама суйларĕç.

Юлашкинчен хорпа драма кружокĕсем йĕркелеме йышăнчĕç. Хрестукпа темиçе çамрăк икĕ кружокне те хутшăнма кăмăл турĕç.

— Сергей Озерова та çырăр. Унăнни пек илемлĕ сасă пирĕн çук та, — йĕкĕтшĕн каласа хучĕ хĕр.

Кăтра Уçăп Хрестук çине чалăшшăн пăхса илчĕ.

— Мĕн, хăйĕн чĕлхи çук-им ун? —терĕ вăл çиллес сасăпа.

Хĕр ăна хирĕç нимĕн те шарламарĕ, Сергее кăна каларĕ:

— Кил, çырăн, Сергей. Ан именсе тăр, — терĕ хăюллăн Хрестук.

Йĕкĕт пĕр хушă иккĕленерех тăчĕ, унтан тин хăйне çамрăксен хорне çырма ыйтрĕ. Кăтра Уçăп хальхинче шăпăртах тăчĕ-ха, чĕри вара вут пек пĕçертрĕ. Хрестукпа Сергей пĕр-пĕрне юратни ăна ниçта кайса кĕрейми вĕчĕрхентерчĕ.

Урамра çаплах çил-тăман çавăрттарчĕ. Тутарсемпе чăваш çамрăкĕсем шкул патĕнчен пĕртăвансем пек шăкăл-шăкăл калаçса анчĕç. Кунта тутарсем — чăвашла, чăвашсем тутарла тăван чĕлхепе калаçнă пекех калаçаççĕ. Вĕсем халĕ çанталăк урнине те, çил-тăман ахăрашнине те туймарĕç тейĕн. Чун-чĕрере ырă туйăм пур чухне яланах вăл çапла.



Асаилу


Мăрьере тапхăр-тапхăр килекен çил шăхăрса ӳлет, чуна çӳçентерсе йĕрет. Уйсемпе улăхсенчен çаврăнса-пĕтĕрĕнсе вĕçтерекен кĕрпеклĕ юр урамсене ашса тухайми кĕртсемпе картла-картла хурать. Палас шывĕн сылтăм çыранĕпе тăсăлакан йăмрасем, пĕр авăнса те тӳрленсе, тем çухатнă пек эрленсе-хурланса, куççуль юхтараççĕ. Пĕтĕм çутçанталăкăн ăш-чикĕ кӳтсе çитнĕ тейĕн. Вăл такампа тулашса-ятлаçса, такампа ĕмĕрлĕхех сывпуллашнă пек, хăйне-хăй татăлса макăрать.

Сахар суту сĕтелĕ хушшипе темиçе хут утса çаврăнчĕ те арăмне чĕнчĕ (калас сăмахне ачисем умĕнче калас темерĕ).

— Мĕн-ха, Сахар? — яланхи пекех кăмăллă ыйтрĕ Тарье.

— Акă мĕн. Санпа канашласа пăхас терĕм.

Тарье упăшкинчен халиччен кун пек ăшă сăмах илтменччĕ. Мĕне пĕлтерет ку? Вăл пĕр Савăнса, пĕр хăраса ӳкрĕ.

— Тем каласшăн ĕнтĕ эсĕ, Сахар?..

— Сан тăванусемпе пĕрле ĕçсе-çименни нумай пулать. Тавай пысăк ĕçкĕ тăватпăр. Сан енчи пĕтĕм тăванусене чĕнĕпĕр. Эрнелĕхе. Сăри-эрехĕ, пылĕ-çăвĕ, ашĕ-пăшĕ тата ытти те мĕн чухлĕ кирлĕ пулаççĕ? —Упăшки арăмĕн ачаш куçĕсенчен пăхрĕ.

Тарье шухăша кайса тăчĕ те:

— Çанталăкĕ ытла чарусăр-çке, — тесе хучĕ.

— Унччен чарăнать. Тĕрĕссипе вара, ĕçке-çике ăна шăпах çавнашкал çанталăкра тумалла, лайăх чухне ĕçлемелле.

— Хăв мĕнле хушатăн, Сахар, çапла пулать. Эпĕ хăçан сан сăмахăнтан иртнĕ, — килĕшрĕ Тарье.

— Санран ăслă хĕрарăм тĕнчере çук, — терĕ те Сахар арăмне ачашшăн чуптуса илчĕ. — Ыранах, çук, паянах хатĕрленме тытăнар. Сăра çĕр витререн кая ан пултăр. Эрехне эпĕ хам пĕлетĕп. Апат-çимĕçне эсĕ пĕл. Хăвна пулăшма Петĕр арăмне, Хрестука тата аслă аппун икĕ хĕрне чĕнтер. Вĕсем апат-çимĕçе ăста пĕçереççĕ. Хатĕрленсе çитме миçе кун кирлĕ?

Тарье аптăраса тăнă хыççăн:

— Каплах пулсан, пĕр-ик эрне те иртет пуль, —тесе хучĕ.

— Икĕ эрне те мар, пĕрре те мар. Шăп та лăп вунă кун.

— Юрĕ, Сахар, тăрăшăпăр. Ĕçкĕре сан енчисем те пулаççĕ пуль? — упăшки çине ăшшăн пăхма тăрăшса ыйтрĕ арăмĕ.

— Хам енчисене эпĕ хам пĕлетĕп. Эсĕ вара хăвăн енчисене пĕрне те ан хăвар.

Тарье пӳрте кĕчĕ, Сахар çаплах каллĕ-маллĕ утрĕ. Унтан, шухăшламан çĕртенех, хăй тыткăнра чухне арăмĕ кунта мĕнле пурăннине аса илчĕ. Захар Петрович Озеров хыпарсăр çухални çинчен Тарьене штабран çырса пĕлтернĕ. «Хыпарсăр çухалнă» тени вăл вилнĕ тесе пĕлтерни мар-ха тенĕ те Тарье, чĕринче мĕн тери йывăр пулин те, ăна çынна систермен. Хăйпе пĕрле пĕчĕк Сергее лартса, Пăвари хуçасем патне кайнă, вĕсенчен тавар туянса киле илсе килнĕ, хăех пушатнă, хăех суту тунă.

Çулталăк иртнĕ. Мăшăрĕнчен нимĕнле хыпар та, нимĕнле сас-чӳ те пулман. Тарье хитре сăнĕ çине пăхса, ăна ăмсанакансем вара сахал пулман, Хусанти ватă купцасен ывăлĕсем, Пăвари çамрăк сутуçăсем... Вулăсри пуçлăхсем те час-часах кĕрсе тухнă ун лавккине. Тавар илме мар, упăшки вăрçăра çухалнă хитре хĕрарăм çине пăхса савăнма кĕнĕ вĕсем. Пĕррехинче Тарье ячĕпе çыру килнĕ. Анчах ăна вырăсла çырнă. Хуçа арăмĕ вырăсла пăртак кăна чухланă. Вара Тарье, Сергее çавăтса, çыруне илсе, шкулта ĕçлекен учитель патне кайнă. Василий Александрович шăпах Сергейĕн хреснашшĕ пулнă.

Учитель çырăва малтан ăшĕнче вуласа тухнă та салхуллă куçĕсемпе Тарье çине пăхнă.

— Кума, ку аван мар çыру. Эсĕ ăна ан ĕнен. Унта штаб пичечĕ таврашĕ çук. Ултавлă çыру, — тенĕ учитель.

— Çапах та мĕн çырнă-ха унта?

— Çырăва вырăсла çырнă. Акă мĕн тенĕ унта. Сирĕн мăшăрăр Захар Петрович Озеров вăрçă хирĕнче вилчĕ, текех эсир ăна ан кĕтĕр. Сирĕн пата çак кунсенчех ман евчĕ пырать, вăл ман çинчен йăлтах каласа кăтартать. Хирĕç пулмасан, эпĕ сирĕнпе мăшăрланма хатĕр. Манăн арăм та, ача-пăча та çук тенĕ. — Учитель Тарье çине пăхнă та:—Хăйĕн адресне те кăтартман, —тесе хушса хунă.

— Парăр-ха кунта. — Тарье çырăва каялла илнĕ те, ăна çавăнтах чăр-чăр! çурса, кăмакана ывăтнă.

Тепĕр кунне килнĕ евче пӳртне те кĕртмен. «Эпĕ сан пек çынсене йышăнмастăп. Ăçтан килнĕ — çавăнта кай» тенĕ те, крыльцаран каялла кĕрсе кайнă.

Кунашкал япаласем пĕрре кăна мар пулнă. Тепĕр чухне шукăль тăхăннă япшар чĕлхеллĕ хусахсем куçа-куçăн тăрса калаçма, пĕр чĕлхе тупма тăрăшнă, анчах Тарье пĕрне те хăй çывăхне яман.

Пĕррехинче тата, упăшки çухалнăранпа икĕ çул ытлашшипех иртсен, тĕлĕнтермĕш çыру килнĕ. Конверчĕ çине темиçе çĕре пичет хунă. Тарье тӳрех кумăш патне чупнă.

— Кум, темле çыру килчĕ. Вуласа пар-ха хăвăртрах, — васкатнă хĕрарăм.

Василий Александрович çырăва илсе апла-капла çавăркаласа пăхнă та:

 — Тарье кума, кăна вырăсла çырман. Ахăртнех, нимĕçле пулма кирлĕ. Эпĕ вара нимĕçле вулама хам та пĕлместĕп. Вĕрентмен пире, — тенĕ учитель.

Канашланă. Ăçта, кам нимĕçле вулама пĕлет-ши?

— Хамăр вулăсра темле çав. Нимĕçле пĕлекен çын çинчен илтмен эпĕ. Елчĕкре мĕнле-ши? — Тарье çине пăхнă учитель.

— Василий Александрович, Елчĕкех çитсе килем-ши? — ыйтнă Тарье.

— Çитессе çит те... Хусанта пурах-ха вĕсем, — хушса хунă учитель.

Тарье, хăйпе юнашар Сергее лартса, тепĕр куннех Елчĕке çитнĕ, тӳрех кантур çуртне кĕнĕ, хăй мĕн нушапа килнине пĕлтернĕ.

Кантуртасем пуçĕсене сулакаласа илнĕ те: «Çук пирĕн нимĕçле пĕлекен», — тенĕ.

Тарье каллех кумăш патне кайнă, ăна тархаслама пуçланă.

— Василий Александрович, сирĕн халь каникул. Сахар ячĕпе ыйтатăп. Тархасшăн, манпа Хусана пырăр. Эсир вĕреннĕ çын, йĕркине пĕлетĕр.

— Тарье кума, хаваслансах килĕшетĕп. Хусанта пулманни нумай-нумай пулать. Ыранах тухса кайăпăр. Сергее те ил. Вăл ман креснăй ывăл, — килĕшнĕ учитель.

Хусан университетĕнче Василий Александрович нимĕç чĕлхине вĕрентекен профессора çăмăллăнах шыраса тупнă. Куçлăхлă, сухаллă профессор килĕшнĕ. Учительпе Тарьене вăл' çырăва вуланă майăнах вырăсла куçарса акă мĕн пĕлтернĕ:

«Дорогая Дария Филипповна, ваш муж Захар Петрович Озеров жив и здоров. Он шлет вам и своим детям поклон и горячий привет. Скоро ожидается обмен военнопленными. Ждите. Всего вам хорошего. Будьте здоровы...»

Профессор сăмахĕсене учитель чăвашла куçарса пынă. Тарье куçĕнчен çавăнтах куççулĕ юхса аннă. Вăл профессор умне чĕркуçленсе ларнă. «Спасибо, спасибо сире ырă хыпаршăн», — тесе мăкăртатнă, çав хушăрах учитель енне çаврăннă та: «Мĕн чул тӳлемелле?»—тенĕ.

Василий Александрович кумăш сăмахĕсене вырăсла профессора пĕлтерсен, лешĕ сухалне сиктерсе кулса илнĕ, тем каланă. «Мана нимĕн те кирлĕ мар. Лайăх хыпăр пĕлтерме тивĕç пулнăшăн эпĕ çав тери хавас», —тенĕ иккен вăл.

Тарье, пуçне тайса, профессора тав тунă та ывăлне ыталаса илнĕ. «Ачам, ывăлăм, Сергей, аçу вилмен, часах киле таврăнать», — тенĕ.

Тепĕр кунне Сахар чĕрĕ, вăл часах яла таврăнать текен хыпара пĕтĕм ял пĕлнĕ.

  
   Тăххăрмĕш сыпăк 


   Ĕçке-çикĕ мыскари


Кăнтăрла иртсен, хапха умне аршăн сарлакăш ăмăрлă, пĕкĕ пек авăнчăк мăйлă, чĕркуççи таран çилхеллĕ тимĕр кăвак лаша килсе чарăнчĕ. Унăн чĕн йĕвенĕпе кутлăхĕ йĕс тӳмеллĕ, вĕр-çĕнĕ сарă йĕнерчĕкĕ йăлтăртатса кăна тăрать. Йĕнерчĕкĕн икĕ енĕпе хĕрлĕпе, симĕспе, сарăпа, шурăпа эрешлесе капăрлатнă пурçăн шерепесем усăнса тăраççĕ. Виçĕ пӳрне сарлакăш чĕн тилхепене йĕвен ункинчен пружинăллă çекĕлпе çыхăнтарнă. Хура пĕккине йăлтăртатса тăракан шурă хăюпа çавăрса тухнă, çӳле, чи тăррине, самаях пысăк шăнкăрав çакса янă. Урхамах кăшт пуçне сĕлтсе илсенех, шăнкăравĕ хитре сасăллăн чĕнкĕлтетсе илет.

Хура турталлă хыçлă çуни вĕçсе каяс пек çăмăллăн курăнать. Ăна шурă хăваран авса тунă та, ăста алăсем темиçе тĕрлĕ сăрăпа сăрласа илемлетнĕ. Унта икĕ çын ларать. Иккĕшĕ те туллатнă тăлăп тăхăннă, пуçĕсене пысăк çухависемпе хупланă, çухавийĕсене çиелтен юр витсе кайнă. Çавăнпа вĕсем камсем пулни паллă мар-ха. Ямшăкра пĕрмечеллĕ хура кĕрĕк çинчен йăрăмлă-йăрăмлă пусма пиçиххи çыхнă йĕкĕт сатуррăн пăхкаласа ларать. Пуçĕнче тилĕ тирĕнчен çĕлетнĕ хăлхаллă çĕлĕк. Унăн куç харшийĕсене те, çĕлĕкне те пас тытса шуратнă.

Урхамах çитсе чарăнма та ĕлкĕреймерĕ — хапха уçăлса та кайрĕ. Тимĕр кăвак лаша, пуçне мăнаçлăн ухкаласа, пĕкĕ çинчи шăнкăрава чĕнкĕлтеттерсе, хăюллăн картишнелле кĕрсе кайрĕ.

Хапхана уçаканни Петĕр тарçи Иван пулчĕ. Вăл мăн хапхана йăпăр-япăр каялла хупса хучĕ те çуна патне чупса пычĕ.

— Тархасшăн, хаклă хăнасем, пӳртелле иртĕр, паçăрах кĕтетпĕр, —текелесе хăнасене çуна çинчен анма пулăшасшăн пулчĕ. Çак самантра Сахарпа Петĕр тухрĕç, калаçкаланă май килнĕ çынсен çийĕсенчи тăлăпĕсене хывса çуна çине хучĕç, Ивана шаккаса тасатма хушса, лешсене пӳртелле çавăтса кĕрсе кайрĕç.

Кусем Тарьен кӳршĕ ялта пурăнакан аслă аппăшĕпе упăшки пулчĕç. Хăнасем кĕрӳшĕпе Тарьене тата пӳртри ытти çынсене алă тытса сывлăх суннă хыççăн вĕсене салтăнтарма тытăнчĕç. Çап-çутă мăн çамкаллă старик, Тарье "йыснăшĕ, ялĕнче ултă çунатлă, икĕ чуллă çил арманĕпе çăм арманĕ тытать. Калаçнă чухне унăн кĕреçе пек сар сухалĕ янахĕ сиккеленĕ май чĕтрене-чĕтрене илет. Пĕвĕ пысăк, кĕлетки тăн-тăн. Уринчи хĕрлĕ сăран тыттарнă романовски шурă кăçаттисем урайне тĕреклĕ пусаççĕ.

Хрестук кайри пӳрте кĕрсе кайнине асăрхасан, тилĕ çĕлĕклĕ йĕкĕт картиш варринчех шанк! хытса тăчĕ. Пĕрре курсах куç хыврĕ вăл ăна, хыççăн чупса кĕрсе каясси килчĕ, çапах та хăйне тытса чарма вăй çитерчĕ-ха. Унтан майĕпен çаврăнчĕ те лаша тăваракан Иван патне пырса тăчĕ.

— Кала-ха, тарçă, халь кăна кайри пӳрте кĕнĕ хĕр кам пулчĕ вăл? — куçĕсене вылянтарса ыйтрĕ йĕкĕт.

Иван халиччен те хăйне «тарçă» тесе чĕннине илтменччĕ-ха. Ăна Петр Петрович хăй те Иван кăна тет, çынсем умĕнче Иван Иванович тесе чĕнет. Тен, çавăнпах-и, Иван тарăхсах кайрĕ. Тилĕ çĕлĕкĕ çине куç хӳрипе пăхса илчĕ те сăмах та чĕнмерĕ.

— Сана калатăп пулĕ?! —çилĕллĕн кăшкăрчĕ палламан йĕкĕт.

Иван илтмĕш пулчĕ. Тилĕ çĕлĕкĕ кăтăрса кайрĕ, аллинчи чĕн саламачĕпе çăматтине шаплаттарса, Иван патнелле тепĕр утăм ярса пусрĕ, анчах çак самантра урамра шăнкăрав сассисем çывхарса килни илтĕнчĕç.

— Тăвар ав лашуна, — терĕ те Иван Тилĕ çĕлĕкне, хăй хапха уçма васкарĕ.

Тарçă хăйпе калаçасшăн та пулманни пуян арман хуçи ывăлне вĕчĕрхентерсе ячĕ. Вăл кăштах шухăшласа тăчс, ашшĕ хытарса каланă сăмахсене те аса илчĕ. «Асту, сана эпĕ хăнана мар, лаша асăрхаса тăма, аннӳпе иксĕмĕре лартса çӳреме илсе каятăп. Йысну мĕнле çын иккенне пĕлетĕп. Хăвна ху тытма пĕлнĕ пултăр!» тенĕччĕ ăна ашшĕ çула тухас умĕн. Хăй сăмахĕнчен тухман хаяр ашшĕн çав сăмахĕсене аса илсе-и, Тилĕ çĕлĕкĕ, тарçăран аван мар пулин те, ирĕксĕрех лаши патне пычĕ.

Сăрласа илемлетнĕ пысăк хапха каллех чĕриклетсе уçăлчĕ — картишне пĕрин хыççăн тепри тăватă урхамах ухăнса кĕчĕ. Малти, çӳренни, кĕлеткипе пуринчен те пысăк. Вăл тӳрех çĕнĕ вите умне çитсе чарăнчĕ те, пĕкĕрен çакнă шăнкăравне чăнкăртаттарса, малти сылтăм урипе юра кукалеме пуçларĕ. Хĕрелнĕ сăмси шăтăкĕсенчен сывланă майăн, мăрьерен тухакан шупка шурă тĕтĕм пек, пăс мăкăрланса тухать. Тĕрĕллĕ хыçлă çуна çинче туллатнă тăлăпсем тăхăннă хăнасем лараççĕ.

Çӳрен утпа юнашарах хăли пырса тăчĕ. Çăра хулăн çилхи унăн чăлт-шурă. Çакă ăна уйрăмах ытармалла мар илем кӳрет.

Кĕçех пысăк вырăсла хапха каллех кĕриклетсе уçăлчĕ, картишне умлăн-хыçлăнах урхамах пек тĕреклĕ, пĕри тепринчен хӳхĕм тăватă ут пуçĕсене ухкаласа, янăравлăн кĕçенкелесе килсе кĕчĕç. Пӳртрен хыпаланса тухнă кил хуçисемпе хăнисем хыçлă çунасем тавра чупкалама тытăнчĕç, кĕтнĕ çыннисен тăлăпĕсене хывма пулăшрĕç. Тин çеç килсе çитнĕ хăнасем кил хуçисене пуç тайса алă тытрĕç, ыталаша-ыталаша илчĕç. Кусем Тарьен пĕр тетĕшĕпе виçĕ шăллĕ пулчĕç. Пурте вĕсем Сахар арăмĕ пекех сарă, стайлă, кăмăллă. Арăмĕсене те вĕсем пĕр-пĕринпех ăмăртса суйланă темелле. Ĕнтĕ тахçанах хĕр ĕмĕрĕ иртнĕ пулин те, хĕрарăмсем халĕ те-ха çаран çинчи чечексем пек куç илмелле мар илемлĕ. Кĕçĕн кинĕ кăкăр ачине те пĕрлех илсе килнĕ.

Лав хыççăн лав килсе тăчĕ — пӳртре хăна тулса пычĕ. ^ Пĕр-пĕрне пĕлменнисем паллашаççĕ, нумайранпа курнăçайманнисем ыталашаççĕ, сывлăх çинчен ыйткаласа пĕлеççĕ. Малтанласа йĕрке тени пулмарĕ-ха. Çаплах калаçрĕç, йĕрекенсем те пулчĕç. Тем пысăкăш пӳрт татти-сыпписĕр шавласа-кĕрлесе тăчĕ. Анчах ку вăраха пымарĕ. Часах хĕрарăмсем тĕпелти, арçынсем алăкран сулахайри капăр палас витнĕ вăрăм саксем çине ларса тухрĕç.

Хуçапа Петĕр иккĕшĕ икĕ тулли четвĕрт тытрĕç — вĕсем умне тĕрĕллĕ ывăссем çине пушă черккесем лартнă икĕ хĕр пырса тăчĕ. Сахар ывăс çинчи черккене илсе эрех тултарать те малтанах турă кĕтессинче ларакан çут çамкаллă йыснăшне тыттарать, унтан малалла йĕркипе парса пырать. Петĕрĕ хăнасене алăк енчен сăйлама пуçларĕ. Хĕрарăмсем куркасене куçа-пуçа шăтарса кăпăкланакан сăра тултарчĕç. Хăй ĕçне пĕтерсен, Сахар сĕтел умнерех пычĕ, тулли черккине пуçĕнчен те çӳле çĕклесе, пурин çине те ăшшăн пăхса çаврăнчĕ, унтан:

— Ытарайми ырă тăванăмсем, пĕр-пĕринпе сайра хутра çеç тĕл пулакан пултăмăр. Хальхинче эпĕ сире пĕр куна мар, эрне тесен эрне те хăналама чĕнтĕм. Пурсăр та кăмăл тăраниччен ĕçсе çийĕр, юрлăр та ташлăр, савăнăр! Ĕмĕр асăнмалăх пултăр. Пурне те ман пек ĕçме сĕнетĕп, — терĕ те вăл, аллинчи черккене пушатса та хучĕ.

Хăнасем те кил хуçинчен юлмарĕç. Сахарпа Петĕр вĕсене, авалтан килекен йăлапа, умлăн-хыçлăнах виçшер черкке ĕçтерчĕç. Кĕрекере çиме-ĕçме тем те пур: пăсланса ларакан вĕри шӳрпе, тултармăшĕ те, шăрттанĕ-чăкăчĕ те, çупа ăшаланă çăмарти те, кукăлĕ-пӳремечĕ те, сăри те, тутлă шывĕ те... Хăнасем, кил хуçи сĕтелне мухта-мухтах, вĕсене пурне те тутана-тутана пăхрĕç.

Ахаль те хĕрлĕ сăнĕсем ытларах хĕрелме пуçласан, уçăрах, янăравлăрах сасăпа шавласа калаçма пуçларĕç. Ĕçкĕ хĕрсех пычĕ. Сĕтел умĕнчи пукан çинче ларакан кăтра йĕкĕт хут купăсне нăйкăштарса илчĕ, мăйĕнчен çакнă шап-шурă ал шăллипе тарланă питне шăлчĕ те пурнăç хавасĕ тапса тăракан кĕвĕ тăсса ячĕ. Пурин сасси те кĕвĕпе килĕшӳллĕн шăранса юхма тытăнчĕ.

Шăнкăр-шăнкăр шыв юхать те, Шăнкăрч чĕппи шыв ĕçет. Шăнкăрч чĕппи шыв ĕçнипе Чĕкеç чĕппин мĕн ĕç пур?



Тăванпа тăван пуçтарăнса

Тăванпа тăван ĕçнĕ чух,

Çичĕ ютăн мĕн ĕç пур та

Çичĕ ютăн мĕн ĕç пур.

Йыснан черкки çут черкке те 

Çич çухрăмран çут ӳкрĕ, 

Ун çуттипе килтĕмĕр те, 

Ун çуттипе килтĕмĕр.

Аппа курки сар курка та,

Сакăр çухрăмран сар ӳкрĕ.

Ун саррипе килтĕмĕр те,

Ун саррипе килтĕмĕр. 

Курка çине курка килет-çке те, 

Кĕрекере ӳсĕр пулас мар. 

Тăвансенчен намăс курас мар та, 

Тăвансенчен намăс курас мар.

Черкке çине черкке килет-çке те,

Черкке тытсах ӳсĕр пулас мар.

Тăван йысни, намăс курас мар та,

Тăван аппа, намăс курас мар.



Юрă хыççăн юрă шăранать. Хăнасене юрлама, хуçисене итлеме кăмăллă.

Купăсçă кăтра пуçне ухса илсе çӳлерех каçăртрĕ, урисене çăмăллăн тапса, ташă кĕвви калама пуçларĕ. Хĕрарăмсем тахăш самантра урай варрине карталанса та тăчĕç. Кĕçĕн кин текенни кăкăр ачине пĕр хĕрачана тыттарчĕ те хăва хулли пек авкаланса, акăш уттипе шукаласа, купăсçă умне тухрĕ, чĕкеç чĕлхипе такмакласа, ташлама пуçларĕ:



Тваткал çаран чиккине 

Шырасан та тупас çук. 

Пирĕн йысна пеккине 

Шырасан та тупас çук.



Алă çупакан хĕрарăмсенчен пĕри: «Вăт çапла, вăт çапла!» тесе хавхалантарать. Çăматтине хывса пушмак тăхăнма ĕлкĕрнĕ çамрăк кин, тăпăртик! тăпăртик! тутарса, çĕкленӳллĕ сасăпа юрлать:



Шăпчăк юрри пит лайăх, 

Мĕншĕн шăпчăк теес мар. 

Пирĕн йысна пит лайăх, 

Мĕншĕн йысна теес мар.



Кĕçĕн кин кил хуçипе мăшăрне мухтаса тата темиçе акмак каланă хыççăн йыснăшĕ патне тапăртатса пычĕ, икĕ урипе те тăрс! тутарса, пуçне тайрĕ. Халĕ ĕнтĕ хĕрарăмсемпе пĕрле арçынсем те алă çупса ячĕç. Захар Петрович юрă-ташă юратакан çын мар. Анчах мĕн тăвăн-ха, чĕннĕ хăнасен кăмăлне хăварма юрамасть. Вăл кăвакарчăн пĕсехи тĕслĕ пустав костюмне кăрт-карт турткаласа тӳрлетрĕ те хур аçи пек пăркаланса карта варрине тапăртатса тухрĕ. Çав хушăра кĕçĕн кин хуçа арăмĕ патне те ташласа пычĕ, урине тапса, пуçне тайрĕ, ăна, аллинчен тытса, упăшки патне çавăтса пычĕ. Акă ĕнтĕ кил хуçипе арăмĕ ташлаççĕ. Кĕçĕн кин янăравлă уçă сассипе çĕкленӳллĕ такмаксем каласа, ĕçкĕ çине çĕпре хушать, пурте савăнăçлăн кулкаласа алă çупаççĕ. Сахарпа Тарье хыççăн тата темиçе çын ташларĕ, унтан ташă-юрă шăпланчĕ, хăнасем каллех сĕтел хушшине ларчĕç, каллех шăкăл-шăкăл калаçу пуçланчĕ.

Сахар Хрестука шыраса тупрĕ те:

— Çакна килне илсе кай-ха. Аçупа аннӳне кунта каçма кала. Халех килччĕр, — терĕ вăл.

Хветутсем каçмарĕç. Сахар куншăн кӳренмерĕ. Йĕрки çапла мар-и чăвашăн: хуçи куçăн тăрса хăй чĕлхипе каламасăр хăнана пырас-тăвас çук унăн. Сахар хăй килсе чĕнсен тин Хветутпа арăмĕ темех ытлашши турткаланмасăрах çи-пуç улăштарса тăхăнса, кӳрше килне каçрĕç. Сахар çĕнĕ хăнасен сăхманĕсене хывса çакма пулăшрĕ, тĕпеле ирттерсе палас витнĕ вăрăм сак çине лартрĕ.

— Куршĕсене илсе каçрăм-ха. Эсир пирĕн çине ан пăхăр. Ĕçĕр, çийĕр, савăнăр, — терĕ Сахар хăнасене. Хăй вара Хветутпа арăмне турă кĕтессине, чи хисеплĕ вырăна, лартрĕ, хăналама пуçларĕ.

Вĕсене курсан, Тарье пăшăрханса ӳкрĕ, анчах палăртмарĕ. «Мĕн ухмахланать-ши ĕнтĕ? Кирлех пулчĕç пулĕ вĕсем пире...»— шухăшларĕ вăл ăшĕнче. Хăй çапах та Петр Петровича тарават сасăпа çапла каларĕ:

— Ай-уй, ывăлсем, ĕçтер-ха эсĕ вĕсене, ĕçтер. Петĕр, тĕм-хура çӳçне майласа, шурă кĕпе çинчи хура «лĕпĕшне» тӳрлетрĕ, сĕтел çинчи пуçламан четвĕрте илсе, черккесене тултарма пуçларĕ. Захар Петрович çав вăхăтра Хветутпа калаçрĕ.

— Тем килсех çӳреми пултăн-ха, Хветут, пирĕн пата, —тулли черккесене тыттарчĕ вăл карчăкĕпе иккĕшне. — Кӳрĕр-ха, ĕçсе парăр.

Хветут пĕтĕмпех тĕплерĕ, карчăкĕ тăррине çеç татса пачĕ.

— Килесси-мĕнĕ... Ара, чăрмантарасси-çке-ха, Сахар Петровчă, — шăрттан татăкне чăмланă май сăмахĕсене тытăнкаласа хуравларĕ Хветут.

— Тем чăрмантарасси пултăр. Хушăран та пулин каçса ларас пулать, — терĕ Сахар. — Юрать ав Хрестук киле-киле каять, пулăшать те пире.

— Хĕрĕ вăл аптрамасть-ха. Унран çын пулать пулĕ тетпĕр те, темле çав ĕнтĕ, — сăмах хушрĕ кăштах пуçне кайнă хăма пек лаптак карчăк.

— Вăл, кинеми, пулать мар, пулнă ĕнтĕ. Ик-виçĕ çултан ашшĕ-амăшĕ йăвинчен вĕçсе кайĕ. Килĕр-ха, ĕçĕр, — тесе, Сахар ватă çынсене хистесех тепрер черкке ĕçтерчĕ, унтан çапларах юптарса сăмахлама пуçларĕ:—Эпĕ сире мĕн тесшĕн-ха, Хрестука пит инçех вĕçтерсе ярас марччĕ тесшĕн.

Самаях хĕрнĕ Хветутăн тăруках чĕлхи уçăлса кайнă пек пулчĕ.

— Ăнланмарăм-ха... Тем... тем каларăн çак эс, Сахар Петровчă? —хуçа çине ăнланмасăртарах пăхса илчĕ вăл.

— Инçех вĕçтерсе ярас марччĕ тетĕп-çке, — çынсем илтмелле мар шăппăн каларĕ Захар Петрович.

— Такамах кирлĕ пулĕ пирĕн йышши çĕтĕк-çатăк, — хаш! сывласа илчĕ Хветут карчăкĕ.

— Çĕтĕк-çатăк вăл, кинеми, ăс-пуç мар. Ăс-пуç пулсан, ăна питĕресси темех мар. Хветут тете пĕлет-ха акă, ачарах чух эпĕ сирĕнтен чухăн килте пурăннă. Хура пӳртре ӳснĕ.

— Çапла-а, астăватăп аçу сире мĕнле нушаланса ӳстернине, — килĕшрĕ Хветут.

Черкке хыççăн черкке пушатрĕç.

— Тырру-пуллу мĕнле, çитсе пырас пек-и? — ыйтрĕ тепĕртакран Сахар.

— Эпĕ пурпа пурăнма хăнăхман та... Хĕссе-пĕссе тыткаласан, çуркуннеччен çитет пулĕ теп те, темле çав ĕнтĕ, — тин кăна тултарнă тепĕр черккине тĕплерĕ Хветут.

— Тавах-ха, турра. Юрать Сахар Петровчă пур. Вăл ейӳ хыççăн та пире пайтах пулăшрĕ. Тавах сана, Сахар Петровчă, — сӳпĕлтетрĕ хĕрсе кайнă карчăк.

— Ара, пĕлмен çынсем мар ĕнтĕ. Май килнипе пулăшас та пулать, —кăмăллăн калаçрĕ Сахар.

Хветут шĕвĕр сухалне сăтăркаласа илчĕ.

— Эх, таш... ташлас килет пĕрех хут! — Хветут сĕтел хушшинчен тухма тăчĕ.

Захар Петрович пуçне сĕлтсен, купăсçă ташă кĕвви тăсса ячĕ те, Хветут хăй пекех хĕрĕнкĕ карчăкне çавăтса тухрĕ.

— Таш... ташла, карчăк... —Хветут арăмĕ çамрăк чухнехине аса илчĕ пулмалла, икĕ аллипе те пилĕкĕнчен тытрĕ, купăс кĕввине итлемесĕрех пĕрре чĕрне вĕççĕн, тепре ура тупанĕ çине тăрса шукалама пуçларĕ. Юнĕ вĕриленнĕ, кăмăлĕ тулнă, пуçĕ хĕрĕнкĕленĕ Хветут алă çупса такмак калама пикенчĕ.



Йăкăш-йăкăш шукалама 

Яка хăма кирлĕ. 

Халь те яка, тата яка, 

Тата яка кирлĕ.

Эх, карчăк, яра пар,

Ярапине хама пар.



Шăпах Хветутпа арăмĕ авкаланса ташланă вăхăтра Хрестук килсе кĕчĕ, самантлăха ним тума аптăраса тăчĕ. Унтан вут пек пĕçерекен питне аллисемпе хупларĕ те хăвăрт каялла тухрĕ.

— Хрестук, аçупа аннӳ чиперех хĕрчĕç пулас. Ăсатса яраймăн-и вĕсене? —терĕ Захар Петрович, алкум кĕтесне хĕсĕнсе тăнă хĕре.

— Сахар тете, вĕсем çапла тĕнче култарнă хыççăн вăтанатăп унта кĕме. Хăнасем мĕн калĕç?

— Ăслă эсĕ, хĕрĕм. Юрĕ. Кунта хамах илсе тухăп вĕсене. Киле ăсат вара, — тесе, хуçа пӳрте кĕрсе кайрĕ, кĕçех Хветутпа арăмне алкумне çавăтса тухрĕ.

Захар Петровичран шалтах тĕлĕннĕ хăнасем шавлама пуçларĕç.

— Пуçана унашкал çӳп-çап çине пит çаврăнсах пăхакан марччĕ те, — хулăн сассипе пуçларĕ мăн çамкаллă арман хуçи.

— Ара çав, пирĕн çинчен мансах çав çĕтĕк-çатăка хăналарĕ, — хушса хучĕ улма чăпар утпа килни.

— Мăшкăлларĕ вăл пире, — çĕкленсе кайрĕ Тарьен кĕçĕн шăллĕ.

Çунакан вут çине краççын сапакансем татах пулчĕç.

Çакна вăхăтра асăрханă Петр Петрович, кĕлеткине тӳрĕ тытса, сĕтел умне пырса тăчĕ, хура куç харшисене выляткаласа ялкăшакан куçĕсемпе хăнасем çине пăхрĕ.

— Хаклă тăванăмсем, ку вăл сире кӳрентернине мар, тете ку чухнехи саманара халăхпа пурăнма пĕлнине пĕлтерет. Самани вара такана çинчи шыв пек чӳхенет, тăвăллă тинĕс пек ахăрашать. Çав тинĕсре карап ан тӳнтĕр тесен, ăна майлăрах тытса пыма пĕлмелле. Тинĕс хумĕсем вĕсем шăпах çав ланчашкана тăкăнса тĕнче тăрăх ыйткаласа çӳренĕ, хăйсен çĕр пайне çурмалла актарнă çынсем пулаççĕ. Халĕ вĕсенчен хăрушши, вĕсенчен вăйли нимĕн те, никам та çук. — Петр Петрович çийĕнчех сассине улăштарчĕ, хăнасем çине кăмăллăн пăхрĕ. — Пĕр тесен, тăванăмсем, эпир кунта пĕр-пĕринпе шăкăл-шăкăл калаçма, сăра-эрех ĕçсе савăнма, юрă юрласа, ташă ташласа, Захар Петровичпа унăн мăшăрне Тарье инкене кăмăл тума килнĕ.

Петр Петрович каласа та пĕтереймерĕ — çамрăк кин яштах сиксе тăчĕ.

— Тĕрĕс, йысна патне савăнма килнĕ! — терĕ те вăл, икĕ аллине те вылятса, çинçе пилĕкне авкаласа, урай варрине тухрĕ, янравлă сассипе юрă пуçласа ячĕ.

		

Тухам терĕм, ай, пахчана 

Улма-çырла пиçнĕ чух. 

Килем терĕм, ай, хăнана

Кĕрекесем тулли чух.



Çамрăк кинпе пĕрле ыттисем те юрра хутшăнчĕç.

Эх, чунăм савăнать! Тайма пуçăм тайăлать, —

сăмахсене вара пурте пĕрле юрларĕç. Ку юрă ăстине тата ытларах хавхалантарса ячĕ.

Захар Петрович кĕчĕ. Вăл хăнасем пĕр самантлăха кăмăлсăр пулнине те, вĕсене шăллĕ майлаштарса янине те пĕлмерĕ. Ĕçкĕ-çикĕ хăй йĕркипе малалла пычĕ.



Тилĕ çĕлекĕ


Тилĕ çĕлĕкĕ Хрестука курнă хыççăн кунĕпех лăпланма пултараймарĕ. Хĕрĕн уççăн пăхакан сенкер куçĕсем те, яланах кулса тăракан çӳхе тутисем те, кăмăллă сăн-пичĕ те, тутăрĕ айĕнчен кăтраланса тухакан сарă çӳçĕ те, чăп-чăмăр кăкăрĕпе çинçе пилĕкĕ те, шăратса янă пек кĕрнеклĕ урисем те — пурте килĕшеççĕ ăна. Эх, мĕншĕн ку хĕр вĕсен тарçи мар-ши? Пулсан-и? Ун чухне вăл сăмакунпа аташтаракан тăлăх маткасем патне ура та ярса пусас çукчĕ.

Çĕрле пулсан, хăнасем шăплансан, Тилĕ çĕлĕкĕ картишĕнчи пĕчĕк пӳрте кĕчĕ. Йĕп-йĕпе тара ӳкнĕ Мирун пысăк хуранпа выльăхсем валли вĕтĕ çĕрулми пĕçерет.

— Итле-ха, Мирун, çав сана пулăшакан хитре хĕр кам вăл? — ыйтрĕ йĕкĕт.

— Ашшĕпе амăшĕн ĕнтĕ, — пуçне çĕклемесĕрех тавăрчĕ Сахарăн аслă ывăлĕ.

— Вăл çаплах-ха та, ăçтисем? Хăвăр ялсемех-и?

— Кӳршĕ хĕрĕ. Хрестук ятлă.

— Кӳршĕ-ха апла, — шухăша кайнă пек пулчĕ Тилĕ çĕлĕкĕ. — Итле-ха, Мирун, эсĕ юратмастăн-и ăна?

— Манăн юратма юрамасть.

— Мĕншĕн тата?

— Мĕншĕн тесен манăн пуç тӳпи шăтăк. Санăн та манăнни пекех шăтăк пулмалла вăл.

— Мĕншĕн апла калатăн?

— Мĕншĕн тесен санăн та, ав, аçупа аннӳ сăра-эрех ĕçеççĕ, тутлă апат çиеççĕ, хăвна лаша пăхтараççĕ.

Тилĕ çĕлĕкĕ хĕрелсе кайрĕ. Самантлăха сăмах та чĕнмерĕ. Чăнах та ку çаплах темелле. Куккăшĕсем пĕри те ывăлĕсене илсе килмен ав. Вĕсен лашисене Петр Петровичăн тарçи пăхать. Вăл тарçă пулсан та лайăх тумланнă, хăйне мăн кăмăллă тытать, унпа çăвар уçса та калаçасшăн мар. Тилĕ çĕлĕкĕ чăнах та тарçă вырăнĕнчех. Ана апат çиме малти пӳрте те кĕртмеççĕ, ĕçме-çиме те кайри пӳрте кăна лартса панă.

— Мирун, Хрестук кунта кĕрсен, эсĕ сыснасем патне тух. Час ан кĕр. Кайран çур литр ĕçтеретĕп. Илтетĕн-и? — теме çеç ĕлкĕрнĕччĕ Тилĕ çĕлĕкĕ, выльăхсен пӳртне икĕ витре шыв йăтса Хрестук кĕчĕ. Ун хыççăнах алăкран сивĕ сывлăш лăпсăркка шурă çăмлă сурăх ушкăнĕ пек йăваланса упаленчĕ.

— Хрестук, кунта пăхкала-ха эсĕ. Эп сыснасене кайса апат парам. — Мирун, витрисене йăтса, картишне тухрĕ.

Тилĕ çĕлĕкĕ хăй çине сăнасарах пăхнине сиссен, хĕр чĕри картах сикрĕ.

— Хрестук, кунта чылайранпа-и эсĕ? — çепĕççĕн ыйтма тăрăшрĕ йĕкĕт.

— Эпĕ вĕсем патĕнче мар. Манăн хамăн кил пур. Пулăшма çеç каçатăп, — ни сивĕ, ни ăшă мар сасăпа тавăрчĕ хĕр.

— Апла, эппин. Кӳршĕ-аршăн пĕр-пĕрне пулăшмаллах çав ĕнтĕ. Сергей ăçта тата? Тем курăнмасть паян.

— Пăвана тавар патне кайнă.

— Пĕчченех-и? — тĕлĕнчĕ Тилĕ çĕлĕкĕ.

— Сергей хăравçă йышши мар, —тавăрчĕ Хрестук. Тилĕ çĕлĕкĕ, ун çывăхнерех куçса, йăпăлтатса калаçма пуçларĕ.

— Ытла та чипер эсĕ, Хрестук. Сан пек хитрине эпĕ ку таранччен пурăнса та курман...

— Чăнах та-и? Суймастăн-и? — юриех ыйтрĕ Хрестук.

— Çĕр çăттăр суятăп пулсан. Турă умĕнче калатăп акă. Пулăттăнччĕ эсĕ пирĕн патăмăрта, сана эпĕ пĕр йывăр ĕç хушас çукчĕ.

— Чăнах-и?

— Тупата туршăн калатăп. Ĕçлеттерме мар, алă çинче çĕклесе çӳренĕ пулăттăм.

— Эпĕ ун пек пурнăçа пĕлместĕп çав.

— Пĕлмен пулсан, малашне пĕлĕн. — Тилĕ çĕлĕкĕ тата çывăхарах шурĕ. — Итле-ха, Хрестук, пăхап-пăхап та сан çине, ниепле пăхса тăранаймастăп. Юрататăп эпĕ сана.

— Çук çав, çын юратмалăх ӳсеймен-ха эпĕ.

— Эсĕ-и? Эсĕ, Хрестук, чăн-чăн пиçсе çитнĕ çырла. Сана татса илмелли çеç юлнă. Кала-ха, пыратăн-и манпа?

— Ăçта?

— Пирĕн пата. Хам арăм тăвăп.

— Чун савнине пăрахсах-и?

— Кам вара вăл? — сиксе тăчĕ йĕкĕт.

— Сергей мана нихçан та алă çинче çĕклесе çӳреп темест. Çанă тавăрса ĕçлĕпĕр тет.

— Ухмах вăл Сергей!

— Эсĕ вара унăн чĕрне хурине те тăмастăн! —тарăхса кайрĕ Хрестук. — Килсенех ăна пĕтĕмпе каласа кăтартатăп, — терĕ те хĕр алăк патнелле утса кайрĕ, анчах ун çулне Тилĕ çĕлĕкĕ пӳлчĕ. — Пăрăн тенĕ! — çилĕллĕн кăшкăрчĕ хĕр.

— Пăрăнмастăп. Эпĕ сана юрататăп, — тесе, йĕкĕт пӳрт алăкне хăпăл-хапăл шалтан çаклатрĕ, лампăна вĕрсе сӳнтерчĕ те Хрестука ыталаса илчĕ.

— Пу-у-лă... — Хĕр кăшкăрма ĕлкĕреймерĕ, йĕкĕт самантрах унăн çăварне çĕтĕк таткипе пăкăласа лартрĕ, аллисене каялла çавăрса хучĕ. Хрестук аллисене вĕçертме, пулăшу ыйтса кăшкăрма тăчĕ, анчах пултараймарĕ. Вăйне ниçта чикеймен йĕкĕт хĕре урайне çавăрса ӳкерчĕ. Хрестук унталла-кунталла пăркаланчĕ, ӳпне çаврăнса выртрĕ, урисемпе тапкаланчĕ, çăварĕнчи çĕтĕк татăкĕпе чыхăнса кайрĕ, пĕтĕм кĕлеткипе турткалашрĕ. «Çук, вилем те — парăнмастăп...»—шухăшларĕ вăл.

Тилĕ çĕлĕкĕпе иккĕшĕ çапла тĕркĕшнĕ самантра вырăсла хапха чĕриклетсе уçăлни илтĕнчĕ. Халĕ ĕнтĕ йĕкĕт пушшех урса кайрĕ, хĕрĕн хыçалтан çыхнă саппун кантăрине шăлĕпе туртса салтрĕ... Хрестук, пĕтĕм вăй-халне пухса, тепре туртăнчĕ — сылтăм алли ирĕке тухрĕ, унпа çăварĕнчи çĕтĕк татăкне туртса кăларчĕ, пĕтĕм çассипе:

— Пу-у-лăшăр!.. — тесе, хаяррăн кăшкăрса ячĕ. Сергейпе Иван алăк патне чупса пычĕç.

— Хрестук вĕт ку, — пăшăрханса ӳкрĕ Иван.

— Уçăр хăвăртрах! — кăшкăрчĕ Сергей, алăка урипе тапса.

Сехри хăпнă йĕкĕт хĕре вĕçертсе ячĕ — Хрестук çиçĕм пек тăрса алăка уçрĕ.

— Сергей, чунăм.... Хăнасем мар, чуниллисем килнĕ сирĕн пата! — тесе ĕсĕклесе, Хрестук тусĕн мăйĕнчен çакăнчĕ.

— Лăплан, Хрестук. — Сергей Иван енне çаврăнчĕ. — Эсĕ алăк патĕнчех тăр. Никама та ан кăлар. — Вăл шăрпăк чĕртсе лампа çутма тăчĕ. Çак самантра Тилĕ çĕлĕкĕ тухса шăвăнасшăн пулчĕ, анчах Иванăн вăйлă аллисем ăна мăйĕнчен пăвса тытрĕç те, лешĕ сасă та кăлараймарĕ. Сергей лампа çутсан, Иван Тилĕ çĕлĕкне сак çине пусса лартрĕ.

— Эсĕ мĕн хăтланма шутланă кунта? — лăпкăн ыйтма тăрăшрĕ Сергей.

— Нимĕн те. Ара, сирĕн тарçă хĕрпе кăштах выляма та юрамастчĕ-и вара? — ним пулман пекех çăмăллăн калаçрĕ Тилĕ çĕлĕкĕ.

Сергей ун умне пырса тăчĕ, сассине хăпартмасăр каларĕ:

— Хрестук тарçă хĕр мар, вăл ман чи çывăх тус. Çавна пĕлменшĕн ме ак сана пĕрре! — Сергей чышкине чăмăртаса хăнана сылтăм хăлхинчен янлаттарса ячĕ. Тилĕ çĕлĕкĕ тайăлса кайрĕ, çавăнтах сиксе тăчĕ.

— Манран, тăванунтан çапла мăшкăллатăн-и эсĕ?! — макăрас пек сасăпа çухăрса ячĕ вăл.

— Лар! Унсăрăн.... — мăн чышкине кăтартрĕ Иван. Хăнан ирĕксĕрех ларма тиврĕ.

— Эсĕ унран мăшкăллама тăнăшăн ме ак сана тепре! — Хальхинче Сергей йĕкĕте сулахай хăлха чиккинчен тыттарса ячĕ.

Хăнан пуçĕ янăраса кайрĕ пулас. Вăл ăна ухмаха ернĕ çын пек чĕтретсе илчĕ.

— Хрестук, кӳр-ха çавна, — хушрĕ Сергей хĕре, стена çумĕнче çакăнса тăракан тилхепе çинелле кăтартса.

Икĕ вăйлă йĕкĕт Тилĕ çĕлĕкне сăмах чĕнме те памарĕç. Çăварне пăкăласа, самантрах алли-урине çыхса лартрĕç.

— Иван, пĕкĕри шăнкăравне салтса ил те лашине кӳл, — хушрĕ Сергей, хăна йĕкĕт çине йĕрĕнчĕклĕн пăхса илсе. Вăл хĕре çурăмĕнчен лăпкарĕ, ăна лăплантарса калаçрĕ.

— Хатĕр, Сергей, — пĕлтерчĕ Иван, васкавлăн пӳрте кĕрсе.

— Апла пулсан эппин, хăнана килнĕ çулĕпех ăсатăпăр. Тытăр-ха.

Тилĕ çĕлĕкне виççĕн йăтса хыçлă çуна çине вырттарчĕç. Çиелтен тăлăп витсе, сирпĕнсе юласран пăявпа урлă-пирлĕ карлакласа çыхрĕç.

— Хапхана çĕклесе, ерипентерех уç-ха, Иван, — терĕ Сергей.

Хапха пĕр сасă кăлармасăр уçăлчĕ. Сергейпе Иван Тилĕ çĕлĕкĕпе пĕрле ял вĕçне çитичченех ларса кайрĕç.

— Кунтан пĕр çул çеç. Тӳрех килне илсе çитерет. Виçĕ çухрăм кăна, — терĕ Сергей. — Çитсен аппăшĕ е тарçи тухса илĕç. Унчченех шăнса вилмĕ-ха.

Йĕкĕтсем лав çинчен анчĕç. Иван тилхепине çуна пуçĕнчен çыхрĕ те тимĕр кăвака аллинчи чăпăрккипе сӳсе илчĕ — урхамах кил еннелле çил пек тапса сикрĕ.

Таврăнсан, йĕри-тавра итлесе пăхрĕç. Шăпăртах. Лашасем утă кавлеççĕ, ӳсĕр хăнасем ним шухăшсăр тутлă ыйхăпа харлаттарса çывăраççĕ.

Çанталăк уяр. Тӳпере çăлтăрсем мăчăлтатса чĕтреççĕ, уйăх çутатать.



Вилĕм


Ирхине хăнасенчен чи малтан Тарье йыснăшĕ Варсан Викторович вăранчĕ. Вăл çăматтипе çĕлĕкне тăхăнчĕ, унтан кĕрĕкне уртса картишне тухрĕ, ĕнер лашине тăратнă вырăна пычĕ, анчах тимĕр кăвакне курмарĕ. «Шăварма илсе каймарĕ пулĕ те. Апла тесен, çунапа каймалла мар пек».

Подвал алăкĕнчен Захар Петрович тухрĕ. Вăл Сергей Пăваран илсе килнĕ таварсене тĕрĕслеме аннă.

— Пуçана, лаша ăçта çав манăн? — сехĕрленнĕ сасăпа ыйтрĕ арман хуçи. — Ывăл та курăнмасть.

— Эпĕ хам та асăрхарăм-ха ăна. Ывăлу та, лашу та çук. Ăçта кайма пултарнă? — Тĕлĕннĕ хуçа Сергее чĕнчĕ.

— Пĕлместĕп. Эпĕ çур çĕр çитнĕ чух тин килтĕм вĕт, атте. Ху куртăн, — лăпкăн тавăрчĕ ывăлĕ.

— Çапла, çапла. Мирунтан ыйтам-ха луччĕ. Вăл кунтах пулнă. —Сахар выльăх пӳртне кĕчĕ. Пуçанăшĕ те юлмарĕ.

Йĕп-йĕпе тара ӳкнĕ Мирун пĕçернĕ çĕрулми çине çăнăх хушса тĕвет. Пăс ăшĕнче кĕлетки кăна палăрать.

— Пĕлместĕн-и, пуçана ывăлĕ ăçта кайнă-ши? — йăваш сасăпа ыйтрĕ унран ашшĕ.

— Леш, Тилĕ çĕлĕкĕ-и?

— Ара çав.

— Çĕркаç кунтахчĕ. Ирхине курмарăм.

Пуçанасем пĕр-пĕрин çине пăхса илчĕç — нимĕн те ăнланаймарĕç. Арман хуçи аллине сулчĕ.

— Шуйттан çури! Ытларах сыпса лартнă та, лашана кӳлсе, ялти тăлăх маткасем патне ярăннă ĕнтĕ. Йăли çапла.

— Апла тесен, шăнкăрав сасси пулмаллаччĕ те...

— Ăçта унта — шăнкăрав! Ĕçсе тултарнă та, вилнĕ пек çывăрнă. Хамăра илсе кайсан та туяс çук. Атя кĕрер, пуçана. Кăмăлне тултарсан, урăларахпа хăех вĕçтерсе çитет акă, — текелесе, арман хуçи картишне тухакан крыльца еннелле утса кайрĕ.

Вăйлă ĕçкĕ-çикĕн иккĕмĕш кунĕ пуçланчĕ. Ĕçеççĕ, юрлаççĕ, калаçаççĕ. Хăшĕ мĕнле пултарать — çапла савăнать.

Хĕрарăмсем шăп хĕрсе ташланă вăхăтра Сахар хапхи умне Варсан Викторович лаши çитсе чарăнчĕ. Хыçлă çуна çинчен палламан çын сиксе анчĕ, анчах пӳрте кĕме именсе тăчĕ. Çакна чӳречерен асăрханă арман хуçи крыльцана хăй тухрĕ.

— Ы...ывăл ăçта? — сехĕрленсе ыйтрĕ вăл. Чĕри унăн кăртах турĕ —темле ырă мар япала пулса иртнине туйрĕ.

— Варсан Викторчă, сан халех киле таврăнма тивет, — пуçне тайса каларĕ лашапа килнĕ çын. Ку арман хуçин кӳрши пулчĕ.

— Мĕн унта?

— Çитсен курăн. Васка.

Варсан Викторович пысăк урисемпе таплаттарса пӳрте кĕчĕ. Хальхинче вăл хăех тумланчĕ, никама та пĕр сăмах каламасăр лавĕ патне васкаса тухрĕ. Пӳртре ташă-юрă та, купăс сасси те илтĕнмерĕ. Шăп. Арçынсем крыльца çинчен, хĕрарăмсем чӳречесенчен урама çил-тăман кăларса пыракан çуна хыççăн пăхса юлчĕç.

Кӳрши лашана кил хуçи умне мар, хăй тĕлĕнче чарчĕ.

— Ку тата мĕне пĕлтерет? — тĕлĕнмеллипех тĕлĕнчĕ арман хуçи.

— Варсан Виктăрчă, тăруках хыпăнса ан ӳкĕр. Хăвăра лăпкă тытма тăрăшăр. Ытлашши хăрушах мар. Эпир ăна йăтса кĕрсенех хур çăвĕ сĕрсе çыхрăмăр, — асăрханарах калаçрĕ кӳршĕ çынни, арман хуçине хăй патне илсе кĕнĕ май.

Алăк патĕнчи кравать çинче Тилĕ çĕлĕкĕ ахлатса выртать. Ашшĕ, лăпсăркка çĕлĕкне хывса, ывăлĕ патне пычĕ.

— Ывăлăм, мĕн пулнă сана? — шăппăн ыйтрĕ вăл. Тилĕ çĕлĕкĕ куçне уçрĕ — хăй умĕнче ашшĕ тăнине асăрхарĕ. Вăл хăраса ӳкрĕ, сехри хăпрĕ, чĕтреме пуçларĕ. Мĕн темелле-ши, мĕнлерех суймалла-ши ăна? Чăннипе каласан, ăна-кăна пăхса тăмĕ, пиçиххине салтĕ те ăшалама пуçлĕ. Ашшĕн кăртака çиллине Тилĕ çĕлĕкĕ лайăх пĕлет.

— Атте, йыснасен Сергейĕпе тарçи мăшкăлларĕç манран, — пуçларĕ ывăлĕ. Вăл ашшĕне йăлтах тĕрĕссине каласа пачĕ, анчах сăлтавне çеç пĕлтермерĕ.

— Мĕншĕн? Мĕн тесе? — ыйтрĕ хĕрлĕ куçĕсем чарăлса кайнă ашшĕ.

— Тарçине лаша валли шыв ăсса килме каларăм та, вăл мана питрен çупса ячĕ. «Халĕ эсĕр мар, эпĕр хуçа. Халĕ Совет влаçĕ. Сирĕншĕн лакейсем пĕтнĕ», —тет. йысна ывăлĕ Сергей те ун юрринех юрлать. Комсомола та кĕнĕ тет вăл. Мана, çыхса пăрахнăскере, Сергей чутах хĕнесе вĕлеретчĕ. Тавăрас пулать, атте, вĕсене уншăн. Хăнана чĕннĕ çынран çапла мăшкăлламалла-и вара?

Ăш-чикĕ тăвăнса çитнипе, халь-халь çурăлса каяс пек, Варсан Викторович пӳлĕм тăрăх уткалама пуçларĕ, унтан, мăнтăр аллисене çурăмĕ хыçне тытса, кӳрши умне пырса тăчĕ.

— Мĕншĕн хам киле мар, сирĕн пата лекнĕ-ха вăл? — тĕлĕннĕ куçĕсемпе кӳрши çине пăхса ыйтрĕ вăл.

— Эсĕ, Варсан Викторович, лар-ха. Ларсах итле.

— Кала, кала. Эпĕ капла та хăлхасăр ,мар. Итлетĕп.

Кӳршĕ калама пуçларĕ.

— Ирхине юр хырма тесе урама тухрăм. Пăхатăп, сирĕн умра хăвăрăн лашăр урисемпе юра кукалесе тăрать. Хăйне шап-шурă пас тытнă. Çуна çинче тăлăп выртать. Ăна урлă-пирлĕ пăявсемпе кармакласа çыхнă. Сирĕн пата такам та килсе çӳрет те, пырса пăхас мар терĕм. Юр хырса пĕтерсен кĕрсе апатлантăм та каллех тухрăм. Тимĕр кăвак çаплах-ха хапха умĕнчех тăрать. Шăннă пулмалла. Çынсем те иртсе çӳреççĕ, çывăха пымаççĕ. Вара кĕрсе арăма каласа кăтартрăм. Юрать-ха вăл тавçăрса илчĕ. «Вĕсем ку лашипе шăнкăравпах Яшмана хăнана кайрĕç. Ку ырă япала мар пулĕ. Кӳршĕ кӳршех. Ĕмĕр пĕрле пурăннă, атя кайса пăхар», — тет. Пытăмăр ĕнтĕ. Тăлăпа тĕккелесе пăхрăмăр та — сехре хăпса тухрĕ темелле: тăлăп айĕнче çын выртать иккен. Тем курса тăрас мар тесе, тĕкĕнмерĕмĕр. Эпĕ Совета чупрăм, мĕн курнине каласа патăм. Вара председатель халăх пухса килчĕ. Пăявсене салтса тăлăпа уçсан, унта çăварне, алсапа пăкăланă, хăйне тилхепепе çыхса пăрахнă ывăлу выртнине курах кайрăмăр. Хăвăртрах алсине туртса кăларчĕç, тилхепине салтрĕç, тĕрĕслерĕç, унтан сирĕн хапхана шаккама пуçларĕç. Чӳречисенчен те, крыльца алăкĕнчен те вăрахчен шаккарĕç — тухса уçакан пулмарĕ. Вара ывăлна ман пата йăтса кĕтĕмĕр. Йĕркине пĕлекен çынсем тупăнчĕç. Тăм илнĕ вырăнсене йăлтах хур çăвĕ сĕрсе çыхрĕç. Çăвĕ хамăн çук та, çавах тупса килчĕç...

Варсан Викторович çаплах алăкăн-тĕпелĕн уткаласа çӳрерĕ, самантăн-самантăн çеç чарăнса тăрса итлерĕ. Ун пуçĕнче халь çĕр тĕрлĕ шухăш пăтранать. Уйрăмах ăна çак ĕçе Советсем хутшăнни пăлхантарчĕ.

— Совета каймалла пулман та сан. Тӳрех ху патна илсе кĕмеллеччĕ, — тав тăвас вырăнне ӳпкелешнĕ сасăпа каларĕ вăл.

— Йĕркине пĕлмен çын пек калаçатăн эсĕ, Варсан Викторчă. Кунашкал ĕçе мĕнле-ха Советсăр? Кайран явапне камăн памалла пулĕ?

Ашшĕ ывăлĕ патне пычĕ.

— Ну, мĕнле?

— Ыратаççĕ...

— Ыратаççĕ тетĕн-ха, йытă çури! Пăттине пĕçерсе тултарнă, халь мĕнле çисе пĕтермелле ăна, никам та пĕлмест. — Варсан Викторович ывăлĕ патĕнчен пăрăнчĕ те кӳрши çине пăхмасăрах пӳртрен тухрĕ. Хапхине, хапхи çумĕнчи алăкне тĕртсе пăхрĕ — уçăлмарĕç. Унтан крыльца çине хăпарса шаккама пуçларĕ. Чылайччен шаккарĕ вăл. Ăçта кайма пултарнă-ха кил сыхлама хăварнă ватта юлнă аслă хĕрĕ? Акă, шал енчен алăк сасси илтĕнчĕ— кил хуçи тата хытăрах тăрăнлаттарма пуçларĕ.

— Атте çук. Тепĕр эрнесĕр килмест. Шаккаса ан çӳрĕр. Никама та кĕртме хушман. Кĕртместĕп! Хăвăр çулăрпах кайăр! — илтĕнчĕ те шалтан, алăк каялла шаплатса хупăнчĕ.

— Уç хăвăртрах, шуйттан ами! Кама калатăп! — хăтăрса кăшкăрчĕ вăл.

Ашшĕн сасси хăлхине кĕрсенех хĕр: пĕтрĕм, тинех пĕтрĕм! — текелесе, тӳрех пӳрте кĕчĕ, вырăнĕ патне чупса пычĕ.

— Тăр хăвăртрах! Атте килчĕ! — вырăнĕ çинче харлаттарса çывăракан арçынна лăскама тытăнчĕ вăл.

Лешĕ тăруках ăнкарса илеймерĕ, аллисене тăсса карăнчĕ те:

— Пар-ха мухмăр уçма, — тесе, хуçа хĕрне ыталаса илчĕ.

— Ан ухмахлан. Атте килнĕ тетĕп-иç? Тумлан хăвăртрах. Пĕтрĕмĕр.

Ку хуçан картишĕнчи выльăх пӳртĕнче пурăнакан тарçи пулчĕ. Вăл мĕн пулса иртнине тавçăрса илчĕ те йăпăр-япăр сиксе тăрса тумланма пуçларĕ. Тулта крыльца алăкĕ чĕтрет, хуçа ятлаçни илтĕнет.

Тарçă пĕр стакан эрех тултарса ĕçрĕ те самантрах куçран çухалчĕ. Вăл пӳртрен тухнине хуçа крыльца алăкĕн хушăкĕнчен аванах курчĕ.

Тулта алăк тăрăлтатать, хĕрĕ чĕтрекен аллисемпе сĕтел çинчи ĕçмелли-çимеллисене, лутăрканнă вырăнне хыпаланса пуçтарать. Мĕн темелле, мĕн каламалла халь ашшĕне? Пĕрех уçса кĕртмеллех ăна. «Тепĕр тесен, мĕн питех хăрамалли унран? Манăн хĕр ĕмĕрĕ тахçанах иртнĕ. Çапас-тăвас пулсан...»— шутларĕ те вăл кăмăлне хытарса, ним пулман пекех пӳртĕнчен тухрĕ.

— Ан шаккăр! Атте килте çук! Килте никам та çук! — ятлаçанçи пулчĕ вăл.

— Уç хăвăртрах, кĕрт ами! — асар-писеррĕн янăраса кайрĕ ашшĕн хаяр сасси.

— Атте, эсĕ-çке. Мĕншĕн паçăрах каламарăн? — чĕтрекен сассипе ыйтрĕ хĕрĕ, алăка уçнă май.

Урса, тулхăрса кайнă ашшĕ крыльца алăкне хупнă-хупманах чышкине çĕклесе ун çине ыткăнчĕ.

— Ан çапнă пул! Пӳрнӳпе тĕкĕнсенех Совета кайса евитлетĕп! Кайран хăвна ху ӳпкеле! — хирĕç тăчĕ хĕрĕ.

Ашшĕн çĕкленнĕ чышки лаштах усăнчĕ, вăйĕ пĕтсе килнĕ пек пулчĕ. Вăл, тайкаланкаласа утса, пӳрте кĕчĕ, тĕпелти тенкел çине пырса ларчĕ, йывăррăн сывлама пуçларĕ. Усăнакан йывăр пуçне çĕклесе тем каласшăн пулчĕ-ха вăл — калаймарĕ, тутине çеç мĕкĕлтеттерсе илчĕ. Хĕрĕ ун патне чупса пычĕ — кая юлчĕ: ашшĕ пуçĕ кăкăрĕ çине лаштăрах усăнчĕ.

— Атте, тетĕп. Атте! — лăскама пуçларĕ ăна хĕрĕ. Унтан ашшĕ пачах сывламаннине курсан, картишне ыткăнса тухрĕ.

— Хĕриту-ун! — урмăшнă сасăпа кăшкăрчĕ вăл. — Кил-ха часрах!

Ярах уçă тăракан хыçалти алăкран пахчана тухса кайнă выльăхсене каялла хуса кĕртекен Хĕритун тăпах чарăнса тăчĕ.

— Атте вилсе кайрĕ, Хĕритун.

— Мĕн?! Варсан Виктăрчă вилсе кайрĕ тетĕн-и? — нимĕн те ăнланмарĕ тарçă.

— Вилчĕ çав, вилсех кайрĕ, — хӳхлесе йĕме пуçларĕ хĕр.

Хĕритун самантлăха ним калама аптăраса тăчĕ. Пӳрте кĕчĕç. Алăк хупăннă самантра кил хуçи тенкел çинчен, хăяккăн сулăнса, урайне тĕшĕрĕлсе анчĕ. Хĕрĕ шари! çухăрса ячĕ, алăк патне ыткăнчĕ, куçĕсене чарса, ним ăнланмасăр пăхса тăчĕ. Хуçа тек хускалмарĕ.

— Вырăн çине илсе вырттармалла мар-и ăна? — ыйтрĕ тепĕртакран тарçă.

— Çук, çаплах вырттăр. Атту хамăрах тем калама пултарĕç.

Хĕритун хуçан арăмĕпе хĕрĕсене Яшмана кайса илме пуçтарăнчĕ. Крыльца çине тухрĕç. Урхамах кӳршĕ килĕ умĕнче тăнине курсан, иккĕшĕ те тĕлĕнчĕç.

— Эпир уçса кĕртмен пирки унта кайса тăнă, — тавăрчĕ хĕрĕ.

Хĕритун хыçлă çуна патне пынă чухне хапхан пĕчĕк алăкĕнчен кӳршĕ тухрĕ.

— Варсан Виктăрчă вилсе кайрĕ-ха, — пĕлтерчĕ ăна Хĕритун.

— Мĕн? Вилсе кайрĕ тетĕн-и? — шартах сикрĕ кӳршĕ, сăхсăхса илсе. — Тур çырлахтăрах!

— Халĕ арăмĕпе хĕрĕсене илме каяс тетĕп-ха, — пĕлтерчĕ тарçă, лаша пуçĕ патне пырса.

— Чим-ха, Хĕритун, малтан ывăлне илсе каç.

— Мĕнле ывăлне? Кам ывăлне?

Кӳршĕ кĕскен ăнлантарса пачĕ. Унтан виççĕшĕ пĕрле—кӳршĕ, Хĕритун тата хуçа хĕрĕ — Тилĕ çĕлĕкне çуна çине хурса килне илсе кайрĕç, пӳрте çĕклесе кĕрсе вырăн çине хучĕç. Ашшĕ урайĕнче вилĕ выртнине курсан, Тилĕ çĕлĕкĕ алли-урине тăм илнине пăхмасăрах тапкаланма, çухăрашма тытăнчĕ.

— Эсĕр вĕлернĕ аттене! Эсĕр! Эсĕр! —кăшкăрашрĕ вăл. — Мана та вĕлерсшĕн пултăр! Юри хапхана тухса уçмарăр.

Хĕритун тӳрех Яшмана вĕçтерчĕ. Çăмăл хыçлă çуна сывлăшра вĕçнĕ пек пырать, тĕллĕн-тĕллĕн кăна çул хĕрринчи кĕртсене перĕнсе илет.

— Варсан Виктăрчă вилсе кайрĕ! — пурте вăркăнса кĕрсе пĕлтерчĕ тарçă.

Хăнасем шартах сикрĕç. Захар Петрович пуçанăшĕн тарçи умне пырса тăчĕ.

— Йĕркеллĕ кала. Мĕн пулнă? — лăпкă сасăпа ыйтрĕ вăл.

— Калатăп-çке, чип-чипер çĕртенех вилсе кайрĕ. Арăмĕпе хĕрĕсене илме килтĕм.

Пӳртре йĕркесĕрлĕх пуçланса кайрĕ. Арман хуçи арăмĕпе хĕрĕсем йĕме пуçларĕç, ытти хĕрарăмсем вĕсене кăштах та пулин лăплантарма пикенчĕç. Арçынсем пĕр çĕре пухăнса тăчĕç, канашларĕç, Захар Петрович мĕн каласса кĕтрĕç.

— Тăвансем, пурнăçра темĕн те пулма пултарать. Пуçана хăй те чĕри начар тесе калаçатчĕ. Шуйланса ӳкер мар. Пĕкĕсем çинчи шăнкăравсене салтса илĕр те лашăрсене кӳлĕр. Пурсăмăр та пĕрле каятпăр, — терĕ вăл.

Çапла турĕç те, Иван хапхана уçса ячĕ çеç, картишĕнчи тахăш самантра кӳлсе тăратнă лашасем умлăн-хыçлăн урама вашкăртса тухрĕç, тулхăркаласа илсе, çуна тупанĕсем якатнă çулпа кӳршĕ ял еннелле тапса сикрĕç. Яшма çыннисем шăнкăравсемпе çĕр çĕмĕрттерсе килнĕ лавсем каялла шăпăрт тухса кайнине ним ăнланмасăр пăхса тăрса юлчĕç.

Тилĕ çĕлĕкĕ Захар Петрович ывăлĕпе тарçи хăйĕнчен мăшкăллани, килĕнчи тарçипе аппăшĕ, вăл шăнса вилтĕр тесе, хăйне юри хапха уçса кĕртменни, ашшĕ вилес умĕн темиçе минут çеç ун патĕнче кӳршĕре пулни, ăна аппăшĕпе тарçи пĕр-пĕринпе каварлашса вĕлерни çинчен ĕнентерсе калама хăтланчĕ.

— Кала-ха, йысна, мĕнле-ха Сергей хамăр тăванранах çапла мăшкăллама пултарнă? — Захар Петрович умне пырса тăчĕ Тарьен кĕçĕн шăллĕ.

— Тем урăххи пур-ха кунта. Сергей ытахальтенех апла хăтланма пултарайман. Хам ывăла лайăх пĕлетĕп эпĕ, — яланхи пекех ним пăлханмасăр тавăрчĕ Захар Петрович.

— Йысна хăй те кĕлмĕçсемпе çыхланса кайнă, — чĕрре кĕме пăхрĕ вăталăххи. — Ахальтен-и пирĕн умрах икĕ ыйткалакана хăна туса ячĕ?..

— Тăманасем эсĕр... — Сахар хăй сăмахне каласа пĕтерме те ĕлкĕреймерĕ, Тарьен кĕçĕн шăллĕ йыснăш умне пĕсехине каçăртнă автан пек сиксе тухрĕ.

— Камсем тăманасем? Эпĕр-и? — пуçне çĕклерĕ вăл.

— Эсĕр çав.

Тарье пиччĕшĕпе шăллĕсем çавăнтах Захар Петровича йĕри-тавра хупăрласа илчĕç.

— Ху та эсĕ кĕлмĕç ачи!

— Атте пулăшман пулсан, халĕ те тĕнче тăрăх хутаç çакса çӳремеллеччĕ. Тарье аппана шел.

— Сана пула аслă йысна вилсе выртрĕ.

— Эпĕ те вĕсем пиркиех çак инкеке куртăм! — ĕсĕкленĕ сасăпа кăшкăрчĕ вырăн çинче йынăшса выртакан Тилĕ çĕлĕкĕ.

— Хăнана мар, хур тума чĕннĕ вăл пире!

— Текех пирĕн киле ура та ярса ан пус!

Петр Петрович пӳлĕм тăрăх каллĕ-маллĕ уткаларĕ. Хăй вăл çакна чăтса-тӳссе тăраяс çукчĕ, Тарье тăванĕсене кашнинех, пĕрерĕн-пĕрерĕн тытса, алăкран вăркăнтарса кăлармаллаччĕ. Анчах тетĕшĕн чăтăмлăхне аван пĕлет вăл. Çав чăтăмлăх чиккинчен тухсан, вара ăна никам та ним каласа та чараймĕ. Захар Петрович кăмăлне хытарчĕ, виле çинче виçерен тухма юрамасть тесе шутларĕ.

— Каласа пĕтрĕ-и сирĕн? — ыйтрĕ вăл арăмĕн тăванĕсем çине ним пулман пек лăпкăн пăхса.

Уткаласа çӳреме чарăнса, тетĕшĕ çумне Петр Петрович пырса тăчĕ. Вăл куç харшийĕсем айĕнчи вут пек ялкăшакан куçĕсемпе пурне те вырăнтах пăталаса лартас пек пăхса çаврăнчĕ—Тарье енчисем шăпăрт пулчĕç.

— Эпĕ пур сире, айвансене, хальхи пурнăçа аса илччĕр, малашне мĕнле пурăнсан мĕнле пулассине туйччăр тесе, юри çав кĕлмĕçсене хам пата илсе каçрăм, юри хăна турăм. Эсир пур... Мĕн калаçмалла ĕнтĕ сирĕн пек тăнкăрккасемпе. Луччĕ пуçанана этемле тирпейлесе пытарас пирки шутлăр. — Захар Петрович урайĕнче тăсăлса выртакан Варсан Викторович патне пычĕ, пĕр хушă ним чĕнмесĕр тăчĕ, унтан тин:

—Тытăр, вырăн çине илсе хурар, — терĕ.

Виле çывăхне пĕри те пыракан пулмарĕ. «Тухтăра тĕрĕслеттермесĕр çĕре чикместпĕр», — терĕç Тарье енчисем.

— Петĕр, тыт пуçĕнчен, — хушрĕ тетĕшĕ.

Петĕрпе Сахар арман хуçин йывăр кӳлепине иккĕшех вырăн çине çĕклесе хучĕç.

Тепĕр кунне уесран врач илсе килчĕç. Вăл та лавккаç сăмахĕсенех каларĕ: «Кунта кам та пулин айăплă мар, вăл чĕре чирĕпе вилнĕ», — терĕ.

Виç-тăватă кун каялла çеç Яшма лавккаçĕ патĕнче пыл та çу шăкăлтатса калаçса, юрласа-ташласа хăналаннă тăван-хурăнташсем Варсан Викторовича пурте пĕрле пытарчĕç пулин те, халĕ пĕр-пĕриншĕн тăшмансем пулса уйрăлчĕç. Пĕр эрнелĕхе тесе килнĕскерсем, вĕсем Тарье упăшкипе ывăлне, вĕсен тăванĕсене ылханса,, килĕсене саланчĕç. Варсан Викторович вилнĕшĕн те, унăн пĕртен-пĕр ывăлĕ алли-урине тăм илтернĕшĕн те вĕсем пĕтĕмпех çавсем айăплă тесе шутларĕç.



Тĕпчев


Тулса çитсен шыв тăкăннă пекех, этем ăшĕнче капланса тăвăннă çилĕ те хăйĕн чиккинчен тухса каять. Захар Петровичăн та хальхинче çаплах пулчĕ. Тарье тăванĕсем йыснăшне пытарса килĕсене кайса пĕтсен, вăл çуни çине майлашăнса ларчĕ те Хĕритуна хапха уçма хушрĕ. Çуна патĕнче тăракан арăмне çавăнтах хаяррăн хăтăрса тăкрĕ:

— Эсĕ мĕн тата кашкăр пек пăхатăн, вĕри çĕлен? Юл, пурăн хăвăн тăванусемпе! Киле ура ярса ан пуснă пултăр! Сире пула тĕнче курман намăса курса пĕтрĕм! — терĕ те, чĕн чăпăрккипе лаши çурăмĕнчен туртса, хапхаранах çил кăларса тухса вĕçтерчĕ.

Килĕнче ăна Мирун хапха уçса кĕртрĕ. Кĕçех пĕчĕк ачисем чупса пычĕç, амăшĕ ăçти çинчен ыйта пуçларĕç.

— Пшолте вон! Халех тепĕр пӳрте! — тилĕрсе кăшкăрчĕ Сахар.

Лешсем ашшĕ çапла кăтăрса кайнине халиччен курманччĕ-ха. Çавăнпа та нимĕн ăнланманскерсем, ун çинелле шиклĕн пăхкаласа илсе, ним шарламасăр тепĕр пӳрте тухрĕç.

Кĕçех Сергей кĕчĕ.

— Лар! — куç айĕпе пăхса, шăл витĕр каларĕ ашшĕ. Сергей сак çине кайса ларчĕ, аллисене пĕççисем çине хурса, ашшĕ çине пăхма хăяймасăр, пуçне усрĕ.

— Кала, ма суйрăн? — куçĕпе тирĕнчĕ ун çине Сахар. —Мĕншĕн мана чăннипе каламарăн? Мĕншĕн çак намăса кăтартрăн?

— Каçар та, атте, мĕн пулнă вара?

— Мĕн? Мĕн?! Йысну вилнĕ ав! Ывăлĕ темле кăна хăнк! пулман. Мĕншĕн пуçана ывăлĕнчен çапла мăшкăларăр? Мĕн çитмен сире?

Ашшĕпе ывăлĕн куçĕсем пĕр-пĕринпе тĕл пулчĕç. Сергей ура çине сиксе тăчĕ.

— Эпĕр мар, вăл хăй пирĕнтен куласшăн пулнă, атте. Хрестука пусмăрласа мăшкăллама тăнă!

— Хрестука?!

Сергей ашшĕне мĕн пулса иртнине пĕтĕмпех каласа пачĕ. Сахар кăштах çемçелчĕ, тем шухăша кайса, пӳлĕм тăрăх утма пуçларĕ.

— Кала Мируна, Хрестука чĕнсе килтĕр! —хушрĕ вăл. Тепĕр вунă-вунпилĕк минутран сивĕ тытнă пек чĕтрекен Хрестук килсе кĕчĕ. Вăл Сахар хăйне мĕншĕн чĕнтернине тӳрех тавçăрчĕ, ун çине пăхма хăяймасăр, пуçĕпе сĕлтсе шăппăн сывлăх сунчĕ. Сергей пӳртрен тухрĕ.

— Лар та мĕн пулнине йăлт каласа пар, — терĕ, хĕре куçран пăхса Сахар.

— Намăс, Сахар тете, намăс... — пăшăлтатрĕ хĕр.

— Намăсна çухатмарăн пулсан, намăс мар.

— Çук, Сахар тете, çук тетĕп. Эпĕ ăна пурпĕр парăнмастăмччĕ...

— Мирун ăçта пулнă?

— Вăл ăна сысна витине хăваласа янă. Мирун мана хăй каларĕ. Час кĕме хушман. Эпĕ шыв ăшăтас тесе кĕнĕччĕ. Çав çын унта ларнине пĕлмен...

Сахар каллĕ-маллĕ утрĕ. «Сысна... Ывăлĕ кунта, хĕрĕ лере... Авă мĕнле иртĕхнĕ вĕсем...»— хăй тĕллĕн калаçрĕ хуçа. «Ялти хĕрĕ вăхăтра тухса уçнă пулсан, ку япала пулас çукчĕ...» Нумайччен утрĕ вăл, апла та, капла та виçсе пăхрĕ. Чăнах та, хăй Пăваран килнĕ çĕре арăмĕ çавнашкал лару-тăрăва лекнĕ самант пулсан, мĕн тăвĕччĕ-ха вăл? Паллах, наганне туртса кăларатчĕ те çав путсĕр арçынна вырăнтах шаплаттаратчĕ.

Сахар Сергейпе Хрестук пĕр-пĕрне юратнине чунĕпех туять. «Ах, йĕксĕк, — шухăшларĕ вăл Тилĕ çĕлĕкĕ пирки, — суять-ха тата. Калатăп çав, Сергей ним ахальтен çапла хăтланман...»

— Кала-ха Сергее кĕме, — терĕ Сахар, тем шухăш тытса. — Ху шыв ăшăтса урай çу. Пӳртре ним тирпейĕ çук.

— Юрĕ, Сахар тете —Хрестук хаш! сывласа илсе, пӳртрен тухрĕ. Сергей кĕчĕ.

— Кайса ил аннӳне, — терĕ хальхинче питĕ лăпкăн ашшĕ. Иккĕшĕн хушшинче тин кăна-ха ун пек-кун пек сăмах пулман та тейĕн.

— Ăçта вăл?

— Вилнĕ йыснусем патĕнче.

Сергей тин çеç тăварнă лашана хăвăрт кӳлсе тăратрĕ. Унтан çăл патĕнче витресемпе шыв ăсма хатĕрленнĕ Хрестук патне пычĕ.

— Мĕн терĕ вăл сана? — шăппăн ыйтрĕ Сергей.

— Темех каламарĕ. Намăсна çухатмарăн пулсан, намăс мар терĕ çеç.

— Апла юрĕ-ха. Малтан хăрушла хаярччĕ.

Сергей çитес çĕре çирĕм минутрах çитрĕ. Кĕчĕ. Чĕн чăпăркки те аллинчех. Сывлăх сунмасăр: 

— Анне ăçта? — тесе ыйтрĕ.

Ана Петр Петрович лартса кайни çинчен пĕлтерсен, Сергей кравать çинче ахлаткаласа выртакан Тилĕ çĕлĕкĕ патне пырса:

— Намăссăр! Сахал пулчĕ-ха сана, кĕççе пит! — терĕ те ăна, чĕн чăпăрккипе туртса илсе, çирĕп утăмсемпе пӳртрен тухрĕ. Лаши Яшма еннелле вĕçтерчĕ.



Пăтăрмах


Сергей картишĕнче лаша тăварса юлчĕ, хĕрĕнкĕ амăшĕ пурте сĕнкĕлтетсе кĕрсе кайрĕ. Сергей пырас умĕн вăл, упăшки хăйне пăрахса хăварнăшăн ерленнĕскер, Петр Петрович патĕнче самаях ĕçсе лартнă иккен. Пăхрĕ те, саппун аркине çĕклесе кантринчен хĕстернĕ, тутăрне майралла çавăрса çыхнă Хрестук васкасах урай сĕрнине курса, кăтăрса кайрĕ. Халĕ ăна çак кил-çуртра Тарье хăй мар, çав кĕлмĕç хĕрĕ хуçа пулнă пек туйăнчĕ. Çитменнине тата, хĕр ун çине пуç çĕклесе те пăхмасть — çăвать те çăвать. Ачисем чупса пырса амăшĕнчен çакăнсан тин асăрхарĕ ăна Хрестук, йĕпе аллисене кĕпи çумне сăтăркаласа, тутăрĕпе саппунне майласа тӳрлетрĕ, хыпăнчăклăн Тарье патне пырса тăчĕ.

— Каçарăр, эпĕ сисмен те эсĕр килсе кĕнине. Кӳрĕр, салтăнтарам. Çул çинче шăнтăр та пулĕ, —тесе, Хрестук Тарьене салтăнтарма тăчĕ, анчах лешĕ ăна çавăнтах хулăн çивĕтĕнчен ярса илчĕ.

— Ах, кĕрт ами! Пирĕн çăкăра çĕртсе мăнтăрлантăн та, халĕ апла эппин! Акă, сана, акă!.. —Ӳсĕр Тарье хĕре ним мар çĕртенех çӳçĕнчен лăскама тытăнчĕ. Ачисем йĕме, йĕри-тавра чупкалама пуçларĕç. Вова çав самантрах картишне вăркăнса тухрĕ.

— Тете, кĕр-ха часрах пӳрте! —çухăрса ячĕ вăл, лаша тăварса тăракан Сергее аллипе сулса. — Унта...

— Мĕн тата унта? Мĕн пулнă? 

— Анне Хрестук аппана хĕнет!

Сергей пӳрте ыткăнса кĕчĕ — амăшне аллисенчен ярса тытрĕ.

— Халех яр! Мĕн ухмаха еретĕн эсĕ?! —терĕ вăл тăвăнчăк сасăпа.

— Э-э, çак çара паккана хӳтĕлетĕн?! Иксĕр мана хĕнесшĕн-и?! Эппин, хĕнĕр, вĕлерĕр!

Сергей амăшĕн аллисене Хрестукăн тăрмаланнă çивĕтĕнчен вĕçертсенех хĕр кайри пӳрте макăрса тухса кайрĕ.

— А-а, çара кут ами! Пĕрех вĕлеретĕп. Пĕрех çĕр çинче усрамастăп! Ытла мăнна хапсăнан! Ăна хăвăн тăвас пулать малтан! — çаплах çухăрашрĕ Тарье.

— Анне, мĕн хăтланатăн эсĕ? Мĕн пулнă сана? — амăшне вăйпа пукан çине лартрĕ Сергей.

— Эсĕ те ун майлă-и? Çав ыйткалакан хутаççи аннӳрен те хаклă-и? Ы-ых, сана!..

— Пустуй ан калаç-ха, анне. Ĕçмелле марччĕ сан... — Сергей амăшĕн шерепеллĕ çăм тутăрне салтса илчĕ, пĕрмекеллĕ сарă кĕрĕкне хывма тăчĕ, анчах Тарье тепĕр хут тапăртатма, пĕтĕм кĕлеткипе турткалашма пуçларĕ.

— Яр тенĕ! Яр мана! —тесе, вăл пĕтĕм вăйран туртăнчĕ те, Сергей аллинчен вĕçерĕнсе, кайри пӳртелле ыткăнчĕ. Ывăлĕ те унран юлмарĕ. Хыçалтан ачисем çари-çари! çухăрса чупса кайрĕç.

Хăнасем хыççăн Хрестук çурт ăшчиккине йăлтах тирпейлесе çитернĕччĕ ĕнтĕ, ăна унчченхинчен те илемлĕ сăн кĕнĕччĕ. Урайне çуса пĕтересси кăна юлнăччĕ, вара ĕçĕ те пĕтетчĕ. Акă, халĕ вăл пуш-пушă пушанса юлчĕ, ăна сасартăках кичем сăн çапрĕ, кунтан темле чи илемлĕ япалана тустарса кайнă пек пулса юлчĕ.

Кăшкăрашу-çухăрашу кайри пӳрте куçрĕ. Кунтан сасă урама йăн-ян илтĕнмест. Темиçе минут каялла çеç-ха Тарье Хрестука çивĕтĕнчен ярса илсе сĕтĕрме тăнăччĕ, çĕрти-çӳлтине хăвармасăр тем-тепĕр каласа пĕтернĕччĕ. Халĕ акă упăшки Тарьене çӳçĕнчен пĕтĕрсе тытнă та, «чар çăварна, чар!» тесе, енчен енне çупкă парать. Хĕрарăм чĕлхи — шуйттан чĕлхи тесе ахальтен каламан çав ĕнтĕ. Чĕрĕк ĕмĕре яхăн пĕрле пурăнса та упăшкине хирĕç мĕн те пулин çăвар уçса калаçма хăяйман хĕрарăм халĕ Сахар пĕр сăмах каланă çĕре тăххăр çаптарать.

— Анчăк! Кĕлмĕç! Сăнсăр чикан чĕппи! Мĕтеç! Ман çине алă çĕклеме намăс сана! Çап, çап, хĕне! Кăтартăп-ха эпĕ сана! Пĕрех кăтартăп! Çапла хĕнесшĕн ывăла мана илме ятăн-им?! Сан ухмаххушăн пĕтĕм пурнăçăм харама кайрĕ!

— Чарăн, вĕри çĕлен! Атту халех чунна кăларса илеп! 

— Атте, тархасшăн, чарăн. Вĕлеретĕн, — çапах та амăшĕн хутне кĕчĕ Сергей. — Çитĕ ĕнтĕ, çитĕ. —Вăл ашшĕ аллисене ярса тытрĕ. Тарăхса халтан кайнипе хашкама ернĕ Сахар аллисем лĕштĕрех усăнчĕç 

 Тарье çамкипе урайне шаплатса ӳкрĕ. Лачкам тар пулнă кил хуçи, питне çаннипе шăлса, картишне тухрĕ. Ачисем тăнне çухатнă амăшне йĕре-йĕре сырса илчĕç. Сергей Хрестука шыраса пĕтĕм çурт-йĕр тăрăх чупса çаврăнчĕ — тупаймарĕ: унăн тӳпери çутă çăлтăр пек, çурхи хĕвел пек тусĕ шыва путнă пек çухалчĕ.

Çиллине шăнарайман Сахар, ӳсĕр çын пек тайкаланса, картиш урлă каçрĕ, выльăхсем валли апат хатĕрлемелли пӳрте кĕрсе кайрĕ те шанках пĕр вырăнта хытса тăчĕ: кивĕ чаппан сарса хунă йывăç кравать çинче Мирун выртать. Сылтăм урине хуçлатнă вăл, сулахаййи çĕрелле усăннă, сăмси шăхличĕ каланă майлăрах шăхăркаласа илет. Ку Сахара ывăлĕ хăйĕнчен мăшкăлланă пекех туйăнчĕ. Вăл темиçе утăм ярса пуссах ун умне çитсе тăчĕ, кăкăрĕнчен çупăрласа тытса, урайне сĕтĕрсе антарчĕ, уринчи çăматтисемпе купарчинчен, çурăмĕнчен тапкалама пуçларĕ.

Мирун, йăпăр-япăр сиксе тăрса, чышкисене чăмăртарĕ, куçĕсене усаллăн чарса пăрахса, ашшĕ умнех пырса тăчĕ. Пĕвĕпе вăл ашшĕнчен пĕр шит çӳллĕрех, хул-çурăмĕ икĕ хут сарлака — пĕрре çапсанах ним мар пашалу тăвать. Сахар пĕр утăм каялла чакрĕ.

— Тивместĕп, ан хăра. Çапах та атте эсĕ. Атте-аннене çапма юрамасть.

  
   Вуннӑмӗш сыпăк 


   Уçăппа юлташĕсем тата Якку атте


Осип Озеров вулăсри комсомол комитетĕнчен питĕ хавасланса таврăнчĕ. Унта вĕсене Шупашкартан килнĕ пĕр çамрăк çын тĕлĕнмелле кулăшла мыскара каласа кăтартрĕ. Ĕçĕ ку Нурăс пасарĕ таврашĕнчи Тени ялĕнче пулса иртнĕ иккен. «Ыттисем ĕлкĕриччен хам та çав мыскарана хамăр ялтах, вулăсра нихăшĕнчен малтан туса кăтартатăп. Ун чухне эпĕ те таврара чапа тухăп», —çак шухăшсемпе тĕлĕрсе кайрĕ вăл çав каçхине.

Ирхине тăрсан, лайăх кăна çăвăнчĕ, апат çирĕ, унтан тумланчĕ.

— Уçăп, ирех ăçта васкан çак эсĕ? — тесе ыйтрĕ те амăшĕ, ывăлĕ кĕскен кăна, икĕ сăмахпа:

— Комсомол ĕçĕпе, — тесе çеç хăварчĕ.

Уçăп — ялти комсомол ячейкин пуçлăхĕ. Вăл ытти çамрăксене хăйне итлеттерме, хăй çăварĕнчен пăхтарма, хăйне пăхăнтарма юратать. Вулăсри пуçлăхсен те çапла йĕрке. Апла Чăваш Яшминче те никамăн та Уçăп сăмахĕнчен иртмелле мар. Малтанах вăл хăйсенчен пĕр кил урлă пурăнакан Павăл патне кĕчĕ те, васкавлă ĕç пур тесе, хыпалантарсах килĕнчен илсе тухрĕ. Унтан иккĕшĕ пĕрле урам вĕçĕнче пурăнакан Гури патне кайрĕç. Уçăп ăна та васкатсах тумлантарчĕ. Виçĕ юлташ, виçĕ комсомолец вара хăйсен урамĕнчен пăрăнса, хăрах каспа утрĕç. Çула май Уçăп Павăлпа Гурие ĕнер вулăсра илтнĕ мыскара çинчен хăйĕнчен кăштах хушкаласа каласа пачĕ.

— Халĕ пурсăмăр пĕрле Якку атте патне кайăпăр. Астăвăр, иксĕр те эпĕ каланине çирĕплетсе пырăр. Калаçса татăлтăмăр-и? —тăруках юлташĕсене чарса тăратса ыйтрĕ Уçăп.

— Сăмах та çук. Ĕç тухса пĕтсен, чăн-чăн тĕлĕнтермĕш пулать, —тӳрех килĕшрĕ Павăл.

— Тухсах пĕтмесен вара... — иккĕленчĕ Гури.

— Тухать. Нурăс таврашĕнче ĕç тухнă-тăк, пирĕн те тухатех. Пупăн сехрине кăна хăпартас пулать. Тата çакна калатăп: хамăр пуп патĕнче пулса, унпа мĕн калаçни çинчен хальлĕхе, виçсĕмĕр пуçне, никамăн та пĕлмелле мар, — асăрхаттарчĕ Озеров.

Ял пупĕ чиркӳпе юнашар шатрун çуртра пурăнать. Картишне пур енчен те хуралтăсем картласа тăраççĕ. Çамрăксем малтанах Якку атте патне мар, чиркӳ картишĕнчи хуралçă пӳртне кĕчĕç. Шурă çӳçлĕ, шурă сухаллă вăрăм та хытанка кĕлеткеллĕ Ехрем мучи пĕчченех пурăнать. Пĕтĕм ĕмĕрĕ çакăнта иртнĕ унăн тесен те юрать. Вăл халь кăна ирхи апат çинĕ иккен те комсомолецсем пырса кĕнĕ чухне сĕтел çине пуçтарса аппаланатчĕ.

— Турă пулăштăр сана, Ехрем мучи, — çĕлĕкĕсене хывса. сывлăх сунчĕç вĕсем ăна.

— Тавтапуç, ачамăрсем, хăвăра та турă сывлăх патăр, — тесе, хуралçă çамрăксем патне кăштăртатса пычĕ. — Темле ĕçпеччĕ ĕнтĕ?

— Якку атте кирлĕччĕ те, килтех-ши вăл? — ыйтрĕ Уçăп.

— Килтех пулĕ те, ирех тем тума кирлĕччĕ ĕнтĕ вăл сире? — çамрăксем çинелле сăнасарах пăхрĕ старик.

— Кайса кала-ха ăна, Ехрем асатте. Сана Советрисем ман пата чĕнеççĕ те.

— Мĕншĕн тата ăна Совета мар, кунта чĕнетĕр? — тĕлĕнчĕ Ехрем мучи.

— Пачăшкăна Совета чĕнме юрамасть. Унпа çакăнта, таса чиркӳ таврашĕнче, çеç калаçмалла, — юптарчĕ Озеров.

— Юрĕ эппин. Кайса калам, — тесе, хуралçă тумланма тытăнчĕ. Кĕрĕкне тăхăнма Уçăп пулăшрĕ, çĕлĕкне те вăлах илсе пачĕ.

Тепĕр вунă минутран Якку атте хăй кăна килчĕ. Вăрăм çӳçĕ çинчен хăлхасăр çĕлĕк тăхăннă, çăрарах хура сухалĕ, шĕвĕрĕлсе, кăкăрĕ çинелле усăнса анать. Сăнран пăхсан, вăл миçе çултине калама йывăр. Курпунĕ-качки çук, çурăмĕ хăма пек тӳрĕ.

Çамрăксем вăл килсе кĕнĕ-кĕменех ура çине тăчĕç, çĕлĕкĕсене хывса пуç тайрĕç.

— Турăран сăвап пултăр. Темме кирлĕ пултăм ĕнтĕ сире? — асăрханарах ыйтрĕ пуп. Вăл тӳрех тĕпеле иртрĕ, сĕтел патĕнчи сак çине пырса ларчĕ.

— Питĕ вашнăй ĕçпе-ха, Якку атте, — хăюллăн пуçларĕ Уçăп. —Тата... Ку хăвăршăнах, хăвăрăн пурнăç шăпишĕнех шутсăр кирлĕ.

— Ман пурнăç шăпине çӳлти турă кăна пĕлет, — тавăрчĕ пуп, маччаналла пăхса.

— Çук çав, Якку атте, сирĕн пурнăç шăпи йăлтах хăвăрăн аллăрта, — терĕ Уçăп, теме систернĕн. Унтан хăйĕн витĕр тирĕнсе пăхакан .куçĕсене пуп çине куçарчĕ. —Эсĕр пĕлетĕрех-ха, Якку атте, çĕршывра халь нумай чиркӳсене хупаççĕ. Çапла-и?

— Пĕрремĕш хут илтетĕп, — тавăрчĕ тĕлĕнсе кайнă пуп.

— Мĕнле пĕлместĕр? Шупашкарпа Нурăс пасарĕ таврашĕнче те темиçе чиркĕве хупнă...

Пачăшкă самантлăха ним калама аптăраса тăчĕ, унтан тин ыйтрĕ:

— Чиркӳсене Советсенчен уйăрнă-çке. Апла мĕнле-ха вĕсем чиркӳсене хупма пултараççĕ?

— Халĕ Советсем мар, ăслăрах пупсем хăйсем халăхран чиркĕве хупма ыйтаççĕ. Мĕншĕн тесен вĕсем малашне хăйсене мĕн кĕтнине пĕлеççĕ. Е тĕрме, е ĕмĕрлĕхех Çĕпĕр, е ирĕклĕ пурнăç. Виççĕшĕнчен пĕри кăна. Ара, камăн-ха пĕле тăркачах таçти Çĕпĕрти рудникре вилес килĕ? Çапла мар-и, Якку атте?

Пуп сăнĕпе кăвакарса кайрĕ, куç харшисем вĕттĕн сиккелеме пуçларĕç.

— Апла, Ехрем ывăлĕ Уçăп, мĕнле пулать-ха капла? 

— Çаплах çав, Якку атте. Нурăс çывăхĕнчи Тени ял пачăшкиех ав, ăслă тунă. Кун пирки ĕнер пире вулăс комитетĕнче Шупашкартан килнĕ уполномоченнăй хăй каласа пачĕ.

— Мĕн каларĕ-ха вăл? — шиклĕн ыйтрĕ Якку атте.

— Вăл-и? Пĕр вырсарникун çав пуп, чиркĕве халăх пухăнсан, алтарь умне çӳçсĕр-сухалсăр тухнă, тет те, çапла каланă...

— Тур çырлахтăрах! Мĕн каланă-ши вăл? — Уçăпа пӳлсех сехĕрленсе ыйтрĕ пачăшкă.

— «Халăх, каçар мана. Эпĕ ку таранччен сире суйса-улталаса пурăнтăм. Халĕ, Совет влаçĕ вăхăтĕнче, капла пултараймастăп», —тенĕ те — хĕресĕпе рясине хывса чиркӳ урайне пăрахнă. «Паянтан сире чиркĕве хупма, тăрринчи хĕресне илсе антарса, кунта клуб уçма сĕнетĕп. Çав клуба пуçтарăнса, хаçат-журнал вулăр, ташлăр-юрлăр, савăнăр», —тенĕ.

— Чăнахах калатăн-и, Ехрем ывăлĕ Уçăп? Турăран та хăраман-и? — сиксе тăчĕ Якку атте.

— Мана ĕненмесен, юлташсем калĕç, — çамрăксем çине куçне хĕссе пăхрĕ Озеров.

— Ара çав, Уçăп чăннине калать, — çирĕплетрĕ Павăл.

— Çав пупа, пĕлетĕн-и, Якку атте, çав ырă ĕçшĕн мĕн тунă тет? Урăх яла шкул ачисене вĕрентме учителе янă. Халь уншăн тĕрме те, Çĕпĕр те хăрушă мар, чип-чиперех пурăнать, — хушса хучĕ Уçăп.

— Мана та эсĕр Тени пупĕ пек тутарасшăн-и? Атту тĕрмене хуптарасшăн-и? — хăраса ӳкрĕ пуп.

— Якку атте, ыран аслă çăварни. Чиркӳре халăх йышлă пулать. Каçхине çӳçĕре те, сухалăра та кастарăр, ыран, кĕлĕ пуçланас вăхăт çитсен, халăх умне тухăр та эсĕр те йăлтах çак Тени пупĕ пек тăвăр. Вара Наркомпрос урлă кирек хăш шкула та кайма пултаратăр. Çĕнĕ вырăнта эсĕр пупра ĕçлени çинчен никам та пĕлмĕ. Документсем те шанчăклă пулĕç. Ăнланмалла-и, Якку атте? — хăй шухăшне хистевлĕн вĕçлерĕ Уçăп.

Пуп тăруках нимĕн те татса калаймарĕ, сылтăм аллине кăкăрĕ çине хурса, пӳлĕм тăрăх уткаласа çӳрерĕ.

— Ыран чиркӳре эпир те, пур комсомолец та пулатпăр. Унта эсир мĕн каласса кĕтетпĕр. — Комсомол секретарĕн ку сăмахĕсем Якку аттене чутах ураран ӳкермерĕç. Пуп пач аптăраса ӳкрĕ. «Тени пупĕ пек тумасан, вĕсем мана чиркӳренех сăнчăрласа илсе кайĕç-ши? Вара арăм мĕнле пурăнĕ?..»

— Шухăшласа пăхăп, ачасем. Халĕ кайма юрать-и ман? — терĕ те комсомолецсем çине ыйтуллăн пăхса илчĕ.

— Юрать, Якку атте. Тĕплĕрех шухăшлăр. Кайран ӳкĕнмелле ан пултăрччĕ, — асăрхаттарнă пек каларĕ Уçăп.

Якку атте кайрĕ.

— Пуçламăшĕ пур, туссем. Ыран куратпăр-ха чиркӳре мĕнле мыскара пулса иртнине! Халĕ ял Советне кайса, кĕçĕр комсомолецсен пухăвĕ пуласси çинчен пĕлтерӳсем çырар, — терĕ Уçăп, юлташĕсем çине хĕп-хĕпĕрчĕк куçпа пăхса. — Анчах астăвăр, хамăр кунта пачăшкăпа тĕл пулса калаçни çинчен, виçсĕмĕрсĕр пуçне, никам та, пĕр чун та ан пĕлтĕр.

Вĕсем ял Совечĕ еннелле утрĕç.



Пĕлтерӳсем


Паян — çуркунне пуçламăшĕ, мартăн пĕрремĕш кунĕ. Тӳпене самай çӳле хăпарма ĕлкĕрнĕ сарă хĕвел пĕтĕм тавралăха уçă кăмăллă хĕр пек кулса пăхать.

Чăваш Яшмин кашни урамĕ кĕтесне хаçатсем çине хĕрлĕпе çырнă пĕлтерӳсем çыпăçтарса тухнă. Унта кун йĕркине те кăтартнă.

1. Мартăн 8-мĕшне кĕтсе илесси.

2. Ял чиркӳне хупса унта халăх клубĕ уçасси.

3. Тĕрлĕрен.

Пĕлтерӳсем умĕнче кашни иртен-çӳренех чарăна-чарăна тăрать. Вĕсене пĕрремĕшпе виççĕмĕш ыйтусем мар, варринчи, иккĕмĕш, ыйтăвĕ хытă кăсăклантарать. Чылайăшне вара ку ыйту чĕререн пăшăрхантарать. Акă, çине кивĕ кĕрĕк, пуçне мулкач тирĕнчен çĕлетнĕ хăлхаллă çĕлĕк тăхăннă, çăра сухалĕ самаях кăвакарма пуçланă çын, урисене аран ылмаштарса, пĕлтерӳ умне çитсе чарăнчĕ, ун-кун пăхкаласа илчĕ, кĕрĕк кĕсйинчен хыпалансах кăмрăк татăкĕ туртса кăларчĕ, иккĕмĕш ыйтăва хура йĕрсемпе турта-турта тухрĕ, тайкаланса малалла утрĕ. Иккĕмĕш пĕлтерӳпе те çаплах турĕ вăл. Виççĕмĕшне хуратса тăнă чух ăна икĕ йĕкĕт кап! ярса тытрĕ. Ку чиркӳ тиечукĕпе кӳршĕллĕ пурăнакан чухăн хресчен Мĕкĕте пулчĕ.

Ăна ял Советне çавăтса кайрĕç.

Михаил Степанович уроксем хыççăн килне апат çиме кăна каять. Вăл ялан тенĕ пекех ял Советĕнче. Кунта партячейка секретарьне уйрăм пӳлĕм панă.

Пĕр йĕкĕчĕ, алăка шаккаса, Степанов патне кĕчĕ, сывлăх сунчĕ.

— Михаил Степанович, эпир сирĕн пата пĕр çынна тытса килтĕмĕр, — терĕ вăл. — Кунта илсе кĕме юрать-и?

— Мĕнле çынна? — тĕлĕнчĕ секретарь. — Халех кунта ăна!

Йĕкĕтсем Мĕкĕтене пӳлĕме çавăтса кĕчĕç.

— Акă вăл. Ĕçсе ӳсĕрĕлнĕ те, пĕлтерӳсем çинчи иккĕмĕш ыйтăва кăмрăкпа хуратса çӳрет, — пĕлтерчĕ малтан кĕнĕ йĕкĕт.

— Лар-ха, Мĕкĕте тете, — хушрĕ Степанов. Старик ларчĕ, пуçне усрĕ.

— Кам хушрĕ-ха сана пĕлтерӳсене хуратса çӳреме? Çакăншăн пилĕк çул таран тĕрмене хупса лартаççĕ. Пĕлмен-и эсĕ ăна, Мĕкĕте тете? — Степанов ватă çын умне пырса тăчĕ.

Мĕкĕте кутăнлашса, турткалашса, ухмаха персе, суйса-туса тăмарĕ, ĕç мĕнле пулнине пĕр пытармасăр каласа пачĕ.

— Ара, Михаил Степанчă, килте çăпата хуçса лараттăм. Кӳршĕри тиечук ывăлĕ каçрĕ те: «Мĕкĕте мучи, сана атте чĕнет», —терĕ. Каçрăм вара. Стакан хыççăн стакан пама пуçларĕ. «Мĕнле уяв паян, Хĕветĕр, мĕн ятпа ĕçтеретĕн?»—тетĕп çакна. «Пĕр ĕç тумалла. Йывăр та мар. Урам кĕтесĕсене хĕрлĕпе çырнă хутсем çапса тухнă. Эсĕ çырăва кăштах чухлатăн. Çавăнти иккĕмĕш ыйтуне, чиркӳ çинчен каланине, кăмрăкпа хуратса тух. Эсĕ турă çынни. Куншăн сана сăвап пулать, тет. Четвĕртне тинех пуçларăмăр, ĕçне туса килсен, юлашкине иксĕмĕр пĕрле ĕçĕпĕр, тет. — Мĕкĕте пуçне хăйпе юнашар тăракан çамрăксем енне пăрчĕ.'—Юрать-ха çак ачасем тытрĕç мана. Унсăрăн, ухмах пуçпа, тата малалла каяттăм пуль. Тавах сире, ачасем.

Комсомолецсем пĕр-пĕрин çине пăхса йăл кулса илчĕç. Ара, тепри пулсан, ял Советне илсе килнишĕн ятласа пĕтермелле, ку вара пуçне тайсах тав турĕ.

— Юрĕ, Мĕкĕте тете. Тӳрĕ кăмăллă пулнăшăн, чăнне каланăшăн пĕррелĕхе каçарăпăр сана. Мĕкĕте тете, чиркӳ пирки эсĕ хăв мĕнле шутлатăн? — лăпкăн ыйтрĕ учитель. — Хупмалла-и ăна, çук-и?

Мĕкĕте тӳрех хуравламарĕ, ĕнсине хыçса илчĕ, вара çынсем çине мар, урайне пăхса, çапла каларĕ:

— Лайăх калама пĕлмесп çав, Михаил Степанчă. Аттесемпе аннесем те, асаттесемпе асаннесем те чиркĕве çӳренĕ, турра кĕл тунă. Престол уявĕсенче эпĕ хам та карчăкпа пĕрле каятăп. Карчăк вара пĕр вырсарникун та сиктермест. Килти турăшсем умĕнче те яланах святуй шывĕ тытать.

— Мĕкĕте тете, тата тепĕр ыйту парам-ха сана. Халăха пухсан, кам чиркĕве хупас тет, çавсем алă çĕклĕр тесен, мĕнле, алăна çĕклетнĕ? — старик пач кĕтмен ыйтăва пачĕ секретарь.

Хальхинче Мĕкĕте шухăшласа та тăмарĕ.

— О-о, çук, Михаил Степанчă. Çапса вĕлерсен те çĕклемесп. Вара мана карчăк киле те кĕртмест, кĕртсен те пуçа мăка çĕçĕпе касать. Алă çĕклесен, ял халăхĕ умĕнче мĕнле пуçа кăтартас? Хĕрарăмсем пурлă-çуклă çӳçпе сухала та кăкласа тăкĕç, пит-куçа чăрмаласа пĕтерĕç.

— Апла эсĕ, Мĕкĕте тете, чиркĕве хупассине хирĕç-и? —старик çине тĕллесе пăхрĕ учитель.

— Эпĕ, Михал Степанчă, апла та, капла та мар. Советсем хушаç пулсан, халăх мĕн тутăр...

— Чиркĕве, Мĕкĕте тете, Советран уйăрнă. Çавăнпа та ку ыйтăва халăх хăй татса парать.

— Не-най, Михал Степанчă, — терĕ те Мĕкĕте пуçне сулкаласа илчĕ, çавăнтах тем асне илнĕ пек пулчĕ. — Кала-ха, Михал Степанчă, чиркӳне хупсан, хĕресне те антараç пуль?

— Антараççĕ.

— Тур çырлахах. Унта хăпарма хăякан çынсем те пулĕç-ши?

— Мĕншĕн ан пулччăр? Акă вĕсем, санпа юнашарах тăраççĕ. Халăх килĕшсен, ыран тесен ыранах хăпарса каяççĕ. Çапла-и, çамрăксем? — комсомолецсем çине пăхса каларĕ секретарь.

Çамрăксем çийĕнчех ним калама та аптăраса тăчĕç. Вĕсене Мĕкĕте мучи хăтарчĕ.

— Астăвăр, ачамсем, эсир ялта ятлă-сумлă çынсен ачисем, — терĕ те старик, учитель енне çаврăнчĕ. — Калама юрать-и, Михал Степанчă? ,

— Юрать. Пурне те тĕрĕс каларăн. Кала.

— Çавна çав. Тĕрĕсне каласшăн. Ман кӳршĕри тиечуках илер-ха. Ун ывăлĕн икĕ кĕпçеллĕ пăшал пур. Тупата туршăн калап. Хĕрес патне хăпарнă çынна çав йĕкĕт вăрттăн кĕтесрен икĕ кĕпçеллĕ пăшалĕпе тӳрех шаплаттарать, — терĕ те Мĕкĕте лаштах сывласа ячĕ. — Мĕнле, Михал Степанчă, кайма юрать-и мана?

— Юрать, Мĕкĕте тете, юрать. Каях.

Мĕкĕте мĕшĕлтетсе-кĕшĕлтетсе тухса кайрĕ. Степанбв, каллĕ-маллĕ утса, гимнастеркине тӳрлеткелерĕ, вара çамрăксем умне пырса тăчĕ:

— Калăр-ха, паянхи пухури кун йĕрки пирки Осип Озеров сирĕнпе, пур комсомолецсемпе те калаçса татăлнă-и? — тесе ыйтрĕ.

— Эпир пĕлместпĕр. Пирĕнпе калаçман, — тавăрчĕç çамрăксем.

— Сисĕмлĕ пулнăшăн пысăк тав сире. Халĕ кайăр та пĕтĕм пĕлтерӳсене хăпăтса ман пата илсе килĕр, — хушрĕ секретарь.

— Итлетпĕр, Михаил Степанович. Çамрăксем пӳлĕмрен васкаса тухса кайрĕç.



Пуху


Комсомолецсем майпе-майпе йĕркене хăнăхса çитме пуçларĕç ĕнтĕ. Вĕсем пĕлтерӳсене хăпăтса тухнине пĕлмерĕç, кăтартнă вăхăтра шкула пухăнчĕç. Степанов та хирĕç пулмарĕ — пухăнчĕç пулсан, пухăва ирттермелле. Ана комсомол организаци секретарĕ Осип Озеров уçрĕ те пĕрремĕш ыйтупа Мария Федотовнăна сăмах пачĕ. Учительница Пĕтĕм тĕнчери хĕрарăмсен кунне—мартăн саккăрмĕшне — пĕрремĕш хут ăçта уявланине, çак юхăма камсем пуçарса янине тата ертсе пынине тĕплĕ каласа пачĕ. Вара паянхи кун Чăваш Яшми ялĕнчи хĕрарăмсемпе хĕр комсомолкăсем умĕнче мĕнле-мĕнле задачăсем тăнине ăнлантарчĕ.

— Пирĕн çак пухура ларакан хĕрсем çаплах ял хушшинче пур çĕртре те арçынсемпе тан хутшăнса ĕçлеме хăюлăх çитереймеççĕ-ха. Ку тĕлĕшпе эпĕ паянлăха пĕр Христиния Лаптевăна çеç палăртса хăварма пултаратăп. Вăл кунсеренех çирĕпленсе, хăюланса пырать. Пухусенче уçăмлă тухса калаçать, обществăлла ĕçсене те активлă хутшăнма пуçларĕ. Эпĕ ытти пур хĕрсене те унран тĕслĕх илме, ун пекех хăюллă пулма сĕнетĕп. — Мария Федотовна президиумра ларакан Хрестук çине пăхрĕ. — Акă, пăхăр-ха ун çине. Вăл пуçне те хĕрлĕ тутăр çыхса çӳрет. Хĕрлĕ тутăр вăл хĕрлĕ ялав пекех, ахаль çынсене ирĕклĕхпе телейшĕн кĕрешме хавхалантарса пыракан тĕс пулса тăрать. Эпĕ сире, хĕрсем, мартăн саккăрмĕшне уявлама килнĕ каç пурне те хĕрлĕ тутăр çыхса килме ыйтатăп. Чаплă пухăва аннĕрсене, аппусене, йăмăкăрсене те хăвăрпа пĕрле илсе килĕр, — тесе вĕçлерĕ учительница.

Пухури виççĕмĕш ыйтăва иккĕмĕшне куçарчĕç, мартăн çиччĕмĕшĕнче каçхине чаплă пухăвăн кун йĕркине, пултарулăх кружокĕсен халăха мĕн-мĕн кăтартмаллине çирĕплетсе хăварчĕç.

Пĕрремĕшпе виççĕмĕш ыйтусене пĕрле сӳтсе явнă хыççăн пысăк мар тăхтав пулчĕ. Пухăва килнисенчен чиркĕве хупма хирĕçле шухăшлă хăш-пĕр çамрăксем те тупăнчĕç. Вĕсем ку ыйтупа çыхăниччен çыхăнманни лайăх, чиркĕве хирĕçле сасăланине пĕлсен, атте-анне килтен хăваласа кăларĕ тесе хăраса, ыттисем сисмен хушăра айккинелле тухса шăвăнчĕç. Хрестукпа Сергей коридор вĕçĕнче тĕл пулчĕç, аллисене чăмăртарĕç. Хĕр йĕкĕте пуху пĕтичченех ларма хушрĕ. «Сана кăларса ямаççĕ», — тесе лăплантарса хăварчĕ.

Пурте вырнаçса ларсан, Осип Озеров тăрса кăтра çӳçне якаткаларĕ, вара иккĕмĕш ыйтупа сăмах Степанова пачĕ.

— Юлташсем, малтанах эпĕ сире çакна пĕлтерем. Осип Озеров кăштах кăна мар, питĕ пысăк йăнăш турĕ. Вăл парти организцийĕпе те, сирĕнпе те каншламасăрах «чиркĕве хупса унта халăх клубĕ уçасси» çинчен ыйту кĕртсе, çав пĕлтерĕве ял тăрăх çапса тухма хушнă. Çав хушăрах чиркӳ çыннисем те çывăрман. Пĕри, тиечук хушнипе, иккĕмĕш ыйтăва кăмрăкпа хуратса пынă. Юрать-ха Ивановпа Петров комсомолецсем сисĕмлĕ пулнă. Вĕсем çав çынна ял Советне ман пата илсе пычĕç. Вăл хăй йăнăшне йышăнчĕ.

Уçăп сиксе тăчĕ.

— Михаил Степанович, каçарăр та-ха, мана ку ыйтăва комсомолецсен пухăвĕнче сӳтсе явма вулăсрисем хушса ячĕç. Сирĕн организаци вулăсра малта пырать, Çавăнпа ку ответлă ĕçе чи малтан эсир пуçарăр, вара пĕтĕм вулăсшăн тĕслĕх пулса тăратăр терĕç — ăнлантарма тăрăшрĕ Озеров.

— Ку ыйтăва малтан вулăсри парти бюровĕнче пăхса тухмалла-çке. Унта çирĕплетнĕ хыççăн ялсенче парти пухăвĕсем ирттермелле, вара тин комсомолецсен ĕçе пуçăнмалла. Камсем ĕçлеççĕ-ха унта, вулăсри комсомол-та? —Озеров енне çаврăнчĕ Степанов.

— Çавсемех. Пĕри Шупашкартанах килнĕччĕ. Унăн хушаматне пĕлеймерĕм, — тавăрчĕ рак пек хĕрелсе кайнă кăтра Уçăп.

Çак хушăра Хрестук сенкер куçĕсемпе Сергее шырарĕ, Степанов комсомол секретарьне еплерех асăрхаттарнине систересшĕн пулчĕ вăл.

— Тепре кайсан, хам ыйтса тĕпчетĕп-ха, — терĕ те Михаил Степанович малалла пуçларĕ. — Паян пухура сӳтсе явма лартнă ыйту — йывăр та кăткăс ыйту. Кăна эпир решени йышăнса татса пама пултараймастпăр. Ку ыйтупа малтан пирĕн коммунистсемпе комсомолецсен халăх хушшинче нумай ĕçлеме тивет. Чиркĕве хупас тесен, прихута кĕрекен çитĕннĕ çынсем çурри ытла хирĕçле сасăламалла.

— Мĕнле сасăламалла? Алă çĕклесе уççăн-и е вăрттăн-и? — докладчика пӳлсех ыйтрĕ пĕри.

— Сан шутпа мĕнле пек? — ответ парас вырăнне хăй ыйтрĕ Степанов.

— Малтанах калатăп. Пуху пухса вăрттăн сасăласан, ку ĕç путланать пирĕн. Ман шутпа, çапла тумалла. Çитĕннĕ çынсенне урамĕ-урамĕпе список тумалла. Кайран кашни урама икшер комсомолец çирĕплетмелле те вĕсене çав списока памалла. Вара, чиркĕве хӳтĕлекенсене тĕрлĕрен майсемпе хăратса, эпĕ чиркĕве хупма килĕшетĕп тесе алă пустармалла.

— Çук, кун пек юрамасть, —хирĕçлерĕ учитель. —Халăха хăратмалла мар, ăнлантарса памалла. Вăт эсĕ кашни урама комсомолецсем çирĕплетсе памалла терĕн. Ку шухăшпа килĕшме пулать. Кашни килтех пулччăр вĕсем, кашни çынпа тĕл пулса куçа-куçăн калаçчăр. Анчах апла тума сирĕн хăвăрăн та нумай пĕлмелле.

— Михаил Степанчă, эсир нумай вĕреннĕ, нумай вуланă. Тĕн çинчен мĕн пĕлнине кĕскен те пулин каласа памăр-и пире? —терĕ тепри, хыçалта лараканни, ура çине тăрса.

— Тĕн çинчен наука çыннисем çĕршер-пиншер кĕнеке çырнă. Маркспа Энгельс та, Ленин та ку тĕлĕшпе сахал мар ĕçленĕ. Эсир нумайăшĕ пĕлетĕр ĕнтĕ, СССР халăх Комиссарĕсен Совечĕ 1918 çулхи февралĕн иккĕмĕшĕнче чиркӳсене государствăран тата шкулсене чиркӳрен уйăрасси çинчен декрет кăларнă, ăна Владимир Ильич Ленин алă пусса çирĕплетнĕ.

— Ленин çирĕплетнĕ пулсан, тата мĕн пăхса тăмалла? Ыранах тытмалла та тăррине хĕрлĕ ялав çакмалла. Тепĕр кунне унта халăх клубĕ уçмалла, — персе ячĕ пĕри. Пурте ун çине пăхрĕç. — Мĕн пăхатăр? Тĕрĕс мар-им?

— Тĕрĕс! Мĕн çак класра пăчăхса лармалла.

— Чимĕр-ха эсир, юлташсем, — çине тăчĕ Çтаппан. — Манăн атте çапла калать: кушак час çуратать те суккăр тăвать, тет. Ара, Михаил Степанович каларĕ-çке, çитĕннĕ çынсен çурри ытла хирĕçле сасăламалла, вара чиркĕве тин хупма пулать терĕ. Апла саккунĕ çапла, — терĕ те Çтаппан учитель енне çаврăнчĕ. — Калăр-ха, Михаил Степанович, историре чиркĕве патшалăхран уйăрни хăçан та пулин пулнă-и? — тесе ыйтрĕ.

— Историре чиркӳ пирки тĕлĕнтермĕшсем нумай пулнă. Эпĕ паян шăпах çавсенчен хăшне-пĕрне каласа парасшăн та ĕнтĕ сире. Итлеме кăмăл пур-и? Ку сире çынсемпе калаçнă чух питĕ кирлĕ пулать.

— Калăр.

— Итлетпĕр.

— Хăть çур çĕрччен. Халь çĕр вăрăм.

— Апла итлĕр. Çичçĕр вăтăрмĕш çулта, урăхла каласан, пиртен пин те ик çĕр манерлĕ каяллах, Византин Лев Исавра ятлă императорĕ указ кăларнă. Çав указпа килĕшӳллĕн, çынсене иконсене пуç çапса кĕлтума чарнă. Иконссне вутта пăрахса çунтарнă, вĕсене ĕненсе пуç çапакансене еретиксем, урăхла каласан, турра хирĕçле çынсем тесе айăпланă. Çав указ хыççăн аллă ултă çул иртсен, 786 çулта, Константинополь хулинче (сăмах май каласан, çав хула халь Хура тинĕс хĕрринче чи пысăккисенчен пĕри шутланать) чиркӳсен пуçлăхĕсен пысăк пухăвĕ пуçтарăнать. Кунта çак ыйту тавра икĕ ушкăн кĕрешнĕ. Пĕрисем турăша ĕмĕрлĕхех прахăçласшăн, теприсем вĕсене сыхласа хăварасшăн пулнă. Турăш майлисем çĕнтернĕ, хирĕçлисене суд, тунă. Акă тата тепĕр тĕслĕх. Вун тăххăрмĕш ĕмĕрĕн çурринче, пиртен çĕр çул каялла, Кăнтăр Америкăра Симои Боливар ятлă тĕлĕнтермĕш çын пурăннă. Ун чух Кăнтăр Америкăри çĕршывсене Испани колонизаторĕсем пăхăнтарса тăнă, Боливар, пысăк çар пухса, колонизаторсене хирĕç вăрçă пуçланă, çитĕнӳ хыççăн çитĕнӳ туса пынă. Боливар çине тăнипе 1811 çулта çĕнĕ конституци йышăннă. Унпа килĕшӳллĕн, чуралăха прахăçламалла пулнă. Анчах та помещиксем çакăнпа килĕшмен. Боливар, çапах та, хăй чурисене ирĕке яма пултарнă. 1819 çулта вăл Аслă Колумби республикине çирĕплетет, унăн президенчĕ пулать. Çав çулсенче Боливар салтаксене çĕр памалли декрет кăларать. Сăмах майĕн каласан, ун çарĕнче вырăссем те пулнă. Президент Учредительнăй конгресра чуралăха прахăçлассине, çынсем расăна пăхмасăрах пĕр тан праваллă пулмаллине тата чиркĕве государствăран уйăрассине саккунпа çирĕплетнĕ. Анчах та ку вăраха пыман. Кăнтăр Америкăри ĕçсене Пĕрлешӳллĕ Штатсем хутшăннипе, Боливар тăшманĕсем çиеле тухнă. 1830 çулта Боливар президентран тухнă. 47 çулхи аслă полководец ыйткалакан пек пурăнса вилнĕ.

— Вăт тамаша! Шалккă çынна, — персе ячĕ пĕри.

— Акă тата сире тепĕр тĕлĕнтермĕш япала çинчен каласа парам-ха. Шатра чирĕ хăй вăхăтĕнче çав тери хăрушă чир пулнă. Вăл çулсеренех çĕр чăмăрĕ çинчи çĕршер те пиншер çынсен пурнăçне татнă. Пĕчĕк нацисене йăлтах пĕтерни те пулнă. Англири пĕр ялта пурăнакан Эдуард Дженнер ятлă врач хăй шутласа кăларнă эмелпе шатра чирне хирĕç укол тунă, çавă çынна вилĕмрен çăлса хăварнă. Вуншар, çĕршер, пиншер çынна вилĕм аллинчен туртса илнĕ вăл. Ун çинчен часах чиркӳ çыннисем пĕлеççĕ. Ун вĕрентĕвне никам та путарса лартма пултарайман. Вăл хăйĕн анлă çулне пĕтĕм тĕнчипе тупнă. Вун тăххăрмĕш ĕмĕрте шатрана хирĕç обязательнăй йĕркепе укол тумалли закон йышăннă. Çакă миллионшар çынсен пурнăçне вилĕмрен çăлса хăварма пулăшнă. 1858 çулта Эдуард Дженнера асăнса Лондонра палăк лартнă, ун айне: «Амăшĕсемпе ачисене, халăхсене сывлăх паракана» тесе çырнă.

— Михаил Степанович, шатра чирĕ вăл чечче чирĕ текенниех мар-и? —ыйтрĕ пĕр хĕр.

— Шăпах çавă.

— Мана асанне каласа паратчĕ çав, эпĕ ача чухне пирĕн ялта чечче чирĕпе питĕ нумай çын вилчĕ тетчĕ.

— Тĕрĕс каланă асаннӳ. Ун чухне пирĕн пек инçетри чăваш ялĕсенче шатра чирне хирĕç кĕрешме пĕлмен-ха. Чечче чирĕпе чăвашсем питĕ нумай пĕтнĕ. Шатра питлĕ çынсене эпир хамăр хушăра та куратпăр-ха, — тесе вĕçлерĕ те Степанов хăй вырăнне ларчĕ.

Учитель халиччен илтмен япаласем çинчен каласа пани çамрăксене кăсăклантарса ячĕ. Вĕсем çĕнĕрен те çĕнĕ ыйтусем пама пуçларĕç.

— Ман асатте темле тĕрлĕ святойсен ячĕсене те пĕлет. Серафим святой ĕлĕк-авал хамăр таврарах пурăннă, çĕр çинче чух тем те тума пултарнă, тет. Йывăр чирпе асапланакансене хăйĕн аллипе сĕртĕннипех сыватма пултарнă, куçпа пăхса хăракан йывăçсене чĕртнĕ, ваттисене çамрăклатма, йĕкĕтсемпе çылăха кĕнĕ хĕрсене тытамак чирĕ ертсе асаплантарма пултарнă тата тем те, тем те тума пултарнă вăл, тет. Калăр-ха, Михаил Степанович, мĕн те пулин тĕрĕсси пур-и çакăнта? —ура çине тăрса, васкамасăр каларĕ çирĕм урлă каçнă вăрăм хура çӳçлĕ йĕкĕт.

— Святойсем чăнах та питĕ нумай, — Степанов тепĕр хут ура çине тăчĕ. — Вĕсене шутласа кăларма ӳркенмен. Святойсен ячĕсене пупсем хăйсем те йăлтах пĕлмеççĕ. Чиркӳре святойсен ячĕсене асăнса çырнă ятарлă кĕнеке пур. Çавăнта кашни святойăн «паттăрла» ĕçĕсем çинчен тĕплĕ çырса кăтартнă, — терĕ Степанов, хура çӳçлĕ йĕкĕт çине пăхса. — Акă, эсĕ, Ваçлей, мĕн терĕн-ха, аслаçу Серафим святой пирĕн енчех çуралнă тесе калать терĕн. Апла эсĕ ăна, аслаçуна, çапла ăнлантарса пар. Ыттисем итлетĕр-и? — çивĕч куçĕсемпе класс тавра пăхса çаврăнса ыйтрĕ учитель.

— Итлетпĕр-çке.

— Ку вăл 1903 çулта пулнă. Çак вăхăтра халăх çилли патша йĕркисене хирĕç тулса пыни сисĕнме пуçланă. Халăх массисем пăлхав пуçласа ан яччăр тесе, патша дворецĕнче тем-тепĕр шутласа кăларма пикеннĕ. Çав шутрах çĕнĕ святойăн шăм-шаккине тупса çĕнĕрен çĕре чикмелле пулнă. Святой пулма кандидата Серафима тăратнă. Вăл хăйĕн пурнăç çулне çитмĕл çул каялла Саровски^ пушхирте вĕçленĕ. Ку кандидата патша хапăлласах хăй çирĕплетнĕ. Çак çын çамрăклах мăнастире кайнă пулнă, каярах, ватăлсан, хăй патне пыракан çынсене турă хушнă пек пурăнма вĕрентнĕ. Предани тăрăх, Раççей патши пирки вăл çапла каланă пулать: «Патшана ларсанах ăна «халăх нушисем» кĕтеççĕ, каярахпа вара тулăх та чечеклĕ пурнăç пулать унăн». Патша хушнипе пысăк уява чаплă ирттерме хатĕрленеççĕ. Саровски пушхирте Серафим шăм-шакне нумайччен шыраççĕ, анчах та тупаймаççĕ. Ун вырăнне урăх çын скелетне майлаштараççĕ. Серафим чĕрĕ чухне çĕр çинче мĕнле-мĕнле тĕлĕнтермĕшсем туни çинчен суя кĕнеке пичетлесе кăлараççĕ. Саровски пуш хирне патша хăй пынă. Революционерсем çакна тăрă шыв çине кăлараççĕ. Патша самодержавин пĕрремĕш революци хумĕсене сирсе яма вăй çитмен. 1905—1907 çулсенче вăл пĕтĕм Раççей çийĕн кĕрленĕ. Серафим вара, çапах та, святойсен списокне кĕрсе юлнă-юлнах. Ытти святойсен ячĕсене те çапла тĕрлĕрен майпа, ытларах суяпа майлаштарса тупнă, — тесе вĕçлерĕ те Степанов, паçăрхи йĕкĕт енне çаврăнчĕ. — Ну, Ваçлей, мĕнле, Серафим пирки мĕн каланине аслаçу ĕненĕ-ши? Кăна эпĕ кĕнекере хам куçпа хам вуланă.

— Пĕлмесп çав, Михаил Степанович. Каласа парăп та-ха, анчах сире те, мана та ятласа пăрахасран хăрап, — кула-кулах тавăрчĕ йĕкĕт. —Мана вăл ахаль те антихриста çырăнтăн иккен тесе вăрçать.

— Ну, вăт, юлташсем, чиркĕве хупас ĕçе эпир çакăнтан пуçларăмăр тесе шутлăпăр. Пуçламăшĕ пулсан, вĕçĕ те пулма кирлĕ. Ку ыйтăва эпир, вулăсра пулнă хыççăн, коммунистсен пухăвĕнче сӳтсе явăпăр, вара сирĕнпе тепре курса калаçăпăр.

Ку сăмахсене илтсен, Озеров хăйне йĕп çинче ларнă пекех гуйрĕ, анчах ăна никама та систермерĕ.

Ыйтусем тек пулмарĕç. Пуху çакăнпа вĕçленчĕ.

Паласкас çамрăкĕсем пурте пĕрле, шăкăлтатса калаçса анчĕç. Çтаппан та киле кĕрсе юлнă хыççăн Сергейпе Хрестук иккĕшĕ кăна юлчĕç.

— Ну, мĕнле, Сергей, паянхи пуху килĕшрĕ-и сана?

— Тем каламалла, Хрестук. Пухăвĕ вăл килĕшрĕ-ха. Михаил Степанович каласа кăтартнисем те тĕлĕнтерчĕç. Анчах Уçăп хăтланăвĕсем вара пач килĕшмеççĕ. Шутла-ха, ара, эсĕ, хăйĕнчен аслисен пуçĕ урлă сикме пуçланă вĕт вăл.

— Пуçланă кăна мар, сикнĕ те ĕнтĕ.

— Сикессе сикнĕ те, анчах сиксе каçайман.

— Юрать-ха пухура Михаил Степанович пулчĕ. Унсăрăн вăл пире ирĕксĕрлесе, хăратсах чиркĕве хупмалла тесе решени йышăнтарма пултарнă.

— Комсомолецсем Уçăпран çав териех хăраççĕ-и вара? — ыйтрĕ йĕкĕт.

— Тем тĕрлĕ те хăратма пĕлет вăл. Ытларах хăй ячĕпе мар, вулăсрисен, Шупашкартисен ячĕпе хăратать. Вĕсем çапла хушрĕç, çӳлтен мĕн хушнине пирĕн йăлтах пурнăçламалла. Кам хирĕç — вăл Совет влаçĕн тăшманĕ, класс тăшманĕ, кулаксен тусĕ тет те, ним калама та аптăрамалла, — ăнлантарма тăрăшрĕ хĕр.

— Ман шутпа, Уçăп çӳлтисем хушнипе мар, хăй тĕллĕн аташать. Вулăсрисемпе Шупашкартисен умĕнче чапа тухса, хăй те çӳле хăпарасшăн. Асăрхарăн-и, Михаил Степанович: «Камсем ĕçлеççĕ унта, вулăсри комсомолта?»—тесе ыйтсан, Уçăп пичĕ хăмач пек хĕрелчĕ.

 — Çапла-а. Сергей, итле-ха, ыран чиркĕве каятпăр-и? — ыйтрĕ хĕр.

— Каятпăр, — килĕшрĕ Сергей.

Хĕрпе йĕкĕт çапла калаçса пынă хушăра ура сасси илтĕнех кайрĕ. Хрестук хăй те сисмерĕ, икĕ аллипе те Сергее аллинчен ярса тытрĕ. Вĕсем тăруках каялла çаврăнса тăчĕç.

— Ан хăрăр. Эпĕ ку, — пĕлтерчĕ çывхаракан çын. Ку Кăтра Уçăпсен урамĕнче пурăнакан Гури комсомолец пулчĕ. Анчах çĕр хута мĕн кирлĕ-ха ăна кунта? Мĕншĕн пуху хыççăн хăйсен кас ачисемпе пĕрле килне кайман-ха вăл?

— Гури, пире ăсатса ярас терĕн-и? — шӳтленçи пек пулса ыйтрĕ Сергей.

— Апла мар-ха. Ман Хрестукпа калаçмалли сăмах пур, — пĕлтерчĕ йĕкĕт.

— Калаçмалли пулсан, Сергейпе иксĕмĕр умра кала. Унсăрăн итлеместĕп, — татса хучĕ хĕр.

— Сергей комсомолец мар-çке... — иккĕленчĕ йĕкĕт.

— Паян мар, ыран вăл та комсомол пулать. Кала, Гури, мĕн каламаллине. Сергейрен ан хăра. Вăл хамăр çын, — çавăнтах ачашланса, кăштах куланçи пулчĕ хĕр.

— Уçăп никама та калама хушманччĕ те, чун чăтмасть. Эсĕ, Хрестук, бюро членĕ. Çапла-и? — Йĕкĕт малтан Сергей çине, унтан хĕр енне çаврăнчĕ.

— Ну, çапла. Манран нимĕн те ан пытар. Кайран хăвнах лайăх пулать. Сергейрен те пытарма кирлĕ мар.

— Апла, тен, манăн каяс мар-и? — хуллен каларĕ те Сергей, айккинелле пĕр утăм турĕ.

— Ниçта та каймастăн. Эсĕ сăмаха тытма пĕлетĕн, — чарчĕ хĕр.

— Апла, юрĕ, итлĕр. — Гури, йĕри-тавра пăхса, шăппăн кăна паян хăй Уçăппа тата Павăлпа пĕрле малтан чиркӳ хуралçи патĕнче пулнине, унтан Уçăп Якку пуппа мĕнлерех калаçнине, кайран пĕлтерӳсем çырса вĕсене Павăлпа иккĕшĕ ял тăрăх çыпăçтарса çӳренине йăлтах тĕпĕ-йĕрĕпе каласа пачĕ. Халиччен тӳсĕмлĕ итлесе тăнă Хрестук сылтăм аллине çĕклесе сывлăшра ваш! сулса илчĕ те:

— Ухмах эсĕ! —тесе хучĕ. — Мĕншĕн çакна йăлтах пухура каласа памарăн?

— Унта Уçăп пур-çке...

— Сана эп каплах хăравçă тесе шутламанччĕ, — терĕ те хĕр, тусĕ енне çаврăнчĕ. —Сергей пулнă пулсан, никамран та хăрас çукчĕ. Тытатчĕ те калатчĕ. Çапла вĕт, Сергей.

— Апла ан кала, Хрестук. Тен, Гури те хăранипе мар пуль-ха, — ерипен, васкамасăр каларĕ Сергей.

—Тĕрĕс, Сергей. Эпĕ пухура Уçăпран хăраса мар, ыран чиркӳре мĕн пулса иртĕ-ши тесе, юриех шарлас мар терĕм, — хăйĕн чăн шухăшне пĕлтерчĕ комсомолец.

— Якку атте Уçăп сăмахĕсенчен хăраса ӳкĕ-ши вара?

Халăх умĕнче чăнах та çапла тăвĕ-ши? Тен, ăна ыран ирех кайса пĕлтермелле мар-ши? Эсĕ мĕнле шутлатăн, Сергей? —тусĕ енне çаврăнса ыйтрĕ хĕр.

— Эсĕ аплах ан кул-ха, Хрестук. Эпĕ хĕрача мар вĕт. Апла ыран мĕн пуласса кĕтĕпĕр-и?

— Кĕтĕпĕр.

Гури хĕрпе Сергее алă пачĕ, каялла çаврăнса, чупнă пекех васкарĕ.

— Вăт, мĕнле авторитет санăн, Хрестук. Секретарьте Кăтра мар, эсĕ пулмалла, — терĕ те Сергей, хĕре çупăрласа илчĕ.



Чиркӳре


Чиркӳ тăрринчен пĕтĕм тавралăха янăратса йĕнкĕлтетекен чан сассисем çынсене аслă çăварни кĕллине йыхăраççĕ. Çанталăкĕ уяр паян. Пĕлĕт хĕрринчен çĕкленсе тухнă хĕвел çӳлтен çӳле хăпарать, савăк кăмăллă хĕр пек ăшшăн кулкаласа пăхать. Шурă тăла чăлха çинчен вĕр-çĕнĕ çăпата сырнă, пĕрмечеллĕ хура сăхман е сарă кĕрĕк тăхăннă, шерепеллĕ капăр тутăр çыхнă кинемисем, çăмламас çĕлĕк, кивĕ кĕрĕк е сăхман тăхăннă мучисем тăватă урампа чиркӳ еннелле утаççĕ. Вĕсемпе пĕрлех ача-пăча та пур. Хĕрсен ушкăнĕсем, çăварни валли çатма çинче ăшаланă хĕвелчамăшне каткаласа, пуçĕсене каçăртарах тытса, пĕри тепринчен хитререх утма тăрăшса, хăйсем хушшинче савăнăçлăн калаçса-кулса пыраççĕ.

Чиркӳре халăх тулсах пырать. Кĕлĕ пуçланас умĕн унта Уçăппа тепĕр тăват-пилĕк комсомолец пырса кĕчĕç, тĕттĕмрех кĕтесе пытанса тăчĕç. Кĕçех чиркӳре халăх лăках тулчĕ. Çĕлĕкĕсене хывса сулахай хул хушшине хĕстернĕ шурă çӳçлĕ, кăвакрах сухаллă стариксем, пуçĕсене хура тутăр çыхнă карчăксем—кунта пухăнса тулнă пĕтĕм халăх пуп кĕлĕ пуçласса кĕтеççĕ.

Клирос çине çӳçсĕр-сухалсăр Якку атте хăй кăна тухса тăрсан, çынсем шанк! хытса тăчĕç, сăмах чĕнме хăраса, шиклĕн пĕр-пĕрин çинелле пăхкаласа илчĕç. Пуп унталла-кунталла пуç ывăтрĕ, аякри кĕтесе йăпшăнса тăнă комсомолецсене курсан, вара тӳрех çапла пуçларĕ:

— Тăвансем, хамăр прихут халăхĕ! Итлĕр те каçарăр мана. Тек пултараймастăп, манăн халĕ хамăн айăпсене йышăнас вăхăтăм çитрĕ, — хурлăхлă сасăпа каларĕ вăл. — Итлĕр эппин: ку таранччен эпĕ сире, чиркӳре кĕлĕсем каласа, суйса улталаса пурăннă. Çавăнпа та эпĕ паянтан священник мар, Якку атте мар. Пĕлĕр: тĕнчере тĕрĕс пуп çук. Вĕсен сăмахне итлесе, эсĕр типĕ тытатăр, хăйсем çав вăхăтрах аш-пăш, сĕт-çу апачĕсем çиеççĕ, ĕçкĕ-çикĕпе иртĕхеççĕ. Хам сăмахăн хуçи Пулса, ак çапла тăватăп эпĕ, — терĕ те Якку атте, кăкăрĕ çинчи пысăк хĕресне, çийĕнчи рясине хывса урайне пăрахрĕ. — Çакăнтан пуçласа эпĕ чиркӳ çынни мар! Унта комсомолецсем хуçа пулччăр, клуб туччăр, юрлаччăр-ташлаччăр, хаçат-журналсем вулаччăр, хăйсене кирлĕ пек савăнччăр.

 Якку атте çак сăмахсене каласанах чиркӳри халăх анăраса кайнă пек пулчĕ, унтан асар-писеррĕн шавласа кайрĕ:

— Ку таса атте мар, шуйттан ĕрекки пулчĕ!

— Усал ернĕ ăна!

— Вута пăрахса çунтармалла ăна!

— Чиркӳ хĕресĕнчен çакса вĕлермелле антихриста! — унтан та кунтан илтĕнсе кайрĕç хаяр сасăсем. Çак пăтăрмах пулса иртнĕ вăхăтра Уçăппа унăн юлташĕсем чиркӳрен шăппăн тухса шăвăнчĕç. Пуп патнелле халăх ушкăнĕ талпăнса пычĕ, ăна ярса тытма хăтланчĕç, анчах Якку атте тем хушăра клирос патĕнчи алăкран чăмса кĕрсе таçта тарса пытанма та ĕлкĕрчĕ. Чиркӳре ним ăнланми, никам тытса чарайми, никам лăплантарайми çуйхашу, шăв-шав, тĕрткелешӳ, йĕркесĕрлĕх пуçланчĕ. Анкă-минкĕ пулса кайнă карчăксем, çӳлелле пăхса, тутисемпе тем-тем мăкăртатса, вĕçĕ-хĕррисĕр сăх сăхаççĕ.

— Комсомолсем хăратса пĕтернĕ пулĕ-ха ăна!

— Çав эсрел мăйракисен шăмми-шаккине тĕрĕслесе тухмалла!

— Якку аттене юр çинче çарран çӳретмелле хăйне! — татах та татах илтĕнчĕç тарăхупа çилĕ тулса тăкăнакан сасăсем.

Хĕрупраçсем чи малтан чиркӳ алăкĕнчен вăркăнса тухма тытăнчĕç. Алăк умĕнче чыхланнă кинемисем ни малалла, ни каялла каяймасăр тĕркĕшеççĕ. Çынсем хĕстерсе лартнă ачасем сехри хăпнипе çăри-çари! çухăраççĕ.

— Ачасене! Ачасене ан вĕлерĕр!

— Ан хĕвĕшĕр! Йĕркеллĕ тухăр! — тесе кăшкăрнисем илтĕнеççĕ.

Ваттисем, халăх тухса пĕтессе кĕтсе, стенасем çумнерех хĕсĕнме тăрăшаççĕ, Якку аттене ылханса вăрçаççĕ.

Тепĕр çур сехетрен тин чиркӳ пушанса юлчĕ. Алăкне хуралçă та пырса питĕрмерĕ. Кăштахран чиркӳ картишне тахăш килтен тухса кайнă авăнчăк мăйракаллă шур качака пырса кĕчĕ. Вăл, мăйракисене пăркаласа, савăл пек сухалне силлекелесе, пĕр хушă чиркӳ алăкĕ умĕнче пăх-каласа тăчĕ, унтан, урисемпе шаклаттарса, шала кĕрсе кайрĕ.

Пичĕ-куçĕ шурса-кăвакарса кайнă, хăйĕнче çын сăнĕ те юлман хуралçă килсе тухрĕ. Вăл, чиркӳ алăкне питĕрсе илем-ха хăть тесе, унталла утрĕ, малтан шалта кам та пулин юлнипе юлманнине тĕрĕслеме шутларĕ. Кĕнĕ-кĕменех ун куçне хĕрлĕ çăлтăр пек йăлкăшакан икĕ пăнчă, вĕсем тĕлĕнче икĕ вăрăм мăйрака тата шап-шурă кĕлетке курăнса кайрĕç, хăлхине ме-е-ке-ке! тенĕ сасă пырса кĕчĕ. Ехрем мучи, сехри хăпнипе, шариех çухăрса ячĕ те урайне лаплатса ӳкрĕ. Çав «шуйттан» хăй патнелле çывхарнине курсан, старик пушшех те хытăрах çухăрашма пуçларĕ, тăватă уран упаленсе, аранах алăкран тухрĕ, юр çине тăсăлса ӳкрĕ. Кĕтмен-туман çĕртен таçтан çил вĕçтерсе килчĕ те, алăк хăйне хăех хупăнса ларчĕ— качака шалтах юлчĕ.



Ял Советĕнче


Чăваш Яшми чиркĕвĕнче ирхине тĕлĕнтермĕш мыскара пулса иртнĕ хыпар таврари ялсене те хăвăрт сарăлчĕ. Малтанах нумайăшĕ çакна ĕненесшĕн пулмарĕç. Пĕр-пĕр шӳтник шухăшласа кăларнă суя сăмах ку теме пикенчĕç. Кайрантарах ку нимĕнле шӳт те мар, чăнах çапла пулнине пĕлсен, пĕççисене шарт! çапрĕç. Чăн та усалах ернĕ ку Якку аттене тесе шутларĕç. Ку йăлтах коммунистсен ĕçĕ тесе, вĕсене ятлаçакансем те пулчĕç. Апла тесен тата чиркӳ хуралçи хăй куçĕпех чиркӳре шуйттан çӳренине курнă-çке. Вăл ĕмĕр тăршшĕпех унта ĕçленĕ, халиччен нихçан та шуйттан курнине каламан. Тата вăл суйма-тыттарма пĕлекен çын та мар терĕç виççĕмĕшĕсем.

Çак тĕлĕнтермĕш хыпара ял Советĕнче ĕç туса ларакан Казаковпа Степанов та тӳрех ĕненмерĕç. Уйрăмах Михаил Степанович тĕлĕнчĕ. Ара, вăл каçхине кăна комсомолецсен пухăвĕнче пулчĕ-çке. Чиркĕве хупас пирки малтан халăх хушшинче мĕнле-мĕнле ĕçсем туса ирттермелли çинчен ăнлантарса панăччĕ. Паян, акă, пыр та кур ĕнтĕ. Якку атте хăй çавăн пек тамаша туса хунă. Ытла та тĕлĕнмелле япала-çке ку! Председательпе партячейка секретарьне çакă та иккĕлентерет: пуп хăй тĕллĕнех, никам хĕтĕртмесĕр-хăратмасăрах çапла тунă-ши е хистекенсем пулнă-и?

Вĕсем апла-капла шухăшласа ларнă вăхăтра ял Советне пĕр ушкăн халăх кĕпĕрленсе кĕчĕ, ытларах стариксемпе карчăксем пулчĕç. Пĕр хушă пурте ним шарламасăр тăчĕç. Унтан пĕр карчăкĕ алăк патнелле çывхарнă хĕрарăм еннелле çаврăнчĕ те:

— Кала, Укаç тăхлачă, ял пуçлăхĕсене, йăлтах тĕп-тĕрĕсне каласа пар, — терĕ.

Укаç текенни, урисене вĕр-çĕнĕ çăматă, çине пĕрмечеллĕ сарă кĕрĕк тăхăннăскер, маларах иртрĕ.

— Мĕн каласшăн, Укаç кинеми, кала, — хĕрарăм çинелле сăнасарах пăхрĕ Казаков.

Çав вăхăтра алăк уçăлчĕ те, çынсем хыçне Хрестук кĕрсе тăчĕ.

— Калатăп, йăлтах тĕрĕссине калатăп.

— Ăçтан пĕлес пур: тен, лешсене Михаляпа Матви хăйсем хĕтĕртсе янă?! —кăшкăрчĕ аллине туя тытнă тепĕр карчăк.

Казаковпа Степанов пĕр-пĕрин çине тинкерсе илчĕç.

— Ара-çке, ĕнер ирпе пирĕн пата леш Ехремĕн кăтра Уçăпĕпе Настаç ывăлĕ Павăл пырса кĕчĕç. Ман ачана апат çиме те памарĕç, васкатсах тумлантарчĕç те хăйсемпе пĕрле таçта илсе тухса кайрĕç. Çур çĕр иртсен тин таврăнчĕ ывăл. Комсомол пухăвĕ пулчĕ тет. Михал Степанчă турăшсем, чиркӳсем, пирĕштисемпе святойсем çинчен нумай интереслĕ япаласем каласа пачĕ тет. Паян, акă, пăхап та, ман ывăл Гури чиркӳре çав Кăтрапа юнашар тăра парать. Чиркĕве икĕ çул ура ярса пусманччĕ вăл, паян вара ытти кăмсамулсем те пуçтарăнса пынă. Якку атте хĕресĕпе рясине хывса пăрахсан, пурте йăл-ял кулкаласа тухса шăвăнчĕç. Хам таврăннă çĕре ывăл килте пĕчченех ларать. Тытăнтăм хайхискерне пăсăрлантарма. Ĕнер кунĕпе ăçта сулланса çӳрерĕн? Паян чиркĕве мĕн тума пынă эсĕр? Йăлтах тĕрĕсне каланă пултăр, атту ак текех киле те кĕртместĕп, Кăтрасем патĕнчех пурăн тетĕп, — терĕ те хĕрарăм, куçĕпе Казаковпа Степанов çинелле йĕрлесе пăхса илчĕ.

— Ывăлу мĕн терĕ-ха вара, Укаç кинеми? —ыйтрĕ Михаля.

Укаç ывăлĕ хăйне мĕн каласа кăтартнине йăлтах акса тăкрĕ. Вăл амăшне пурин пирки те тĕп-тĕрĕс каласа панă иккен.

— Куратăр-и, юлташсем, ку ĕçе эпĕр, коммунистсем, чĕрне хури чухлĕ те хутшăнман. Кунта ытларах Озеров Осип айăплă пек пулса тухать. Тĕрĕслĕпĕр, пĕлĕпĕр, — лăплантарчĕ çынсене Казаков, —кайран мĕн тумалли курăнĕ вара.

— Чиркӳпе мĕнле-ха ĕнтĕ? —ыйтрĕ туяллă карчăк.

— Çӳçне-сухалне кастарнă Якку атте хăйĕн çав сăмахĕсем хыççăн пуç кассан та пырса курăнас çук унта, — терĕ хыçаларах тăракан старик.

— Ма апла калатăн, Элӳç кум? Якку атте: «Мана кăмсамул çапла хушрĕ, апла тумасан тĕрмене хуптарассипе хăратрĕç» тесен, халăх, тен, каçарĕ те ăна, — хăй шухăшне пĕлтерчĕ çĕлĕкне хул хушшине хĕстерсе тытнă тепĕр ватă çын.

— Унăн кăмсамулран мар, турăран хăрамалла пулнă, — сассине хăпартрĕ малтанхи старик.

— Турă упратăр пире унашкал пупран! Эпĕ халĕ тем парсан та хамăр ял чиркӳне ура ярса пусмастăп. Унта пупне кăна та мар, чиркӳне те шуйттан ернĕ. Отурăш хăй куçĕпе курнă-çке-ха мăйракаллă шуйттана, — терĕ те туяллă карчăк, ыттисем енне çаврăнчĕ:—Эпĕ малашне кӳршĕри Тимеш чиркӳне çӳреме пуçлатăп луччĕ...

Сĕтел патнерех тепĕр старик иртсе тăчĕ.

— Ăнланмастăп-ха, çав кăмсамул утаманĕ, Кăтра Уçăп ара, мĕнле-ха сирĕн пуç урлă сикме пултарнă? — тесе ыйтрĕ вăл.

— Хальлĕхе нимĕн те калаймастăп, юлташсем, — ал тупанĕпе янаххине сăтăрса илчĕ Степанов. — Чăнах та ку Озеров Уçăп ĕçĕ пулсан, шантаратăп сире, ăна пуçран ачашласа тăмастпăр эпĕр, ял халăхĕ умĕнче явап партаратпăр.

Кĕçех ватă стариксемпе карчăксем пурте ял Советĕнчен тухса кайса пĕтрĕç.

— Эсĕ мĕн çăмăлпаччĕ тата? —Хрестук çине куç ывăтрĕ Казаков.

— Укаç кинеми йăлтах тĕрĕс каларĕ, Матвей Александрович, — тӳрех тавăрчĕ Хрестук.

— Эсĕ ăçтан пĕлетĕн тата?

— Гуриренех. Каçхине, пуху хыççăн, хăваласа çитрĕ те пире хăйсем виççĕшĕ ĕнер мĕн хăтланса çӳренине каласа пачĕ. Ма кун пирки пухура шарламарăн, Уçăпран хăрарăн-им? —тесе ыйтрăмăр та Сергейпе иксĕмĕр, вăл пире: «Хăранăшăн мар, ыран чиркӳре мĕн пулса иртĕ-ши тесе шарламарăм», терĕ. Тĕрĕс мар турăмăр пулĕ те, хамăр та вара Гури шухăшĕпе килĕшрĕмĕр. Кĕлĕ пуçланиччен сире пырса пĕлтерес темерĕмĕр, — айăплăн çĕрелле пăхрĕ Хрестук.

Икĕ коммунист йăл! кулчĕç.

— Пĕлтернĕ пулсан та кая юлаттăр: пуп çӳçĕпе сухалне ĕнерех касса тирпейлеме ĕлкĕрнĕ пулас, — терĕ те Казаков, хĕре тенкел çине ларма сĕнчĕ. — Ку ĕçе пирĕн хутшăнмасан та юрать те-ха, çапах та тĕрĕсне пĕлес килет. Кала-ха, Хрестук, эсĕ Сергее чăннипех юрататăн-и? — тесе ыйтрĕ председатель.

— Суяпа юратма пулать-и? —тĕлĕнчĕ хĕр.

— Тепĕр чухне ун манерли те пулкалать.

— Пире, комсомолецсен пухăвĕнче, Уçăп çапла каларĕ: «Çук çын хĕрĕсен пуян ачисене юратма юрамасть. Ун пеккисене комсомол ретĕнчен кăларса çапатпăр. Бедняксен беднякпа, кулаксен кулакпа пурăнмалла», — терĕ. Калăр-ха, Михаил Степанчă, мĕнле, тĕрĕс-и ку? Унашкал саккун та пур-и? — ыйтрĕ хĕр.

— Унашкал саккун çук, пулма та пултараймасть. Чăнах та ĕлĕк пулнă вăл. Крепостник ывăлĕ крепостной хресчен хĕрне юратма та, качча илме те пултарайман. Пушкин вăхăтĕнче вырăссен Кольцов хушаматлă чаплă поэт пурăннă. Вăл крепостник ывăлĕ пулнă, хăйсен килĕнче ĕçлекен хĕре юратса пăрахнă. Çакăншăн ăна ашшĕ килтен хăваласа кăларса янă. Ывăлĕ таврăнсан та киле кĕртмен, чартакра усранă. Талантлă поэт чартакра чирлесе, выçă тенĕ пекех вилнĕ. Ку тĕлĕшпе Ашмарин ученăй та чылай инкек курнă. «Нарспи» поэмăна вуланă-и эсĕ, Хрестук?

— Сергейпе пĕрле вуларăмăр, — тавăрчĕ хĕр. — Сетнерпе Нарспи иккĕшĕ те вилеççĕ.

— Ун чух самани çапла пулнă. Тан мар çынсен юратăвĕ телейлĕ пулма пултарайман. Совет влаçĕ вара хĕрарăмсемпе арçынсене пĕр тан права пачĕ. Вĕсем юратура та пĕр танах. Кам кама савать, çавăнпа пурăнать. Ку ыйтăва саккун хутшăнмасть, — ăнлантарса пачĕ Степанов.

— Тавах сире, Михаил Степанчă, — терĕ те хĕр, пӳлĕмрен тухрĕ.



Каллех пуху


Çав тĕлĕнтермĕш мыскара хыççăн иккĕмĕш кунне комсомолецсем черетсĕр пухăва пуçтарăнчĕç. Кунта ялти пур комсомолец та, ытти çамрăксем те килнĕ.

Пухăва Мария Федотовна учительница уçрĕ.

— Килмеллисем пурте килчĕç ĕнтĕ, юлташсем. Пĕр Осип Озеров кăна çук. Ун патне чĕнме çын ятăмăр та, амăшĕ ывăлĕ вунă тенкĕ укçа ыйтса илсе кутамккапах таçта тухса кайрĕ тесе каланă. Ăçта, мĕн ĕçпе кайни паллă мар. Пирĕн паянхи ыйту шăпах Осип Озеров пирки пăхса тухассиччĕ те, мĕн шутлатăр: унсăрăнах ирттеретпĕр-и пухăва е вăл таврăнасса кĕтетпĕр? — тесе, учительница комсомолецсем çине пăхса илчĕ. Паласкас йĕкĕчĕ Çтаппан сиксе тăчĕ.

— Озеров Уçăп текех яла килсе курăнас çук. Пухăва унсăрах ирттерме сĕнеп, — тесе пĕлтерчĕ вăл хăй шухăшне.

 — Матвей Александрович, калăр-ха, панă-и эсир ăна мĕнле те пулин справка? — ыйтрĕ вăрăм хура çӳçлĕ йĕкĕт.

— Ял Совечĕ ăна нимĕнле хут та паман, — тавăрчĕ Казаков.

— Апла Уçăп таврăнать. Документсăр ăçта кайтăр вăл? Тен, пухăва хăй киличчен ирттермелле те мар, — хирĕçлерĕ çав йĕкĕтех.

— Çук, пухăва ирттермеллех. Озерова секретарьтен те, комсомолтан та кăларса пăрахмалла. Вăл пирĕн пĕтĕм ячейкăна ял халăхĕ умĕнче намăс кăтартрĕ. Паянхи пухура ун вырăнне çĕнĕ секретарь суйласа хăвармалла, — хăй сăмахĕ çинче çирĕп тăчĕ Çтаппан.

Пухăва Осип Озеровсăрах ирттерме йышăнчĕç. Хура çӳçлĕ йĕкĕтсĕр пуçне, пурте çав сĕнӳшĕн сасăларĕç.

Пуху шавлă иртрĕ. Комсомол ячейкин секретарĕ пулнă Озеров никампа канашламасăр тунă ĕçе пурте тарăхса сивлерĕç, ăна комсомол ретĕнчен кăларма йышăнчĕç, ячейка секретарĕ пулма Мария Федотовна учительницăна, унăн заместителĕ пулма Степан Мышкина суйласа хăварчĕç. Павăла çирĕп выговор, Гурие выговор пачĕç.

Юлашкинчен сăмах каллех чиркӳ пирки пуçланчĕ. Казаковпа Степанов малтан çамрăксен шухăшне пĕлесшĕн пулчĕç.

— Чиркӳ халĕ пушах ларать. Унтан хуралçă курнă «вун ик мăйракаллă шурă шуйттана» та хуçи хăй килне илсе таврăннă. Малашне мĕн тумалла унта? — калаçăва пуçларĕ Çтаппан кӳрши Хивархи.

— Эпĕ, юлташсем, ку мыскара хыççăн пирĕн чиркӳре нимĕнле пуп та ĕçлеме килĕшес çук тесе шутлатăп.

— Кун пирки пĕлмен пупа ярса парсан? —пӳлчĕ тепри.

— Вăл та тепĕр куннех пăрахса каять, — илтĕнчĕ хыçалти ретрен сасă.

— Вара чиркӳ, çавăн пысăкăш çурт, пушах лартăр-и? Пирĕн, ав, пысăк пухусем ирттерме те, халăха спектакльсем лартса пама та этем йĕркеллĕ вырăн çук. Спектакльсем кăтартнă чух халăх пичкери пулă пек чыхланса тулать... Пушă лартмалла мар чиркӳ çуртне. Клуб уçмалла унта,'— пĕтĕмлетрĕ хăйĕн шухăшне çинçешке вăрăм йĕкĕт.

Тухса калаçакансем татах пулчĕç-ха. Пурте чиркӳ çуртĕнче клуб уçас шухăша ырларĕç. Юлашкинчен Отепанов сăмах илчĕ.

— Эпĕ виçĕмкун каçах сире ăнлантарнăччĕ, юлташсем, чиркĕве хупас пулсан, кунта прихутри çынсем çурри ытла килĕшни кирлĕ. Халĕ, ак, комсомол ячейкин çĕнĕ секретарĕпе унăн заместителĕ, сирĕн хушăран агитаторсем уйăрса, урамсем тăрăх çирĕплетеççĕ. Турра ĕненекенсемпе питĕ асăрхануллă пулма ыйтатăп. Осип Озеров никампа та калаçса килĕштермесĕр хăй тĕллĕн аташнине те çынсене уççăн ăнлантарса парăр. Кил хуçипе мăшăрĕ мĕнле шухăшпа сывланине хăвăр лайăх пĕлсе ĕненнĕ хыççăн тин вĕсене алă пусса пама сĕнĕр, — терĕ вăл.

— Вăл çапла пулĕ те, çапах та мана хамăр урама мар, урăххине ярăр, — терĕ пĕри, ура çине тăрса.

— Хăратăн-и?

— Епле-ха тата? Кайран акă хамăр касри вăрăм чĕлхесем анне патне пуçтарăнĕç те ятлама пуçлĕç. Пур унта пĕри. Вăл аннене халех çапла каланă: «Эсĕ ача мар, шуйттан çурине çуратнă», —тенĕ.

— Мана, Мария Федотовна, хамăрăн Паласкас урамнех çирĕплетĕр, — ним иккĕленмесĕр пĕлтерчĕ Хрестук.

Кун йĕркинче пăхман çĕртенех вара кĕçĕрхи пухура, агитаторсене икшерĕн е виçшерĕн уйăрса, урамсем çирĕплетсе пачĕç, вĕсенче пурăнакансен списокне тума та çавсенех хушрĕç.

Пуху çакăнпа вĕçленчĕ. Анчах пурте саланмарĕç. Мария Федотовнăпа Çтаппан тата Хрестук хавхалантарнипе, йĕкĕтсем пĕр самантрах парттăсене алкумне кăларчĕç — класс пушах тăрса юлчĕ.

— Çăварни-тăк, çăварни пултăр. Вăл тĕн уявĕ мар, çуркунне пуçланнине пĕлтерекен хаваслă уяв. Çтаппан, тыт купăсна, савăнтар ял яш-кĕрĕмне. — Мария Федотовна, комсомолецсен çĕнĕ секретарĕ, Мышкин хуткупăсне тăсса ярсанах урай варрине тухрĕ те, аллисене çупса, кукленсе, урисене малалла ывăтса, вăйлă кăна ташласа пачĕ, юлашкинчен Хрестук умне пырса тапăртатса тăчĕ, кăштах пуçне тайса, икĕ аллине те ун еннелле тăсса, ташлама сĕнчĕ.

Йĕкĕтсенчен кунашкал ташлакансем пур-ха ялта, анчах хĕрсем кунашкал тĕлĕнтермĕш ташланине халиччен никам та курман. Ара, ялти хĕр хăйĕн икĕ аркăллă вăрăм та шалпар кĕпипе кукленсе ташлама тăрсан, вăл çавăнтах урай варринче çыхланса ӳкнĕ пулĕччĕ. Вăт кулăш-тăк кулăш пулĕччĕ вара.

Чылайччен ташласа та юрласа савăнчĕç çамрăксем. Юлашкинчен класа шăлса тасатрĕç, парттăсене вырăнне кĕртсе лартрĕç. Вара тин килĕсене саланчĕç.

Пуху хыççăн икĕ эрне иртрĕ. Хальхинче коммунистсемпе комсомолецсен уçă пухăвĕ пулса иртрĕ. Тепĕр кунне чиркӳ тăрринчи хĕресе антарчĕç. Ун вырăнĕнче хĕрлĕ ялав вĕлкĕшме пуçларĕ.

  
   Вунпĕрмĕш сыпăк


   Якку атте шăпи


Якку атте чиркӳрен таврăнса хăй килне питĕрĕнсе ларчĕ те Ехрем ывăлĕ Уçăп килессе кĕтме пуçларĕ. Пĕр кун кĕтрĕ вăл ăна, иккĕ, çамрăк Озеров вара çаплах çук та çук. Апат çими пулчĕ, ыйхи вĕçрĕ. Малтанласа вăл матушкăна часах кунтан инçе çĕре куçса кайса шкулта учительте ĕçлеме пуçласси, унта вĕсене телейлĕ те савăнăçлă, ирĕклĕ пурнăç кĕтни çинчен каласа йăпатрĕ. Виççĕмĕш кунне арăмĕ мăкăртатма, тепĕр кунне вара ятлаçма, часах çĕрти-çӳлтине хăвармасăр ахăрма пикенчĕ. Якку атте, ун сассине илтес мар тесе, хăй пӳлĕмне питĕрĕнсе ларчĕ. Ăна апат çиме чĕнекен те, пĕри-пĕри калаçса ларма килсе ăшне пусаракан та çук. Унăн пĕтĕм пусарăнăвĕ те эрех кăна. Тăваттăмĕш талăк пач çывăрман хыççăн пиллĕкмĕш кунне вырăн çине выртса куçне хупсанах, унăн пӳлĕмне тем тĕрлĕ халăх кĕрсе тулчĕ! Вĕсем пĕр-пĕринпе Якку атте кĕçĕр юлашки каç пурăнни, кайран мĕн ĕмĕрлĕхех çунакан тамăка лекни çинчен калаçаççĕ. Пуп пулнă çын куçĕсене уçрĕ — пӳлĕмре никам та çук, япаласем те хăйсен вырăнĕнчех. Унтан каллех куçне хупрĕ. Хупма кăна ĕлкĕрчĕ — Якку аттене çаппа-çарамас хитре хĕр йăпатма, ачашлама пуçларĕ. Хуçа савăнсах кайрĕ—ăна ыталама тăчĕ, анчах пирĕшти пек хĕр ытама çакланмарĕ. Каллех куçĕсене уçрĕ — пӳлĕмре каллех никам та çук.

Якку атте сиксе тăчĕ, урлă-пирлĕ утма пуçларĕ. Куçĕсене уçсан, тăрса утма пуçласан, пуçĕ унăн аванах ĕçлет. Халĕ вăл çакна ăнланчĕ: пĕр çывăрмасăр-çимесĕр ĕçнипе, ăна галлюцинаци пулнă. Каплах пулсан, вăл ухмаха тухма та, ăна, çыхса пăрахса, пульницăна ăсатма та пултараççĕ. Апла ан пултăр, çав намăс патне çитес мар тесен, унăн паянах, халех мĕнле те пулин çывăрма тăрăшмалла. Пӳлĕм тăрăх çапла пăшăрханса утнă май, вăл тăруках тем аса илчĕ те, савăнсах кайрĕ. Ара, унăн шкапĕнче çывăрттаракан таблеткăсем пур-çке. Виçĕ çул каялла хăй патне çемйипех хăнана килнĕ пуп парса хăварнăччĕ вĕсене. «Асту, Якку атте, пĕрре-иккĕрен ытла юрамасть. Унсăрăн ĕмĕрлĕхех çывăрса кайма та пултаратăн», — тесе асăрхаттарнăччĕ вăл.

Якку атте таблеткăсене йăпăр-япăр шыраса тупрĕ. Малтанласа пĕрне çăтрĕ, ун хыççăн шыв сыпрĕ, хыçлă тенкел çине ларчĕ, çирĕм минут иртсен, вырăнĕ çине тăсăлса выртрĕ. Пуп тусĕ çапла вĕрентсе хăварнăччĕ: «Таблетка çăтнă хыççăн çур сехетрен хăв сисмесĕрех çывăрса каятăн та кайран тап-таса пуçпа вăранса каятăн», —тенĕччĕ.

Чăнах та çапла пулчĕ. Пӳлĕмре Якку атте утса çӳрени те, хăйпе-хăй калаçни те, арăмне чĕнни-туни те илтĕнмерĕ. Çак вăхăтра матушка тем-тепĕр шухăшларĕ. Мĕн-мĕн кăна çаврăнмарĕ пуль ун пуçĕнче. Пĕрре ăна упăшки чиркӳре мар, кунтан таçта аякри вырăс шкулĕнче учительте ĕçленĕ пек, хăйне вара хальхи пек çĕрĕн-кунĕн пӳртре питĕрĕнсе мар, пĕр-пĕр пысăк театрта артистсем вылянине пăхса ларнă пек туять. Пуçĕнче çакнашкал çĕкленӳллĕ туйăмсем çуралсан, матушка шкапа уçать те, вăрăм ураллă тап-таса пысăк черккене кагор тултарса ĕçет. Кăштах пуçа кайсан, шухăшсем татах çунатланаççĕ. Тепĕр черкке ĕçсен, пач урăхла шухăшсем çавăрса илеççĕ ăна. «Ухмах, пач ухмах вăл ман Якку, пуп мар, мемме. Çав сăмсине шăлайман ачасене итленĕ. Хампа та канашласа пăхман», —тесе мăкăртатать хăй тĕллĕн. Унтан, тăрса, Якку атте пӳлĕмĕ патне пырать, хăлхине алăк çине хурса, итлесе пăхать. Шалта упăшки харлаттарса çывăрнине илтет.

Çапла талăк иртрĕ. Матушка лайăх çывăрса тăраннă хыççăн упăшки пӳлĕмĕн алăкĕ патне пырса итлерĕ. Хальхинче вăл нимĕнле сасă та илтмерĕ. Хăраса ӳкрĕ. Малтан ерипен, унтан хытăрах та хытăрах шаккама пуçларĕ.

Алăк уçăлса кайрĕ — унта Якку атте чип-чиперех тăрать.

— Нумай çывăрнă, матушка, каçар. Пĕр вăранмасăр çирĕм пĕр сехет, — терĕ вăл, кĕмĕл вăчăраллă сехечĕ çине пăхса.

— Мĕн те пулин çырткала хăть. Айта кухньăна, — терĕ ăна арăмĕ.

— Эпĕ пĕр çĕре кайса килем-ха. Наччасах таврăнатăп. Апатне килсен çийĕпĕр, — терĕ те хуçа, васкасах тумланма пуçларĕ, часах тухса та кайрĕ.

Хĕвел анса каç пулнă ĕнтĕ. Тухăçран вĕрекен сивĕ çил çула юрпа шăлса лартнă. Пысăк çăматтипе тарăн юра аштарса, Якку атте Уçăпсен тĕлне çитрĕ, калинкке алăкне тĕртсе пăхрĕ кăна — картишĕнче хаяр йытă вĕрме пуçларĕ. Часах алкум алăкĕ уçăлчĕ, вара:

— Кам-ха унта? — тени илтĕнчĕ.

— Эпĕ-ха ку, Ехрем Петрович, — пĕлтерчĕ килнĕ хăна. Хуçа ăна сасăранах палларĕ.

— Кĕрĕр, Якку атте, кĕрĕр, —терĕ те кил хуçи, йыттине йăпатма пуçларĕ.

Вĕсем пӳрте кĕчĕç. Ехрем арăмĕ тĕпелти пӳлĕме пытанса ларчĕ. Пăртак калаçнă хыççăн, хăна хăй йĕрĕ çине ӳкрĕ.

— Манăн сирĕн ывăлпа, Уçăппа, курса калаçмаллаччĕ те, таçта, улаха-мĕне е комсомол пуху таврашне кайнă пулас. Курăнмасть, — терĕ вăл.

— Çук-ха, Якку атте, улахне те, пухуне те кайман вăл. Уçăп эрне каяллах килтен тухса кайнă та, халĕ те çук. Эпĕ хам икĕ эрне ытлашшипех вăрман çĕрне кайса пурăнтăм. Çĕнĕ пӳрт валли пĕренесем хатĕрлерĕм. Комсомол ĕçĕ нумай тесе, ывăл унта та пымарĕ. Карчăкĕ ман, ухмахскер, Уçăпа вунă тенкĕ таран укçа тыттарнă, пĕр хутаç ĕçме-çиме тултарса янă, — тарăхрĕ кил хуçи.

— Ăçта кайнине те, хăçан таврăнассине те каламан-и? — тĕлĕнчĕ Якку атте.

— Татăклă нимĕн те каламарĕ тет. Мана часах ан кĕтĕр тесе çеç каларĕ тет, — пĕлтерчĕ хуçа.

Якку аттен пуçĕ лаштах усăнчĕ, аран-аран тăрса, çĕлĕкне тăхăнчĕ те алăк патнелле утрĕ, пӳртрен никампа сывпуллашмасăрах тухрĕ, ун хыççăн хуçан хаяр йытти çеç сăнчăртан карăна-карăна вĕрсе юлчĕ.

Килне çитсе кĕрсен, матушка упăшки çине пăхрĕ те шалт! тĕлĕнчĕ.

— Мĕн пулнă сана? Питĕнте пĕр сăн çук, — пăшăрханса ӳкрĕ вăл. — Хăвăртрах салтăн та вĕри чей ĕç.

Якку атте арăмне хирĕç нимĕн те чĕнмерĕ, çийĕнчи туллатнă кĕрĕкне, каракуль çĕлĕкне хывса çакрĕ, çăматтине хывма пикенчĕ. «Ехрем ывăлĕ Уçăп сутрĕ мана, улталарĕ», — тесе мăкăртатса, хăрах çăматтине хывмасăрах урайне тӳнсе кайрĕ.

Матушка хыпăнса ӳкрĕ, ăна вырăн çине çĕклесе вырттарасшăн тĕрмешрĕ, анчах вырăнĕнчен те хускатаймарĕ. Вара пĕр минтер илсе килчĕ те, упăшки пуçне çĕклесе, ун айне хучĕ, хăй, тарăн шухăша путса, мăшăрĕпе юнашар ларчĕ.

Виççĕмĕш кунне ăна пульницăна ăсатрĕç.



Петĕрпе матушка


Виçĕ кун иртсен, матушка (ăна Зоя Сергеевна тесе чĕнеççĕ) вулăс пульницинче выртакан упăшкине кайса курма шутларĕ. Анчах мĕнле çитмелле-ха унта, кунтан вун пилĕк çухрăмри пульницăна, çур енне кайнă çанталăкра? Çуран, пĕр-пĕччен каясси çинчен шутлама та кирлĕ мар. Матушкăн хресченĕн начар лашипе кайса намăсне ярасси те килмест. Çапла аптăраса пуçне ватса ларнă вăхăтра, кĕтмен-туман çĕртенех, пĕлтĕрхи акатуйне аса илчĕ вăл. Унăн куçĕ умне çавăн чухне мала тухнă тимĕр кăвак урхамахпа унăн хуçи Озеров тухса тăчĕç. «Кунашкал маттур та хитре çын тĕнчере çук та пуль. Мĕнле телейлĕ хĕрарăм савăнса пурăнать-ши унпа?»—тесе шутланăччĕ çавăн чухне уяв курма тухнă матушка.

Зоя Сергеевна текех шухăшласа пуçне çĕмĕрмерĕ. Вăл, гардероб патне пырса, алăкĕсене уçса ячĕ те унти вуншар кĕписенчен чи лайăххине суйласа илчĕ, çийĕнчи кĕпине хывса, çавна тăхăнчĕ. Унтан гардеробăн тепĕр пӳлĕмĕнчи атă-пушмаксене суйлама пуçларĕ. Чылайччен пăтраштарнă хыççăн çӳллĕ кĕлеллĕ ăшă аттине илсе ури çумне тытса виçрĕ, вара часах тăхăнса та ячĕ. Унтан трюмо умне пырса тăчĕ, хăй çине чечеклĕ кĕленчери лайăх йышши духи пĕрĕхрĕ, ачаш та çепĕç аллисемпе кăтра çӳçне майлаштарчĕ, тĕрлĕ майлă пăркаланчĕ, трюмо еннелле çурăмпа тăрса, пуçне çавăрса пăхрĕ. Чăнах та, пĕрремĕш хут куракан çын çак хĕрарăм вун виçĕ çул пуп матушки пулнă тесе калаймĕ, пĕр иккĕленмесĕрех, ку хĕр тин çеç пĕр-пĕр гимназирен вĕренсе тухнăскер пулĕ-ха тесе шутлĕ.

Зоя Сергеевна пуçне йăлтăркка кăвак бархатран çĕлетнĕ çĕлĕк, çине хăмăр пустав пальто тăхăнчĕ. Тепĕр хут трюмо умне тăрса хăйне тĕрĕслерĕ, çиелтен каллех духи сапрĕ. Вара, алăкĕсене питĕрсе, урама тухрĕ. Çĕрле пулма пуçланă. Хресченсен юрпа витĕннĕ лапчăк пӳртсен пăрланса ларнă чӳречисем шалти «чĕпкуç» çутипе ватă çыннăн шур илнĕ куçĕ пек курăнаççĕ. Ял шăпăртах. Унта-кунта кăна йытăсем вĕркелесе илни илтĕнет.

Матушка тӳрех Петр Петрович çурчĕ еннелле утрĕ. Урамра пĕр çын та, пĕр чĕрчун та курăнмарĕ. Шăпах Озеров килне çитеспе сулахайри пӳртĕн чӳрече хупписене хупакан хĕрарăма асăрхарĕ вăл. Анчах та чарăнса-туса тăмарĕ, тӳрех сылтăмри лавкка крыльци çине хăпарса, унта кĕрсе кайрĕ. Чӳрече хупписене хупаканĕ Анюк пулчĕ. Вăл хăй умĕнчен иртсе кайнă хĕрарăм пуп матушки пулнине аванах палласа илчĕ—унăн чĕри йĕппе чикнĕ пек ыратма пуçларĕ.

Лавккара маччаран çакнă лампа çунать. Вăл пысăках мар пӳлĕме самаях çутатать. Стойка хушшинче, сентресем патĕнче, пуçне хура берет, çине хура пурçăн халат тăхăннă Петр Петрович ещĕксемпе айланать. Алăк сассине илтсен, тăруках унталла çаврăнчĕ, лавккара пĕрре пăхсах шывсăр-мĕнсĕр çăтса ямалли пуп матушки тăнине курах кайрĕ.

— Кама куратăп! Ман лавккана халиччен сирĕн пек пирĕшти ура ярса пусни пулманччĕ-ха. Злравствуйте, матушка, здравствуйте, — тесе, хуçа стойка хушшинчен тухса ун патне пычĕ—сăмсине духи шăрши питĕрсе лартрĕ. — Алă памастăп, матушка, шала кĕрер. Эпир мĕнле юрлă пурăннине курса кайăр.

— Тавах, Петр Петрович, ырă кăмăлăршăн. Эпĕ кĕрсе-туса чăрмантарса тăмастăп. Хăвăра çакăнта курма тӳр килнĕшĕн вара хĕпĕртерĕм.

— Каçарăр, манăн сире çак çи-пуçпах кĕтсе илме тӳр килчĕ, эсир килессе пĕлмерĕм. — Хуçа тӳрленсе тăчĕ, пысăк та çивĕч куçĕсемпе Зоя Сергеевна çине тĕллесе пăхрĕ.

— Сире, Петр Петрович, ĕç тумĕ те, патшанни пек лайăх тум та пĕр танах килĕшет, — терĕ те матушка, текех хуçа çине пăхма вăй çитереймен куçĕсене йăвашшăн урайне тĕллерĕ.

— Эсир, матушка, комплиментсем калама та ăста иккен. Пĕлменччĕ, — куланçи туса, ăшшăн тавăрчĕ Озеров.

— Ку комплимент мар, тĕрĕсси. — Матушка тӳрленсе тăчĕ, хуçа çине пăхрĕ. — Эпĕ, Петр Петрович, сире питĕ пысăк ыйтупа чăрмантарма килтĕм.

— Мĕнпе пулăшма пултарăп-ши сире? Калăр.

— Якку аттепе мĕн пулса иртнине пĕлетĕрех ĕнтĕ. Халĕ вăл вулăсри пульницăра выртать. Эпĕ ăна кайса курасшăн. Ĕçме-çимеллисем парса хăварасшăн.

— Куншăн сире, Зоя Сергеевна, мухтамалли çеç юлать. Эпĕ çапла чухлатăп: эсир пульницăна ман урхамахпа каясшăн. Тĕрĕс калатăп-и? — майра çинчен куçне сиктермесĕр ыйтрĕ хуçа.

— Тĕрĕс. Ăçтан пĕлтĕр ман шухăша? — тĕлĕнчĕ хĕрарăм.

— Эпĕ çын мĕн шухăшланине куçран пăхса пĕлетĕп. Хăçан хушатăр, çав минутра хатĕр пулать. Çемçе хыçлă çуна та, ăна кӳлсе тăратнă урхамах та, ăсатма пыракан çап-çамрăк хитре ямшăк та.

— Эпĕ сире, Петр Петрович, мĕнле тав тумаллине те пĕлместĕп. Ыран мар, тепĕр кун ир-ирех, ял халăхĕ хускаличчен, кайсан аванччĕ те, темле çав, тем тăватăр.

— Нимĕнле темлесем те çук. Эсир мĕнле хушнă, çапла. Тепĕр кун, çутăлнă тĕле, ман урхамах сирĕн çурт умĕнче пулать. Çав вăхăта хăвăр та, илсе каймалли япалăрсем те хатĕр пулччăр, — татăклăн каларĕ хуçа.

— Çĕр çĕклейми тав сире, Петр Петрович. Эпĕ каям-ха эппин. Каланă вăхăтра кĕтетĕп вара, — тесе, Зоя Сергеевна каялла çаврăнма тăчĕ, анчах унăн çулне хăйĕн пысăк кĕлеткипе хуçа пӳлчĕ.

— Çук, Зоя Сергеевна, сире çĕр хута киле пĕр-пĕччен кăларса ямастăп. Çул çинче инкек-синкек пулсан, ответне камăн тытмалла пулать? Манăн. Пĕр минут çеç тăхтăр. Хам ăсатса яратăп. — Озеров пĕр алăкран кĕрсе кайрĕ, часах каялла тухрĕ. Çак хушăра вăл çине каракуль çухаллă пальто, пуçне çавăн йышшиех шĕвĕр çĕлĕк тăхăнма ĕлкĕрнĕ, кĕсйине мĕн чикмеллине те манман. — Кайрăмăр, матушка, — тесе, Петр Петрович алăкне уçрĕ, лампине сӳнтерсе, крыльцана тухрĕ, лавккине питĕрсе илчĕ.

Зоя Сергеевнăна сулахай аллинчен ачашшăн тытса, крыльца çинчен анма пулăшрĕ.

— Тавах, Петр Петрович, анчах урампа капла каймăпăр. Эсир хыçаларах пырăр, — асăрхаттарчĕ матушка.

— Ку та тĕрĕс. Çапла кирлĕ.

Петр Петрович матушкăран вунă-вун пилĕк метр хыçаларах утса пычĕ. Анчах та вăл çак вăхăтра хӳме çурăкĕнчен Анюк сăнаса тăнине те, çамрăк хĕрарăмăн чун-чĕри мĕнле хыпса çуннине те пĕлмерĕ.

Пуп çурчĕ патне çитеспе Озеров матушкăна хуса çитрĕ, ăна хулĕнчен тытса, юнашар утма пуçларĕ. Çитрĕç. Шала кĕчĕç. Зоя Сергеевна кухньăри çиччĕллĕ лампăна çутса ячĕ, каялла прихожие тухрĕ.

— Петр Петрович, тен, пире сума суса, чей ĕçсе каятăр? — сĕнчĕ пуп майри.

— Мĕнех, ятлă-сумлă çынсем патĕнче чей ĕçме эпĕ хирĕç мар, — килĕшрĕ лавккаç.

— Эппин, пальтăра хывса çакăр.

Петĕр çĕлĕкĕпе пальтине, чуссăнкки калушĕсене хыврĕ, вара хăй умĕнче анраса тăракан хуçа майри патне пычĕ.

— Ирĕк парсамăр, матушка, — тесе, лешĕ ним калама ĕлкĕричченех пустав пальтине хыврĕ. — Кăна кунта мар пуль-ха, шала çакмалла пуль? — тӳрех хăюланчĕ Озеров.

— Калăр-ха, Петр Петрович, кунашкал культурăна ăçта вĕреннĕ эсир? — тĕлĕнчĕ пуп майри.

— Пурнăç вĕрентнĕ мана. Хусана кайсан, эпир, тетепе, Захар Петровичпа, чи пуян та чи чаплă Хусан хуçисем патне чарăнатпăр, — суйрĕ Озеров. Хĕрарăмсем умĕнче хăйне мĕнле тытмаллине лайăх пĕлет вăл.

— Эпĕ хам та Хусанти гимназире вĕреннĕ те, анчах хула хуçисем патĕнче пулса курман. Халĕ, акă, ниçта тухмасăр, никама курмасăр, çак шăтăкра пурăнатăп. Эпĕ пальтине кĕрсе çакам-ха. Эсир кухньăна тухăр, — тесе, матушка шап-шурă алăкран кĕрсе кайрĕ, часах каялла тухрĕ. — Эпĕ сăмавара чĕртем, эсир унччен, акă, журналсем пăхкалăр.

— Матушка, тен, чей таврашĕ кирлех те мар пулĕ. Манăн, акă, чейрен лайăхраххи пур кунта, — терĕ те Озеров, сĕтел çине коньяк кăларса лартрĕ. — Акă, ăна ĕçнĕ хыççăн çыртмалли те пур. — Лавккаç шалти кĕсйинчен кĕмĕл хутпа чĕркенĕ шоколадсем кăларчĕ. — Черккесем илĕр те ларăр, матушка.

Пĕр вăхăтлăха Зоя Сергеевна пач аптăраса ӳкрĕ, ним калама та пĕлмерĕ, анчах ерипен-ерипен хăйне алла илчĕ-илчех.

— Апла мар, Петр Петрович, эсир мана тӳрех хĕссе ан лартăр. Чĕнессе те «матушка» тесе мар, просто Зоя тесе чĕнĕр.

— Çапла пултăр эппин, Зоя-Зоечка, — килĕшрĕ Озеров.

— Кунта хăни эпĕ мар-ха, эсир. Çавăнпа мана эсир мар, манăн сире хăналамалла.

Урисене çемçе тапăчкăсем, çине чечеклĕ пурçăн халат тăхăннă хуçа майри хыпалансах ĕçлеме пуçларĕ. Пĕр самантрах сĕтел тулли апат-çимĕç хатĕрлерĕ. Юлашкинчен вăл пĕр кĕленче кагор килсе лартрĕ, малтан хăна умне çĕçĕпе вилка хучĕ.

— Зоя Сергеевна, каçарăр та, сирĕн чĕннĕ хăнасем татах пур-им? — ыйтрĕ лавккаç.

— Ман патăмра хăнасем пулман, Петр Петрович, пулмаççĕ те. Эпир кунта иксĕмĕр çеç, — тесе, кил хуçи Озерова хирĕç вырнаçса ларчĕ. —Хăни вырăнне те, хуçи вырăнне те эсирех пулăр.

— Апла, Зоя Сергеевна, ирĕк парсамăр.

— Тархасшăн. 

Озеров коньяк кĕленчине уçрĕ.

— Малтан çакăнтан пуçлар. Ку пилĕк çăлтăрли, пуринчен те асли, — терĕ те вăл черккесене тултарчĕ, пĕрне кил хуçине тыттарчĕ.

— Петр Петрович, эпĕ халиччен коньяк ĕçмен. Кагор сыпкалатăп...

— Ĕçмен пулсан, Зоя Сергеевна, тутанса пăхăр. Эпĕ сирĕн сывлăхшăн ĕçетĕп. Тĕппипе. Эсир камшăн?

— Эсир ман сывлăхшăн пулсан, эпĕ сирĕн сывлăхшăн.

Вĕсем пилĕкĕсене ылтăн шывĕпе сăрланă черккесене чуптутарчĕç, вара иккĕшĕ те пĕр харăсах пушатрăç.

Озеров кил хуçине шоколад тыттарчĕ.

— Тавах, Петр Петрович, пирĕн вара çук кун пек япала.

— Эпир ăна Хусантан хамăр валли çеç илсе килетпĕр, сентресем çине кăлармастпăр. Кăларсан та ялти халăх илмест ăна — хаклă. Сирĕн пек ятуллă, шăратса тунă пек хитре те тăпăл-тăпăл кĕлеткеллĕ çамрăк хĕрарăма эпĕ Хусанта та, Мускавра та, Питĕрте те курман. Вăл, тĕнче тĕлĕнтермĕш пирĕшти, хамăр ялтах пытанса пурăнать. Упрамалла сирĕн, Зоечка, ку кĕлеткене. Акă мĕншĕн çуллă апат çиме юрамасть сире. Халĕ хăшне ĕçер? Малтан çакнах пушатар пуль, э, Зоечка?

— Хăвăра, Петр Петрович, çавнах ярăр, мана çитет пуль...

— Ман шутпа, çитмест пуль. Ку вăл кăштах калаçмалăх, чĕлхене çемçетмелĕх кăна. — Озеров черккесене тултарчĕ. — Килĕр-ха, Зоечка. Кăна эпĕ иксĕмĕр паллашнă ятпа ĕçетĕп. Эсир вара?

— Эсир мĕншĕн, эпĕ те çавăншăнах.

Вĕсем черккисене шаккаса ĕçрĕç. Озеров хĕрарăма тепĕр шоколад тыттарчĕ.

— Тĕрĕссипе, Зоечка, сирĕнпе тахçанах паллашасшăн хыпса çуннă эпĕ. Пĕлетĕр-и, хăçан çуралнă çав туйăм ман?

— Çук, пĕлместĕп. Кăна эсир, Петр Петрович, ахаль калатăр пуль. Мана, тăлăха юлнă çамрăк хĕрарăма, астарасшăн. Эсир такама та астарса курнă пуль, э, Петр Петрович? — йĕхĕлтетме пикенчĕ хĕрарăм, хаяр коньяк пуçне кайса пынă май.

Озеров ку сăмахсене илтмĕш пулчĕ.

— Пĕлтĕр, халăх уявĕнче курнăччĕ эпĕ сире. Куртăм та, хăть ĕненĕр, хăть ан ĕненĕр, юратса пăрахрăм. Сирĕнпе тĕл пулса калаçма яланах меллĕ самант шырарăм. Акă эпир тинех иксĕмĕр пĕрле. — Петр Петрович тăчĕ, тепрер черкке тултарчĕ, хуçапа тепре шаккаса ĕçрĕ, вара ун хыçне пырса тăчĕ, икĕ аллине те хĕрарăм хулпуççисем çине хучĕ. Зоя Сергеевна яштах сиксе тăчĕ, тайкаланса кайрĕ. Кăна чее хĕрарăм юриех çапла тунине Петр Петрович çийĕнчех тавçăрса илчĕ. Вăл ăна çупăрласа тытрĕ. — Зоечка, мана горницăна кăтартса çӳре-ха. Унта сирĕн манăннинчен чаплă пуль?

— Сирĕннех çитес çук та, айтăр, кăтартам эппин, — тесе, хуçа малалла утрĕ. Петĕр ăна хăй çумне хытăрах та хытăрах чăмăртаса пычĕ. Çак çамрăк матушкăна килĕшрĕ пулас: вăл хирĕçмерĕ, вут пек çунакан кĕлеткипе вăйлă та кĕрнеклĕ арçын çумне тата хытăрах пăчăртанма тăрăшрĕ. — Лампи çӳлте çав... Вăтăрли унта... Пукан лартса çутмалла... — мăкăртатрĕ хĕрарăм.

— Юрĕ, эппин, Зоечка, халĕ çутса тăрар мар. Çынсем курсан тем шутлама пултарĕç, — терĕ те Петĕр, ытамĕнчи хĕрарăма тата хытăрах пăчăртарĕ, часах çывăрмалли пӳлĕмри вырăн çине вырттарчĕ...

Иван матушкăна вулăс пульницине икĕ хутчен илсе кайса килчĕ. Арăмĕ упăшки валли кашнинчех тутлă апат-çимĕç илсе кайрĕ. Вуншар минутлăха уйрăм пӳлĕмре упăшкипе ларма ирĕк пачĕç ăна. Анчах вĕсемпе пĕрле пĕр сестра та пулчĕ. Пульницăри йĕрке çапла иккен. Вăл сехечĕ çине пăхсах ларать. Вунă минут иртсен: «Вăхăт тухрĕ», — тет те сестра, уйрăлма хушать.

Виççĕмĕш хут кайсан, Зоя Сергеевнăн чĕри чутах çурăлмарĕ. йĕркеллĕ калаçса ларнă хушăрах Якку атте пуканĕ çинчен пăнкăлт! туса урайне ӳкрĕ те, алли-урипе турткаланма пуçларĕ, çăварĕнчен юн юхса тухрĕ. Матушка ун патне ыткăнчĕ, анчах сестра ăна çавăнтах ярса тытрĕ: «Юрамасть, юрамасть, сирĕн тухмалла», — тесе, Зоя Сергеевнăна тепĕр пӳлĕме çавăтса кайрĕ, пукан çине лартрĕ.

— Йывăра ан илĕр те, Зоя Сергеевна, эсир текех кунта килсе ан çӳрĕр. Сирĕн упăшкăра талăкне тăват-пилĕк хутчен тытамак тытса пăрахма пуçларĕ. Ыран ăна Хусан пульницине илсе каяççĕ. Унта сире кĕртмессе те пултараççĕ. Малтанласа, пĕр-икĕ çуллăха. Кайран курăнать унта, — пĕр пытармасăр пĕлтерчĕ сестра.

Киле таврăнсан, Зоя Сергеевна пĕр эрне хушши ниçта тухмасăр пурăнчĕ. Озеров килсе лăплантарасса кĕтрĕ, анчах лешĕ çук та çук.



Эй, Хветут, Хветут


Сахар Пăваран тавар тиесе килнине курса юлнă Хветут нумай тытăнса тăмарĕ, хул хушшине пушă михĕ хĕстерчĕ те ерипен тĕнкĕртетсе ун патне каçрĕ. Карташне кĕрсе тăнă кӳрше хуçа çийĕнчех асăрхарĕ.

— Кил-ха, Хветут, кил, — тесе, Сахар, шĕвĕр пӳрнипе кăчăк туртса, ăна хăй патне чĕнчĕ. Кӳршĕ пырса та тăчĕ. — Эпĕ ĕнер каланă ыйтупа килнĕ пулас-ха эсĕ. Тĕрĕс калатăп-и? —ыйтрĕ Озеров.

— Тĕрĕсех, Сахар Петровчă. Çăнăх патне тесе каçрăм çав... — Хветут хăйĕн мăкăрти сăмахне каласа пĕтереймерĕ, яланах ĕçлĕ те канăçсăр хуçа ăна çавăнтах пӳлчĕ:

— Юрĕ. Эпĕ хам панă сăмаха нихçан та çилпе вĕçтермен, — терĕ, çавăнтах подвалран тухакан ывăлне асăрхарĕ. — Сергей, çак Хветута çăнăх парса яр-ха. Виçсе-туса ан тăр, хăйне мĕн чул кирлĕ, çавăн чухлĕ илтĕр, — кăтарту пачĕ вăл. Унтан çапла хушса хучĕ:— Асту вара, Хветут, ĕçĕ ĕç пултăр тесен, ăна çапла йĕркелесе пыр. Сăмакунне çителĕклĕ таранах хатĕрле. Кĕленчисене эпĕ сана хамах парăп. Пĕренесем турттарса килсен ĕçтерме пĕр виçĕ, четвĕрт пултăр. Пура пуракансемпе хăма çуракансене каçсерен пĕчĕккĕн-пĕчĕккĕн парса пыма расна юхтар. Мăкласа лартнă чухне ĕçтерме вара ытларах та кирлĕ пулать. Ун чух пысăк ĕçкĕ тума та юрать. Анчах астăвăр, ĕç тумалла чухне хăвăр пĕр тумлам та ан сыпăр. Эсир карчăкупа иксĕр те ĕçме юратнине пĕлетĕп эпĕ. Кун пек ответлă вăхăтра хăвăра хăвăр тытăнса тăма пĕлмелле.

— Ăнлантăм, Сахар Петровчă, çĕр çĕклейми тав сана. Турă кăна пулăштăрччĕ, — мăкăртатрĕ Хветут.

Кĕлете кĕрсен, Сергей хăйпе юнашар тăракан мĕскĕнрен те мĕскĕн кӳршĕ çине пăхрĕ. Мĕнле çавнашкал çынсем пирĕшти пек Хрестука çуратма пултарнă? Эхер те турă чăнах та çав Хрестукпа пĕрлешме çырнă пулсан, епле-ха çак çынпа юнашар ларса çăкăр-тăвар çимелле, ĕçкĕ-çикĕ ĕçмелле? Анчах кунашкал шухăш йĕкĕт пуçĕнче вăрах тытăнса тăмарĕ — вăл Хветут пĕр- çĕртен шăлĕпе çыртнă, икĕ тĕлтен аллипе тытнă виç кĕтеслĕ миххе пысăк ывăспа ыраш çăнăхĕ тултарма пуçларĕ. Çăнăхĕ çур михĕрен иртсен, Хветут шăлне вĕçертрĕ те:

— Çитет пуль, Сергей, унсăрăн эпĕ çĕклесе те каçаймăп, — терĕ.

— Хветут тете, аттепе хам кăмăл уçă чухне усă курса юлма пĕл. Лайăхрах тыт михĕ çăварне. Эс çĕклеймесен хам каçарса парăп, — терĕ те йĕкĕт, малалла тултарма пуçларĕ. Кайран михĕ çăварне вăйлă кăна туртса çыхрĕ, ăна кĕлет алăкĕн урати çине лартса таянтарчĕ. Унтан вашт! çеç çĕре сиксе анчĕ, аллинчен тытса Хветута анма пулăшрĕ, хăй тулли миххе çурăмĕ çине çавăрса хучĕ те савнă тусĕ пурăнакан уксах Усли патнех çитерсе пачĕ.

— Тавах, Сергей, тавах. Сывлăхлă пул. Турă пулăшса пытăрах сана.

Хрестук савнă тусĕ михĕ çĕклесе каçнине те, вăл каялла васкаса кайнине те аванах курса тăчĕ, анчах тухса сăмах таврашĕ хушмарĕ: ытла та аван мар пек туйăнчĕ ăна.

— Çăнăхĕ пулчĕ-ха, карчăк, çĕприне тата ăçтан тупăпăр? — мăкăртатрĕ Хветут, арăмĕ хăй патне пырсан.

— Сахар памарĕ-и? —тĕлĕннĕ пек пулчĕ мăшăрĕ.

— Эпĕ унран ыйтма та пĕлмерĕм.

— Арăмĕ партармарĕ пуль-ха, хыт кукар. Юрĕ, çĕприне ăна тупăпăр-ха. Çав Тури касри салтак арăмĕн Санюкăн çĕпри хаяр пулаканччĕ. Ниме валли тесен паратех. Ун патне эп хам кайăп. Эсĕ унччен хуранай чĕртсе шывне вĕрет-ха эппин.

— Шывне вĕретме ĕлкĕрĕпĕр-ха. Малтан шетниксем тупмалла. Кам патне кайăпăр? — арăмĕ куçĕнчен пăхрĕ Хветут.

— Панчуксен пурах. Кай çавăнта. Май пулсан, иккĕшпех илсе кил, — хушрĕ арăмĕ.

— Капла эпир сăмакунне юхтаричченех çур яла пĕлтеретпĕр. Советсем килсе тытсан мĕн тăвăпăр? —сехĕрленнĕ пек пулчĕ Хветут.

— Пире тытмаççĕ. Хĕрĕм пуçлăхсемпе пĕрлех çӳрет. Хăй ял пуçлăхĕ тесен те юрать. Камран хăрамалла? Халĕ саккунĕсем те йăлтах пирĕн енче. Çитĕ, эп хам ĕçпе, эсĕ хăвăннипе çӳре, — терĕ те карчăкĕ килтен тухса та кайрĕ.

Советрисем Хветут çемйи сăмакун юхтарнине пĕлчĕç пулин те, килсе тытакан-тăвакан та, акт çыракан таврашĕ те пулмарĕ, ахаль те пысăк нушана лекнĕ çынна хур тăвас темерĕç пулмалла. Йăлтах хатĕрленсе çитсен, Хветут ял тăрăх тухса кайрĕ, лаша усракан çывăхрах çынсемпе тăванĕсем патне кĕре-кĕре тухрĕ — нимене кайма пултарни е пултарайманни çинчен калаçрĕ. Хирĕçлекенсем пулмарĕç. «Юрĕ, Хветут, кайăпăр, кайăпăр, йывăра лексен пĕр-пĕрне пулăшасах пулать»,-—терĕç. Шăп та лăп хирĕçле пурăнакан Энтрей çеç: «Манăн лаша чирлерĕ-ха», — тесе суйрĕ, ăшĕнче вара: «Сана, тăрпалтай плахая, пулăшма ухмаха тухман-ха эпĕ. Пĕрех ырă сăмаху та, хăçан та пулин хама пулăшасси те пулас çук санран. Курăпăр-ха çынсене мĕнле ĕçтерсе-çитернине. Сахарĕ пулăшать-ха. Тем ыррине кĕтет пулас-ха вăл çав йĕксĕксенчен. Кăтартĕ-ха вăл сана ыррине, кĕтсех тăр», —тесе шутларĕ.

Хĕлле, Турхан енчи вăрманта хыр йывăçĕ ӳсекен делянка парсан, ăна вăрманçĕрсемех касса татса тирпейленĕ. Ĕçленĕшĕн хыр турачĕсене тата виçĕ мунча пурилĕх пĕренерен татнă йывăç тăррисене панă. Ун чух кӳршĕ-аршăсем Хветута çакăншăн самаях ятланăччĕ, хамăра каламаллаччĕ, хамăр каснă пулсан, Паласкасра миçе çĕнĕ мунча пулатчĕ тенĕччĕ. Вăл пур ыттисемпе мар, Сахарпа та канашласа пăхма пĕлмен, делянкине пăхма тесе кайнă та, лерисем ĕçтерсе ӳсĕртнĕ, вара, анкă-минкĕ пуçĕпе, хăй тĕллĕнех çапла килĕшсе килнĕ. Хăй ĕмĕрĕнче ун пек-кун пек ĕç туса курман çын ăна-кăна чухлама пĕлмен çав ĕнтĕ.

Хальхинче нимене каякансемпе пĕрле Хрестук та кайрĕ. Ытлашши пулмĕ, тыткалама пулăшĕ тесе, Мăçтука та илчĕç. Лавсем ялтан хĕвелпе пĕрлех тухса кайрĕç. Паян çитес те вăрманти пĕренесене тиесе тухса Тăрăнта çĕр каçас, ыран каç пулнă çĕре вара каялла çаврăнса çитес терĕç. Киле Хветутпа карчăкĕ те çемçе лутра пукан çинче кивĕ пушмак тĕпне йывăç пăтасем çапса ларакан уксах Усли çеç юлчĕç.

Сайралма пуçланă çӳçĕ-пуçĕ тусăлса ан кайтăр тесе, пуçне пӳрне сарлакăш пушăт кăшăлĕ тăхăннă Усли пушмак юсаса ларнă хушăра Хветут карчăкĕ тĕпелти кăмака умĕнче айланчĕ. Кунта, юнашарти аран-аран тытăнкаласа тăракан кивĕ сĕтел çинче, виçĕ четвĕрт эрех ларать. «Ах, ытла та ĕшентĕм паян. Çакăнпа кăштах вăй кĕртес-ха», — тесе шутларĕ те хĕрарăм, йĕри-тавра пăхкаласа илчĕ, çывăхра никам та çуккипе усă курса, пĕр стакан тултарса янк! тутарчĕ. Часах унăн кăмăлĕ аванланса кайнă пек пулчĕ. Каллех унталла-кунталла пăхкаларĕ, «пăртак хушсан тата аванрах пулаканччĕ» тесе, тепре тултарса ĕçрĕ. Халĕ чăнах та пурнăçĕ. лайăхлансах кайрĕ унăн. «Хамăнне кăна мар, Усли кăмăлне те уçас-ха. Лайăх çын вăл. Хваттерте пурăннăшăн та пĕр пус укçа ыйтмасть», — тесе шутларĕ те Хветут арăмĕ, сăмакунне пĕр стакан шламиех тултарса Усли патне пычĕ.

— Усли, кунĕпе ĕçлетĕн, ĕшенетĕн пуль. Кил-ха, кăштах вăй кĕмелĕх ĕç-ха, — сĕнчĕ хĕрĕнкĕ хĕрарăм.

— Ара, кăна нимене кайнисем валли тесе хатĕрленĕ марччи, — тесе, кăштах иккĕленсе тăчĕ атăçă.

— Çитет-ха унта, çитет. Пирĕн валли те, вĕсем валли те çитет. Панă чухне ĕç-ха эсĕ, — тесе, хĕрарăм ирĕксĕрлесех ĕçтерме тытăнчĕ. Вăл пĕр аллипе Усли хулĕнчен таянса, тепринпе стакан тĕпĕнчен тытса хваттер хуçине ĕçтерсе тăнă вăхăтра пӳрте Хветут кĕчĕ тăчĕ.

— Мĕн пулса иртет кунта кăнтăр кунĕнчех!? —тесе кăшкăрчĕ те вăл, шăп пушатма ĕлкĕрнĕ стакана арăмĕ аллинчен кап! ярса илчĕ, карчăкне Усли çине тĕртсе ячĕ. Атăçăпа хĕрĕнкĕ хĕрарăм пĕр-пĕрин çине тӳисе кайрĕç. Хветут çав вăхăтра кăмака патĕнчи сĕтел умне çитсе тăчĕ, четвĕрт кĕленчине уçса çавăнтах пĕр стакан тултарса ĕçрĕ. Иккĕмĕшне тултарчĕ — ĕçсе яма ĕлкĕреймерĕ: ун çине çĕртине-çӳлтине хăвармасăр ятлакан карчăкĕ сиксе ларчĕ. Хветут, урайне ӳксе шăмшака ватас марччĕ тесе, икĕ аллипе те сĕтелтен ярса тытрĕ — усси пулмарĕ: кивĕ сĕтел урисем тайăлса кайрĕç те, малтан ун çинчен виçĕ четвĕрт шуса анса пĕр-пĕрин çине пулса арканчĕç, каярах Хветутпа карчăкĕ те кĕленче ванчăкĕсемпе сăмакун кӳлли çине лаплатса ӳкрĕç. Самантрах Усли уксахласа çитрĕ. Унăн куçĕсем чарăлса кайрĕç, мăлатук тытнă алли чĕтреме пуçларĕ. Мĕн тумалла? Урайĕнчи сăмакун кӳлленчĕкĕ çийĕн хĕрлĕ йĕрсем курăнма пуçларĕç: карчăкпа старике кĕленче ванчăкĕсем касса пĕтернĕ сурансенчен юн юхать.

Çак вăхăтра пӳрт умĕнче «Тпру! Стой!» тенĕ сасăсем илтĕнме пуçларĕç. Пӳрте Хрестук чупса кĕчĕ, тĕпеле иртсе пăхрĕ — юпа пек хытса тăчĕ, пĕр вăхăт ним тума та пĕлмерĕ.

Хĕр каялла час тухманнине пула, пӳрте ниме çыннисем те кĕме пуçларĕç. Вĕсем кунта мĕн пулса иртнине куçпа курнипех ăнланчĕç. Вара, аллисене сулса, ерипен урама тухрĕç, пĕренесене ăçта килнĕ унта пушатрĕç, лашисене çавăрса, «юлашки пултăр кунта килесси» тесе тарăхса, кашниех хăйĕн килĕ еннелле уттарчĕ.

Нимене кайнисем саланса пĕтсен, Энтрей, хапхине ерипен уçса, урама тухрĕ, таçтан та таçта çити сапаланса выртакан хыр кĕрешсем çине пăхса, «кусене кам пуçтарса парĕ ĕнтĕ вĕсене, чĕрем малтанах сисрĕ çав» тесе мăкăртатрĕ те çĕлĕкне тата пусарах лартрĕ.

Патшалăх панă лайăх йывăçран Хветут çемйи пура та пуралаттараймарĕ, хăма та çуртараймарĕ, çурт лартса, кăмака хутса ăшă пӳрте те кĕреймерĕ.

  
   Вуниккӗмӗш сыпăк


   Тарье хаярланма пуçлать


Уйăх каялла, пĕр тĕлĕнтермĕш хыпар илтсен, Захар Петрович канăçне пач çухатрĕ. Ялти тепĕр лавккаçăн Лариван Левентейĕн аслă ывăлĕ пĕр пысăк хулара инженера вĕренсе тухнă иккен. Ăна çав хулари заводах ĕçлеме хăварнă. Икĕ çул иртнĕ хыççăн, яла, тăван кил-йыша курма килнĕ. Вăл ашшĕ-амăшĕпе мĕн калаçнине, вĕсене мĕн каласа ӳкĕтленине никам та пĕлмест. Çакă çеç паллă пулать. Çитмĕлтен иртнĕ Ларионов ял Советне, Казаков патне, каять те çапла калать: «Матвей Александрович, паян-ыранах ятарласа комисси тăвăр, ман лавккари пĕтĕм япаласене акт çине çырăр та унтах кооператив уçăр. Хам пурăннă чул çуртра ял Совечĕ пултăр», — тет.

Казаков малтанласа ĕненмест-ха çакна. «Çитмĕлтен иртнĕ сутуçă ăсран тайăлман-и?»— тесе те шутлать вăл. Ара, çитмĕле çитсен çичĕ çулхи ача ăсĕ кĕрет çынна тет-çке халăх. «Каçарăр та-ха, Леонтий Ларионович, эпĕ ăнлансах пĕтереймерĕм сире. Эсир шӳтлесе калаçатăр-и е чăнахах-и?»—тесе ыйтать тĕлĕннĕ председатель. «Матвей Александрович, эпĕ ĕмĕрĕмре те шӳтлемен. Эпĕ яланах ĕçленĕ. Ывăл килчĕ те çавă нумай тăн пачĕ. Малтан килĕшмерĕм. Виç-тăват кун тавлашрăмăр. Эпĕ ăна чутах килтен хăваласа кăларса ямарăм. Юлашкинчен вăлах çиеле тухрĕ. Килĕшрĕмĕр. Карчăкпа иксĕмĕр те пурăнма ун патне каятпăр. Пĕтĕм пурлăха, çурт-йĕре Совета парса хăваратăп. Только актне иккĕ çырăр. Пĕрне, пичет пусса, хам алла парăр. Ĕмĕрте кирлĕ пулма пултарать. Ывăл та çаплах каларĕ», — васкамасăр ăнлантарать ватă лавккаç. «Чăнах калатăн пулсан, Леонтий Ларионович, пурне те эсĕ каланă пек тăвăпăр. Малашне сире нимĕнле хăрушлăх та кĕтмĕ, совет саккунĕпе айăпласси те пулмĕ», — тет председатель. «Тульккăш сутуçисем пирки шутласа пăхăр. Ман шутпа, кусем те аптăрамаççĕ пек. Эпĕ вĕсене нумай вĕрентрĕм. Вăрлас-тăвас йăлисем çук», — çаплах ăнлантарать лавккаç.

Ял Совечĕ йĕркеленĕ комисси членĕсем: Герасим Долотов, Павел Кузнецов тата Степан Нанайцев коммунистсем, Степанов председатель пулса ертсе пынипе, виçĕ кун ĕçлеççĕ, пăти-кашăкĕ таранах акт çине кĕртеççĕ.

Чăваш Яшминче хĕрĕх çул ытла лавккаç пулнă хыткан Лариван Левентейĕпе пичке пек шыçмак арăмне, вĕсен инженерта ĕçлекен çӳллĕ те яштака, кăтра çӳçлĕ ывăлне тăванĕсемпе кӳрши-аршисем инçе çула ăсатса яраççĕ. Ватă сутуçă, паллах, хăйпе пĕрле пĕтĕм ылтăнне илме те манман. Анчах ун çинчен ывăлне шарламан. Унсăрăн вăл çав пурлăха та Совета партарасран шикленнĕ.

Çак тĕлĕнтермĕш хыпара тĕрĕслес тесе, Ларионов лавккине Сахар хăй кайса пăхма шутларĕ, анчах çавăнтах пăрахăçларĕ. Вара, каласа-ăнлантарса, Сергее ячĕ. Ывăлĕ ик-виç сехетрен çаврăнса та килчĕ. Вăл ашшĕне мĕн курса мĕн илтнине тĕплĕ каласа пачĕ. Пурте тĕрĕс. Ял Совечĕ Ларионов çуртне куçнă. Сутуçăсем унчченхисемех юлнă. Степан Нанайцева вара кооператив пуçлăхĕ туса хунă иккен.

Шухăшлать Сахар. Пӳлĕм тăрăх каллĕ-маллĕ утать. Лавккине тухать. Хупахне çулталăк каяллах хуптарнă. «Кооперативра эрехĕ те çук тет. Капла çынсем пурте сăмакун юхтарма пуçлаççĕ. Уншăн та çирĕп саккун тухнă тет. Сăмакун юхтаракансене судпа айăпласа тĕрмене хупаççĕ тет. Неушлĕ халăха ĕçтерме пăрахтарасшăн вĕсем? Ненай»— шухăшлать вăл. Вара крыльцана тухать. Пăхать те—тĕлĕнет. Нумаях пулмасть хăй патне çӳренĕ тутар маткисем халĕ ун çине çаврăнса та пăхмаççĕ— тӳрех кооператив лавкки патне утаççĕ.

Сахар каялла кĕрсе кайрĕ, малти пӳртне тухрĕ. Никам та çук, пуш-пушах кунта. Вăрăм коридор тăрăх кайса, кайри пӳртне кĕчĕ. Арăмĕ, Тарье, упăшки çапса-хĕнесе мăшкăл кăтартнă хыççăн çакăнта пурăнать. Çавăнтанпа вăл унпа çăвар уçса пĕр сăмах та калаçман, яланах хăйне уйрăммăн выртса тăнă.

Мăшăрĕ кăмака умĕнче хăйă чĕрсе аппаланать.

— Тарье, тавай çурт-йĕре сутар та Çĕпĕре тапар, — пĕр кĕтмен-туман сăмахсем персе ячĕ Сахар. — Таварне йăлтах кооператива парса хăварăпăр.

Арăмĕ сăмах та чĕнмерĕ, кутăн çаврăнса тăчĕ.

— Илтрĕн-и? Сутатпăр та хамăр çемьепех Çĕпĕре пурăнма куçатпăр. Эпĕ Петĕр шăллăмпа та калаçрăм. Вăл килĕшет, хăй те çапла тума шутлать.

Тарье вăрт! çаврăнчĕ те, хăйă чĕрме çĕçĕ тытнă аллипе сулкаласа, упăшки умнех пырса тăчĕ — Сахар пĕр утăм каялла чакрĕ.

— Кайăр! Пăчланăр! Иксĕр те пĕр калăпран. Хăть Çĕпĕре, хăть шуйттан шăтăкне кайса çухалăр. Таси паха! Куçпа курам мар. Ачасене памастăп. Пĕрне те памасп!

— Тарье, йĕркеллĕрех калаç-ха эсĕ.

— Эс мана ĕмĕр тăршшĕпе сăмах чĕнтермерĕн. Тĕрмери пек пурăнтăм. Çын çинче çын пек çӳреймерĕм. Эс мана тарçă вырăнче усрарăн! Ухмах пултăм. Эсĕ тыткăнра чух мана кăрнатир пек арçынсем илесшĕнччĕ. Каймалла пулнă.

— Каймаллаччĕ. Ма каймарăн тата? — вĕриленсе ӳкрĕ Сахар.

— Ан чĕн мана хирĕç! Тăр-ухмах эс! Пĕр япала та суттармастăп. Çийĕнте мĕн пур, çавăнпа тухса кай. Хăть Çĕпĕре, хăть мур шăтăкне!

— Мĕн, пĕркунхине мантăн-им? — çилли тула пуçларĕ Сахарăн.

— Манман, манмастăп та! Кил кăна çывăха. Акă, куратни çакна?! —çĕççине малалла тăсса кăтартрĕ Тарье — Урама тухса распуй кăшкăрап! Пĕтĕм халăха пухап! Тĕрмене хуптарап!

Ашшĕпе амăшĕ çапла хаяр сăмахсемпе хăр-харрăн ятлаçнине Сергей алăк патĕнче тăнласа тăчĕ. Уйрăмах ăна амăшĕн сăмахĕсем тĕлĕнтерсе пăрахрĕç. «Хăрушă хĕрарăм икккен ман анне. Пĕркун Хрестука çӳçрен лăскарĕ, тем-тем усал сăмахсем каласа намăслантарчĕ. Халĕ, авă, аттене хирĕç çĕçĕ çĕклерĕ, çĕрти-çӳлтине хăвармасăр ятлаçса пĕтрĕ, килтен хăвалама, тĕрмене хуптарассипе хăратма пуçларĕ». — Сергей икĕ аллипе те пуçне чăмăртаса картишне чупеа анчĕ.

Сахар арăмне хирĕç ним калама аптăраса тăчĕ-тăчĕ те ним чĕнмесĕрех, аллине сулса, пӳртрен тухрĕ. Лавкка крыльци çине улăхма ĕлкĕрчĕ çеç — пӳрт умне сарлака ăмăрлă хăла лаша килсе чарăнчĕ. Тăрантас çинчен вун ултă-вун çичĕ çулхи йĕкĕт сиксе анчĕ, лашине хапха юпи çумĕнчи ункăран кăкарса, Сахар патне пычĕ.

— Йысна, асатте вилес пек чирлĕ выртать. Мана аппапа иксĕре илме ячĕç, — хыпаланса пĕлтерчĕ йĕкĕт.

Çак самантра Вова лавккаран крыльцана ыткăнса тухрĕ, тин кăна килсе çитнĕ йĕкĕте паллаймасăр чарăнса тăчĕ, пĕрре ашшĕ, тепре çав лайăх тумланнă йĕкĕт çине тинкерсе пăхрĕ.

— Ак, Вовăпа пĕрле кĕрĕр-ха аппу патне. Вăл мĕн калать, — хулпуççийĕсене сиктерсе илчĕ Сахар.

Вовăпа йĕкĕт кайри пӳрте кĕчĕç. Тарье кĕçĕн шăллĕн ывăлне аран палласа илчĕ: халь çинех курманччĕ те, ӳссе кайнă вăл, арçын кĕлетки кĕрсе пырать йĕкĕте. Тарье хыпаланса ӳкрĕ.

— Чим-ха, хывăн, иртсе лар, Микула. Апат та пулин лартам, — ăшталанма пуçларĕ вăл.

— Çук, çук, аппа, ан чăрман. Апат çисе тăма вăхăт çук ман. Асатте питĕ йывăр выртать. Вилет пулмалла. Тетесемпе инкесем пурте унта. Сире те, йыснапа иксĕре, халех илсе килме хушрĕç, — васкаса каласа тăкрĕ Микула.

— Ах, турă! Çаплах-и вара? — пĕççисене шартах çапса илчĕ Тарье. — Мĕн пулнă-ши тата? Ах, турă... — Унтан кăшт шухăша кайнă пек пулчĕ. — Йысну пыраймасть. Вăл хăй те чирлĕ... Чим, тăхта эппин, эпĕ пăртак тумланса тирпейленем. — Çак сăмахсемпе вăл кайри пӳртрен васкаса тухрĕ.

— Сан аслаçу кам вăл? — халĕ те паллаймарĕ Вова хăнана.

— Вăл-и, кукаçу сан. Ватă.

— А-а, апла пĕлетĕп. Мана вăл садра панулми çитеретчĕ. Çавă-и?

— Çавă. Халĕ вăл чирлĕ выртать. Вилет пулмалла теççĕ тетесем.

— Эсĕ Микула-и эппин? — тинех тавçăра пуçларĕ Вова. — Пăх-халĕ, мĕнле ӳссе кайнă. Астăватăн-и, эсĕ йăмра çинчен ӳкнĕччĕ? Пуçна та шăтарнăччĕ...

Çак самантра Тарье кĕчĕ. Çине икĕ аркăллă хăмăр кĕпе, урисене çутă калуш тăхăннă, пуçне чăпар тутăр çыхнă.

— Вова, атя пĕрле. Куккусем патне кайăпăр, — терĕ амăшĕ.

— Аттерен ыйтса пăхам-ха. Ярать-и вăл мана, —тесе, Вова алăкран тухса кайрĕ, кĕçех каялла хашкаса кĕчĕ. — Анне, эпĕ пымастăп. Хăратăп эпĕ вилнĕ çыиран...

Темиçе минутран Тарьепе Микула ларнă тăрантас Çĕнкас урамне пăрăнса курăнми пулчĕ.



Сахар çухалать


Арăмĕнчен çакнашкал чуна касса каймалла хăрушă сăмахсем илтнĕ хыççăн Сахар малтанах ниçта кайса кĕрейми тăвăлса çӳрерĕ, темиçе хутчен кумрĕ, пĕр вĕçĕм шухăшларĕ. «Ларионов хăйĕн лавккине хупса, ăна кооператива парса тĕрĕс тунă, вăхăтра ĕлкĕрнĕ, килне-çуртне те Совета парса хăварнă. Халĕ мĕн, ывăлĕ патне хулана кайнă та ним хуйхă-суйхăсăр пурăнать. Ывăлĕ те ăслă çав. Вăл ашшĕне çапла тума вĕрентнĕ...»

Пӳрте Сергей килсе кĕчĕ. Ашшĕ ун çине пуç тӳпинчен пуçласа ура тупанĕ таранччен сăнаса пăхрĕ, ӳсĕркелесе илчĕ, унтан ывăлĕпе чунне уçса калаçма шут тытрĕ.

— Акă мĕн, Сергей, — терĕ Сахар, сĕтел умĕнчи хыçлă пукан çине ларса. — Шухăшларăм-шухăшларăм та, пирĕн те, Левентий Лариончă пек, хамăр лавккана хупмалла пуль тетĕп. Ăçта кайин каймĕ, мĕнпур тавара кооператива леçсе парар. Укçасăр-мĕнсĕрех. Ху куратăн, пурнăç кукри-макрисем кăнттамланса пыраççĕ. Хамăр та пĕлместпĕр, малашне тем пулас-килес пур...

— Вăл çапла та, анне килсен... Вăл килĕшес çук пулĕ, — асăрханарах хушса хучĕ Сергей.

— Кирек те мĕн калатăр вăл — унăн ирĕкĕ. Пĕлетĕн пулсан, эпир халь чăнкă çыран умне çитсе тăнă. Кăшт ура шуçсанах тĕпсĕр авăра анса каятпăр. Аннӳ ăна-кăна ăнланмасть. Тухса кӳл лашасене, — сасартăк татăклă шухăш тытрĕ Сахар, — Паянах, халех таварсене кооператив лавккине леçсе паратпăр.

Сергей ашшĕн ку сăмахĕсемшĕн савăннă пек пулчĕ, çав хушăрах шикленни те пур.

— Анне пĕтерет ĕнтĕ пире, кăшласах ярать.

— Темех мар. Эпĕ хамăнне хам пĕлетĕп. Тухса кӳл лашасене!

Тепĕр сехет пек вăхăт иртсен, тавар тиенĕ икĕ лав ял Совечĕ умне çитсе чарăнчĕ. Кооператив лавкки те çакăнтах. Ана тĕп çурт çумне кирпĕчрен тĕксе лартнă. Советра шăпах тата ял Совет активĕн пухăвĕ пырать. Унта Захар Петровичпа ывăлĕ пырса кĕрсен, нихăшĕ те ним калама аптрарĕ.

Захар Петрович мĕн ыйтупа килнине ыйтрĕç, пурте ун сăмахне тимлĕ итлерĕç. Кĕçех вара вăл илсе килнĕ таварсене йышăнма виçĕ активиста уйăрчĕç. Кооператив председательне Степан Нанайцева çак ĕçе ертсе пыма хушрĕç.

Икĕ лавпа икĕ хутчен хутласа пĕтĕм тавара пушатнă хыççăн Захар Петрович кооператива мĕн-мĕн панине пичет пусса çирĕплетнĕ акта илсе кĕсйине чикрĕ. Киле таврăнсан, вăл лавккине, шал енчен тимĕр сăлăп ярса, тултан пысăк çăрапа питĕрчĕ, уççине хăйпе пĕрле илчĕ. Шăнкăравламалли кантăра вĕçне çакнă тыткăча татса, пахчана ывăтрĕ. Унтан лавкка чӳречисен хупписене хупса, тимĕрĕсене урлă ячĕ те ывăлне çапла каларĕ:

— Ку кунсенче эпĕ килте пулаймастăп, Сергей, килте ху пĕлсе йĕрке тытса пыр. Часах килейместĕп те пулмалла. — Унтан вăл, Сергей çине ассăн сывласа пăхса, ăна ачашшăн çурăмĕнчĕн лăпкаса илчĕ.

— Анне таврăнсан, мĕн темелле-ши, атте? — тăруках ыйтрĕ ывăлĕ.

— Кала: «Пĕтĕм тавара кооператива леçсе пачĕ, хăй тĕнче курса çӳреме тухса кайрĕ» те. Урăх нимĕн те ан кала, «пĕлместĕп» те. Ăнлантăн-и, ывăлăм?

— Ăнлантăм, атте, — чунĕ хурланса килнĕ куçпа ашшĕ çине пăхса илчĕ Сергей.

Хальлĕхе вĕсем çапла уйрăлчĕç. Сергей, ним ăнланмасăр ашшĕ хыçĕнчен шанк! хытса пăхса юлчĕ.

Вĕри сăмавар лартса панă сĕтел хушшинче Сахарпа Петĕр иккĕшĕ кăна калаçса лараççĕ.

— Арăм пирĕн планпа килĕшмерĕ. Иксĕмĕре те «эсир пĕр калăпран» тесе, тем-тепĕр каласа хăртрĕ мана. Эпĕ халиччен килте хам хуçа тесе пурăннăччĕ. Йăнăшнă иккен. Тарье ăшĕнче ашшĕ юнĕ вĕреме пуçларĕ. Арăм çук чухне эпĕ таварсене ăçта леçнине каларăм ĕнтĕ. Çапла-и? — шăллĕ çине пăхрĕ тетĕшĕ.

— Çапла. Манăн мĕн тумалла?

— Эсĕ килте хăв хуçа. Сана хирĕç тăракан çук. Хальлĕхе шăпăртах пурăн. Эпĕ паянах Çĕпĕре тухса каятăп. Унта лайăх, лăпкă, пуян çĕр-шывлă кĕтес тупатăп та çурт туянатăп. Кайран çавăнта куçса каятпăр. Хальлĕхе эсĕ мана, эпĕ сана— курман. Ăнлантăн-и, Петĕр?

— Тен, тете, манăн та санпа пĕрле пымалла мар-и? — иккĕленсе ыйтрĕ Петĕр.

— Çук, юрамасть. Хальлĕхе сана тĕкĕнмеççĕ-ха. Ял Советне те чĕнтермен. Эп килессе кĕт. Килсен, малтан киле мар, сан пата кĕретĕп. Лавккуна хупсан та пăсăк пулмĕ. Халăх пĕрех кооператива çӳрет. Каç пулчĕ. Урхамахна кӳл те мана Пăвана ăсатса яр, — терĕ юлашкинчен Сахар.

Çапла турĕç те.



Савнисем каллех тĕл пулчĕç


Каç пулчĕ. Тĕттĕмленчĕ. Сергей, сĕтел хушшине ларса, хут татăкĕ çине темскер çырчĕ, унтан шăллĕне чĕнсе илчĕ.

— Хирĕçе каçса кил-ха, Вова. Çын куриччен çак хута Хрестука тыттар. Юрать-и? —терĕ вăл, ăна пуçĕнчен лăпкаса.

— Халех кайса парап, —тетĕш аллинчи хута илсе тухса та вĕçтерчĕ шăллĕ.

Уксах Усли пӳртне шал енчен çаклатман та иккен. Вова шаккамасăрах алăкран кĕрсе тăчĕ. Пурте çывăрма выртнă. Пĕр Хрестук çеç чăлха çыхса ларать. Вова, хĕре хăй патне пыма паллă парса, хуллен кăчăк туртрĕ, шăппăн темскер каларĕ те, тетĕшĕн çырăвне тыттарса, каялла тухрĕ.

«Савнă Хрестукăм, чунăм! Кĕçĕр атте те, анне те çук. Каçса лар. Эпĕ сана урамра кĕтетĕп. Сергей».

Çак сăмахсене вуларĕ те Хрестук, йĕри-тавра пăхкаласа илчĕ. Пурте харлаттарсах хуп туртаççĕ. Хĕрĕн чĕри хăвăрт тăпăлтатса тапма пуçларĕ. Унтан çыхма тытăннă пански чăлхана сак пуçне хучĕ те пӳртрен ним сас тумасăр тухрĕ. Вĕрлĕк хапха алăкĕ кăриклетсе хупăнсанах, аллинчи хунарĕпе çутатса илсе, ун патне Сергей пырса тухрĕ, хулĕнчен çавăтрĕ. Вĕсем, хуллен калаçкаласа, урам урлă каçрĕç. Сергей картишне кĕнĕ хыççăнах калинкке алăкне шалтан сăлăп ячĕ, хĕрпе пĕрле пӳрте кĕчĕ. Пĕркунхи асар-писер хыççăн Хрестук кунта ура та ярса пусманччĕ-ха.

— Сергей, чăнах пĕччен-и эс? — шиклĕн ыйтрĕ хĕр, алăк патĕнчен иртме хăймасăр.

— Каларăм-çке пĕчченех тесе, — ăшшăн йăл кулчĕ йĕкĕт. —Пĕчĕккисем пурте кайри пӳртре çывăраççĕ. Пĕлетĕн пулсан, халĕ эпир кунта аттепе иккĕнех пурăнатпăр.

— Аннӳ тата? — ăнланмарĕ хĕр. — Вăл кунта мар-и?

— Эпĕ анне санпа çапла хăтланнă хыççăн мĕн пулнине каламанччĕ-ха сана. Атте ăна хытах хĕнесе пĕтернĕ те, анне унтанпа ку пӳрте кĕрсе те курăнмасть.

— Апла эпĕ айăплă пултăм-и, Сергей? — пушшех аванмарланчĕ хĕр.

— Мĕншĕн вара эсĕ? Сан ним айăп та çук. Анне хăй йăлтах, ӳсĕр пуçĕпе... — Сергей пукана шутарса Хрестукпа хире-хирĕç ларчĕ, ăна аллисенчен çупăрласа тытрĕ. — Ну, хытă хăранăччĕ, эпĕ ун чух...

— Мĕншĕн?

— Сана ĕмĕрлĕхех çухатрăм пулĕ тенĕччĕ. Хама хам ниçта чикме пĕлмерĕм. Юрать-ха ху манпа тепĕр кунне калаçрăн та...

— Э-э, çук, Сергей. Эпĕ унашкал хĕр мар. Пĕр юратрăм пулсан, ĕмĕр пĕрле пуласчĕ тесе юрататăп. — Хĕр ăшă аллисемпе йĕкĕте çепĕççĕн питĕнчен çупăрласа илчĕ. — Аçупа аннӳ ăçта кайнă тата?

— Анне вилес пек кукаçей патĕнче. Аттене пĕлместĕп, килте час пулаймастăп тесех тухса кайрĕ. Манран пытаракан марччĕ те, хальхинче шарламарĕ.

Пĕр хушă вĕсем сăмах чĕнмесĕр ларчĕç.

— Эх, Сергей, ял халăхĕ умĕнче мĕнле намăс кăтартрĕç аттепе анне. Эсир пире хĕрхенсе, çын ретне кĕччĕр тесе, эрех тума çăнăх паратăр, вĕсем вара... — Хрестук пуçне чикрĕ, пĕр самант ним калама та аптăраса ларчĕ, вара аран-аран çапла хушса хучĕ:— Çавăнтан вара эпĕ урама тухма та, сан умна курăнма та вăтанатăп.

— Вĕсемшĕн эсĕ айăплă мар, Хрестук, —терĕ тс Сергей хĕре хăй çумнерех туртса илчĕ, ăна вăрахчен сăмах чĕнмесĕр пуçĕнчен, хулĕсенчен лăпкаса ларчĕ, унтан çепĕççĕн тытса ыталарĕ те тутинченех чуптурĕ. Хĕр хирĕçлемерĕ, хăй те ăна вĕри аллисемпе питĕнчен, мăйĕнчен çупăрларĕ, унтан хай çумне хытă-хытă пăчăртарĕ те, хĕрӳлснсе кайнăскер, пĕçерекен тутипе каччă тути çумне тĕртĕнчĕ, хăй хăвăрт-хăвăрт пӳлĕнсе сывлакан пулчĕ. Унччен те пулмарĕ Хрестук: «Ну, çитĕ, Сергей!»—терĕ те тахăш самантра тӳрленсе те ларчĕ, чăп-чăмăр кăкăрне хулĕсемпе хĕстерсе çĕклерĕ, саппун умне турткаласа тӳрлетрĕ, тутăрĕ айĕнчен тăнлавсем çине тухнă кăтра сарă çӳç пайăркисене çеç тĕкĕнмерĕ: тусĕ вĕсем çине куç илмесĕр пăхса ларма юратнине вăл аван чухлать.

— Каçар та, Сергей, аннӳ таврăнсан, килте асар-писер пулатех пулĕ сирĕн, — каччă çине шухăшлă куçĕсемпе тинкерсе каларĕ Хрестук.

— Ăçтан пĕлсе пĕтерĕн ăна. Атте пулмасан, питех хирĕçес çук пек те... Юлашки вăхăтра урсах кайрĕ темелле, тулхăрса кăна çӳрет, — иккĕленерех тавăрчĕ Сергей.

— Тăванĕсем тем вĕрентсе яраççĕ-ха тата. Унтан та нумай килет, — терĕ те Хрестук, сăмаха сасартăках урăх еннелле çавăрса яма шутларĕ:— Манăн сана пĕр япала калас килет те, çилленмĕн-и уншăн, Сергей?

— Мĕншĕн çилленес? Кала.

— Комсомол пиркиех-ха эпĕ. Халĕ ячейка секретарĕ Уçăп мар ĕнтĕ, заместителĕ те урăххи: санпа туслă-юлташлă Çтаппан. Комсомола кĕрес пирки унпа калаçса пăхмалла мар-ши санăн? Пĕр рекомендациие хам паратăп. Теприне вăл хăй те пама пултарĕ. Виççĕмĕш те тупăнĕ.

Сергей, хĕр çине ăшă куçпа пăхса, пĕр хушă шухашласа ларчĕ.

— Темле пулĕ, — терĕ вăл, унтан:—Комсомола илĕç-и, илмĕç-и те, сан сăмахусем, эсĕ маншăн çапла хыпса çунни вара маншăн темрен те хаклă. Пурнăçра тем инкекĕ килсе тухас пулсан та, пĕр-пĕрне пăрахас марччĕ пирĕн.

— Пăрахмастпăр, — хальхинче те Хрестук йĕкĕте хăй ыталаса илчĕ.

— Анне ыран та килмесен, кĕçĕрхи пек тĕл пулăпăр-и? — пăшăлтатса ыйтрĕ йĕкĕт хĕр çумне тĕршĕнсе.

— Ыранччен пурăнар-ха. Курăнать унта. — Хрестук савнă тусне чăп! чуптуса илчĕ, аллисене вĕçертсе, уйрăлса кайма та тăчĕ, анчах хальхинче Сергей аллинчен тăруках вĕçерĕнеймерĕ: йĕкĕт ăна хăй çумне çупăрласа тытрĕ те — хĕрĕн вут пек вĕри тути çĕр каçмалăх ăшăтса хăварчĕ.



Тарье таврăнсан


Виççĕмĕш кунне Тарьене çав Микула текен йĕкĕтех çав лашапах, çав тăрантаспах килне çитерсе ячĕ. Вовăпа шăллĕсем чӳречерен пăхрĕç те, пуçне чăпар тутăр вырăнне хура шаль çыхнă амăшне курсан, тĕлĕнсех кайрĕç. Микула ăна тăрантас çинчен хулĕнчен тытса антарчĕ, майĕпен крыльца патнелле çавăтса пычĕ. Вова амăшне хирĕç вăркăнса тухрĕ.

— Анне, мĕн эсĕ? Чирлемерĕн пулĕ? — хыпăнчăклăн ыйтрĕ вăл.

— Çук-ха. Ĕнер кукаçуна пытартăмăр. Пымарăн. Çылăх та-ха сана уншăн, — кăмăлсăр сасăпа тавăрчĕ амăшĕ, — Килте чиперех-и хăть?

— Атте çук... Хамăрах пурăнатпăр.

— Мĕнле çук? Ăçта кайнă?

— Пĕлмесп. Эс кайнăранпа та курман.

Тарье малтанах пӳрте кĕчĕ, унта нумай та тăмарĕ, тӳрех лавккана тухрĕ, кунта нӳхрепри пекех пăч тĕттĕмне курса, пĕр хушă ним ăнланмасăр тĕлĕнсе тăчĕ..

Амăшĕ таврăннине пĕлсе, пахча картине майласа аппаланнă Сергей çенĕке килсе кĕчĕ, анчах лавккана кĕмерĕ, амăшĕ тухасса кĕтрĕ.

— Мĕн пулса иртнĕ кунта? Йăлтах йĕркипе каласа пар, — лăпкă пулма тăрăшрĕ амăшĕ, анчах та унăн янахĕ самаях чĕтреме пуçланине ывăлĕ лайăх курчĕ. Ку—ырра мар.

Сергей мĕн пулса иртнине, ашшĕ мĕн теме хушнине пĕр сăмах улăштармасăр каласа пачĕ. Тарье ывăлĕ сăмахĕсене тимлĕ итлерĕ, мăйне пăвса çыхнă шаль вĕçĕсене пушатрĕ, сылтăм аллине чăмăртаса çӳлелле çĕклерĕ. «Этем мар, шуйттан вăл, чунилли!»— тесе кăшкăрчĕ те Тарье, хыçлă тенкел çине лак! ларчĕ. Ачисем ни пыма, ни сăмах чĕнме аптăраса тăчĕç.

 Çак хушăра Ольăпа Уля Палас хĕрринче хăйăрпа çап-çутă тасатнă сăмавара иккĕшĕ икĕ хăлхинчен çĕклесе кĕчĕç.

— Анне, таврăнтăн-им? Акă, Уляпа тасатрăмăр, — терĕ хĕрĕ, сăмавара амăшĕ умне лартнă май.

Тарье пĕр сăмах та чĕнмерĕ, яштах сиксе тăчĕ те:

— Сергейсĕр пуçне, пурте кайри пӳрте кайăр! —терĕ сассине хăпартса. Ачасем кĕшĕлтетсе тухса кайрĕç. Вова алăк патĕнче тытăнса тăчĕ.

— Анне, Микула тетене, кукка ачине, мĕн темелле? — ыйтрĕ вăл.

Амăшĕ шартах сикнĕ пек пулчĕ. Ара, вăл, пуçран чукмарпа çапнă пек хыпарсем илтнĕ хыççăн, ун çинчен мансах кайнă...

— Кала, кунта кĕтĕр, — хушрĕ амăшĕ. Вова тухса çийĕнчех каялла чупса кĕчĕ те:

— Вăл мĕн терĕ, анне: «Эпĕ текех ку çурта ĕмĕрне те килсе кĕместĕп», —терĕ те, лашине çавăрса, тăвалла чуптарчĕ. Манăн каймалла-и, юлмалла-и?

— Кай тенĕ сана! — аллине сулчĕ амăшĕ.

— Кукаçей вилнĕшĕн эп айăплă-им? — тесе, Вова алăка шап! хупса хăварчĕ. Ку Тарье ăш-чиккинче тулнăçем тулса пыракан çил-тăвăла асар-писер вăйпа хускатса ямалли юлашки сăлтав пулчĕ.

— Мĕн пăхса тăратăн? Уç халех лавкка чӳречисемпе алăкне! —ним каличчен малтан хаяррăн кăшкăрса тăкрĕ Тарье, Сергей лавккан шал енчи алăкĕнче курăнсанах.

— Чӳречине уçма пулĕ те, алăкне уçаймастпăр, анне. Çăраççине атте хăй чиксе кайрĕ, — лăпкăн пĕлтерчĕ ывăлĕ.

Тарăхнипе янахĕ чĕтрекен пулнă Тарье каллех лавккана кĕрсе кайрĕ, чӳречесене çаклатнă çекĕлсене аяккалла сирсе хучĕ, алăк сăлăпне кăларса илсе стена çумне таянтарчĕ, унтан, çенĕкпе çаврăнса урама тухрĕ те, сарлака крыльца çине улăхса кайса, чӳрече хупписене уçрĕ, шăнкăравламалли кантра вĕçĕнче тыткăчĕ çуккине курсан, самантлăха чарăнса тăчĕ, йĕри-тавралла пăхкаласа илчĕ. Урамра иртен-çӳренсем курăнмарĕç. Вара Тарье саппунĕ айĕнчи кĕсйинчен çăраççи кăларчĕ те çăрине уçса шала кĕчĕ.

Лавкка пуш-пушах. Сентресем çинче пĕр япала та çук. Тарье, ним тума аптăранă енне, ахлатса илчĕ, пуçне чăмăртаса тытса, тăвăнчăклăн çӳç-пуçне лăскарĕ, ухмаха ернĕ пек çухăрса ячĕ:

— Мĕн пулса иртнĕ кунта?! — Вăл, тăпăл-тăпăл утса, ывăлĕ умне пырса тăчĕ. — Мĕншĕн çаплах çаратма ирĕк патăн эс ăна?! Мĕншĕн тетĕп, кала!

Сергей тап-таса сенкер куçĕсене мăч! мăч! тутарса илчĕ, амăшĕ çине тĕллесе пăхрĕ те:

— Эп ăçтан пĕлем? Хуçи атте. Аттерен мĕнле иртме пултарам? Хăв та ача-пăчан ашшĕ-амăш мĕн хушнине итлемелле тесе вĕрентетĕн-çке пире, — тесе хучĕ.

Тарье ку сăмахсем çине нимле хуравлама та аптăраса тăчĕ, вара асар-писер утăмсемпе сирпĕнсе тухрĕ те подвала анса кайрĕ.

Сергей, лавккана шалтан питĕрсе, картишне тухрĕ, подвалăн уçнă алăкĕ умне пырса тăчĕ. Лерен амăшĕ хăй тĕллĕн тарăхса кăшкăрашни илтĕнет. «Кунта та пулин пĕр япала хăварман, вĕри çĕлен! Усалсем ухмаха кăлараççĕ ăна... Ахаль урать-и? Çĕрĕ-çĕрĕпех антихристсен кĕнекисене вулать те... Çавсем, йăлтах çавсем тăнран суптараççĕ ăна...»

Пĕр хушă çапла хӳхлесе макăрнă хыççăн Тарье темиçе хутчен ассăн сывласа илчĕ, ахаль те тăртанса хĕрелнĕ куçĕсене кĕпе çаннипе шăлса типĕтрĕ те, хăйне лăпкăрах тытма тăрăшса, подвал алăкĕ патĕнче тăракан Сергей патне тухрĕ.

— Совета каймалла пулать, — терĕ вăл ывăлне. — Пыратăн-и пĕрле?

— Çук, пыраймастăп, анне. Атте: «Ниçта та ан çӳренĕ пултăр, пĕлсен, пуçна касатăп» тесе хăварчĕ, — суйрĕ ывăлĕ, çынсем умĕнче намăс курас мар тесе.

Тарье, эсĕ те аçу хăраххиех тенĕ пек, тутине пăрса ывăлĕ çине сиввĕн пăхса илчĕ те урăх нимĕн те шарламарĕ, лавккине тултан çăрапа питĕрчĕ, уççине хĕвне чикрĕ, крыльцаран васкамасăр анса, пĕчченех тăвалла утрĕ. Малтан вăл ял Советне мар, кооператив лавккине кĕчĕ, курчĕ те тĕлĕнсе тăчĕ: ара, Лариван, Левентейĕпе арăмĕ хулана куçса кайнă терĕç те, лавккинче унăн сутуçисемех ĕçлеççĕ-çке. Мĕнле ăнланмалла куна?

— Тимĕр, калаймăн-и, Нанайцева ăçта тупма пулать-ши? — ыйтрĕ вăл шурă халат тăхăннă сутуçăран.

— Хăй пӳлĕмĕнчехчĕ вăл. Авă, çав алăк, — аллипе тăсса кăтартрĕ сутуçă.

Тарье алăка шаккарĕ. «Кĕрĕр!» тенине илтсен, ерипен шала кĕчĕ, пуçне тайса сывлăх сунчĕ.

— А-а, Сахар Петровчă мăшăрĕ-çке. Иртех, иртсе лар, — сĕнчĕ Нанайцев, аллипе пукан еннелле кăтартса.

— Ларса тăрас мар пулĕ. Эпĕ наччаслăха çеç.

— Тем пиркиччĕ ĕнтĕ?

— Ара, таварсем пирки-ха. Аттене пытарма кайсан, тем ухмаххи пулнă ман старике, манпа калаçмасăрах лавккари пĕтĕм тавара Совета килсе панă. Хăй килте çук, пĕлместĕп, таçта мурне кайса çухалнă. Эпĕ çав япаласене каялла илсе каяс тесе килтĕм. .

Нанайцев — вăтам пӳллĕ, сарлака хул-çурăмлă, вăтăртан иртнĕ тĕреклĕ çын. Тарье çине куç хĕррипе пăхса илсе, ăна çапла каларĕ:

— Сахар Петровчă килсе панă таварсене уйрăм склада хунă. Ан çиллен те, Тарье инке, эпĕр вĕсене каялла парса яраймастпăр сана. Право çук пирĕн. Вăл таварсене комиссипе йышăннă, акт çырса, Казаков юлташа пичет те пустарнă. Унăн пĕр экземплярĕ ял Советĕнче, теприне Сахар Петровчăна хăйне панă. Çавăнпа эпĕ халĕ ку таварсем пирки нимĕн те калаймастăп, пулăшаймастăп та.

— Апла ман мĕн тумалла-ши? — тĕлĕннĕ пек пулчĕ Тарье. Нанайцев тăруках хуравламаннине курса, хĕрарăм малалла çатăртатса кайрĕ. — Мĕн тумалла ĕнтĕ манăн? Ăçта кайса пуçа чикмелле? Ултă ачапа нимсĕр тăратса хăварнă. Йăлтах, пĕтĕмпех, пĕр япала та хăварман...

— Аплах мар пулĕ те, — иккĕленчĕ Нанайцев.

— Мĕн аплах марри пултăр?! Ма мăшкăллатăн ахаль? —сасартăках тарăхса кайрĕ Тарье. — Эпĕ санран пулăшу ыйтма килтĕм. Эсĕ вара, Çтаппан Çтаппанчă, манран кулма пуçларăн. — Унтан, лăпланнă пек пулса, хăйне хăй алла илчĕ. — Пур-ши пăрччататлĕ Советра?

— Казаков юлташа Шупашкара чĕнтернĕ. Вăл эрнесĕр те пулмасть, — кĕскен тавăрчĕ Нанайцев. — Секретарĕ кунтах пулма кирлĕ.

— Юрĕ, эппин, хăйнех кĕтме тивет. Тен, унччен ман ухмаххи хăй те таврăнĕ, — тесе, Тарье председатель пӳлĕмĕнчен тухрĕ, ял Советне кĕмесĕрех каялла кайрĕ.

Килне çитсен, вăл ним тăвиччен малтан сарлака крыльца çине хăпарчĕ, çăрине уçса, лавккана кĕчĕ, нӳрлĕ çĕтĕкпе сентресене сăтăрса тасатрĕ, урайне шăлса кайрĕ. Вовăпа Оля пулăшнипе пружина матраслă кравате кайри пӳртрен малтине куçарчĕ, мамăк тӳшек сарса, малтан чăлт-шурă çитĕ, ун çинчен чечеклĕ утиял витрĕ, пĕр-пĕрин çине пилĕк-ултă кăпăшка минтер купаларĕ. Халĕ ĕнтĕ пӳрт ăшчиккине унчченхи сăн кĕчĕ те темелле. Тарьен ăш-чикĕ те кăштах хăй вырăнне ларчĕ пулас-ха, ачи-пăчине ятламарĕ, апат та пĕçерсе çитерчĕ, вырăн сарса парса çывăрма вырттарчĕ, килте Сергей курăнманни çеç пăшăрхантарчĕ ăна. «Ăçта кайса çухалнă-ха вăл? Тен, çав леш кĕрт ами Хрестукпах таçта пăшăл пăтти пĕçерсе ларать пулĕ? Ах, тупнă та хĕр, куçпа курмăттăмччĕ пĕрех хут...»— хăй ăшĕнче тарăхрĕ вăл.



Тетĕше патĕнче


Çак вăхăтра Сергей тĕп çуртра Петр Озеров тетĕшĕпе калаçса ларчĕ.

— Петĕр тете, ман шутпа, атте сирĕн пата кĕмесĕрех тухса каймалла мар пек. Эсир пур ыйтăва та иксĕр пĕрле канашласа тататăр. Кăна эпĕ лайăх пĕлетĕп, — терĕ Сергей, тетĕшĕ çине çивĕч пăхса.

— Йăнăшатăн, Сергей. Тепĕр чухне эпĕ ăна хам та ăнланаймастăп. Шухăшĕпе пĕр тĕрлĕ вăл, ĕçĕпе пач урăхла.

— Кăна эсир ахаль калатăр. Атте сирĕнтен нимĕн те пытармасть. Ĕçре эсир пĕр шухăшлă çынсем, —çине тăчĕ Сахар ывăлĕ. — Тата акă мĕн иккĕлентерет мана. Атте килте чух эсир пирĕн пата кашни кун пыраттăр. Халĕ, атте çухалнăранпа, ура та ярса пусмастăр. Тем тесен те, кайнă чух вăл сире мĕн те пулин асăрхаттарса хăварнă. Тархасшăн, тĕрĕсне калăр. Атту эпĕ аннепе мĕн тумаллине, ăна мĕн каласа ĕнентермеллине пĕлместĕп.

Петĕр пĕр хушă чĕнмесĕр ларчĕ. «Ăслă йĕкĕт. Пурне те тĕрĕс чухлать... Анчах ăна тĕрĕсне калама юрамасть. Тете сăмахĕ — маншăн саккун», —терĕ вăл ăшĕнче.

— Инке таврăнчĕ-им-ха?

— Таврăнчĕ. Аттене тем тĕрлĕ ятласа пĕтерчĕ. Лавкка чӳречисене те, алăкне те уçрĕ...

— Çăра уççи пулнă-и вара унăн? — тĕлĕнчĕ Петĕр.

— Пулнă. Мана хăйпе Совета пыма чĕнчĕ те, эпĕ каймарăм. Атте ниçта та тухма хушман терĕм.

Петĕр сылтăм аллине тетĕш ывăлĕн хулпуççийĕ çине хучĕ.

— Кăна эсĕ тĕрĕс тунă. Инке пĕчченех кайрĕ-и?

— Пĕчченех.

— Вăт пулать хĕрарăм. Тем тесен те — таварсем пирки кайнă вăл. Лавккана тепĕр хут уçас пирки калаçмарĕ-и? — ыйтрĕ Петĕр.

— Хальлĕхе ун пирки шарламарĕ-ха. Анчах кам пĕлет ăна? Юлашки вăхăтра аттене ним вырăнне хуми пулчĕ. — Сергей ура çине тăчĕ.

— Вăл мана та ятламасть-и?

— Сирĕн пирки илтмен.

— Асту, Сергей, инке лавккана çĕнĕрен уçма хăтлансан, яхăнне те ан яр. Ун пек-кун пек сиксе тухсан, хам пата чупса кил.

Сергей килне пахчасем урлă таврăнчĕ.



Философсем


— Тăр, Сергей, тăр!

— Кам унта? Мĕн пулнă? —шартах сиксе тăрса ларчĕ хуçа ывăлĕ.

— Ывăлăм, питне-куçне çукала та, çула васкар. Апатне илтĕм эпĕ. Çул çинче çийĕпĕр, — терĕ амăшĕ.

Сергей çаплах нимен те ăнланмарĕ-ха. «Мĕнле апат, мĕнле çула?» Тăн кĕрсен тин:

— Анне, мĕн шутланă эсĕ? Эпĕ нимĕн те ăнланмастăп, — терĕ ывăлĕ, амăшĕ çине пăхса.

— Пăва хулине кайăпăр. Совета леçсе панă тавар вырăнне çĕннине илсе килĕпĕр. Вара лавкка çĕнĕрен уçăпăр. Вăр-вартарах пул, — васкатрĕ амăшĕ.

Сергей кăштах шухăша кайса тăчĕ.

— Çук, анне. Эпĕ санпа Пăвана та, ниçта та каймастăп. Атте хушман. Кун пирки ĕнерех каланăччĕ сана, — татса хучĕ вăл.

Тарье ывăлĕ умнех пырса тăчĕ. Темиçе çул каярах пулсан, вăл ăна çакăнтах лăскаса тăкнă пулĕччĕ, анчах халĕ ĕнтĕ Сергей хăйĕнчен те пысăк ӳссе кайнă. Ун çине текех алă çĕклеймĕн.

Аш-чикки тулса çитнĕ хĕрарăм кӳлнĕ лав тавра çаврăнчĕ, каллех ывăлĕ умне пырса тăчĕ.

— Çав хирĕçри кĕрт йытти вĕрентет сана. Аçу мар, вăл апла хушма пултарайман! —тарăхрĕ Тарье.

— Анне, таса хĕртен мĕншĕн апла мăшкăллатăн?! — хăтăрса тăкрĕ ывăлĕ те.

— Манпа пымастăн апла?!

— Пымастăп. Сана та кайма сĕнместĕп. Лавккана çĕнĕрен уçас шухăша та пуçăнтан кăларса пăрах!

— Эс, анчăк çури, мана ăс пама пуçларăн-и? Уç хапхана! —терĕ те Тарье, урапа çине хăпарса ларчĕ.

Сергей çаплах ним чĕнмесĕр пуçне усса тăчĕ. Тарье урапа çинчен вăшăл-вашăл сиксе анчĕ те пысăк хапхана яриех уçса ячĕ — лаша малалла утса та кайрĕ. Хуçа арăмĕ урапа çине ваштах сиксе ларчĕ. Хăй патнелле чупса килекен Сергее асăрхасан, амăшĕ ăна вĕçне хĕлĕх хунă чăпăрккапа питрен туртса çапрĕ — лаши шарт сиккипе Паласкас урамĕпе тăвалла вĕçтерчĕ, ывăлĕ, ал лаппипе питне чăмăртаса, картишне тăрса юлчĕ.

Кăнтăрлапа, ĕнерхи пекех пахчасем урлă, Сергей Петĕр тетĕшĕ патне кайрĕ, ăна паян ирпе килте мĕн-мĕн пулса иртнине тĕпĕ-йĕрĕпе каласа пачĕ.

— Чим, питӳ çинче мĕнле йĕр санăн? — асăрхарĕ Петĕр.

— Анне чĕн чăпăрккапа сӳсе хăварчĕ. Юрать-ха, куçа тивмерĕ.

Петĕр, икĕ аллине те шăлавар кĕсйине чиксе, каллĕ-маллĕ утрĕ, лăпсăркка куç харшийĕсене выляткаларĕ.

— Çапах та кăларса ямалла пулман ăна, — Сергей çине пăхмасăрах утрĕ кил хуçи.

— Анне-çке-ха, Петĕр тете. Ун çине мĕнле алă çĕклес? Ют хĕрарăм пулсан, çавăнтах пĕтĕрсе лартмалла та, ĕçĕ те пĕтнĕ, —тетĕшĕнчен каçару ыйтнă пек каларĕ Сергей.

— Кăна эсĕ, Сергей, тĕрĕсех калатăн. Эпĕ анне çине алă çĕклеме мар, ун умĕнче арăма ятлама та хăратăп. Куратăн-и, эпĕ ăна, тăхăр вуннăран иртнĕ аннене, уйрăм пӳлĕмре усратăп. Апатне, хамăрпа юнашар лартса, чи лайăххине çитеретпĕр. Эпĕ, авă, Чутей Шаккурĕнчен те хăрамарăм, хам ун сехрине хăпартса хăвартăм, аннерен вара çаплах, ача чухнехи пекех, хăратăп, тата Сахар тете сăмахĕнчен иртейместĕп эпĕ, — терĕ те Петĕр, Сергей умнех пырса тăчĕ. — Çапах та, Сергей, лавккана уçма ирĕк памалла мар ăна. Унсăрăн пĕтермеллипех пĕтерет вăл пире.

— Апла мĕн тумалла, Петĕр тете? Кала. Вĕрент. Тен, хăв пырса ӳкĕтлĕн ăна. Вăл сана шутсăр хисеплет.

Петĕр каллех пӳлĕм тăрăх утма пуçларĕ.

—Хисеплет тетĕн. Ĕçкĕ-çикĕ мыскари хыççăн вăл мана пĕтĕм чун-чĕрипе кураймасть. Эс çавна та чухламастăн-и вара?

— Кăштах чухлатăп пулмалла. Çапах та кала-ха, Петĕр тете, анне таварпа килсен, лавккана уçас тесен, мĕн тумалла-ха манăн?

Петĕр, тепĕр тенкел илсе, Сергее хирĕç вырнаçса ларчĕ.

— Тавай, Сергей, иксĕмĕр пĕрле шухăшлар. Эсĕ тавçăруллă пулаканччĕ, — тесе, Петĕр икĕ аллине те Сергей хулпуççийĕсем çине хучĕ. — Советра Сахар тетене философ теççĕ иккен. Тете вăл чăнах та тепĕр начар философран ирттерет.

— Кам, мĕнле çын вăл философ? — пӳлчĕ Сергей.

— Вăл-и? Чăвашла каласан, ăна хăй тĕллĕн пысăк шухăшсем шухăшлама пултаракан çын темелле. Пĕр сăмахпа ăна «шухăшлавçă» теме те пулать пуль. Вăт, эсĕ, Сергей, философ ывăлĕ, аннӳ лавкка уçма ан пултартăр тесен, мĕн шухăшласа кăларма пултаратăн?

— Эсĕ, Петĕр тете, ан кул-ха манран. Апла тесен, эсĕ хăв та философ шăллĕ пулатăн-çке.

Ку сăмахсене илтсен, Петĕр ăшшăн кулса илчĕ.

— Малтанах çапла тумалла пуль.

— Мĕнле? — васкатрĕ Сергей.

— Лавккана питĕрнĕ çăраççине урăххипе улăштармалла.

— Уççине анне хăйпе пĕрле илсе кайрĕ-çке. Урăх уçă çук.

— Апла ку вариант прахăçланать. Çăрана пăсма юрамасть: советсем çăрана çĕмĕрсе кĕмеççĕ. Итле-ха, Сергей, акă мĕнле ту: алăк çине тепĕр питĕрмелли çапса ларт та, ăна тата пысăкрах çăрапа питĕрсе ил. Аннӳне çапла каласа ăнлантар: «Ку çăрапа лавккана советсем питĕрсе илчĕç, халĕ ĕнтĕ лавккана урам енчен хуçи те, эпир те кĕрейместпĕр терĕç советрисем», — те.

Сергей васкавлăн сиксе тăчĕ.

— Ку чăнах та кăсăк шухăш. Анчах хамăр япаласемпе питĕрсе илсен, вĕсене анне паллама пултарать-çке? — тетĕшĕ çине пăхрĕ вăл.

— Кусене эпĕ сана хам килтен парса ярăп. Айта, лаçа тухар-ха.

Тухрĕç. Сергей куçĕсем тӳрех Ивана курчĕç. Вăл пысăк вите çумне çакнă ункăран кăкарнă урхамаха тасатать.

— Иван Иваныч, курмастăн-им, тусу-юлташу килчĕ! — кăшкăрчĕ хуçа.

Иван юлташĕ патне чупса пычĕ, алă пачĕ. Петĕр, йĕкĕтсене калаçма чăрмантарас мар тесе, лаçа кĕрсе кайрĕ, Сергее мĕн кирлĕ япаласене тупса хатĕрлерĕ, вĕсене кивĕ пусма татăкĕпе чĕркерĕ.

Иванпа Сергей кашни каç тенĕ пек урамра тĕл пулаççĕ, ют урамсене те пĕрле çӳреççĕ. Çавăнпа вĕсен халĕ калаçмалли çĕнни нимех те çук. Килĕнче мĕнле лару-тăру иккенни çинчен Сергей нихçан та, никама та çур сăмах шарламасть.

Сахар ывăлĕ, Петĕр тетĕшĕ панă çыхха илсе, килне таврăнчĕ, часах мĕн кирлине шпиль пăтасемпе çапса лартрĕ, унтан, пысăк çăра çакса, питĕрсе илчĕ, уççине, сăмса тутрипе чĕркесе, шăлавар кĕсйине чикрĕ.



Икĕ çăра


Тарье тиевлĕ лавпа хапха умне çĕрле çитсе чарăнчĕ. Пăвари хуçасене вăл Сахарпа Сергей чирлесе ӳкрĕç, çавăнпа хамăн килмелле пулчĕ тесе суйнă.

Хапхана уçакан пулмарĕ. Çул çинче самай ĕшеннĕ хĕрарăм хăех кĕрсе уçрĕ. Лаши, яланхи йăлипе, тĕнĕлĕсене хапха юписене тивертмесĕрех картишне кĕрсе кайрĕ.

Пăртак каннă хыççăн, Тарье лавккари лампăна çутрĕ, вара урапа çинчи ещĕксене тӳрех унта çĕклерĕ.

Тарье ир-ирех тăрса ĕнине сурĕ. Урамра хĕрарăмсемпе выльăх-чĕрлĕх сассисем илтĕнме пуçласан, Мирун çирĕм сурăх та тăватă сыснине, ĕнипе пăрушне кĕтĕве хăвалас ячĕ. Амăшĕ çурт ăш-чиккине тирпейлерĕ, кайри пӳртĕнче апат хатĕрлерĕ. Ачисем тăрса çăвăннă хыççăн пурне те сĕтел хушшине лартса çитерчĕ, икшер печени парса, чей ĕçтерчĕ.

— Халĕ ĕнтĕ выляма кайăр, — терĕ вăл ачисене, хăй, лавккине уçма тесе, урама тухрĕ. Алăкĕ çинче икĕ çăра çакăнса тăнине курсан, Тарье чутах лаплатса ӳкмерĕ— хăрах аллипе крыльца карлăкĕнчен тытма ĕлкĕрчĕ. Çапла вăл, пĕр хускалмасăр, чылайччен тăчĕ. Ун пуçĕнче тем тĕрлĕ шухăш та вĕçе-вĕçе иртет. «Мĕне пĕлтерет ку япала?.. Кам хăтланма пултарнă?.. Пĕри-пĕри, Сахар çуккине пĕлсе, юри мăшкăллас темен-ши? Сергей ăçта-ха тата?.. Тур çырлахах... Тĕнче мăшкăлĕ вĕт ку? Хам лавккана хам уçса кĕрейместĕп... Мĕн тумалла-ха ĕнтĕ капла?.. Çынсем асăрхасан тата мĕн калĕç?.. Лавкка алăкĕ çинче икĕ çăра çакăнса тăни ĕмĕрне пулман...» Унăн чĕри ыратса кайрĕ, хăвăрт-хăвăрт тапма пуçларĕ. «Кам, камăн ирсĕр ĕçĕ ку?..»—тесе пăшăлтатса, Тарье крыльцаран анчĕ, ерипен картишне кĕрсе кайрĕ. Пуçне хурт пăхмалли сетка, сылтăм аллине тĕтĕм вĕртермелли вĕркĕч тытнă Сергее асăрхасан, ăна чун кĕнĕ пекех пулчĕ.

— Сергей, кил-ха кунта.

— Мĕн каласшăн, анне? — амăшĕ патне çывхарса ыйтрĕ ывăлĕ.

— Эсĕ ĕнер килтех пулнă-и?

— Килтех-çке. Каçкӳлĕм Ольăпа Ульăна та, Вовăна та пахча çимĕçсене сапма Паласран шыв çĕклеттертĕм. Хам та çĕклерĕм.

— Ку вăл юрĕ-ха. Анчах мĕншĕн пирĕн лавкка алăкĕ çинче икĕ çăра? Çавă тĕлĕнтерет мана.

— Советрисем килчĕç. Тĕрĕслеме килтĕмĕр терĕç. Уçă аннере, вăл паян та, ыран та пулмасть терĕм те — кĕреймерĕç. Вара, тимĕрçĕ лаççине кайса, тем-тепĕр тутарса килчĕç. Вĕсене çапса лартрĕç те питĕрсе илчĕç. «Капла тул енчен хуçи те, çынсем те, эпир те кĕрейместпĕр» терĕç те, каялла çаврăнса кайрĕç, — ăнлантарчĕ ывăлĕ.

Тарье шухăша кайса тăчĕ.

— Капла советсем пире урама та кăлармĕç, — тесе хучĕ вăл пăртакран.

— Урам вăл халăхăн. Унта тухма чарас çук. Эпĕ пахчана тухам-ха, — тесе, Сергей каялла çаврăнчĕ.

— Чим, тăхта, тата мĕн терĕç?

— Урăх нимĕн те каламарĕç, — пуçне çавăрса каларĕ ывăлĕ.

— Аçу çинчен те, ман çинчен те ыйтмарĕç-и?

— Ыйтмарĕç, — кĕскен тавăрчĕ Сергей. Хăй, амăшĕ ĕненнĕшĕн ăшĕнче самаях хĕпĕртерĕ.

— Эсĕ капла мар, аннӳпе калаçнă пек калаç манпа! Халĕ пӳрте кĕр те йĕркеллĕ тумланса тух.

— Анне, ку тата мĕн тума?

— Каймалли пур.

— Ăçта?

— Инçе мар.

— Миçе каламалла сана, анне. Эпĕ килтен ниçта та тухмастăп. Атте мĕн хушнине пăсма пултараймастăп, — терĕ те Сергей, пахчаналла уттарчĕ. Амăшĕ ăна хыçалтан пăхса тăрса юлчĕ. «Мĕн тăвам? Энтрее каласа пăхсан мĕнле-ши, килĕшĕ-ши? Çук, тем парсан та килĕшес çук вăл... Петĕр ывăлсен тарçипе кайсан аван пулмалла та — темĕн çав...»— аптăраса тăчĕ Тарье.



Аллă пин кирпĕч


Тарье, мĕн пулать те мĕн килет тенĕ пек, пӳрте кĕрсе арчине уçрĕ, лайăх çи-пуç тăхăнчĕ, унтан, ачисене ним каламасăрах, пахчасем урлă Петĕр килĕ еннелле утрĕ. Варук кинĕ ăна аван кĕтсе илчĕ, шăкăл-шăкăл калаçса, пӳрте ертсе кĕчĕ. Хаçат вуласа ларакан Петĕр, инкĕшне асăрхасан, çавăнтах сиксе тăчĕ те: «Э, инке-çке! Килех, кил. Тĕпелерех иртсе лар», — текелесе, Тарьене курницана çавăтса кĕчĕ. Диван, трюмо, кĕнеке шкапĕ, çаврака сĕтел, сылтăмра — çывăрмалли пӳлĕме кĕмелли алăк. Ана шерепеллĕ тĕттĕм сенкер бархатпа карса хунă, урайне талккăшпех чечеклĕ пысăк палас сарнă.

— Варук, сĕтел хатĕрлемелле пулĕ. Инке килчĕ-çке! — алхапăллăн калаçрĕ кил хуçи.

— Чăрманма кирлĕ мар, ывăлсем. Эпĕ наччаслăха çеç. Пĕр ĕç пурччĕ те... — Тарье диван çине иртсе ларчĕ.

— Мĕнччĕ-ши тата?

— Мĕнĕ-качки... Шухăшласа пăхрăм та, Сахара кĕтсен, çу та иртсе кайĕ терĕм. Тата те килес çын-ха вăл, те çук. Унăн пурттипе аври хăйпе пĕрлех. Кăмакасем кивелчĕç. Кăçал çĕнĕрен купалаттармасан, хĕл кунĕнче ишĕлсе анма та пултарĕç. Нĕркече кирпĕч савăтне кайса килесшĕн те...

— Тĕрĕс çав. Çулла тумалли ĕçе хĕллене хăвармалла мар ĕнтĕ, — инкĕшĕпе килĕшем пек турĕ Петĕр.

— Ямшăк пекки çук-ха ман. Хĕрарăм пуççăн пĕччен аван мар.

— Мĕнле çук? Сергей тата? — тĕлĕннĕ пек пулчĕ Петĕр.

— Вăл шарт та март. «Ниçта та силленсе çӳреместĕп. Вăхăт та çук», —тесе хучĕ те, каласа итлеттер-ха хальхи ача-пăчана. Халĕ, ак, сан пата йăлăнма килтĕм, ывăлсем. Ивана манпа ямшăка ямăн-ши тетĕп. Лаши те, тăрантасĕ те хамăнах пулать, — терĕ вăл.

— Çук-ха, инке, апла мар. Хам урхамахпах, хам тăрантаспах каятăн. Ăйăра çула кӳлменни чылай пулатчĕ. Кăшт уçăлтармалла ăна.

Петĕр, картишнелли чӳречине уçса, Ивана пӳрте кĕме чĕнчĕ.

— Инке килчĕ-ха акă. Нĕркече çитсе килесшĕн, — терĕ Петĕр.

— Юрать. Халех, — тесе, Иван хăвăрт тухса кайрĕ. Тепĕр темиçе минутранах Петĕр хапхинчен таврара чапа тухнă урхамах ташласа тухрĕ.

Каçалапа Иван каялла персе те çитрĕ, хуçине çапла каласа пачĕ:

— Пĕлетĕр-и, Петр Петрович, Сахар Петровчăн арăмĕ заводран аллă пин кирпĕч илме калаçса татăлчĕ. Сасаткине те парсах хăварчĕ. Хуçа мăкăрич аса илтерсен, Тарье ним сăмахсăрах: «Ман шутпа, четвĕрт тухать», —терĕ те, уншăн та укçа тӳлерĕ. Хуçи вара сĕтел çине пĕр четвĕрт кăларса лартса, виçĕ стакана эрех тултарчĕ. Тарье инке хăй ĕçмерĕ. Кирпĕч завочĕн хуçипе иксĕмĕрех пĕрер стакан тĕплерĕмĕр. Вăл мана Тарье инкен ывăлĕ вырăнне йышăнчĕ пулмалла... Завод хуçипе Тарье инке, тепĕр пӳлĕме тухса, тата тем-тем калаçрĕç. Кăна илтеймерĕм.

Иван тухса кайсан, Петĕр чылайччен пӳлĕм тăрăх уткаласа çӳрерĕ. «Аллă пин кирпĕч... Тетесĕр-пуçсăрах мĕн тума шут тытнă вăл? Кунта кăмака мар, тем урăххи пур... Ун чухлĕ кирпĕч уес кантурĕ пек çурт лартма та çитмелле... Тĕлĕнмелле хĕрарăм вăл пирĕн инке...»—шухăшларĕ Петр Петрович.



Пĕрремĕш лавсем


Тарье Нĕркече кайса килнĕ хыççăн шăп та лăп виçĕ кун иртсен, Захар Петрович Озеров умне вунă лав çитсе чарăнчĕ. Туран мар, Тутар Яшми ялĕ витĕр Палас урлă каçса килчĕç. Кашни лавĕ çинех хĕп-хĕрлĕ кирпĕч тиенĕ. Алла уйрăм илсе чăпăркка аврипе шаккасан, вĕсем чукун пек янăраса тăраççĕ.

Хăнасене хирĕç Тарье хăй тухрĕ, кирпĕчсене ăçта пушатса купаламалли вырăна кăтартрĕ. Ĕçе пĕтерсен, пурне те кайри пӳрте илсе кĕчĕ. Сĕтел çине икĕ çавра çăкăр, пулăсем хурса пачĕ. Завод хуçин управляющине икĕ пулăштух эрех тыттарчĕ те:

— Хуçалан. Еçтер, çитер. Тепре хăçан килетĕр? — терĕ.

— Ыран мар тепĕр кунне çак вăхăтра, — пĕлтерчĕ управляющи.

Çак тĕлĕнтермĕш япалана вăрттăн пăхса тăнă Сергей никам куçĕ умне те курăнмарĕ, пахчасем урлă Петĕр тетĕшĕ патне васкарĕ.

Лавçăсем кайсан, Вова амăшĕ патне пычĕ.

— Анне, анне, мĕн тума ку кирпĕч? Кам валли?

— Сана валли, ывăлăм, сана валли.

— Мана? Мĕн тăвап эпĕ унпа? —тĕлĕнчĕ Вова.

— Аçу сире йывăç çуртра усрарĕ. Эпĕ вара сире чул çурт лартса паратăп. Пăва хулинчи купцасем пеккине. Ăнлантăна?

— Çук, ăнланмарăм. Атте пулмасан, мĕн тумалла ун пек çуртпа?

— Килет вăл аçу, килет. Хăй килнĕ çĕре хулари пек çурт лартма хушса хăварчĕ.

— Нимĕн те хушман вăл сана. Суян эс.

— Пĕчĕк-ха эс, Вова. Ăнланмастăн. Атя пахчана. Сергей тетӳ патне.

— Сергей тете çук унта.

— Ăçта вăл? Хуртсем пăхмасть-им?

— Пĕлмесп. Эп ним те пĕлмесп, — терĕ те Вова, айккинелле чупрĕ.

Амăшĕ тăпăл-тăпăл утăмсемпе пахчана тухрĕ.

  
   Вунвиҫҫӗмӗш сыпăк


   Хрестука вăрланă


Кĕтӳ хăвалама тухнă хĕрарăмсем пĕр çĕре пухăннă та çĕр каçа пулса иртнĕ ялти хыпарсене шĕкĕлчеççĕ.

— Пĕлетĕр-и? Хрестука вăрласа кайнă, тет, кĕçĕр, — терĕ пĕри.

— Тур çырлахах! Куна пустуй калатăн пулĕ эсĕ, — ĕненмерĕ тепри.

— Ак сана хĕрес! — сăхсăхса илчĕ хыпар пĕлтерекенни.

— Ара, Хветут хĕрне, леш, хĕрлĕ тутăрпа çӳрекеннине, чăнах вăрласа кайнă тет çав кĕçĕр.

— Чим-ха, Хрестука-и? Ан тĕлĕнтер. Суя сăмах пуль. Ана вăрлама хăякан йĕкĕт те тупăннă-ши ялта? — тесе, сылтăм пĕççине шап! тутарса çапрĕ пĕри. — Васпати!

— Чăнах та çав. Вăл йĕкĕтсенчен те паттăр теççĕ те. Лавккаç Сахар ывăлне Сергее те хăй аллинче тытса тăрать, тет.

— Ара çав. Пĕле-тăркачах Сергее кам хирĕç тăма пултарĕ? Ана пĕтĕм ял яш-кĕрĕмĕ хисеплет те.

— Хамăр ялсем мар пуль. Тĕрĕсех пулсан, Хрестука тем тесен те ют ялсем вăрланă пуль...

— Ăçтан, хăш вăхăтра вăрланă-ши? Куракан пулнă-ши?

— Пушарниксем курса юлнă. Икĕ лавпа килнĕ, тет. Çур çĕр иртсен, Арманкассинчен тухса хирелле вĕçтерчĕç, тет.

— Хрестукĕ ăçта пулнă вара ун чух?

— Ăçта пултăр, пухура ĕнтĕ. Ара, чиркӳ çурчĕ пысăк. Кашни каç пуху та ташă, ташă та юрă. Манăн хамăн та çур çĕр иртсен тин сĕтĕрĕнсе çитрĕ. Ятласан та хăлхине чикмест. «Пĕтĕм ял çамрăкĕ унта. Манăн килте пăчăхса лармалла-и?»—тет те, каç пулсанах çавăнта тухса сулланать.

— Пăсаççĕ çамрăксене, пăсаççĕ.

— Леш, чикан майри пек хĕр учителĕ астарать, тет, вĕсене. Камсамулсен пуçлăхĕ, тет-и, вăл...

— Хăй те вăл Михаляпа çыхăннă тесе калаçаççĕ. Арлă-арăмлă пекех пурăнаççĕ, тет.

— Чĕлхӳ çине шĕпĕн тухтăрах, Хвекле инке. Калаçатăн пустуй. Марук ман патра пурăнать, хам пĕлетĕп: пачах ун пек хĕр мар вăл, —татса хучĕ Санюк текенни.

Кĕтӳ, тусан мăкăрлантарса, ялтан тухса кайрĕ. Хĕрарăмсем те килĕсене саланчĕç. «Каçхине Хрестука вăрласа кайнă» текен хыпар, пĕр килтен тепĕрне чупса кĕрсе, пĕтĕм ял тавра çаврăнчĕ. Кил хуçи хĕрарăмĕ çак тĕлĕнтермĕш хыпара учительницăна пĕлтерсен, вăл куна тăруках ĕненесшĕн те пулмарĕ. Ара, вĕсем каçхине, пуху хыççăн, клубран иккĕшĕ пĕрлех тухрĕç-çке-ха, урам кĕтессинче пĕр-пĕрне алă парсах уйрăлчĕç.

Мария Федотовна йăпăр-япăр тумланчĕ те тӳрех Лаптевсем патне çул тытрĕ, шаккаса-туса тăмасăрах пӳрте кĕчĕ, сывлăх сунчĕ. Чăнах та, Хрестук килĕнче çук иккен, каçхине пухăва кайнă та ун хыççăн килне таврăнман, вăл ăçтине, унпа мĕн пулнине пĕлекен те çук. Учительница кунта ним уççи-хуппине те тупаймарĕ, аптранă енне ял Советне çитсе пăхма шутларĕ.

Парти ячейкин секретарĕ Степанов пĕчченех сĕтел хушшинче ларать, темле хутсене уçкаласа вулать. Шухăша путнăскер, малтанах вăл Мария Федотовна килсе кĕнине сисмерĕ те, унтан курчĕ те, çавăнтах пукан çинчен тăрса, ăна хирĕç утса пычĕ, пичĕ ăшă кулăпа çуталчĕ, вĕсем, пĕр-пĕрне сывлăх сунса, алă тытрĕç.

— Иртĕр, ларăр, Мария Федотовна. Тем васкавлă ĕç пур пулас-ха сирĕн: ирех çитрĕр, — хĕр çине сăнарах пăхрĕ Степанов.

— Пур çав, Михаил Степанович. Çĕркаç Хрестука вăрласа кайнă текен хыпар çӳрет. Хăй, чăнах та, пухуран киле таврăнман, — хыпаланса пĕлтерчĕ учительница.

— Эпĕ те çапла илтрĕм-ха, çавăнпа кунта кĕтӳ кайсанах килсе лартăм. Тĕрĕсех пуль тетĕр-и ку хыпара?

— Каларăм-çке, Хрестук пуху хыççăн килне таврăнман терĕм. Ашшĕ-амăшпе кайса калаçрăм та, вĕсем нимĕн те пĕлмеççĕ. Ну, хуйхăраççĕ, макăраççĕ ĕнтĕ...

— Хăйсем мĕн калаççĕ хăть?

— Хрестукпа калаçса татăлса, Сергей Озеровах хăтланман-ши теççĕ. Куна пуçа кассан та ĕненместĕп эпĕ.

— Эсир, Мария Федотовна, пуçăра кастарма ан васкăр-ха. Вăт, эпĕ халь шăпах çавăн çинчен шухăшласа ларатăп. Ĕнер, каç пуласпа, мĕншĕн-ха тата Сергее тетĕшĕн тарçипе пĕрле ялтан тухса кайнине куракансем пулнă. Çынсем вĕсем хыçĕнчен тусан мăкăрланнине çеç курса юлнă, — куçĕсене учительница çине тĕллерĕ парти ячейкин секретарĕ.

Мария Федотовна, ним калама пултараймасăр, хулпуççийĕсене кăна сиктерсе илчĕ.

— Мана Хрестук каçхине, пуху хыççăн, çапла каларĕ: «Сергей çук-ха вăл паян. Ыран тин килет, эпĕ пĕччен кайма та хăрамастăп», —терĕ.

— Вăт, вăт, Хрестук амăшĕ тĕрĕсех шутлани патне илсе пымасть-и ку япала, э, секретарь юлташ? Амăшĕн чĕри вăл сайра йăнăшать. Сергеех айăплать вĕт-ха.

Учительница та иккĕленсе ӳкрĕ.

— Апла мĕн тăвăпăр? Исполнителе ярса, Ивана чĕнтермелле-ши?

— Сергей ыран ир килте пулать тенĕ пулсан, малтан ун патне ямалла. Вăл, çĕр хута хĕре илсе кайса тĕплĕ çĕре пытарнă хыççăн, чăн та килтех пулма пултарать.

— Ну, Сергейне шансах пăрахма çук тейĕпĕр. Анчах Хрестук неушлĕ çапла тума пултарнă? Çук, çук. Ĕненместĕп. Хрестук таса чĕреллĕ хĕр. — Учительница куçĕсене Степанов çине тĕллерĕ. — Тата тепĕр япала калас-и сире?

— Мĕн-ха, калăр.

— Пĕр хĕрарăм паян кĕтӳ хăваланă чух пирĕн çинчен мĕн тĕнине пĕлетĕр-и?

— Çук, пĕлместĕп. Пирĕн çинчен мĕн калаçмалли пур?

— Пире, иксĕмĕре, арлă-арăмлă çынсем пек пурăнаççĕ вĕсем тенĕ.

Степанов вашт! сиксе тăчĕ.

— Кам каланă ăна? Кам çапла элеклеме пултарнă? Вăл халăх хушшинче пирĕн авторитета пĕтересшĕн!

— Эпĕ тĕпчесе тăмарăм. Лаптевсем патне васкарăм. Мана кил хуçи кĕтӳ ярса килсен пĕлтерчĕ.

Степанов сĕтел хушшинчен тухрĕ, аллине галифе шăлавар кĕсйине чиксе, пӳлĕм тăрăх утма пуçларĕ, хĕр умне пырса тăчĕ. Пĕчĕк кĕлеткеллĕ, шĕл-кăвар пек йăлкăшакан çивĕч куçлă хĕр типшĕм те çӳллĕ Степанов кăкăрĕ таран кăна иккен.

— А мĕн, Мария Федотовна, тавай чăнах та пĕрлешер. Акă, Матвей Александроаич килсен, тытатпăр та çырăнатпăр, — хĕр çине кăштах куланçи туса пăхрĕ йĕкĕт учитель.

— Ан тĕлĕнтерĕр, Михаил Степанович...

— Мĕн тĕлĕнтермелли? Пĕр шкулта ĕçлетпĕр. Пĕр-пĕрне ĕнтĕ аванах пĕлетпĕр. Вара шкулта, çаплах ял хушшинче ĕçлеме те çăмăлрах пулĕ пире. Карма çăварсем те чĕлхисене çыхса лартĕç. Мĕнле, тĕрĕс калатăп-и эп?

Тĕрĕссипе, Мария Федотовна хăй те ĕнтĕ чылайранпах çак шухăш-ĕмĕтсемпех пурăннă. Анчах хĕрĕн ăна йĕкĕте малтан хăйĕн пĕлтерме юрамасть-çке-ха.

Çитес канмалли кун вĕсем иккĕшĕ пĕрле Мария Федотовнăсен ялне, унăн ашшĕ-амăшĕсем патне кайма, вĕсем килĕшсен, ял Советĕнче çырăннă хыççăн пĕрлешме калаçса та татăлчĕç.

— Ну, вăт, Мария, эсĕ манпа килĕшессе эпĕ тахçанах пĕлнĕ.

— Эпĕ те, Михаил, çакна шанса пурăннă. Вĕсем иккĕшĕ те пĕр харăсах кулса ячĕç.

Степанов пукане пек хĕре вăйлă аллисемпе хул айĕнчен тытрĕ те маччана çитиех çĕклерĕ, каялла антарнă чух, хăй тĕлĕнче тытса тăчĕ — çак самантра икĕ урипе те урайĕнче тăн-тăн тăракан йĕкĕтпе сывлăшри хĕрĕн вĕри тутисем пĕрлешрĕç.

— Ну, вăт, Мария, эпир хамăрăн ыйтăва татрăмăр, халĕ Хрестук пирки малалла мĕн тумалли çинчен калаçар, — терĕ Степанов, хĕре хăй умне тăратса.

Пĕр вăхăта çухалса кайнă пек пулнă хĕр тăруках ним калама та аптăраса тăчĕ, вара çавăнтах тем асне илчĕ те:

— Мана кил хуçи тата çапла пĕлтерчĕ. Пушарниксем çур çĕр иртсен икĕ лав Арманкассинчен тухса хирелле çул тытнине асăрхаса юлнă, тет. Тен, вĕсем патне эпĕ хам каятăп. Тен, ытти тĕплĕрех хыпарсем те пĕлĕп? Халĕ мĕн тумалла-ши, Михаил Степанович?

— Халĕ-и? Паллах, Мария, пирĕн Хрестука мăшкăллама памалла мар.

— Тĕрĕс, Михаил Степанович, памастпăр. Манăн мĕн тумалла?

— Хальлĕхе килнех кай. Кай та, мĕн те пулин туянма тесе, кил хуçипе иксĕр Захар Петрович лавккине анăр. Унта çĕнĕ хыпарсем пулаççех.

Икĕ секретарь икĕ еннелле утрĕç.

Мария Федотовна хваттерте пурăнакан кил хуçине Санюк тесе чĕнеççĕ. Вăл вăтăр çула та çитмен-ха. Çамрăк Совет правительствипе Германи Брест хулинче договор тунă хыççăн империализм вăрçинче ĕшенсе-ывăнса, тарăхса-ылханса çитнĕ салтаксем тăван килĕсене таврăнма пуçланă. Вĕсен шутĕнче Санюкăн ачаранах савса-юратса ӳснĕ тусĕ Савруш та пулнă. Савруш хăйĕн ашшĕне яппун вăрçине ăсатса янине аванах астунă. Амăшĕпе нумайччен кĕтнĕ вĕсем ăна — кĕтсе илеймен. Тăлăха юлнă амăшĕ пĕртен-пĕр ывăлне пĕчченех çитĕнтернĕ. Ачашласа мар, ачаранах хресчен ĕçне хăнăхтарса ӳстернĕ вăл ăна. Империализм вăрçи пуçлансан иккĕмĕш çулхине салтак çулĕ çитнĕ Савруша та вăрçа илсе кайнă. Чирлешке амăшĕ пĕр-пĕччен тăрса юлнă. Унăн ахаль те хавшак сывлăхĕ хавшасах пынă. Çавăнпах ĕнтĕ вăл, ывăлĕ таврăннă-таврăнман, ăна хăвăртрах авланма хистенĕ. Часах туй пекки туса, Саврушпа Санюк пĕрлешнĕ. Чирлĕ карчăкăн чĕри лаштах пулнă пек туйăннă. Килти хĕрарăм ĕçне йăлтах пăрчкан пек кинĕ туса пыма пуçланă. Савруш та ĕçсĕр пĕр минут алă усса ларман. Анчах та вĕсен савăнăçĕ нумая пыман: Савруша граждăн вăрçине илсе кайнă. Кайнă та — шыва путнă пекех çухалнă. Икĕ уйăхран Санюк упăшки çамрăк совет республикине хӳтĕлесе паттăрсен вилĕмĕпе вилни çинчен хут килнĕ. Часах хуняма карчăкĕ те çĕре кĕнĕ. Санюк çап-çамрăкла тăлăх арăм пулса юлнă. Çапла вăл пĕччен пурнăçпа пурăнма та хăнăхса пынă. Пурăнасса ятне ямасăр, тирпейлĕ, таса пурăннă. Яла çамрăк учительница килсен, ял Советĕнче ăна Санюк патĕнче пурăнма сĕнчĕç. Çавăнтанпах вĕсем, аппăшĕпе йăмăкĕ пекех, шăкăлтатса, пĕр çăвартан пурăнаççĕ.

Мария Федотовна хальлĕхе Степановпа иккĕшĕ пĕрлешме калаçса татăлни çинчен Санюка шарламарĕ-ха, вăл хăйне мĕн хушса янине çеç пĕлтерчĕ. Санюк пĕр сăмахсăрах килĕшрĕ. Вĕсем Захар Петрович лавккине анса пăхма, унта, ячĕшĕн, пĕри премĕк, тепри сахăр илме калаçса татăлчĕç.

Малтанах вĕсене кирпĕч купи тĕлĕнтерчĕ. Ара, ик-виçĕ кун каялла кăна кунта нимĕнле кирпĕч таврашĕ те çукчĕ-çке. Çитменнине, Захар Петрович хăй те килте çук. Таçта кайса çухалнă теççĕ. Тепĕр тесен, пĕл-ха вĕсенне, пуян çынсенне. Тем шутласа, тем туса пурăнаççĕ вĕсем.

Лавкка умне çитсен, учительницăпа Санюк тата ытларах тĕлĕнчĕç. Те улăхмалла крыльца çине, те çук: лавкка алăкне икĕ çĕртен икĕ çăрапа питĕрсе илнĕ.

— Санюк, хăпарас мар. Тем тесен те ырă япала мар кунта. Айта, луччĕ Петр Петрович патне каяр. Тен, унта, унăн тарçине, Ивана та, курма тӳр килĕ, — сĕнчĕ Мария Федотовна.

— Каяр, ара. Санăн ăна курмалла терĕн-çке, — килĕшрĕ Санюк.

— Пĕркун эпĕ Иванпа курса калаçрăм. «Мĕншĕн комсомола кĕместĕн-ха эсĕ?»—терĕм те, аллине сулчĕ. «Манăн комсомол çулĕсем иртнĕ ĕнтĕ. Çынсенни пек атте-анне, кил пулсан, хамăн çемье туса пурăнмалла та, мĕн тăвăн, шăпам çапла ман», —терĕ.

— Шăпи, чăнах та, çапла ĕнтĕ унăн. Анчах хуçи, Петр Петрович, лайăх пăхать ăна. Ахальтен мар, Иван хăй лайăхран. Питĕ ĕçчен çын вăл Иван.

— Лайăх тесе, ĕмĕр тарçăра пурăнмалла-и? Тарçăсем вунçиччĕмĕш çултах пĕтнĕ. Часах ялта та нимĕнле тарçă таврашĕ пулмасть. Ăçта кайса кĕрĕ вăл ун чух?

— Вĕсене хирĕç Анюк пурăнать. Ман пекех тăлăхскер. Анчах пĕччен мар вăл, ваттисем пур, упăшкин ашшĕпе амăшĕ.

— Унпа килĕштереççĕ-и? — васкарах ыйтрĕ учительница.

Ку сăмахсем Санюка шартах сиктерчĕç: ара, Мари çав Ивана юратса пăрахман пуль-çке?

— Пĕлмесп. Анюк патне хуçи, Петр Петрович, хăй çӳрет. Кăна пĕлетĕп вара.

Çапла калаçса пынă май вĕсем сисмерĕç те, Шурти каса пăрăнмалли çĕре çитрĕç те тăчĕç. Пăрăнасси пулмарĕ: вĕсен умĕнченех юртăпа чупакан улма чăпар урхамах иртсе кайрĕ. Иван тăрантас çинче пĕчченех ларса пырать.

— Санюк, тăхта-ха, — тесе, учительница кил хуçине аллинчен тытрĕ. — Ĕнер, каçпа, Иванпа Сергей çак ăйăрпа ялтан тухса кайнă. Сергейĕ çук. Неуштă Михаил Степановичпа Хрестук амăшĕ тĕрĕсех тĕшмĕртеççĕ? — пăшăрханса ӳкрĕ Мария Федотовна.

— Мари, эп сана ăнланаймас-и.

— Вĕсем мĕн теççĕ. Калаçса татăлса, эппин. Чăнах та тĕрĕс мар-и ку? Иванĕ хĕрпе йĕкĕтне таçти яла илсе кайса пытарнă та, халĕ пĕчченех таврăнать.

— Турăран хăра, Мари. Пулма пултараймасть.

— Эпĕ хам та ĕненместĕп-ха. Тепĕр тесен, сăлтавĕ те пур пек. Вĕсем пĕр-пĕрне шутсăр юратаççĕ. Хрестука вара Сергей амăшĕ хăй çурчĕ çывăхне те ямасть. Мăшкăл сăмахĕсем каласа-ятласа, çӳçрен лăскаса кăларса янă вăл Хрестука. Апла, çамрăкскерсем, пĕр-пĕрне юратаканскерсем, Нарспипе Сетнер пек тăвасшăн пулман-и? —Учительница Санюк çине пăхрĕ те:— Каймастпăр, Ивана халех ял Советне чĕнтеретпĕр. Унта пĕрех тĕрĕссине калаттараççĕ, — терĕ.

Вĕсем çаврăнса утрĕç. Мария Федотовна ял Советне кĕрсе юлчĕ, Санюк килнелле утрĕ.

Иван ял Советне исполнитель хыççăнах çитрĕ, карттусне хывса, пурне те сывлăх сунчĕ.

— Лар-ха, Иван, санпа калаçмалли пур, — терĕ Казаков, стена çумĕнчи тенкел çине кăтартса.

Иван пĕр сăмах каламасăрах кайса ларчĕ.

— Кала-ха, Иван, каçхине эсир Сергей Озеровпа иксĕр ăçта пултăр? — ун çинелле лăпкăн пăхса ыйтрĕ председатель.

— Нĕркече кайнăччĕ, — кĕскен тавăрчĕ тарçă.

— Нĕркече? Мĕн туса çӳрерĕр-ха эсир унта?

— Кăна, Матвей Александрович, Сергейрен ыйтса пĕлĕр.

Казаковпа Степанов, çаплах Мария Федотовна та, пĕр-пĕрин çине пăхса илчĕç.

— Эсĕ каялла пĕчченех таврăнтăн-çке? — сăмах хушрĕ учительница.

— Пĕччен мар-çке. Сергей яла кĕреспе анса юлчĕ. Палас хĕррипе киле тӳрĕрен тухатăп терĕ. — Вара, ыттисем ним калама ĕлкĕричченех, йĕкĕт сасартăк сиксе тăчĕ те:—Чăн хыпар-и, эпĕ çĕркаç Хрестука вăрласа кайнă тенĕ пек илтрĕм. Тĕрĕс-и ку? — хыпăнчăклăн ыйтрĕ вăл.

— Çавăнпа чĕнтертĕмĕр те сана. Вăррине тупма пулăшмăн-и тетпĕр, — тавăрчĕ Казаков.

— Илтрĕм-ха, Хрестука Сергейпе иксĕмĕр вăрланă тесе сăмах сарнă, тет, ялта. Суя сăмах ку! Мăшкăл! Хам ĕмĕрте эпĕ йĕп те вăрласа курман! — тăвăнчăклăн каларĕ Иван.

— Сана вăрă теместпĕр-çке. Ăна тупма пулăшмăн-ши тетпĕр, — калаçăва хутшăнчĕ ку таранччен шăпăртах итлесе ларнă Степанов. — Эпир ăна та чĕнме ятăмăр-ха. Килтех пулсан, часах çитме кирлĕ, — терĕ те учитель, сассине пач улăштарса, çапла ыйтрĕ:— Кала-ха, Иван, эсĕ тата нумай пурăнасшăн-и çав Озеров патĕнче?

— Ăçта каймалла вара ман? Мĕн эсир, тарçă ятне илтсе пурăнма мана çăмăл тетĕр-им? Тахçанах хулана пăрахса каясшăн та, юлташсем çук.

Çак самантра алăка шаккани илтĕнчĕ, ирĕк панă хыççăн, пӳлĕме Сергей Озеров кĕрсе тăчĕ, ула карттусне хывса, сывлăх сунчĕ, чĕтревлĕ сассипе:

— Эсир чĕнтернипе килтĕм, — тесе хучĕ. Ăна ларма сĕнчĕç.

— Тавах. Мĕн каламаллине хăвăртрах калăр. Манăн ларса тăма вăхăтăм çук. Хрестука вăрласа кайнă, тет. Манăн ăна халех шыраса тупмалла. Килте те ура айĕнче вут çунать. Анне пач ухмаха тухрĕ. Хăй тĕллĕнех тем-тепĕр хăтланма пуçларĕ.

— Мĕн хăтланать-ха вăл çав териех? —лăпкăн ыйтрĕ Казаков.

— Ăна эсир хăвăрах пĕлетĕр. Атте Совета парса хăварнă тавара каялла илсе килесшĕн пулчĕ. Юрать-ха памарăр. Пĕр-пĕчченех Пăвана кайса тепĕр лав тавар илсе килчĕ. Пĕрех лавккана уçатăп тет. Эпĕ вăрçă çулĕсенче те пĕчченех ĕçленĕ тет. Юрать-ха, вăл Пăвана кайсан, лавкка алăкне тепĕр çăрапа питĕрсе илтĕм. Эпĕ ăна тепĕр çăрине советсем питĕрсе кайрĕç тесе суйрăм. Тĕрĕс турăм-и, çук-и? Вара тата хытăрах урса кайрĕ. Мана хăйпе пĕрле Нĕркече илсе каясшăн пулчĕ, каймарăм. Советри тавар патне те, Пăвана та каймарăм. Ĕнер пăхатăп та тĕлĕнетĕп. Нĕркечрен вунă лав кирпĕч илсе килсе пушатнă. Унта вăл, акă, Ивана илсе кайнă. Анне унта аллă пин кирпĕч килĕшсе хăварнă. Вăт, çавăнпа ĕнер Иванпа Нĕркече тухса кайрăмăр та ĕнтĕ. Анне тунă договора йăлтах пăрахăçласа килтĕм. Яла пырса панине те каялла килсе паратăп терĕм. Пĕтĕм калаçу Иван умĕнче пулчĕ. Мана ĕненмесен, унран ыйтăр. Иван — тĕрĕс çын.

— Сергей йăлтах тĕрĕсне каларĕ, — çирĕплетрĕ юлташĕ çавăнтах.

— Эсир каçарăр-ха, кирпĕчне ăна эпĕ каярах та леçĕп-ха. Халĕ пирĕн, Иванпа иксĕмĕрĕн, Хрестука шыраса тупмалла. Ирĕк парăр пире кайма. — Пĕтĕм ӳт-пĕвĕпе чĕтрекен Сергей ыйтуллă куçĕсемпе ял пуçлăхĕсем çине пăхрĕ.

— Сергей, ăнланатпăр эпир сана. Çапах та, кăштах лăпланма тăрăш-ха.

— Матвей Александрович, кашни минут хаклă. Мăшкăллас-тăвас пулсан, мĕн тăвас, мĕн тумалла? Эпĕ ăна юрататăп. Вăл та мана юратать. Пĕтме ан парăр пире, — ытларах та ытларах вĕриленчĕ Сергей.

— Пĕтме памастпăр. Эпир кунта хамăр та шăпах çав ыйтупа пухăннă. Калаймастăн-и эсĕ, Сергей, кам тата ăçта илсе кайма пултарнă Хрестука? — йĕкĕт çине пăхрĕ председатель.

— Кăтра Уçăп ĕçĕ. Чун сисет. Çав пĕрмаях Хрестук çумне çулăхасшăнччĕ.

— Озеров Осип таврăннă пулать-и вара?

— Хăйне курман та, чун сисет: çавăн ĕçĕ ку. Урăх Хрестукпа мана хирĕç тăракан çын çук кунта. Эпĕ, лавккаç ачи тесе, куштанланса çӳремен. Пуринпе те туслă пулнă. Хам та ялти пĕтĕм çамрăксемпе пĕр тан пулма тăрăшнă. Халĕ те, малашне те çаплах пулатăп.

— Сергей, эсĕ кунта пурне те тĕрĕс каларăн. Ĕненетпĕр сана. Тепĕр ыйту çине ответ пар-ха пире.

— Тархасшăн.

— Аçу, Захар Петрович, ăçтине чăнах пĕлместĕн-и? Кирпĕчсене вăл ярса паман-и? — Яланхи йăлипе йĕкĕт çине шăтарасла пăхрĕ Степанов.

— Советсен умĕнче мĕн те пулин суятăп пулсан, саккун йĕркипе айăплăр. Атте ăçтине пĕлместĕп. Тĕшмĕртетĕп çеç. Вăл Çĕпĕрте пулма пултарать. Аттепе анне юлашки вăхăтра шутсăр хирĕçсе кайрĕç. Кирпĕчсен ĕçĕ — йăлтах анне ĕçĕ. Вова ятлă шăллăма вăл çапла каланă: «Аçăр сире йывăç çуртра усрарĕ, эпĕ сире чул çуртра усрăп», — тенĕ.

— Леш, акатуйĕнче çыхнă куçпа чӳлмек çĕмĕрекен шăллуна-и? —куларах ыйтрĕ учительница,

— Çавна. Тăнлă ача вăл, — терĕ те Сергей, сăмахне каллех тĕп ыйту çине куçарчĕ. — Уçăп амăшĕ, инке эппин, Начар Упирен качча килнĕ. Унта тăванĕсем нумай унăн. Хрестука çавăнта кăна илсе кайма пултарнă. Пушарниксем курнă тет-иç. Çур çĕр иртсен икĕ лав Арманкассинчен тухса çавăнталла çул тытрĕç, тет. Çулĕ унта пĕрре кăна, — кăштах лăпланнă пек пулса ăнлантарчĕ йĕкĕт.

Канашларĕç. Сергей шухăшĕ тĕрĕсех те пулĕ терĕç. Калаçса татăлчĕç: Сергейпе Иван каç пулсанах Начар Упи ялне каяççĕ. Вĕсем хыçĕнчен, кăшт каярах юлса, тăватă комсомолец пымалла. Кусен ялта ниçта та никам патне те кĕмелле мар, унта мĕн пулса иртнине вăрттăн кăна сăнамалла. Сергейпе Ивана тапăнас пулсан тин вĕсене хӳтĕлемелле. Каясса лашапа мар, çуранах каяççĕ. Ку вăл сакăр çухрăмри ял çамрăкĕсене сехет ытларах утмалăх кăна. Пĕрле хĕçпăшал таврашĕ илмелле мар. Пĕтĕм çĕнĕ хыпарсене ял Советне пĕлтерсе тăмалла. Икĕ йĕкĕт Начар Упие кайни çинчен никамăн та пĕлмелле мар.



Хăтараççĕ


Каç пулчĕ. Кун каçа Хрестук пирки çĕр тĕрлĕ хыпар сарăлчĕ. Кам мĕнле пултарать, çапла шухăшласа кăларать. Кулăшли те, йĕмелли те пур унта.

Сергейпе Иван пуртенкке çинчен çăпата сырчĕç, кивĕ çи-пуç тăхăнчĕç, кутамккасем çакрĕç, Хуçа ывăлĕ, запас кĕсьене пăсмасть тесе, çиччĕпе авăрланă наган илчĕ. Иван, пуртенкке хушшине кинжал-çĕçĕ хĕстерчĕ. Çĕрле пуласпа вĕсем ял хĕррипе уя тухрĕç. Часах Начар Упие каякан çулпа малалла васкарĕç.

Начар Упире Сергей пĕрре кăна мар пулнă. Ача чухне Уçăппа пĕрле унăн куккăшĕсем патне хăнана кайса çӳренĕ. Пĕр куккăшĕн вăрманта утар та пурччĕ. Çĕр вĕлле те ытлаччĕ унта. Унта вĕсене куккăшĕн пысăкрах ывăлĕ ертсе кайнăччĕ. Ун чух вăрман хĕррипе ӳсекен çĕмĕртсем шап-шурă çеçке сарнăччĕ. Çав ача çапла каланăччĕ: «Сирĕн унта пахчара вĕллесем пур та, утарсем вара çук. Мĕншĕн тесен сирĕн ял çумĕнче вăрмансем ӳсмеççĕ. Пирĕн асаттен вăрманти утарĕнче çĕр пуç ытла вĕлле. Кунтан инçех те мар. Илсе кайса кăтартас-и?» тенĕччĕ. Сергейпе Уçăп хаваслансах килĕшнĕччĕ. «Сан аслаçу ман кукаçей пулать-çке. Кайăпăр. Пыл çитерсе ярать вăл пире», — тенĕччĕ ун чух Уçăп. Чăнах та, ватă юман пек тăн-тăн шур сухаллă старик вĕсене, хăнана килнĕ мăнукĕсене, шултра пĕренесенчен мăкласа лартнă пӳртре сĕтел хушшине лартсах хура çăкăрпа караслă пыл çитернĕччĕ, тин татнă кăмпа та ăшаласа панăччĕ. Пӳрчĕн икĕ енĕпе икĕ ӳпле туса лартнăччĕ, пĕринче сăнчăртан кăкарнă пысăк ула йытă пурччĕ. Ун чухне çанталăкĕ шăрăхчĕ те, йытти, хуçи пӳрнипе юнасан, вырăнтан та хускалманччĕ. Вăл, мĕн ачасем кайичченех, вăрăм хĕрлĕ чĕлхине кăларса, паш-паш сывласа выртнăччĕ. Кайран вĕсем яла ытам тулли çĕмĕрт турачĕ çĕклесе кайнăччĕ.

— Çакăнта кĕрсе пăхар мар-и малтан? —терĕ Иван, ял хĕрринчи чалăшса кайнă пĕр пĕчĕк пӳрт тĕлне çитсен.

— Ун пеккисен йытă-качка пулакан мар, иртен-çӳрене кĕртме те хăрамаççĕ, — килĕшрĕ Сергей.

Çил хапхаран курăк пусса илнĕ картишне кĕчĕç, пӳрт алăкне шаккарĕç.

— Кам-ха унта? — илтĕнчĕ ватă çын сасси.

— Кунтисем мар-ха эпир. Кĕрсе кăшт апатланасшăн та малалла утасшăн. Ан хăрăр эсир, — терĕ Иван.

— Ара, тем хăрамалли пултăр пирĕн. Мĕн пурри пурте хамăр çире. Инçетрисем пулсан, кĕрĕр эппин, — тесе, кил хуçи алкум алăкне уçса ячĕ.

Кĕчĕç. Килĕнче чăн та нимех те çук. Чĕпкуç çутинче пĕр курпун карчăк чăлха çыхса ларать, сĕтел патĕнчи тенкел çинче чип-чипер хĕр çăм арлать. Йĕкĕтсем вĕсене сывлăх сунчĕç, чăваш йăлипе пурнăç çинчен ыйткаласа пĕлсе, тĕпелерех иртсе ларчĕç. Иван кутамккаран чăкăт, хĕрлĕ пилĕклĕ пĕремĕксемпе сахăр кăларса сĕтел çине хучĕ. Çакна асăрхасан, кил хуçи:

— Капла мар-ха, ачасем, типĕлле мар, — Терĕ те, хĕр енне çаврăнчĕ. — Верук, хуран çакса чей вĕрет-ха. Çул çинче ăшĕсем те пиçнĕ пуль. Тĕнче тăрăх хам нумай çӳренĕ.

— Халех, асатте. — Хĕр кĕнчелине кăпăр-капăр пуçтарчĕ те, тем хушăра хуран айне чĕртсе яма та ĕлкĕрчĕ.

Килнĕ хăнасем часах хăмаран тунă сĕтел хушшине кĕрсе ларчĕç, кил хуçине те вĕсем хăйсемпе пĕрле чей ĕçме чĕнчĕç.

— Ларăр, ушкăнпа апат тутлă пулакан, — тараватлăн сĕнчĕ Иван кил хуçисене.

Вăрманта ӳсекен техĕмлĕ курăкпа вĕретнĕ чее ĕçнĕ май сăмах хутаçĕ те салтăнса пычĕ.

— Пирĕн Верук паян каласа тĕлĕнтерчĕ-ха, — пуçларĕ карчăк, вăл-ку ăпăр-тапăрсем çинчен калаçнă хыççăн.

— Мĕн каласа тĕлĕнтерчĕ-ха вăл? — ыйтрĕ Сергей.

— Верук, кил-ха, ара. Кусем хамăр пек çынсемех. Юнашар ларса чей ĕç те, хăв мĕн курса илтнине хăвах каласа пар. Ан ютшăн. Çынсемпе хутшăнса калаçма вĕрен, — хушрĕ карчăк.

— Чăнах та çав. Пиртен мĕн ютшăнмалли? Эпир хĕр пăхма та, хĕр вăрлама та килмен. Пиртен хăран пулсан, асаннӳпе юнашар лар. Мĕн курса, мĕн илтрĕн-ха паян? Кăсăк пулсан, киле çитсен ял-йыша каласа парăпăр, — сĕрме пуçларĕ Иван.

Хĕр чăнах та хăюланчĕ, асламăшĕ çумне пырса ларчĕ, сĕтел хĕрринчи хурантан йывăç çăпалапа чей ăсса илсе курки çине ячĕ.

— Паян ирпе пирĕн яла икĕ лав килсе кĕнĕ, — пуçларĕ вăл хăй сăмахне. — Тяпук мучи çак вăхăтра шăпах урам тăрăх пынă. Пăхать те, лашасем пирĕн ялăн мар иккен. Чарăнма хушать çаксене. Унччен те пулмасть, икĕ лавĕ çинчен иккĕн сиксе анаççĕ. Пуçлаççĕ хайхисем старике чăпăрккапа ăшалама.

— Апла ырă çынсем пулман ĕнтĕ вĕсем? — хĕре малалла калаттарасшăн пулчĕ Иван.

— Унччен те пулмасть, пĕр лавĕ çинчен хĕр çухăрса ярать. «Тетесем, ял халăхĕ, пулăшăр мана! Мана вĕлерме илсе каяççĕ!»

Çапла темиçе хутчен кăшкăрнă вăл. Кăна çывăхри çынсем те илтме ĕлкĕрнĕ. Анчах нумай кăшкăрайман. Лешсем старике çапса сирпĕтеççĕ те хăйсем хĕр çине хăпарса лараççĕ. Вырăн çинчен тăрса урама чупса тухма ĕлкĕрнĕ арçынсем ял вĕçĕнче шарт сиккипе пыракан лашасене çеç асăрхаса юлма ĕлкĕреççĕ.

— Вара, вара. Хыçалтан хăвалакан пулман-и вĕсене? — васкатрĕ Сергей.

— Вăл вăхăтра кам хăвалатăр?! Таçта илсе каяççĕ-ха ăна, çав танатана лекнĕскере.

— Кайран, кăнтăрла, каçкӳлĕм мĕн калаçрĕç вĕсем çинчен? — çаплах васкатрĕ, çине тăчĕ Сергей.

— Каçхине Чăваш Яшминчен пĕр комсомол хĕре вăрласа кайнă, тет. Ана пĕр пуян ачи юратнă, тет. Çавă вăрласа кайнă ĕнтĕ, урăх кам пултăр теççĕ çынсем, — ăнлантарчĕ Верук.

— Сирĕн ялта кам патне те пулин чарăннă-и вĕсем? — лăпкăн ыйтрĕ Иван.

— Чарăнман теççĕ. Чарăннă пулсан, советсен аллине тытса параттăмăр теççĕ.

— Апла мĕскĕн хĕре ăçта илсе кайма пултарнă-ши?

— Кăна никам та пĕлмест. Лашасем вăрман çулĕпе кĕрсе кайнине çеç пĕлеççĕ, — тавăрчĕ кил хуçи мăнукĕ.

— Вăт мĕнлерех пурнăç, ачасем. Совет влаçĕ пулнăранпа миçе çул иртрĕ, пуян çын ачисем вара çаплах иртĕнме пăрахмаççĕ, — терĕ те старик, карчăкĕ енне çаврăнчĕ. — Пирĕн вăхăтра тата мĕнлеччĕ, карчăк, э?, Чи маттур хĕрсене кăнтăр кунĕнчех вăрлатчĕç.

— Çаплаччĕ, çаплаччĕ. Халĕ саккунĕ хытă теççĕ те, çук пуль çав, ун пекех пулса пĕтеймест пуль çав, — ассăн сывласа илчĕ карчăк.

— Ну, хуçисем, пысăк тав сире. Чей те ĕçрĕмĕр, хăна та пултăмăр, хыпарсем те пĕлтĕмĕр. Чипер, сывă пурăнăр, сывлăхлă пулăр, — терĕ Иван, кутамккине çыхса.

— Мĕншĕн çаплах çĕр хута васкатăр? Тиркеместĕр пулсан, çывăрсах кайăр. Ытах хытă тесен, типĕ улăм пур, — мăкăртатрĕ старик.

— Ырă кăмăлушăн тавах, асатте. Эпир каяр-ха. Тавтапуç сире. Ырă каç пултăр, — тесе, Иванпа Сергей пӳртрен тухрĕç те чарăнса тăчĕç.

— Ну, вăт, Сергей, йĕрĕ çине ӳкрĕмĕр. Юмахри пек. Малалла мĕнле, мĕн тăвăпăр?

— Йĕр çине çеç мар, Иван, вĕсем халь ăçтине те пĕлтĕмĕр.

— Мĕнле «пĕлтĕмĕр»? Вĕсем яла чарăнман-çке? Таçти мур шăтăкне вĕçтернĕ-ха? — тĕлĕнсе, иккĕленсе илчĕ Иван.

— Ниçта та мар, çав утарти çуртра вĕсем, — тесе вĕçлерĕ Сергей.

— Апла мĕн тăвăпăр?

— Тӳрех çавăнта, утара каятпăр, — тавăрчĕ Сергей. — Вилетĕп, пĕрех Хрестука хăтаратăп. Хамăн савнă тусăма Уçăпа мăшкăллама памастăп. Мантăн-им, Иван? Тилĕ çĕлĕкĕнчен хăтартăмăр ăна, Кăтраран та хăтаратпăр. Йытти алăкран кĕме памасан, акă, çакăнпа, — Сергей наганне тытса кăтартрĕ. — Кайрăмăр. Эпĕ çулне лайăх пĕлетĕп. Пирĕн телее, авă, уйăх та мĕнлерех çутать.

Вĕсем урам варринчи çулпа ялăн тепĕр вĕçнелле утрĕç. Шăпах. Унта-кунта çеç хăйă çутисем курăнкалаççĕ, темлерен йытă вĕрни илтĕнет те каллех шăпланать. Кĕçех Иванпа Сергей хыçĕнчен килнĕ Чăваш Яшми çамрăкĕсем хăваласа çитрĕç. Канашларĕç. Унтан пурте чупнă пек хăвăрт малалла утса кайрĕç.

Акă вăрман. Пĕр хушă чарăнса тăрса итлерĕç. Нимĕнле сас-чĕвĕ те çук. Каллех малалла васкарĕç. Çул урлă, куçĕсене кăвар пек ялкăштарса, çĕрлехи тăмана таçталла вĕçсе кайрĕ.

Акă утар та. Уйăх çутинче вĕллесем аванах палăраççĕ. Кунтах икĕ ватă юман хушшине туса лартнă пӳрт. Çавăнта пулма кирлĕ халĕ Уçăппа Хрестук. Чим, мĕнле сасă ку? Хрестук сасси-çке? Çавăн! Çамрăксем утар пӳрчĕ çывăхĕнче тимлĕн итлесе тăчĕç. Сергейпе Иван та сывламасăр итлеççĕ. «Çывăха ан кил! Чикетĕп! Асту, тапран кăна! Кил кăна çывăха! Тӳрех мăйăнтан касатăп! Хам та пĕтем, сана та пĕтеретĕп!» Ку Хрестук сасси, тарăхнипе-ши, сасси тытăнчăклăрах тухать. Паллă, Уçăп ун патне пырасшăн, мăшкăлласшăн, хур кăтартасшăн вăл ăна. Хĕр вара хайне çирĕп хӳтĕлет. Ун аллинче, чăнах та, çĕçĕ пулмалла. Тата кам пур-ши унта? Акă тĕнĕ. Унтан çутă пайăрки ӳкет. Хĕр сасси те çав тĕнĕ шăтăкĕнчен хĕсĕнсе тухать. «Хрестук, пăрах хирĕçме. Эпĕ юрататăп-çке сана. Пĕрле пурăнăпăр. Хулана каятпăр». Ку — Уçăп сасси. «Кирлĕ мар эсĕ мана! Манăн Сергей пур! Кăтартать-ха вăл сана! Пĕрех кăтартать! Ан тапран тетĕп! Чикетĕп!»— хаяррăн çухăрать хĕр. Ку — Хрестук сасси. Миçен-ши вĕсем унта? Вуннăн, çĕрĕн пулччăр хăть! Хрестука хăтармаллах! Мăшкăллама памалла мар! Çак шухăшпа Сергей юлташне аллинчен тытрĕ, пӳрт патне кайма систерчĕ, анчах хӳшĕрен сиксе тухнă пăру пек йытă, харкашса-тулашса, вĕсем çине сикме тăчĕ — ĕлкĕреймерĕ: Сергей аллинчи наганран вĕçсе тухнă пуля унăн пуçне шăтарса тухрĕ. Йытă, хăрушла йынăшса, мăйĕнчи сăнчăрне чăнкăртаттарса, айккинелле сиксе ӳкрĕ, çавăнтах тӳнсе кайрĕ те, урисене выляткаласа, шăпăртах пулчĕ. Çак вăхăтра тепĕр ӳплерен темле хура мĕлке сиксе тухрĕ — утар пӳрчĕ çывăхĕнче темиçе çын чупкаланине курса, пĕр сасă тумасăр чăтлăха тапса сикрĕ. Паллă, ку Уçăпа сыхлакан, анчах та унăн шанчăксăр хăравçă юлташĕ пулчĕ. Ун хыççăн хăвалама та кирлĕ мар, кайран пĕрех паллă пулать.

Сергейпе Иван, унтан вĕсен юлташĕсем те алăк патне чупса çитрĕç,! Алăка тул енчен çаклатса çăра вырăнне пӳрне хулăнăш патак чиксе питĕрнĕ. Сергей ăна çавăнтах кăларса илсе айккинелле печĕ. Алăка туртса пăхрĕ — уçăлмарĕ: шалтан çаклатнă иккен.

— Итлĕр! Алăка уçăр та пĕрерĕн-пĕрерĕн тухăр! Вĕлерместпĕр! Илтрĕр-и?! Саккун ячĕпе калатăп! —кăшкăрчĕ Сергей.

Çак самантра Иван пĕтĕм кĕлеткипе сулăнса пĕррех вирлĕн туртрĕ те, алăка çаклатнă тимĕр çекĕл тăпсинчен тăпăлса тухрĕ. Алăк сулăмĕпе Иван хăй те темле çеç ура çинче тытăнса тăчĕ. Тахăш самантра алăк сулли урлă каçма ĕлкĕрнĕ Сергей чи малтанах пӳрт кĕтессинерех хĕсĕнсе тăнă Хрестука курчĕ. Унăн çӳçĕ-пуçĕ саланса кайнă, куçĕсем хаяррăн йăлкăшса пăхаççĕ, аллинчи сарă тутăх витнĕ авăрсăр çавине, кĕç-вĕç касма хатĕрленсе, пуç тăрринелле çĕклесе тытнă. Уçăп урай варринче саркаланса тăрать, хăй самаях хĕрĕнкĕ, пит-куçĕ сӳрĕк кулăпа ейĕлнĕ, аллисене, тем каласшăн пулса, Хрестук еннелле кăнтарнă.

— Павăл! Ăçта эсĕ?! Кил кунта! —кăшкăрса ячĕ Уçăп, алăкран тухса сирпĕнме тăчĕ, пулмарĕ — Иван ун кăкăрĕ тĕлне кинжалне тытрĕ, çав самантрах тепĕр аллипе Уçăпа ĕнсинчен пĕрре чышсах урайне йăвантарса та ячĕ.

— Сер-гей!... Ива-ан! —Хрестук кăшкăрса, Сергей мăйĕнчен çакăнчĕ те ӳлесе ячĕ, унтан ĕсĕклеме пуçларĕ, чылайччен пĕр сăмах та калаймарĕ, аллисене те тусĕн мăйĕнчен вĕçертме пултараймарĕ.

— Лăплан, Хрестук. Текех санăн никамран та хăрамалли çук, — терĕ тусĕ, хĕре çурăмĕнчен лăпка-лăпка ачашласа.

Хрестука тинех тăн килсе кĕчĕ пулас. Вăл тăруках Сергейрен уйрăлчĕ те урайĕнче ӳпне тăсăлса выртакан Уçăпа пĕтĕм вăйран айăкĕнчен пырса тапрĕ:

— Этем мар, йĕксĕкрен йĕксĕк эсĕ! Каларăм вĕт Сергей килет, шăпу тулать тесе. Парăнтарасшăн пултăн, парăнмарăм! Сергей, парăнмарăм эпĕ. Ĕнен, — тесе, хĕр каллех икĕ аллипе Сергее мăйĕнчен çавăрса илчĕ, ăна вĕçĕ-хĕррисĕр чуптума пуçларĕ. Унтан, вĕçерĕнсе, Иван умне пырса тăчĕ. — Иван, сана та тав. Эсĕ те мана иккĕмĕш хут намăсран çăлăнма пулăшрăн. Ĕмĕр пулсан, Сергейпе иксĕмĕр сана виличченех манмăпăр, — терĕ те Хрестук, йĕкĕтсем çине пăхса илчĕ. — Халĕ мĕн тăвăпăр? — терĕ.

— Паллă. Аллисене çыхса, малтан яла илсе каятпăр, унтан — милици аллине. Лере унта йĕркине пирĕнтен лайăхрах пĕлеççĕ, — кĕскен хуравларĕ Сергей. — Хрестук, утар хуçине, шур сухаллă старике, куртăн-и эсĕ кунта? — хĕр еннелле çаврăнчĕ Сергей.

— Куртăм. Паянлăха кунта эсир хуçа. Эпĕ яла кайса мунча кĕретĕп-ха, — терĕ вăл.

— Апла хăй çылăхне мунча кĕрсех тасатма кайнă вăл, — куларах каларĕ Иван.

Уçăп пĕр сăмах та чĕнмерĕ, куçĕсене çеç шиклĕн мăчлаттарса пăхрĕ. Тăма хушсан, тăчĕ, аллисене те хăех çурăм хыçне тытрĕ, ним шарламасăр çыхтарчĕ. Сергейпе унăн юлташĕсем, Уçăпăн Начар Упи ялĕнчи тăванĕсен куçне курăнас мар тесе, Чăваш Яшмине ял витĕр мар, пахчасен хыçĕпе çул тытрĕç. Аллисене каялла çыхнă Уçăп малта сулланса утса пычĕ.

Тепĕр икĕ сехет пек вăхăт иртсен, утара пĕр ушкăн çын кĕшĕлтетсе çитрĕ. Вĕсене Уçăп юлташĕ Павăл ертсе килнĕ иккен. Шыраман вырăн та хăвармарĕç вĕсем, анчах ӳпле айккинче йăваланса выртакан йытă виллисĕр пуçне, никама та тупаймарĕç. Сергейпе Хрестук тата вĕсен юлташĕсем аллисене çыхнă Уçăппа пĕрле ку вăхăт тĕлне Чăваш Яшми ял Совечĕ умне çитсе чарăнчĕç.

 

Хăтарнă хыççăн


Председатель кĕçĕр килне те кайман иккен (уйрăмах ответлă тапхăрта вăл яланах ял Советĕнче çĕр каçать, ку унăн йăлине кĕнĕ).

Çамрăксем калаçнине илтсенех вăл малтан алкумне тухрĕ. Итлесе пăхрĕ, вара урама васкарĕ — ун çине Хрестук ыткăнчĕ.

— Тавах сире, Матвей Александрович. Эсир маншăн мĕнле тăрăшнине Сергейпе Иван йăлтах каласа пачĕç. Ĕмĕрне манмăп.

Председатель Хрестука хăйĕн тăван хĕрне ачашланă пек лăпкаса ачашларĕ.

— Сергей йăнăшмарĕ апла...

— Эпĕ мар, Матвей Александрович, эсир йăнăшмарăр. Иванпа иксĕмĕре шанса янăшăн тавах сире, — терĕ те Сергей, хĕвĕнчи наганне кăларчĕ. — Эсир кăна илме хушмарăр, анчах та эпĕ ăна илтĕм. Çынна пемен, утарçă йыттине çеç вĕлернĕ. Манăн мар, аттен вăл. Тинех ку япала пире кирлĕ мар. Илĕр. — Сергей наганне Казакова пачĕ.

— Хальлĕхе, çамрăк тусăмсем, Сергейпе Иван, çак паттăрла ĕçшĕн сире хам ятпа тав тăватăп, малашне мĕн тумалли курăнать унта.

— Матвей Александрович, иккĕшне те комсомол ретне илмелле вĕсене, — тӳсеймесĕр персе ячĕ Хрестук.

— Курăнать, Хрестук, курăнать. Тен, пысăкрах чыса та тивĕç вĕсем. Акă, Иванăн, сăмахран, мĕншĕн тӳрех парти кандидатне кĕмелле мар?

Çутăлсах пычĕ. Пурте ял Советне кĕчĕç. Председатель шухăшласа тăчĕ: мĕн тумалла? Иванпа Сергей çывăрман, Хрестук йăлтах ĕшенсе çитнĕ. Вĕсен киле кайса çывăрмалла. Анчах та Уçăпне, районтисемпе калаçса татăлмасăр, киле яма юрамасть — вăл ялтан каллех тухса тарĕ те — шыра вара.

— Хрестук, эсĕ килне кайса канма пултаратăн, — теме çеç ĕлкĕрчĕ Казаков, хĕр ăна çавăнтах пӳлчĕ:

— Çук, Матвей Александрович, эпĕ пĕччен каймастăп. Çынсем кĕтӳ хăвалама тухсан, пурте пĕрле халăх умне тухатпăр. Пирĕнпе пĕрле çак ирсĕр çынна, Уçăпа та курччăр.

Ял Советне малтан Степанов, унтан Санюк вырăнне кĕтӳ яма кайнă Мария Федотовна килчĕç. Икĕ хĕр, икĕ комсомолка, пĕр-пĕрне ыталарĕç, чĕререн хĕпĕртерĕç.

Часах Хрестук амăшĕ вăркăнса кĕчĕ. Пăхрĕ — хăй куçĕсене хăй те ĕненмерĕ: ун умĕнче тăван хĕрĕ чип-чипер, мĕнле пулнă, çапла тăрать. Вăл хĕрĕ патне ыткăнчĕ, ăна ыталаса илчĕ, йĕме пуçларĕ, унтан Уçăп патне утса пычĕ те пичĕ çине лачлаттарса сурчĕ.

— Намăссăр! Кĕççе пит! Ман ылтăн пек хĕре мăшкăллама шутларăн-и?! Акă сана! —Хĕрарăм вăйĕ çитнĕ таран Уçăпа енчен енне çупкă пачĕ, вара председатель енне çаврăнчĕ. — Матвей Лександрч, кĕтӳ хăвалама килнĕ хĕрарăмсем саланмаççĕ. Хрестука та, ăна хăтарнă паттăр йĕкĕтсене те, акă, çак шуйттанне те пĕтĕм халăх курасшăн. Манăн чĕппĕм таса иккенне пĕтĕм ял пĕлтĕр. Ун пирки халăхра усал ят ан пултăр.

Канашларĕç. Килĕшрĕç. Мария Федотовна кĕтӳ хăвалама килнĕ çынсене ĕç мĕнле пулса иртнине, Сергейпе Иван Хрестука ăçта тата мĕнле хăтарнине каласа пачĕ. Нумайăшĕ пĕççисене шарт! çапрĕç. «Ах, турă, ах, турă! Мĕнле чăтнă! Мухтав Хрестука! Пур хĕрсен те Хрестук пек паттăр пулмалла!»— терĕç.

— Кăна, эсреметне, тĕрмене!

— Ĕмĕрлĕхе!

— Ытла пысăка хапсăннă! — тесе кăшкăрчĕç. Пĕри, туя тытнă карчăк:

— Якку аттене те эсех пĕтертĕн. Чиркĕве те эсех хуптартăн. Турă çапла çав вăл. Пурне те курать, пурне те илтет. Турă тытрĕ иккен сана! — тесе, туйине çĕклерĕ, унпа Уçăпа юнарĕ.



Учительница хваттерĕнче


Кĕтӳ яма кайнă çынсем саланма пуçласан Степанов, Мария Федотовна хушнипе, Иван патне пычĕ.

— Иван, айта-ха пирĕнпе пĕрле. Санпа калаçмалли пур, — терĕ вăл тарçă йĕкĕте.

Лешĕ сенкер куçĕсемпе кăнн! пăхрĕ.

— Ăçта?

Çак самантра учительница пырса тăчĕ те:

— Эпир сана начар çĕре чĕнместпĕр, —тесе пĕлтерчĕ.

— Эпĕ начарринчен хăрамастăп.

Çынсем саланса пĕтсен, вĕсем, виççĕшĕ, Мария Федотовна пурăнакан çурт еннелле утрĕç. Малтан учительница чупса кĕрсе кайрĕ.

— Эпĕ халех, — тесе хăварчĕ.

Кил хуçи хĕрарăмĕ тĕпел кукринче апат-çимĕçпе айланать.

— Санюк, пирĕн пата хаклă та ятлă-сумлă хăнасем килчĕç. Пăшăрханса ан ӳк. Эпĕ халех чĕнсе кĕретĕп вĕсене, эсĕ мĕн пур пеккине хатĕрле кунта, — терĕ те Мария Федотовна, çийĕнчех каялла чупса тухрĕ.

— Тархасшăн. Кĕрĕр.

Кĕчĕç. Ир-ирех пулин те, пӳрт ăш-чикки тирпейлĕ. Алăк патĕнче йывăç кравать пуçне вырăн пуçтарса-купаласа хунă. Краватьне те, вăрăм саксене те килте тĕртсе тунă йăрăмлă-йăрăмлă палассемпе витнĕ, чӳречесене чечексем тĕрлесе ӳкернĕ шурă каррисемпе, турăшне тĕрĕллĕ вăрăм питшăлисемпе карнă, хăйăрпа çунă урайĕ шап-шурă. Алăкран кĕнĕ çĕре палас сарса хунă.

— Сывах-и хуçисем? Телей те пархатар пултăр ку çуртра, — терĕ Степанов.

Ним тума, ним калама аптăраса ӳкнĕ Санюк:

— Ну, сана, Мари. Пĕр асăрхаттармасăр çакнашкал хăнасене илсе килмелле-и киле? — терĕ.

— Каçар, Санюк. Юриех çапла турăм. Эпир еплерех пурăннине мĕнле пур çапла курччăр. Хăйсем те ĕç тумĕпех вĕсем. Иван, авă, авалхи хресчен ывăлĕ пекех тумланнă.

— Каçхине эпир Сергейпе разведкăра пулнă. Çавăнпа çакнашкал тăхăнма тиврĕ, — пĕлтерчĕ Иван.

— Эсир капла алăк патĕнче мар-ха, акă çакăнта иртсе ларăр, — хушрĕ кил хуçи, вăрăм сак çине кăтартса.

— Тавах. Килтĕмĕр пулсан, ларсах каяр эппин. Айта, Иван, хуçисене сума сăвар.

Арçынсем Санюк кăтартнă вырăна пырса ларчĕç.

Мария Федотовна пĕр самантрах кил хуçине икĕ йĕкĕт Хрестука мĕнле хăтарнине каласа пачĕ. Ку хыпар Санюка тĕлĕнтерсе-савăнтарса пăрахрĕ.

— Эй, турă. Каларăм вĕт сана ку Сергей ĕçĕ мар тесе. Ăçтан çаврăнса килнĕ пулать-ха леш мурĕ?

— Часах пĕлетпĕр. Паян яла милицисем килеççĕ. Унччен Уçăп чул сарайĕнче ларать. Комсомолецсем хураллаççĕ ăна, — пĕлтерчĕ Степанов.

— Текех тарма памалла мар. Ку тискер ĕçшĕн судпа айăплаççĕ пуль ăна? — хăйне алла илме пуçларĕ Санюк.

Иван вара куç сиктермесĕр кил хуçине сăнарĕ. Çав тери чипер те ятуллă пилĕк-çурăмлă хĕрарăм иккен вăл Санюк. Пĕвĕпе вăтамран та çӳллĕ. Хура çӳçлĕ, хура куçлă. Тулли кăкăрĕ саппун умне мăкăртса тăрать. Туртса çыхнă саппун кантри çинçе пилĕкне уйрăмах илем кӳрет. Тӳрĕ урисем кĕрнеклĕ. Мĕнле асăрхаман-ха ăна Иван халиччен.

Хĕрарăмсем калаçнă хушăрах сĕтел çине майлаштарчĕç. Пĕчĕк чĕреспе сăра та, çур литр эрех те, стакансемпе пĕчĕк çеç черккесем те, хуплу тата ытти те пур унта.

— Ну, хаклă хăнасем, сĕтел хушшине куçса ларма сĕнетпĕр сире. Паян пирĕн пĕр харăсах виçĕ праçник пулма кирлĕ, — тесе пĕлтерчĕ те учительница, Михаил Степанович çине пăхрĕ. — Пĕрремĕшне, Михаил Степанович, эсĕ пĕлтер. Эпĕ ун пирки никама та çур сăмах каламан.

Степанов ура çине тăчĕ.

— Эпир, тусăмсем, Мария Федотовнăпа иксĕмĕр пĕрлешсе çемьеллĕ пулма калаçса татăлтăмăр. Унăн ашшĕ-амăшĕсем килĕшсен, вăл ман патăмра пурăнма пуçлать. Çав ятпа пурне те черккесене шаккаса ĕçме ыйтатăп, — тесе пĕлтерчĕ вăл.

Унччен те пулмарĕ, Иван:

— Иӳçĕ! Йӳçĕ! —тесе кăшкăрса ячĕ.

Мĕнех, йĕрки çапла. Пулас çĕнĕ мăшăр чуп турĕç. Санюкпа Иван, вĕсене телейлĕ пурнăç сунса, ыттисемпе пĕрле черккесене пушатрĕç.

— Пирĕн иккĕмĕш праçник вăл — Иванпа Сергей паттăр та хăюллă комсомолкăна, Хрестука, тыткăнран хăтарни.

— Тата, — пӳлчĕ Михаил Степанович, — çав разведчиксем тăшман тылĕнчен «чĕлхе», урăхла каласан, Осип Озерова тытса килни. Виççĕмĕшне кам пĕлтерет? — йĕри-тавра пăхрĕ Степанов.

Пĕр самант шăпăртах тăчĕç.

— Кунта, ман шутпа, Михаил Степанович, е санăн, е манăн ум сăмах калама тивет. Вара хăйсенчен ыйтмалла. Пулать-и çав виççĕмĕш праçник паян е çук-и? Эпĕ иккĕленместĕп: пулатех!

— Мария Федотовна, ум сăмахне хăвах кала—хушрĕ Степанов.

— Апла пулсан, итлĕр. Акă, эпĕ ĕнтĕ Санюк патĕнче миçемĕш çул пурăнатăп. Тĕлĕнетĕп эпĕ унран. Шутсăр сăпайлă хĕрарăм вăл. Нумай калаçмасть, хăйне çирĕп те килĕшӳллĕ тытать. Аллисем вара чăннипех ылтăн алăсем. Мĕнле кăна ĕçе тытсан та пултарать. Арçын ĕçне те, хĕрарăм ĕçне те пĕр тан ăсталăхпа тăвать. Апат-çимĕç пĕçерессипе те, çĕвĕ çĕлессипе те, çи-пуçа çăвассипе те, пӳрт ăшчиккине тирпейлессипе те — пур тĕлĕшпе те ялта пĕр хĕрарăм.

— Чим-ха, чим, Мари, — пӳлчĕ ăна кил хуçи, — ку тата мĕншĕн? Мĕне, кама кирлĕ ку япала?

— Ку-и, ку вăл йăлтах Ивана кирлĕ. Унсăрăн вăл сан çинчен ним пĕлмесĕрех пурăнать. Ĕнер ял Советĕнче итлесе лартăм та, шутсăр хĕрхенсе пăрахрăм ăна. «Мана тарçă ятне илтсе пурăнма çăмăл-им? Ăçта кайса кĕмелле мăн? Хулана тухса каясшăн та, юлташсем çук», —тет. Степанов калаçăва хутшăнчĕ.

— Чăнах та, Иван, мĕншĕн хулана тухса каймалла-ха сан? Акă, эпир Марипе пĕрлешсен, Санюк каллех пĕччен тăрса юлать. Пĕччен пурăнасси çăмăл пуль тетним ăна? Тарçăра пурăнмалли кунсен шучĕ вĕçленчĕ. Эпир ăна Совет влаçĕ ячĕпе хамăр ялта çак кунсенчех пăрахăçлатпăр. Эпир Марипе мĕн калас тенине иксĕр те ăнланатăр пуль тетĕп. Вăраха ямасăр, паян-ыранах пĕрлешмелле сирĕн. Иксĕр те сывлăхлă, иксĕр те маттур, ĕçе юратакансем эсир.

Учительсем мĕн каланине Иванпа Санюк пуçĕсене усса итлерĕç, çав хушăрах пĕр-пĕрин çине те пăха-пăха илчĕç. Пĕр самант пӳртре шăплăх тăчĕ. Иван лайăхах ăнланать: кунта сăмаха унăн пуçласа каламалла. Анчах мĕнрен пуçламалла-ха ăна? Шӳтлерех тытăнсан, аванрах пек туйăнчĕ йĕкĕте.

— Мария Федотовнăпа Михаил Степанович, сире ачасене вĕрентме çеç мар пуль, евчĕ пулма та вĕрентнĕ пуль, — тесе хучĕ вăл.

Чăнах та пурте кулса ячĕç.

— Çапла пек туйăнать-и?

— Туйăнать кăна мар, чăнах çапла. Леш, хам ĕмĕрте çитмĕл хĕре качча патăм, çĕр йĕкĕте авлантартăм тесе мухтанакан Кĕтерне карчăкран та ăста эсир, — малалла тăсрĕ Иван.

Каллех кулчĕç.

— Кĕтерне карчăк суйма ăста теççĕ. Эпир вара йăлтах чăннине каларăмăр. Тĕрĕс-и, Санюк? — хăйĕн кил хуçи çине пăхрĕ учительница.

— Эсĕ ман пирки мĕн каланин чĕрĕкĕн чĕрĕкне те тăмастăп эпĕ, — вăтанарах тавăрчĕ Санюк.

— Çук. Санюк, Мария Федотовна сан пирки йăлтах тĕрĕсне каларĕ. Анчах веçех каламарĕ. Эсĕ ялта чи таса, чи сăваплă, никампа та ятна яман хĕрарăм иккенне лайăх пĕлетĕп эпĕ. Тĕрĕссипе, çак ыйтупа эпĕ тахçанах сăмах хускатма шутланă санпа, анчах та хăранă, —терĕ Иван.

— Хăракан йышшиех пуль... — пăшăлтатрĕ Санюк.

— Шӳтлеме, çăвар карма эпĕ ятлă-сумлă хĕрсенчен те именместĕп. Мĕншĕн тесен эпĕ вĕсене пĕрех кирлĕ мар. А вот санпа çăвар уçса калаçма чăнах шикленнĕ. Мария Федотовнăпа Михаил Степанович сĕтĕрсе кĕмен пулсан, эпĕ сан пата кунашкал çи-пуçпа мар, лайăххипе те кĕме хăяс çукчĕ, — терĕ Иван.

Сăмахсем çыхăнма, лăпкă шыв пек тикĕс юхма пуçларĕç. Степанов хăй кайсан, ыттине чĕкеç чĕлхеллĕ Мария Федотовна майлаштарасса, Иванпа Санюка килĕштерессе, вĕсене пĕр-пĕринпе пĕрлешме сăмах партарасса çирĕп шанчĕ. Унсăрăн вĕсем Михаил Степановичран вăтанса-именсе тăма та пултараççĕ.

— Эсир, тусăмсем, каçарăр-ха. Манăн ял Советĕнче ĕçсем нумай, вĕçне çитиех калаçса татăласса шанатăп, — тесе, Степанов кайма тăчĕ.

— Çук, капла мар, Михаил Степанчă. Иванпа пĕрле килнĕ, пĕрлех каятăр, — чарчĕ ăна кил хуçи.

— Санюк тĕрĕс калать. Эпĕ каçпарах килетĕп. Мария Федотовна та килтех пултăр. Хальлĕхе чипер юлăр, —ура çине тăчĕ Иван.

Учительница арçынсене хапхаран тухичченех кăмăллăн ăсатса ячĕ.



Тарье лавкка уçать


Тарье çĕрĕпех ăшаланса выртрĕ, енчен енне пĕтĕрĕне-пĕтĕрĕне çаврăнчĕ: кĕçĕр çĕрĕпех ывăлĕ таврăнманни канăç памарĕ ăна. Тем те, тем те шухăшларĕ вăл, анчах пĕрин вĕçне те çитеймерĕ.

Ирхине выльăхсене те урама хăех хӳтерсе кăларчĕ, вĕсене хăваласа яма Ольăпа Вовăна хушрĕ, хăй хапха умĕнчех тăрса юлчĕ. Акă, кĕтӳ ялтан тухса кайрĕ ĕнтĕ. Анчах мĕншĕн-ха çынсем каялла анмаççĕ? Чылайччен тăчĕ Тарье. Сергей йăмăкĕпе шăллĕне икĕ аллипе çавăтса аннине курсан, чунĕ кĕнĕ пек пулчĕ ăна. Анчах та çавах-и-ха ку? Мĕншĕн ун çинче кивĕ тум, урисенче çăпата, хыçĕнче кутамкка? Мĕне пĕлтерет ку?

Вова тетĕшĕ аллинчен вĕçерĕнчĕ те амăшĕ патнелле чупрĕ.

— Анне, анне, Сергей тетепе Иван тете Хрестук аппана тупса килнĕ. Ăна вăрласа кайнă çыннине те тытнă. Эпĕ хам куртăм. Леш, Кăтра Уçăп текенни вăл. Сергей тетепе Иван тетене пĕтĕм ял мухтарĕ, — вĕçĕмсĕр калаçрĕ Вова, амăшĕ умĕнче сиккелесе.

Хрестукпа амăшĕ урампа савăнăçлăн кулса-калаçса аннине курсан, Тарье васкавлăн кĕрсе кайрĕ.

Сергей картишне кĕме кăна ĕлкĕрчĕ — ун умне амăшĕ тухса тăчĕ.

— Ăçта пултăн? Тĕрĕсне кала.

— Ăçта кирлĕ — çавăнта, — кĕскен тавăрчĕ ывăлĕ. Сергей шăллĕпе йăмăкне пуçран шăлса илчĕ те. — Эсир пӳрте кĕрĕр-ха, сире кунта юрамасть, — терĕ. Ольăпа Вова" тетĕшне амăшне итленĕ пекех итлеççĕ. Вĕсем, крыльцана хăпарса, шала кĕрсе кайрĕç.

— Апла, сана çав пĕлетке тăван килтен те хаклă-и? Вăрласа намăс кăтартнă хĕре çĕр хута тĕнче тăрăх шыраса çӳретни?

— Ăна никам та намăс кăтартман. Хрестук таса хĕр. Текех ун пирки сăмах хускатнă ан пултăр, — тесе аллине сулчĕ те Сергей, картишĕнчи пĕчĕк пӳрт еннелле утма тăчĕ, анчах ун çулне амăшĕ пӳлчĕ.

— Ĕнерхи каç Иванпа ывăлсем лашипе ăçта пултăн?

— Нĕркечре. Эс килĕшсе килнĕ аллă пин кирпĕче пăрахăçларăм. Текех вĕсем кунта килмеççĕ. Мĕн илсе килнине те каялла леçетĕп, —татăклăн, çирĕппĕн каларĕ Сергей.

— Апла, эсĕ аннӳ пуçĕ урлă сикме пуçларăн-и?! —кăшкăрчĕ Тарье.

— Эсĕ мĕншĕн атте пуçĕ урлă сикетĕн? Ан чăрмантар мана. Эпĕ çывăрма каятăп, —терĕ те Сергей, амăшĕнчен пăрăнса, вите çине улăхса кайрĕ, чаппанпа витĕнсе, типĕ улăм çине выртрĕ.

Çиллине ниçта шăнăçтарма пĕлмен Тарье, хăй тĕллĕн мăкăртатса, картиш тăрăх утма пуçларĕ.

Халиччен хӳшĕре выртнă Чикан йăваланса тухрĕ те, сăнчăрне чăнкăртаттарса, хуçи патне чупса пычĕ, ун тăрăх сикме пуçларĕ. «Ак, сан пек хура шуйттан вырнаçнă вĕсен ăшне. Ку Сергейĕ ашшĕнчен те усал пулать. Лавккана советсем питĕрчĕç тесе суйрĕ вăл мана. Вĕсем пулсан, халиччен тахçанах килмелле». Çапла мăкăртатрĕ те хуçа арăмĕ, пĕчĕк пӳрте кĕрсе кайрĕ, унтан часах мăлатук, клеще, пăта кăлармалли авăнчăк тимĕр илсе тухрĕ. «Иккĕмĕш çăрине халех çапса çĕмĕретĕп те лавккана уçатăп», — тесе калаçса, Тарье урамалла тухрĕ. Çаксене йăлтах итлесе выртнă Сергей вите çинчен вăшăл-вашăл сиксе анчĕ — амăшĕн çулне пӳлсе те лартрĕ.

— Мĕн тăватăн?

— Лавккана уçап.

— Ан ухмахлан!

— Пăрăн! Унсăрăн мăлатукпа пуçна çапса шăтарап!

— Совет çăрине çĕмĕрсе, тĕрмене лекес тетне? Миçе ачана тăлăха хăварас тетĕн? Казаков Шупашкара кайнине пĕлетĕн-çке. Вăл таврăнсан, Совета чĕнтерсен, мĕн калăн? —Амăшĕн урса кайнă çиллине кăшт та пулин пусарма тăрăшрĕ Сергей.

Çук, нимĕн те пулăшмарĕ, ним те хăратмарĕ ăна. Сергее айккинелле тĕртсе ячĕ те малалла утрĕ, лавкка крыльци çине хăпарса тăчĕ. Ывăлĕ ун хыççăн каймарĕ, урамра амăшĕпе çапăçас темерĕ. Çынсем курсан (вĕсем кураççех) мĕн тейĕç? Сергей амăшне хĕнет тесе, пĕтĕм яла сăмах сарĕç. Ку намăса ăçта хумалла?

Тарье пысăк çăрана пĕр самантрах çапса çĕмĕрчĕ. Тепĕрне хăй уççипе уçрĕ, вара лавккана кĕрсе кайрĕ. Часах вăл Сергей çапса лартнă тимĕрсене те хăпăта-хăпăта илчĕ, вĕсене никам тупмалла мар çĕре пытарса хучĕ. Вара çине тап-таса хура пурçăн халат тăхăнса ячĕ те стойкăсем хушшипе утма пуçларĕ. Кун каçа çирĕм-вăтăр çын кĕрсе тухрĕ, хăшĕ-пĕрисем вак-тĕвек япаласем туянчĕç. Чăваш Яшмипе Тутар Яшминче кăнтăрла тĕлнех сăмах сарăлчĕ —Сахар арăмĕ каллех, вăрçă вăхăтĕнчи пек, лавккара хăй пĕр-пĕччен хуçаланать.

Сергей кăнтăрла кăна мар, каçпа та урама тухма вăтанчĕ. Ял çамрăкĕсем те каçпа лавкка патне пухăнмарĕç. Мĕн тумалла? Йĕкĕт чĕри тĕтĕмĕ курăнман вутпа çунма пуçларĕ. Ĕçлеме хулана тухса каяс шухăш та пырса кĕрет ун пуçне, анчах Хрестука мĕнле пăрахса каяс-ха унăн? Хĕр унпа пыма килĕшсен, вăл кунта пĕр минут та тытăнса тăмĕччĕ, анчах Хрестук ниепле те килĕшес çук.



Сергей ял Советĕнче


Виççĕмĕш кунне Сергее ял Советне чĕнтерчĕç. Кунта, яланхи пекех, Казаковпа Степанов лараççĕ. Вĕсем, малтанах, çамрăк Озеровран ашшĕпе амăшĕ çинчен ыйтса пĕлчĕç. Сергей йăлтах тĕрĕсне каласа пачĕ, «атте пирки нимĕн те пĕлместĕп» терĕ. Юлашкинчен çапла каларĕ.

— Эпĕ текех вăл çуртра пурăнма пултараймастăп. Эсир мана справка е паспорт парăр. Эпĕ ĕçлеме хулана тухса каясшăн. Анчах кайиччен, сире пĕр вăрттăнлăх пĕлтерсе хăварасшăн. Унсăрăн манăн чĕре таса пулаймĕ. Çав вăрттăнлăх мана пĕр минут та канăç памĕ, чĕреме кунĕн-çĕрĕн кĕве пек кăшласа тăрĕ.

Казаковпа Степанов пĕр-пĕрин çине пăхса илчĕç: мĕнле вăрттăнлăх пĕлтересшĕн вĕсене Сергей.

— Кала, Озеров. Эсĕ таса чĕреллине ĕненетпĕр эпир. Чĕрӳнте мĕн те пулин таса марри юлнă пулсан, ăна та тасат. Хăвнах çăмăл пулĕ. Ларсах кала, — лăпкăн, кăмăллăн каларĕ Казаков.

Сергей лармарĕ, ура çинчех тăчĕ.

— Эпĕ атте ăçта мĕнле япаласем пытарнине пĕлетĕп. Мĕншĕн тесен вĕсене пытарма эпĕ хам та пулăшнă. Вăт, шăпах çавă кăшлать те ĕнтĕ ман чĕрене.

— Эсĕ, Сергей, комсомолец мар пулин те, чăн-чăн комсомолец. Чăн-чăн патриот пек калатăн.

— Урăхла пулма пултараймастăп эпĕ, Михаил Степанович. Пĕркун эсир каланă сăмахсем ман чĕрене ĕмĕрлĕхех кĕрсе вырнаçрĕç, — терĕ те Озеров, сассине кăштах улăштарса, малалла калама пуçларĕ. —Итлĕр, эппин. Арпалăх айĕнчи пысăк шăтăкра тап-таса ыраш. Миçе пăт иккенне пĕлместĕп. Пахчари хурама айĕнче — пĕр пысăк шетникпе тăвар, икĕ ещĕк супăнь, икĕ пичке пыл. Манăн каласа пĕтрĕ, — вĕçлерĕ çамрăк Озеров.

— Эсĕ, Сергей, патшалăх умĕнче пысăк ĕç турăн. Кун пирки аçу та, аннӳ те, никам та пĕлмĕ. Уншăн хăраса ан çӳре. Санăн унчченхи тава тивĕçлĕ ĕçсем те пур. Халĕ Михаил Степанович мĕн каланине итле, — терĕ те Казаков, юлташĕ енне çаврăнчĕ.

— Ыран комсомолецсен пухăвĕ пулать. Унта сана Ленинла комсомол ретне илетпĕр. Рекомендацине пĕрне Хрестук, тепĕрне Мария Федотовна, виççĕмĕшне хам паратăп. Акă сана ВЛКСМ уставĕ. Эсĕ ăна ыран каçчен лайăх вуласа тух, — Степанов хăй умĕнче тăракан йĕкĕте пĕчĕк çеç хĕрлĕ кĕнеке тăсса пачĕ.

— Тавах, Михаил Степанович. Ĕмĕрне манмăп. Сире те çаплах, Матвей Александрович. Ленинла комсомол ятне ĕмĕрне те вараламăп. — Сергей пуçне тайрĕ, вара. — Кайма юрать-и? — тесе ыйтрĕ.

— Юрать.



Санюк патĕнче


Малтан калаçса татăлнă пекех, икĕ учитель, икĕ çамрăк чĕре, Мария Федотовна çуралса ӳснĕ Кавал ялĕнче, хĕрĕн ашшĕ-амăшĕ патĕнче пулчĕç.

— Пĕр-пĕрне юрататăр пулсан, сăмах татрăр пулсан, эпир хирĕç мар. Ку пирĕншĕн пысăк савăнăç, — терĕç те ваттисем, хĕрĕпе кĕрӳшне ĕмĕрĕпех килĕштерсе пурăнма, пурнăçра пĕр-пĕрне яланах пулăшса пыма, телейлĕ пулма, ваттисене сума сума пехиллерĕç.

Пĕтĕм яла, таврана тĕлĕнтермелли туй тумарĕç вĕсем. Чи çывăх тăванĕсемпе кӳршс-аршăсене пуçтарса пĕчĕк ĕçкĕ тунипех çырлахрĕç. Тепĕр кунне тăван яла, Чăваш Яшмине таврăнчĕç, малтан Санюк патне кĕчĕç. Кĕчĕç те тĕлĕнчĕç: Иван, кĕпине хывса пăрахнă та, калумпа вутă çурать, Санюк вăл çурнине шаршан туса купалать.

— Ĕçчен халăха чыс та мухтав! — кăшкăрчĕ Степанов, картишне кĕнĕ-кĕменех.

— Тавах, — тавăрчĕ Иван, хăрах аллипе калум аври çине таянса. Вĕсем пĕр-пĕрне алă парса сывлăх сунчĕç.

— Мĕнле кайса килтĕр? Ваттисем йĕркеллех пуль? — ыйтрĕ Иван.

— Пурте йĕркеллĕ. Ваттисемпе ял-йышран пĕр лав пехил илсе килтĕмĕр. Хăвăрăн мĕнле?

— Мĕнле куратăр.

— Неуштă Петр Петрович хирĕçлемерĕ? — кăштах тĕлĕннĕ пек пулчĕ Степанов.

— Малтан эпĕ ăна тарçăсем пирки эсир мĕн каланине пĕлтертĕм.

— Вăл мĕн терĕ?

— Кăна эпĕ хам та лайăх пĕлетĕп. Тарçăпа пурăнма юрамасть. Халь вăл вăхăтсем иртрĕç терĕ. Учительница Степановпа пĕрлешнĕ пулсан, Санюк пĕчченех юлать. Калаçса татăл эс çав хĕрарăмпа. Лайăх арăм пулать сан, — терĕ.

— Итлĕр-ха, хĕрарăмсем. Петр Петрович та Ивана Санюкпа пĕрлешме сĕннĕ. Лайăх арăм пулать сан тенĕ. Вăт, Иван, эпир ахаль каламарăмăр сана. Санюк пĕтĕм ялĕпе ятлă-сумлă хĕрарăм.

— Михаил Степанович, аплах мухтаса куçăхтарас марччĕ ăна, — шӳтленçи турĕ Иван.

— Санюк куçăхакан йышши мар. Хăв çеç ан куçăх, — упăшки вырăнне хуравларĕ учительница.

— Мĕншĕн кунта тăратпăр эпир? Пӳрте кĕрер, — сĕнчĕ Санюк.

— Чăнах та, айтăр шала, — васкатрĕ учительница. Вĕсем кĕрсе кайрĕç.

  
   Вунтӑваттӑмӗш сыпăк


   Сахар таврăнать


Кĕркунне. Эрне каялла кăна-ха виçĕ талăк пĕр чарăнмасăр сивĕ çумăр чашлаттарса тăчĕ, пĕтĕм çĕр пичĕ нимĕр пек çăрăлма пуçларĕ. Уйрăмах тиевлĕ лавсем нумай çӳрекен аслă çулсем пăсăлчĕç, ланкашкаланса пĕтрĕç. Çумăрсем хыççăнах сивĕтсе пăрахрĕ те, çĕр çав хальлĕнех шăнса ларчĕ. Халь-халь юр çумалла.

Çутăлма енне кăна кайнă-ха. Тухăçра, пĕлĕт хĕрринче, малтанах хĕрлĕ кĕрен тĕс палăрчĕ. Кăшт çӳлерехре шупка сарă, çӳлерех çутă сарă, унтан тĕксĕм шурă йăрăмсем курăнаççĕ. Тата çӳлерех тĕксĕм сенкер чаршав карса илнĕ.

Çак вăхăтра Тури Яшми ялĕнчен çуранах пĕр çын тухрĕ. Вăл, аслă çул çинчи шăнса ларнă çĕр кӳмерккисем çинче такăнкаласа, Чăваш Яшми еннелле утать. Хăй çаплах тухăçри тĕссем мĕнле улшăнса пынине сăнать. Тĕксĕм сенкер чаршав ерипен сенкерленнĕçем йĕри-тавралăх çуталма тытăнчĕ. Инçетелле пăхса утакан çын хăй те сисмерĕ—пĕр пысăк муклашкаран такăнчĕ те çул çинелле тăрăнса кайрĕ, çилĕллĕн ятлаçса илчĕ. Унтан, алсине хывса, сăмсине тытса пăхрĕ— алă лăймакарах хĕрлĕ шĕвекпе хĕрелчĕ. Сăмсине ӳкнĕ чухне çапăннă шăн муклашка шăйăрнă иккен. Çын ура çине тăчĕ, шăлавар кĕсйинчен пĕчĕк тутăр кăларса, унпа суранне пускаларĕ, унтан костюмăн шалти кĕсйинчи блокнотран пĕр таса листине çурса илсе темиçе татăк турĕ, пĕрне сăмси шăйрăлнă вырăна çыпăçтарса хучĕ, ыттисене, кайран улăштарма тесе, кĕсйине чикрĕ. «Мĕншĕн вара çак тăнкăр-танкăр муклашкасем тăрăх утса пымалла? Аслă çул çумĕпе, уй хĕррипе, сукмак та пулмалла-çке». Вăл часах çав сукмак çине тухрĕ те хытăрах утма пуçларĕ. Çăлтăрсем пĕрин хыççăн тепри сӳнме тытăннă чухне çак çын Чăваш Яшмине пырса кĕчĕ, кĕçех Петр Петрович Озеров хапхинчен кĕрсе çухалчĕ. Ку çын инçе çултан таврăнакан Захар Петрович пулчĕ.

Пĕр-пĕрне чылайранпа курман тăвансем ыталашса, пĕр-пĕрне чуптуса илчĕç. Петĕр юратнă тетĕшне салтăнма пулăшрĕ, сăмса çинчи суранне ăшă шывпа çуса йод сĕрсе ячĕ те, чӳречине карнă кухньăри сĕтел хушшине ларчĕç. Пӳлĕмре ăшă, сĕтел çинче ĕçмелли-çимелли.

— Мĕнле, тете, çул хыççăн пĕрер черкке ĕçместĕн-и? — ыйтрĕ Петĕр.

— Пĕрре, тен, чармĕ, урăх кирлĕ мар. Луччĕ вĕри чей ĕçĕпĕр.

Пĕрер черкке коньяк тĕплерĕç. Çул çинче самаях выçнă Сахар хыпалансах вĕри яшка сыпма пуçларĕ.

— Ну, каласа пар, эп кайнăранпа мĕн-мĕн пулса иртрĕ кунта? — ыйтрĕ вăл, умĕнчи чашăк-тирĕке сĕтел варринерех шутарса лартса.

— Мĕн калас-ха ĕнтĕ. Хам пирки тесен, лавккана хупрăм эпĕ. Тĕрĕссипе, хуптарчĕç темелле. Ăйăра Хусана кайса„ сутасшăнччĕ те, ытла та юратнипе, пултараймарăм. Пĕлетĕн пулсан, уйăх каялла кунта артель йĕркелерĕç.

Унта хĕрĕхе яхăн хуçалăх пĕрлешнĕ. Ман çине шутсăр пысăк налук хучĕç. Ну, çавăн вырăнне тесе вара ăйăра илсе тухса кайрĕç. Артелĕн племенной ăйăрĕ пулать терĕç. Ана халĕ те Иванах пăхать.

— Иван кайрĕ-и сан патăнтан? — пӳлчĕ Сахар.

— Чылай пулать ĕнтĕ. Леш салтак арăмĕ Санюк патне киле кайса кĕчĕ. Колхоза чи малтан çырăнчĕç.

— Председательне кама лартрĕç-ха тата?

— Долотова. Леш çав алă ăсти Карачăм ывăлне.

— Ку пултармалласкер-ха. Хăюллă, тăнлă ача.

— Хветут та çемйипех кĕнĕ.

— А-а, ăна пĕлетĕп: çил ăçталла — вăл та унталла. Хăйĕн ăсĕ-пуçĕ çук. Хĕрĕ, чăнах та, маттурскер вара. Çапла çав, тепĕр чух ухмахсен те ăслă ача-пăча çуралать.

Сăмах хушшинче Петр Петрович Хрестука вăрласа кайни, Сергейпе Иван ăна мĕнле хăтарса таврăнни çинчен каласа пачĕ, унтан Захар Петрович ялтан тухса кайнă хыççăн килĕнче мĕн-мĕн пулса иртнĕ пирки те пĕлтерчĕ.

— Ай, турах, епле çавăрттарать-ха Тарье инке пурнăçа! — тетĕшĕ çинелле сăнарах пăхрĕ Петĕр. — Лавккана каллех уçрĕ вĕт. Сутă та хăех тăвать, таварсене те Пăваран хăех кайса илет. Эсĕ курман-ха, сан çурту умĕнче халĕ аллă пин кирпĕч купаланса выртать. Сергей Нĕркече кайса амăшĕ тунă договора прахăçлаттарнăччĕ те ĕç тухмарĕ. Инке тепре унта кайса килнĕ, йăлтах хăйне кирлĕ пек майлаштарнă. Вăт, çапларах сирĕн ĕçсем, тете. Сергей Мирун ĕçĕсене туса пырать, выльăхсем пăхать...

— Мирун килте мар-им тата?

— Вăл Çĕнĕ касри Якку арăмĕ патне киле кайса кĕчĕ.

— Ăс çитернĕ-ха...

— Вĕрентекенсем пулнă. Ах, мансах кайнă тата калама.

Сахара ку мар-ха, арăмĕ тĕлĕнтерсе пăрахрĕ. «Апла, пытарнă ылтăна тупнă... Çавăнпа туяннă та кирпĕч», — чĕрине ыраттарса тавçăрчĕ вăл. Ăш вăркама пуçланипе Сахар шăллĕне сĕнмесĕрех тепĕр черкке коньяк тултарса ĕçрĕ. Кун пекки пулакан марччĕ-ха унăн.

— Пĕлетĕн-и, сан Сергей комсомола кĕнĕ вĕт-ха. Халь унта çавăрттарать.

— Апла, апла... —хăйĕншĕн ку пурпĕрех пулнă пек, нимĕн калама та аптăрарĕ Сахар.

Петр Петрович тетĕшĕ çине пăхса илчĕ.

— Ну, ху каласа пар тата, тете, ăçта-ăçта çитрĕн, мĕн курса мĕн илтрĕн? —сăмаха урăх еннелле пăрчĕ вăл.

— Çӳрерĕм, Çĕпĕрти таçти вырăнсене те çитсе куртăм.

Ӳркенмесен, кунти пек мар пурăнма пулать унта, — тере Захар Петрович, шухăша кайса. — Тайга тăрăхĕнче çурт-йĕр тума йывăç сутăн илес çук, кашни çемьеннех темелле — пĕр кĕтӳ выльăх-чĕрлĕх. Сунара çӳрекенсен кĕлет тулли тискер кайăк тирĕ. Калатăп-çке, юлхавланмасан, ой-ой мĕнле пурăнма пулать! Эпĕ çирĕпех унта куçса каяс шут турăм. Эсĕ пыратăн, паллах. — Вăл чӳрече каррине уçса пăхрĕ. Хĕвел урам вĕçĕнчи тирексенчен те çӳле хăпарнă. Çанталăк уяр.

— Тем тумалла, Петĕр. Кăнтăр кунĕнчех урампа киле анма аван мар пек темле, — шăллĕ куçĕсенчен пăхрĕ тетĕшĕ.

— Сан таçта васкамалли çук-ха. Выртса кан кунтах çул çинчен.

Икĕ черкке коньяк ĕçнипе çан-çурăмĕ лĕштĕр кайнă Захар Петрович диван çине выртнă-выртманах ыйхă пусса килнине туйрĕ, икĕ-виçĕ минутранах вăрăммăн сывла-сывла харлаттарма пуçларĕ.



Хăрушă хыпарсем


Ашшĕ вăранасса Сергей чылайччен пăшăрханса кĕтсе ларчĕ. Мĕнле юрататчĕ вăл ăна, мĕнле хисеплетчĕ. Ашшĕне вăл çĕр çинчи турă вырăннех хуратчĕ. Тĕнчере унран таса, унран ырă кăмăллă çын урăх çук та пуль тесе шутлатчĕ. Ашшĕн кашни сăмахĕ уншăн саккунччĕ, вăл мĕн хушнине яланах вăхăтра, чыслă, тирпейлĕ, пĕтĕм чун-чĕринчен тăрăшса пурнăçлатчĕ. Унран хăй мĕн шухăшланине, мĕн тунине нихçан та пытармастчĕ. Ашшĕ те ывăлĕнчен нимĕн те пытармастчĕ. Ларать Сергей, шухăшлать. Комсомол ретне кĕнĕшĕн ашшĕ ăна ятлама мар, мухтама çеç пултарĕ-ха.

Алкум алăкĕсене шăлтăр-шалтăр тутарса, пӳлĕм алăкне шап! хупса, Петĕр кĕрсе тăчĕ. Çак сасăпа Сахар шартах вăранчĕ, диван çине тăрса ларчĕ. Ун умне сăнĕ-пуçĕ юлман, пач шурса кайнă Петĕр пырса тăчĕ.

— Захар Петрович, хăрушă хыпарсем... Сахар ерипен тăчĕ те лăпкăн çапла ыйтрĕ:

— Мĕнле «хăрушă хыпарсем»?

— Эпĕ юлашки вăхăтра ниçта та тухманччĕ, ку хушăра ялта мĕн-мĕн пулса иртнине те пач пĕлменччĕ. Комсомола кĕнĕрен вара, акă, Сергей те килми пулчĕ ман пата. — Урай варринче шанк! хытса тăракан йĕкĕт çине аллине тăсса кăтартрĕ Петĕр.

Пĕр хушă пурте шăпăртах тăчĕç, чĕлхисене çăтнă пекех пулчĕç. Малтан Сахар хускалчĕ. Вăл, ывăлне асăрхасан, шăллĕ çинчен маннă пекех пулчĕ, Сергей патне пырса, ăна ыталаса илчĕ те:

— Эсĕ, ывăлăм, манран та пысăк ӳссе кайнă. Мĕнле-ха унта, килте? Мансăр пуçне мĕнле пурăнтăр? —терĕ.

— Килте, атте, пурнăç мар, чăн-чăн тамăк хуранĕ, — тавăрчĕ ывăлĕ.

— Юрĕ, юрĕ, ывăлăм. Петр Петрович кăштах пĕлтерчĕ-ха мана. Пĕтĕмĕшле илсен, Сергей, халĕ тамăк хуранĕ пирĕн килте кăна мар, тĕнчипех вĕрет. Çав тамăк хуранĕнчен никам пĕлмен таçти тайгана куçса кайсан çеç хăтăлма пулать.

— Анне унта кайма çапса вĕлереп тесен те килĕшмĕ.

— Вăл килĕшмесен, иксĕмĕр кайăпăр. Вовăна та пĕрле илĕпĕр.

Сергей кăштах шухăшласа тăчĕ.

— Атте, каçар та, санпа пĕрле эпĕ те пыма пултараймастăп пуль. Мĕншĕн тесен эпĕ халь комсомолец. Комсомол организаципе калаçса татăлмасăр мана хам тĕллĕн тухса кайма юрамасть, — терĕ ывăлĕ.

— Ку тата лайăх. Çĕнĕ çĕре комсомол организацийĕ йĕркелеме каятăп тесен, сана хапăлласах яраççĕ, — хавхаланнă пек пулчĕ ашшĕ.

Сергей нимĕн те чĕнмерĕ, чӳрече патнелле утса кайрĕ. Захар Петрович ывăлĕ хыççăн утмарĕ, шăллĕ патне пычĕ.

— Кала, мĕнле «хăрушă хыпарсем» пĕлтересшĕн эс мана?

— Тете, санăн çĕр айне пытарнă япалусене эрне каяллах Совета турттарса пынă. йăлтах мар-ха. Арпалăх айĕнчи ырашна колхоз амбарне хывнă. Хурама айĕнчи супăньпе тăварна тата пылна кооператива панă терĕç Советра. Мĕнле-ха капла, Захар Петрович? Вĕсем çинчен эсĕ мана пĕр сăмах та пĕлтермен-çке?

— Ана Тарьепе Сергейсĕр пуçне никам та пĕлмен. Сана та пĕлтермен. Мĕншĕн тесен сан пытармалăх япалу пулман, — тавăрчĕ Сахар.

Петĕр тетĕшĕ çине çӳлтен аялалла пăхрĕ те, пуçне кăштах пăрса, çапла пĕлтерчĕ:

— Захар Петрович, вăт вĕт мĕнле япала. Советра манăн пуррипе çуккине пĕлмеççĕ. Эсĕ тетӳпе ĕмĕрех пĕр чĕлхепе, пĕр шухăшпа пурăннă, Захар Петрович çавăн чухлĕ япала пытарма пултарнă пулсан, эсĕ те унран сахал пытарман теççĕ. Виçĕ кун хушшинче хăв ирĕкӳпе илсе килсе памасан, урăх мерăсем йышăнатпăр терĕç. Мĕн тумалла, тете? Манăн пĕр пытарнă япала та çук. — Аптăраса ӳкнĕ Петĕр зала тухрĕ, ун хыççăн Сахар та юлмарĕ. Сергей çаплах чӳрече умĕнче тăрать. Черет хăй патне çитессе пĕлет вăл, ăна чĕрипе те, чунĕпе те туять. Çав пытарнă япаласем çинчен Совета пĕлтернине йышăнсан, ашшĕ ăна çакăнтах пĕтерессе аван чухлать вăл. Çук, тем тесен те, тем тусан та калама юрамасть. Казаковпа Степанов коммунистсем ăна, таса чĕреллĕ Сергее, нихçан та сутас çук.

Сахар ывăлĕ патне ерипен утса пычĕ, лăпкăн кăна çапла ыйтрĕ:

— Кала-ха, Сергей, çав япаласем çинчен Советра мĕнле пĕлме пултарнă?

— Пĕлместĕп.

— Урса кайнă вăхăтра аннӳ хăй кайса каламан-и?

— Пĕлместĕп. Ана хăйĕнчен ыйтмалла.

— Эсĕ ăна хăв каламан-и? — Каламан.

— Апла, пĕр свидетель çеç юлать. Вăл — эсĕ.

— Мĕншĕн эпĕ? Пирĕн килте яланах мĕн чухлĕ çын. Чи малтанах Мирун курма, вăл Энтрей мучие пĕлтерме пултарнă. Унăн хĕрĕ те яланах пирĕн патăрта.

— Апла, эсĕ мĕн, Совета Энтрей пĕлтерме пултарнă тесшĕн-и?

— Эпĕ нимĕн те пĕлместĕп.

— Çук, Сергей, кăна эсĕ йăлтах айăпа хăв çинчен сиресшĕн калатăн. Тӳрех кала. Совета эсĕ пĕлтернĕ вĕт? — ывăлĕ çине шăтарасла пăхса ыйтрĕ ашшĕ.

— Çук, атте, йăнăшатăн. Эсĕ мана мĕн хушса хăварнă, эпĕ çав саккунпа пурăннă. Йăлтах, пур тĕлĕшпе те Петĕр тетене канашланă. Мана ĕненмесен, унран ыйтса пĕл, — çирĕппĕн тавăрчĕ Сергей.

Петр Петрович тетĕшне кĕттермерĕ.

— Сергей тĕрĕс калать, —çирĕплетрĕ кил хуçи. — Анчах юлашки вăхăтра вăл кунта килсе çӳреме пăрахни тĕлĕнтерет мана.

— Вăхăт çук манăн, Петĕр тете. Тата канашламалли те çукрах. Аннене хирĕç тата мĕн шухăшласа кăларма пулĕ? Унăн хăйĕн саккун.

Сергей сăмахĕсем ашшĕ хăлхине те кĕчĕç, те пачах кĕмерĕç, вăл Петĕр еннелле çаврăнчĕ.

— Ман пирки Советра ним те каламарĕç-и?

— Каларĕç.

— Мĕн терĕç?

— Унăн пытарнă е тăванĕсемпе пĕлĕшĕсем патне ăсатнă япаласем татах пулмалла-ха. Вĕсем пирки хăй таврăнсан калаçăпăр терĕç, —терĕ те Петĕр, тетĕшĕнчен çапла ыйтрĕ:— Кала-ха, Захар Петрович, манăн мĕн тумалла-ха ĕнтĕ халь? — Ик-виçĕ кун тӳс, Петр Петрович, кайран эпĕ сана хамах калăп, — тавăрчĕ тетĕшĕ.



Килте


Тавралăха каç ĕнтрĕкĕ çапсан, Сахар килне урампа мар, пахчасен хыçĕпе кайрĕ, картишне хыçалти алăкран пырса кĕчĕ. Чикан çапах та тахçантанпа çухалса пурăннă хуçине тӳрех палласа илчĕ, ун патне чупса пычĕ те, хӳрине выляткаласа, нăйкăша-нăйкăша, ун тăрăх сиккелеме пуçларĕ. Сахар ăна кĕсйинчен пĕремĕк кăларса хыптарчĕ, "мăйĕнчен шăлса ачашларĕ. Пӳрте кĕрсенех ăна ачисем сырса илчĕç. Атте килчĕ, атте килчĕ тесе, савăнăçлăн сиккелесе çуйхашрĕç. Сахар кашнинех пуçĕнчен ачашларĕ, пĕчĕккине, алла тытса, хăйĕнчен те çӳлерех çĕклерĕ, ăшă сăмахсемпе йăпатма тăрăшрĕ.

Тарье упăшки кĕнине курмăш пулчĕ, ун çине çаврăнса та пăхмарĕ, лавккана кĕмелли алăка шăкăл-шакăл питĕрсе илчĕ те пӳлĕмрен тухса та кайрĕ.

— Сергей, эс пĕчĕккисемпе кунта пул-ха. Эпĕ амăшĕпе кайса калаçам. Юрать-и? — ывăлĕ енне çаврăнчĕ ашшĕ.

— Юрать, атте.

Тарье кайри пӳртре пулмарĕ. Сахар картишне тухрĕ, лампа çутнă пĕчĕк пӳрт алăкне уçса пăхрĕ — тĕлĕнсе кайрĕ: арăмĕ аллине вĕрен тытнă та, унăн пĕр вĕçĕнчен йăлă туса тăрать. Хуçа сехĕрленсе ӳкрĕ.

— Тарье, мĕн тăватăн эсĕ?

— Курмастăн-им? Мăйкăç. Пĕр вĕçĕнчен сана çакатăп, тепринчен хам çакăнатăп. Кил, сан валли хатĕр. Тăхăн мăйна.

— Чим, Тарье, тем ан ухмахлан эсĕ. Йĕркеллĕ калаç, — теме çеç ĕлкĕрчĕ Сахар, Тарье çавăнтах:

— Эс Энтрее Паласран вĕренпе мĕнле мăйкăçласа туртса кăларнине курнăччĕ эп. Халĕ сана мăйкăçлатăп, — терĕ те, вĕрен вĕçне упăшки еннелле ывăтрĕ. Йăлă, чăнах та, шăп та лăп Сахар пуçĕнчен кĕрсе, мăйне çавăрса илчĕ. Тарье ăна çавăнтах карт! туртрĕ — упăшкине пăвса та лартрĕ. Тарье вĕрене тепĕр хут картлаттарса туртрĕ— Сахар чутах тӳнсе каймарĕ. Упăшки ăна-кăна тавçăрса иличчен, арăмĕ васкасах вĕренĕн тепĕр вĕçне мачча кашти çумне çапнă ункăран тирчĕ, ăна кăрăлтаттарса туртма пуçларĕ. Ак, тамаша, мĕнле пулчĕ-ха ку япала, ара, Тарье тĕпеле кайса тăнă та, вĕрене туртать те туртать. Сахарăн мăйкăçласа лартнă пуçĕ мачча каштинчен çапса лартнă ункăпа тĕлме-тĕл пулчĕ. Вĕрене тепĕр аршăн туртсан, унăн урисем урайĕнчен уйрăлаççĕ те, вăл сывлăшра çакăнса юлать, вара темиçе минутран чĕри те тапма чарăнать. — Сан пек анчăка пĕтернĕшĕн мана çылăх мар. Чуну тухсан, вĕрене йăлласа çыхап та, пĕтĕм ял халăхне пухап, хăй çакăнса вилнĕ теп. Унсăрăн эсĕ мана та, Сергее те вĕлерен. Сергейне шел мар хăть: санран та тискер. Э-э, тинех лекрĕн-и ман алла. Çылăхĕ мана мар, сана. — Тарье вĕрене карăнтарма пуçларĕ. Сахар мĕн пулса иртнине, хăй вилĕм умĕнче тăнине тин тавçăрса илчĕ. Вăл çийĕнчех атă кунчинчен çивĕч кинжалне туртса кăларчĕ те мăйĕнчен çаклатнă вĕрене çавăнтах касса татрĕ. Хăй, çутă кинжалне йăлкăштарса, мăйĕнчи мăйкăçпах арăмĕ çине ыткăнчĕ — Тарье, чĕтреве ерсе, çари çухăрса ячĕ, анчах хăйне çавăнтах алла илчĕ.

— Чик! Вĕлер! Эпĕ вара сана вĕлерес тесе мар, хăратас тесе çеçчĕ. — Тарье кĕпе тӳмисене вĕçертсе ячĕ те уçă кăкăрĕпе упăшки умне тăчĕ. — Ма чикместĕн? Чик! — тесе, икĕ утăм малалла ярса пусрĕ.

— Ме, эпĕ мар, эс чик мана, — тесе, Сахар аллинчи кинжалне арăмĕ еннелле тăсрĕ. Тарье ăна илмерĕ. Кинжал, вĕçĕпе ӳксе, урайне тăрăнса ларчĕ. Унăн пĕр енче Сахар, тепĕр енче — Тарье. Ĕмĕр пĕрле пурăннă мăшăра самана çави икĕ пая уйăрчĕ. Лере, пӳртре, саманан тепĕр пайĕ. Анчах мĕнле пулĕ-ши унăн малашнехи çулĕ, шăпи, ăраскалĕ?

Çĕрле пулчĕ. Халиччен тулăх пурнăçпа, чипер килĕштерсе пурăннă кил-йышпа унăн пысăк хуçалăхĕ кĕçĕр ;кунĕпе хаяр çапăçусем пынă хыççăн шăпланнă вăрçă хирне аса илтерчĕ. Пурте канаççĕ, ыран тата вирлĕрех çапăçасчĕ тесе, вăй пухаççĕ тейĕн. Тарье ачисемпе курницăра çывăрать. Сергей картишĕнчи выльăх пӳртĕнче кăтăш пулнă, Сахар кайри пӳртри йывăç кравать çине салтăнмасăрах выртнă та, ыйхă килменнипе, енчен енне çаврăнать. Акă вăл вырăнĕ çинчен асăрханса тăчĕ, кĕсйинчи электрохунарне тытса пăхрĕ, пĕр сасă тумасăр ерипен картишне тухрĕ, подвал алăкĕн çăрине уçса кĕчĕ, шалтан çаклатса, хунарĕпе çутатрĕ, алăк хыçĕнчи тимĕр кĕреçене илчĕ те тĕрлĕрен пичкесемпе ещĕксем хушшипе хĕсĕнсе, малалла иртрĕ, тепĕр енчи кĕтесе çитсен, чĕркуççи çине кукленсе ларчĕ. Хăй, сивĕ чирĕ силленĕ пек, сиксе чĕтрет. Хунар çутине умĕнчи тăпра çине ӳкерчĕ — унтан тинех Сахара чунĕ кĕнĕ пек пулчĕ, хунарне сулахай аллипе тытса, сылтăммипе тăпрана сиркелеме пуçларĕ вăл. «Тавах-та турра, йĕркеллех, иккен», — терĕ те Сахар ăшĕнче, хунарне ещĕк çине лартрĕ, кĕреçепе питĕ асăрханса чавма пуçларĕ. Анчах мĕн ку? Ку тĕлти тăпра тахçанах хытса-чулланса ларнăччĕ-çке, халĕ ав кăпăк пек çемçе. Сахар кĕреçине айккине тăратса хучĕ, çĕре чăмăрĕпе тĕртсе пăхрĕ — вăл паштах анса кайрĕ те чул татăкне перĕнчĕ. Сахар тăпрана кĕреçепе чавса кăларчĕ, аранах ун айĕнчи пысăк чула çĕклесе айккине хучĕ, шăтăкалла çутатса пăхрĕ те — унта пушă чӳлмек çеç ларать. Эппин, чăнах та, ылтăнне арăмĕ шыраса тупнă, унăн пĕр пайĕпе аллă пин кирпĕч сутăн илнĕ, Пăваран таварсем туянса килнĕ.

Сахар юнашар выртакан чул çине лак! ларчĕ те тăпраллă аллисемпе пуçне чăмăртаса: тытрĕ. «Пĕтерчĕ шуйттан хĕрарăмĕ, — тарăхса мăкăртатрĕ вăл. — Юлашкине таçта урăх çĕре пытарнă ĕнтĕ, анчах ăçтине вĕлерсен те каламĕ». Сахар пытарнă мул шăтăкне питĕрмесĕрех картишне тухрĕ, йытти умне çимеллисем пăрахса пачĕ, пуçĕнчен лăпкаса илчĕ, унтан пахча алăкне уçса, ăна тул енчен тĕкĕлесе хучĕ.

Тӳпере уйăх та, çăлтăрсем те çук. Таврара пăч-тĕттĕм. Кăштах тăрсан, çын куçĕ тĕттĕме те хăнăхать, çывăхри япаласене уйăракан пулать. Сахар йĕри-тавра пăхса илчĕ те пахчари ватă хурама патнелле утса кайрĕ. Çитрĕ. Пуçне каçăртса, çӳлелле пăхрĕ. Çирĕм метра яхăн ӳснĕ ватă хурама тăррине çакнă шăнкăрч вĕлли хăй вырăнĕнчех тăнине асăрхасан, чунĕ лăштăрах кайрĕ, хыттăн талтлатса тапакан чĕри кăштах лăпланнă пек пулчĕ. Вăл, çĕлĕкне хывса, хăй çине виçĕ хутчен хĕрес хучĕ, каялла çаврăнса, картишне кĕчĕ, тепре пырса йыттине ачашларĕ, унтан кайри пӳрте кĕрсе çывăрма выртрĕ.

Сахар вăраннă тĕле чылай çӳле хăпарнă хĕвел çути пахча енчи чӳречерен кĕрсе кăмака çине ӳкнĕ.

Вăл картишне тухрĕ. Кил хушшинче сурăхсем макăраççĕ, сыснасем нăриклетсе çухăраççĕ, картишĕнчи чăхсем мăйĕсене пăркаласа какаласа çӳреççĕ, чăпар| автанĕ, кил хуçине курсан, пĕсехине каçăртса, çуначĕсене çапса авăтса ячĕ. «Сергей апат паман-ши кусене паян?»— тесе, Сахар пĕчĕк пӳрт алăкне уçса кĕчĕ, анчах ывăлĕ курăнмарĕ. Пĕр хушă хăйĕнчен хăй тĕлĕнсе, шухăша кайса тăчĕ, каялла тухрĕ. Темшĕн вăл кунта халь хăйне пачах, кил хуçи пек мар, таçтан ютран килнĕ çын пек кăна туять.

Тарье паçăрах тăнă. Вăл Ольăпа Вовăна шкула ăсатма та ĕлкĕрнĕ ĕнтĕ. Лавкка чӳречисем уçă.

Сахар пĕр хушă ним тума аптăраса тăчĕ. Хăй патне чупса пынă сăнчăрти Чикана пуçĕнчен ачашлакаласа илчĕ. Йытта йăпатмалăх та пулин çитерме кĕсйинче нимĕн те пулмарĕ. Чикан шăннă çĕр çинче ун тавра вăрăм хӳрине выляткаласа çӳрет. Тем каласшăн пек вăл хуçине, анчах калаймасть, — чĕлхи çук çав. Сахар тăватă çул каялла пулса иртнĕ пĕр пăтăрмаха аса илчĕ. Ун чух çак Чиканах, теме пула, картишне тухнă Вовăна çыртса илнĕччĕ, чĕрнисемпе чĕрмелесе, кĕпине çурса янăччĕ, ӳтне те шăйăрнăччĕ. Çакăншăн Сахар йыттине хытах тарăхнăччĕ, тепрехинче ыттисене те туласа тăкĕ, тем курса лармалли пулĕ тесе, Пăва хулине илсе кайса çĕтерсе хăварнăччĕ. Анчах Чикан тепĕр куннех киле персе çитнĕччĕ. Тепрехинче вăл ăна Хусана илсе кайса, унта аташтарса хăварчĕ. Хальхинче тирĕпе шăмми çеç юлнă йытă вунă кун иртсен таврăнчĕ. «Вăт йытă тăк йытă! Тепĕр чĕлхесĕр çын Хусанта аташса юлас пулсан, килме те пĕлес çук, ку, ав, çитрĕ», — тĕлĕннĕччĕ çавăн чухне Сахар. Вăл вара йыттине урăх тивмерĕ, килĕнчех усрарĕ, юратса пăрахрĕ.

Сахар выльăхсене апат-мĕн парас пирки шутламарĕ, кайри пӳрте кĕчĕ. Тарье кăмака умĕнче аппаланать. Алăк уçăлса хупăннине илтрĕ пулин те, вăл унталла; çаврăнса та пăхмарĕ.

— Тарье, калаçар-ха çын пек, — пуçларĕ Сахар, арăмĕ çывăхнерех пырса. Анчах ку мăрт та тумарĕ, сиввĕн кăна пăхса илчĕ. Упăшки çакна курчĕ-ха, çапах та хăйне ним пулман пекех лăпкă тытма тăрăшрĕ. — Ан хăра,1 нимĕн те тумастăп сана. Ăçта подвалри ылтăн?

Тарье упăшки енне вашт! çеç çаврăнса тăчĕ.

— Ак çакăнта! — терĕ те вăл, кĕпи аркине çĕклесе сылтăм аллипе лап кăна икĕ пĕç хушши варрине çапса кăтартрĕ, урăх пĕр сăмах шарламасăр алăкран тухса кайрĕ.

Сахар юпа пек шанк! хытса тăрса юлчĕ. Халĕ унăн çилли сасартăках асар-писеррĕн капланса вĕреме пуçларĕ, сывлăшĕ пӳлĕнсе килнипе кĕпи тӳмисене вĕçертсе ячĕ. Вăл çав самантрах картишне ыткăнса тухрĕ — арăмĕ путвала чупса кĕрсе кайнине курса юлчĕ. «Чим-ха, кăтартам эппин сана...»—терĕ те Сахар, алăк хăлăпĕнчен çакăнса тăракан çăрана хăпăл-хапăл ярса илчĕ, унпа путвала питĕрсе те хучĕ, хăй алкумне кĕрсе кайрĕ.

Кайри пӳртпе малти пӳрт хушшинче пысăк чăлан пур. Кунта, тем-тепĕр япала чыхса тултарнисĕр пуçне, хулăн хăмаран саваласа тунă пысăк лар та вырнаçтарнă. Вăл темиçе пӳлмеклĕ. Пӳлмекĕсене тĕрлĕрен çăнăхпа кĕрпе тултарса хунă. Хĕллесенче сыснапа сурăх тушкисем те çак чăлантах çакăнса тăраççĕ. Ыттисем кĕлетре упранаççĕ. Сахар кĕтесри ешĕкрен мăлатук, пилĕк-ултă пăта илчĕ те кайри пӳрте кĕчĕ. Кунта, пысăк кăмака умне, икĕ урай хăмине татса, путвала анса хăпарма тăваткăл алăк тунă. Çав алăк тĕлнех, аяла, чикмек таянтарса тăратнă. Алăкĕ тăпсаллă ункинчен тытса уçсан, вăл шăпах стена çумне таянать. Сахар çав тăпсаллă алăка самантрах урай урати çине пăтасемпе çапса лартрĕ. Путвала урăх çĕртен кĕме-тухма çук, ытти алăкĕсене питĕрсе илнĕ. Халĕ Тарье пĕр-пĕчченех унта юлчĕ.



Путвалта


Сахар кĕнекесем нумай вуланă. Тĕнче историйĕпе те сахал мар кăсăкланнă. Мĕнле-мĕнле кăна асаплантарса вĕлермен-ши çынсене çакă çутă тĕнчере. Юнашар ӳсекен икĕ йывăçа авса, чĕрĕ çыннăн сулахай аллипе урине пĕр йывăç, сылтăм урипе аллине тепĕр йывăç çумне çыхнă, кайран çав авнă йывăçсене вĕçертсе янă та, çын кĕлетки сывлăшра икĕ пая уйрăлса кайнă. Тăван халăхăн телейĕпе ирĕклĕхĕшĕн кĕрешекен çынсене шалчасем çине кутăн лартса асаплантарса вĕлернĕ. Пĕр айăпсăр çынсене çаврака шăтăк чавтарса унта янă, пуçне ирĕке, сывлăша хăварса, кĕлеткипе аллисене тăпрапа таптаса хытарнă. Шелсĕр çăхансем çав чĕрĕ пуçсен куçĕсене сăха-сăха шăтарнă, çивĕч сăмсисемпе пуç шăммине таккаса çĕмĕрсе, мимине сăхнă. Çынсене асаплантарса, ухмаха ертсе вĕлерес тесе, тарăн путвалсенче ятарласа йĕкехӳресем ĕрчетнĕ. Çавăнта пăрахнă çынна выçă йĕкехӳресем чĕрĕллех кăшласа-çисе вĕлернĕ. Сахар путвалĕнче те йĕкехӳресем ĕрчесе кайнăччĕ. Мĕн чухлĕ сăтăр тумарĕç пуль вĕсем ăна! Хуçа таçта йĕкехӳресене мĕнле пĕтермелли çинчен вуланине аса илчĕ. Вара вăл ун чух юратнă ывăлне çапла каларĕ: «Сергей, эсĕ тапăпа пĕр йĕкехӳрине чĕррĕн тыт-ха», —терĕ. Мĕнле каланă — çапла тунă. Сергей кайри уринчен çирĕп çыхнă чĕрĕ йĕкехӳрене ашшĕне кăтартрĕ. Сахар ăна илчĕ те чĕрĕллех краççын пичкине чиксе кăларчĕ, шăрпăкпа чĕртрĕ, çав çунакан чĕрчуна путвалти пĕр шăтăкран кĕртсе ячĕ. Ку вăл çур çĕр тĕлĕнче пулчĕ. Шурăмпуç килнĕ чух ашшĕпе ывăлĕ пахчана тухрĕç те — тĕлĕнмеллипех тĕлĕнчĕç: аслăк хыçĕнче,! улма ани тăрăх, çĕршер йĕкехӳре кĕтĕвĕ, мăкăльтетсе, йĕтем еннелле васкать. Аллисене туясем тытнă Сахарпа Сергей вĕсем хыççăн чупрĕç. Çук, кăшлакан чĕрчунсем йĕтем çинче чарăнмарĕç, кӳршĕ ялта Палас хĕррине лартнă шыв арманĕ еннелле çул тытрĕç.

Хуçа путвала хупса лартнă арăмĕшĕн хăрамасть, унта пĕр йĕкехӳре те çук.

Сахар малти пӳрте кĕчĕ. Пĕчĕккисем иккĕшĕ юнашар выртаççĕ. Çывăраççĕ вĕсем. Килте мĕнле ахăрсамана пыни çинчен нимĕн те пĕлмеççĕ. Хуçа, пĕлет пулин те, лавккана тухмалли алăка тĕрĕслерĕ — питĕрнĕ. Вăл унта çĕмĕрсе кĕме те пултарать, анчах кирлех-ши? Çук пуль. Çапах та алăк патне пычĕ-пычех вăл. Çак вăхăтра путвалран урай хăмине темле япалапа шак-шак! тутарни, Тарье: «Ан кĕнĕ пултăр унта! Санăн мар!»— тесе кăшкăрни илтĕнсе кайрĕ. Сахар пĕр сăмах та чĕнмерĕ, шăпăрт кăна картишне тухрĕ, витесен алăкĕсене уçа-уçа хучĕ те — мĕнпур выльăх кил хушшине кĕпĕрленсе тухрĕ. Пĕри те пĕри апат шыраса унталла-кунталла чупкалаççĕ. Анчах хуçи вĕсене нимĕн те памарĕ, вырăсла хапхана кайса уçрĕ те, лашипе чăх-чĕпсемсĕр пуçне, пĕтĕм выльăхне урама хӳтерсе кăларчĕ. Янаварсем, хуçа пире кĕтĕве хăвалать тесе-ши, Паласкас урамĕпе тăвалла утма пуçларĕç.

Хăрах аллине пушă чӳлмек, тепĕрне чăпăркка тытнă Сахар вĕсене артель çурчĕн картишне хăваласа çитерчĕ. Ăна хирĕç Петĕр урхамахне пăхакан Иван конюх чупса тухрĕ. Хăй хăраса ӳкнĕ.

— Захар Петрович, мĕне пĕлтерет ку япала? —сехĕрленсе ыйтрĕ вăл.

— Ан шиклен, Иван. Хальлĕхе ăçта та пулин хупса хур-ха вĕсене. Кайран мĕн тумаллине Долотов председатель калĕ сана. Эпĕ халь ун патне каятăп, — терĕ те Озеров, каялла çаврăнса утрĕ.

Вăхăтлăха артель правленийĕ ял Совечĕн тепĕр пӳлĕмне вырнаçнă. Кĕскен каласан, Чăваш Яшмин ĕç штабĕ хальлĕхе йăлтах Леонтьевăн темиçе пӳлĕмлĕ чул çуртне йышăнать.

Çине кивĕ кĕрĕк, пуçне хăлхаллă çĕлĕк тăхăннă Озеров тӳрех унта пăрăнса кĕчĕ, техничкăран Долотов хăш пӳлĕмре ларнине ыйтса пĕлчĕ.

— Карачăм Михалчă та, Матви Алексантăрчă та паян пулмаççĕ, района кайрĕç, — пĕлтерчĕ техничка.

Сахар1 пуçне усса аннине Энтрей аякранах асăрхарĕ. Хуçа килне кĕрсе кайсан, вăл çине хăпăл-хапăл сăхман тăхăнса ячĕ, çĕлĕкне пусарах лартрĕ, вара, кăштăртатса, Сахар патне каçрĕ. Пĕр-пĕрне нумайранпа курман кӳршĕсем алă пачĕç, куçран куçа пăхрĕç, хуçа сĕнсен, кайри пӳрте кĕчĕç.

— Каçар, Энтрей, сана, пĕртен-пĕр хаклă кӳрше, нимпе те хăналаймастăп, — пуçларĕ Озеров. — Авă, лар-ха çавăнта. Калаçар.

— Урампа иртсе пынине асăрхарăм та, хам та калаçма тесех каçрăм-ха çав, Захар Петровчă, — тесе, Энтрей тенкел çине майлашăнса ларчĕ. — Ара, эсĕ тăвалла выльăх-чĕрлĕх хӳтерсе кайнине куртăм та шалтах тĕлĕнтĕм. Кĕтӳ пăрахни чылайранпа та, ăçта илсе кайрĕ пулать-ха кусене тетĕп. Чăнах та, Захар Петровчă, ăçта леçрĕн вĕсене? — хуçа çине тинкерсе пăхрĕ к^фшĕ.

— Артеле леçсе патăм, Энтрей. Хăйсем туртса иличчен хам ирĕкпе парас терĕм.

— Мĕнле-ха, ăнлантарса1; пар-ха, Захар Петровчă. Артель вара пурин выльăхĕсене те туртса илет-и?

— Эсĕ, Энтрей, вăтам хресчен шутне кĕретĕн. Сана никам та пӳрнепе тĕкĕнмест. Вырăссем калашле, золотая середина эсĕ.

— Артеле ху ирĕкӳпе кĕмесен, ирĕксĕр пĕрлештереççĕ тесе каланине илтрĕм-ха эпĕ. Мĕнле, Захар Петровчă, тĕрĕсех-и ку? — шахвăртарах ыйтрĕ кӳршĕ.

— Апла та, капла та пулма пултарать, Энтрей. Халĕ влаçсем çынна хĕсĕрлесси йăлана кĕнĕ.

— Мĕнле-ха, эпĕ артеле çырăнас мар тесен, мана ирĕксĕрлесех кĕртеççĕ-и унта? — тĕлĕннĕ пек пулчĕ Энтрей.

— Эпĕ артеле пĕр хĕсĕрлемесĕрех кĕнĕ пулăттăм та, анчах ман пеккисене илмеççĕ пулас-ха унта. Çавăнпа, артеле çырăнасчĕ тесе, выльăхсене малтанах леçсе патăм. Ыран пуçлăхсем тем калаççĕ ĕнтĕ, паян пулмарĕç.

— Кала-ха, Захар Петровчă, артеле çырăнсан, ĕнесене те, сурăхсене те, сыснасемпе чăх-чĕпсене те унта хуса каяççĕ-и?

— Вĕсене кăна мар, Энтрей, арăмсемпе çитĕннĕ хĕрсене те пĕр çĕре пухаççĕ. Вара пурте пĕрле картиш пысăкăш çĕлетнĕ утиял айĕнче çывăратпăр, — те шӳтлесе, те чăнласах çапла пуласса ĕненсе персе ячĕ Озеров.

Энтрей, тенкел çинчен яштах сиксе тăчĕ:

— Ку вăт маншăн лайăх пулнă пулĕччĕ. Арăм суккăр, Уля пĕчĕккĕ. Вĕсем никама та кирлĕ мар, — терĕ те вăл, алă тупанĕсене пĕр-пĕрин çине хурса, сăтăркалама пуçларĕ.

— Эсĕ, Энтрей, тӳрех хĕпĕртесе ан ӳк-ха. Унта, пĕлĕт пысăкăш утиял айĕнче, хăшĕ куçлă та хăшĕ суккăрри курăнмасть.

— Пулин тата...

— Энтрей, хальлĕхе малашне мĕнле пулассине никам та лайăх пĕлмест. Тĕрĕссипе каласан, эпĕ хам та тĕпĕ-йĕрĕпе ăнлансах çитереймерĕм-ха çавна.

Çак хушăра Тарье те путвалра ахаль лармарĕ. Вăл, Сахар картишĕнчи выльăх-чĕрлĕхе урама хуса кăларнине вентилятортан курсан, çийĕнчех алла тимĕр кĕреçе тытрĕ, путвал стенине чавма пуçларĕ. Кĕреçепе чавать-чавать те итлесе пăхать, унтан тăприне аллисемпе аяккалла сирсе хурать. Çапла чылай вăхăт тĕрмешрĕ вăл, ывăнсах çитрĕ, канма тесе ещĕк çине ларчĕ. Упăшки ылтăн пытарнă кĕтесри ещĕкре тахçанхи коньяк кĕленчисем пуррине таçтан аса илчĕ хĕрарăм. Унта пычĕ. Тупрĕ. Пĕрне уçса тутинченех ĕçрĕ, ним çыртмасăрах, каллех ещĕк çине кайса ларчĕ. Ана тинех вăй кĕнĕ пек пулчĕ, кăштах канса илнĕ хыççăн каллех стенана ватма тытăнчĕ. Акă, таçта лаша тулхăрнă, йытă хамлатса вĕрнĕ пей сасăсем илтĕнсе кайрĕç. Тарье аллинчи кĕреçепе умĕнчи çĕре пĕтĕм вăйран темиçе хутчен умлăн-хыçлăн таклаттарчĕ — тул енчен çутă курăнса кайрĕ. Хĕрарăмăн сарă çӳçĕ çине нӳрĕ тăпра тăкăнса тулнă, тутăрĕ ĕнси çине анса ларнă. Унăн çи-пуçĕ те пĕтĕмпех вараланса пĕтнĕ, куçĕсем хăрушла алчăрса кайнă. Аллине вăрăм авăрлă тимĕр кĕреçе тытнă хĕрарăм путвалран картишне упаленсе тухрĕ, килĕнче мĕн пулса иртнине хăвăрт тавçăрса илсе, мĕнле пур çаплах Палас урамĕпе тăвалла вашкăртса кайрĕ. Кайри пӳртре шухăша кайса ларнă Сахар ăна асăрхамасăрах юлчĕ.

Артель лашисене пăхакан Иван, Тарье выльăх картишне асар-писер килсе кĕнине курсан, çухалса кайрĕ, ним тума та, ним калама та пĕлмерĕ.

— Иван, ывăлăм, уç-ха хапхуна! Эпĕ кусене йăлтах киле хăваласа каятăп! Сахар ухмаха ернĕ! Сергей килте çук, ирех таçта тухса кайнă, — лăпкăнрах калаçма тăрăшрĕ Тарье.

Иван, ним калама аптраса, хулпуççисене сиктерсе илчĕ. Тарье вара, ун çинелле темлереххĕн пăхса илсе, хăех çил-хапхана кайса уçрĕ, пĕтĕм выльăх-чĕрлĕхне артель картишĕнчен хӳтерсе хăваласа кăларса, урампа чуптарса тенĕ пекех хăваласа анчĕ, картишне кĕртсе ярса, хапхине сăлăп ярса питĕрчĕ.

Кайри пӳртре Энтрейпе калаçса ларакан Сахар хăй арăмĕ çак хушăра мĕн хăтланма ĕлкĕрнине пачах та пĕлмерĕ. Картишне тухакан чӳречерен выльăхсемпе арăмне асăрхасан:

— Энтрей, тăхта, эпĕ халех! — тесе кăшкăрчĕ те Сахар, пӳртрен вăркăнса тухрĕ, Тарье умне çитсе те тăчĕ. Хальхинче çак çӳçĕ-пуçĕ тусăлнă, тăпрапа çăрăлса-вараланса пĕтнĕ хĕрарăм Сахара ун сăмахĕнчен иртмесĕр ĕмĕрĕпе итлесе пурăннă арăмĕ пек мар, таçти шуйттан шăтăкĕнчен сиксе тухнă тухатмăш карчăкĕ пек курăнса кайрĕ.

— Тарье, ăçтан тухма пултартăн эсĕ?! —кăшкăрса пăрахрĕ Сахар.

— Ак çакăнтан! — Арăмĕ хальхинче купарчине çапса кăтартрĕ.

— Намăссăр, мĕн хăтланатăн эсĕ?! — Сак самантра унăн мăшăрне çӳçрен явса илсе картиш тăрăх сĕтĕрсе çӳресси килчĕ, анчах Тарье маларах ĕлкĕрчĕ — аллинчи чăпăрккипе Сахара пĕррех пуçĕ урлă туртса çапрĕ те, лешĕ питне чăмăртаса тытрĕ.

Çакна курса тăнă Энтрей картишне тухмарĕ, алкум тăрăх кайса, крыльцапа урама тухрĕ. «Кунашкал япалана куриччен курманни», — терĕ.

Сахар кайри пӳртне васкаса кĕчĕ, анчах ĕнтĕ унта Энтрей пулмарĕ. Хуçа ниçта кайма пĕлмерĕ. Ун чĕринче те, ури айĕнче те çын куçне курăнман вут-çулăм йăлкăшса çунать. Сергей пĕр йĕрсĕр-хыпарсăр çухални те ăна пĕр кĕтесрен тепĕрне хăвалать. Мĕн тумалла унăн, ăçта кайса пуçа чикмелле?



Пушă чӳлмек


Захар Петрович Озеров, ылтăн пытарнă пушă чӳлмекне çĕклесе, ял Советне никам чĕнтермесĕрех кайрĕ. Пысăк мар тĕттĕм коридорпа иртсе, председатель ларакан пӳлĕм алăкĕ патне çитрĕ, вăл алăк кăштах уçăлса тăнине курсан, чарăнса тăчĕ те тĕлĕнсех кайрĕ: Казаков умĕнче Сергейпе Хрестук тăраççĕ. Унтах Степановпа| Мария Федотовна та пур. Акă председатель ура çине тăчĕ, хĕрпе йĕкĕт çине ăшшăн пăхса çапла каларĕ: «Ну, мĕн калам-ха сире юлашкинчен? — терĕ вăл Хрестукпа Сергее. — Иксĕр те; маттур комсомолецсем эсир, хамăр çынсем. Шанчăклă ĕçлерĕр, хăвăр ята ямарăр, малашне те çаплах пулăр. Иксĕре те ырă, телейлĕ çул сунатăп сире», — тесе, Казаков çамрăксен аллине тытса чăмăртарĕ. Степановпа Мария Федотовна та çавăн майлах каларĕç, вĕренӳре хастар пулма ырлăх-сывлăх сунчĕç. «Чунтанах тавтапуç сире, — терĕ вĕсене Сергей. — Эсир хушнă пек пулма тăрăшăпăр. Ялти комсомолецсен ятне те, сирĕн ята та, хамăр ята та, ял-йыш ятне те ямăпăр».

Сергейпе Хрестук алăк еннелле çаврăнсан, Сахар, кăшт аяккарах пăрăнса, тĕттĕм кĕтесе пытанса тăчĕ. Ăна ывăлĕ те, хĕр те асăрхамарĕç, савăнăçлăн кулкаласа, коридортан тухса кайрĕç. Сахар пĕр хушă ывăлĕ хыççăн кайма та, шала кĕме те аптăраса тăчĕ, унтан тин, хăюлăх çитерсе, председатель алăкне шаккарĕ. «Кĕрĕр!» тенине илтсен, иӳлĕме кĕчĕ, çĕлĕкне хывса, сулахай хул хушшине хĕстерчĕ, тĕпеле иртсе, Казаковпа ыттисене алă тытса сывлăх сунчĕ.

— Ларăр, Захар Петрович. Паян шăпах сана, чĕнтерсе калаçасшăнччĕ-ха. Аван-ха, хăвах килтĕн. Чим, Герасим Михайловича чĕнсе килем-ха эпĕ, — тесе, Казаков пӳлĕмрен тухрĕ, кĕçех Долотовпа пĕрле кĕчĕ.

— Сывах пурăнатăн-и, Захар Петрович? Курманни нумай пулать сана, — алă тытрĕ артель председателĕ Озерова.

— Сывах-ха. Ху тата еплерех, Герасим Михайлович? Илтрĕм-ха, председателе суйланă терĕç, — кăмăллăн тавăрчĕ Озеров.

Вĕсем майлашăнса ларчĕç.

— Вăрах хушă ăçта çухалса пурăнтăн, Захар Петрович? Яла таврăнмасть те пулĕ ĕнтĕ тесе шутланăччĕ, —ун çинелле пăхса ыйтрĕ Казаков.

— Çӳрерĕм çапла тĕнче касса. Çĕпĕрте пайтах çĕре çитсе куртăм.

— Унти халăх мĕнле пурăнать?

— Кам мĕнле пĕлет. Çĕрĕ-шывĕ тулăх, вĕçĕ-хĕррисĕр вăрман. Ĕçлеме ӳркенмесен, кунтинчен лайăхрах та пурăнма пулать. Ну, мĕнле калас-ха, хăш-пĕр çĕрте Раççейре революци пулнине пĕлменнисем те пур.

— Пыра-киле пĕлеççĕ. Çавăн чухлĕ курса çӳренĕ хыççăн малалла мĕнле пурăнма шутлатăн? — татах ыйтрĕ Казаков.

— йышăнас пулсан, ялти артеле çырăнмалла, унта çанă тавăрса ĕçлемелле пулĕ тетĕп. Çав шутпах ĕнер килти выльăхсене артель картине хăваласа килнĕччĕ. Эх! çав... — Озеров аллине сулчĕ.

— Мĕн «эх çавĕ-ха», Захар Петрович, каласа пĕтер пуçланă сăмахна.

— Пĕлесчĕ сирĕн ман килте мĕнле çавраçил çавăрăннине! Арăм тем те хăтланса пĕтнĕ хам ялтан кайсан! Пăваран таварсем илсе килнĕ, тепĕр хут лавккана уçса, сутă тума пуçланă... Аллă пин кирпĕч турттарса килнĕ..

— Укçине ăçтан тупнă-ха вăл? — пӳлчĕ Долотов. Сахар коридора тухрĕ те каялла чӳлмек çĕклесе кĕчĕ.

— Акă, çак чӳлмекри ылтăна хута янă, — ним суймасăр каларĕ Захар Петрович. — Халĕ çара çерçирен те çара эпĕ. Арăм киле те кĕртесшĕн мар. Çĕркаç выльăхсен пӳртĕнче çĕр каçрăм.

Ял пуçлăхĕсем пĕр-пĕрин çине пăхса илчĕç.

— Пĕлтĕр, хăвна кунта чĕнтерсен, ним пуянлăхĕ те çук манăн тенĕччĕ-и-ха эсĕ? Хăвăн ав ылтăн та пулнă, — аса илтерчĕ Казаков.

— Арăма итлесе пулчĕ... Çылăхлă...

— Арăм çине йăвантарма пулать-ха ăна. Тата ĕнер эс ялта саботаж тума хăтланнине мĕнле ăнланмалла? Малтан никампа калаçмасăрах выльăххусене кунта хуса килнĕ, кайран арăму вĕсене каялла хăваласа кайнă. Пирĕн шутпа, эсĕ уççăнах Совет влаçне хирĕç ĕç тунă, куншăн сана саккун йĕркипе ответ тыттармалла. Тата эпир кунта çапла канаш турăмăр. Сана çемйӳпех хăвăн мунчуна пурăнма куçарас тетпĕр. Лавккари таварсене те, аллă пин кирпĕчне те конфискаци тăватпăр. Малти пӳртĕрте ликпункт шкулĕ пулать. Ăнланмалла-и? — пĕлтерчĕ Казаков.

— Калăр-ха, Сергее ăçта ăсатрăр эсир? —теме çеç пултарчĕ Захар Петрович.

— Вăл Хрестукпа пĕрле Шупашкарти рабфакра вĕренме пуçлать. Вĕсем тĕрĕс çул çинче. Халĕ пиртен тепĕр ушкăнĕ Петр Петрович патне каять. Ун çуртĕнче ыран артель правленийĕ ĕçлеме пуçлать. Арăмĕпе амăшне мунчана хăваласа кăларатпăр, — татăклăн пĕлтерчĕ ял Совет председателĕ.

Казаковăн юлашки сăмахĕсене илтсен, Озеров чутах лаплатса ӳкмерĕ, сиксе чĕтрекен урисем çинче аран-аран тытăнса тăчĕ.



Сĕркĕчленĕ алăксем


Çăвăнса тасалнă хыççăн Тарье урăх çи-пуç тăхăнчĕ, çӳçне тураса майларĕ, хăйне йăлтах йĕркене! кĕртрĕ. Унтан тĕпелти чӳречерен пăхрĕ те, урампа хăйсен еннелле пилĕк çын килнине курах кайрĕ. Вăл вĕсене пурне те палласа илчĕ пулин те, тăруках ĕненесшĕн пулмарĕ-ха. Неушлĕ Сахар хăех ял пуçлăхĕсене ертсе килет? Тин çеç пăртак лăпланнă хĕрарăмăн чĕри каллех сиксе тапма, пĕтĕм ӳт-пĕвĕ тăрăх юнĕ пĕр вĕресе тĕ чашкăрса чупма, пуçĕнче темле тĕрлĕ шухăшсем пăтранма пуçларĕç. Мĕн тумалла? «Пĕр пуçларăм пулсан, вĕçнех çитерем — никама та киле кĕртместĕп!»— татăклă шут турĕ вăл.

Ачисене кайри пӳрте кайма хушрĕ. «Хамран ыйтмасăр ниçта та ан тухăр!»—хытарса хăварчĕ те Тарье, хăй çавăнтах крыльца алăкне шал енчен сăлăп ярса питĕрчĕ, картишне чупса анса, Чикана сăнчăртан вĕçертсе ячĕ, хапха питĕрĕнчĕк тăнине пырса тĕрĕслерĕ, хăй кĕлет кĕтессине кайрĕ. Кунта, хăмапа пĕрене пуçĕ хушшинче, пĕчĕк шăтăк пур. Тарье çавăнтан сăнама пуçларĕ.

Çынсем кирпĕч купи тавра пăхса çаврăнчĕç те крыльца умне çитсе чарăнчĕç.

«Артель валли çуртсем тăвас ĕçе çак кирпĕчсенчен пуçласа яма тивет сан, Герасим Михайлович. Пуçламăшĕ начар мар темелле. Чи малтанах мĕн туса лартмалла пуль тетĕн?»— илтрĕ Тарье Казаков сассине. Хĕрарăм çӳçĕсем, йăшăл-яшăл туса, вирелле çĕкленчĕç. «Малтан правленире канашласа пăхма тивет», — кĕскен тавăрчĕ Долотов. «Тĕрĕс, — килĕшрĕ Казаков. —Халĕ, Захар Петрович, хăв килне ертсе кĕр пире».

Озеров васкамасăр крыльца çине хăпарчĕ, «чакак хӳри» çине пусса, алăка шалалла тĕртрĕ — лешĕ тапранмарĕ те. Захар! Петрович ыйтуллă куçĕсемпе пĕрле килнĕ çынсем çине çаврăнса пăхрĕ, хулпуççийĕсене сиктерсе илчĕ. Çав вăхăтрах, хапха тăрăх сике-сике картишĕнче йытă хаяррăн хамлатса вĕрме пуçларĕ.

Озеров крыльца çинчен анса хапха патне пычĕ, ăна та тĕртсе пăхрĕ — сăлăп ярсах питĕрнĕ иккен, уçăлмасть.

— Мĕн тăвăпăр? Кĕртмест ав, — пуçлăхсем çинелле пăхса илчĕ Захар Петрович.

— Куна ху çапла тума хушса хăварнă-ха эсĕ, — иккĕленмерĕ Казаков.

— Турă ячĕпе калатăп: хушман..

— Апла пулсан, эппин, хыçалти алăкран кĕрсе уç, — хушрĕ председатель.

Çав хушăра, ашшĕ сассине илтсе, Вова кайри пӳртрен чупса тухрĕ те хăпăл-хапăл крыльца алăкĕн сăлăпне туртса кăларчĕ.

Ашшĕ, ывăлне икĕ хулĕ айĕнчен тытса, çӳле çĕклерĕ, хăй кăкăрĕ çумне чăмăртарĕ. Çавна асăрханă Тарье пĕр самант юпа пек хытса тăчĕ. Унтан крыльца çине чупса хăпарчĕ те, хăйне хирĕç власть çыннисем кĕнине асăрхасан, шăннă пăр пек хытса тăчĕ. Анчах пач çухалса каймарĕ вăл, кайри пӳртрен чупса тухма ĕлкĕрнĕ пĕчĕккисене иккĕшне икĕ аллине илчĕ те, темиçе утăм каялла чакса, ачисене хăй çине хурса, малти пӳрт алăкне картласа тăчĕ.

— Хама тата çак святуй ачасене вĕлерсен çеç кĕретĕр ман çурта! —тесе кăшкăрчĕ хуçа арăмĕ.

 Пурте чарăнса тăчĕç. Çак самантра хура йытă алкумне вăркăнса кĕчĕ те, шурă шăлĕсене шатăртаттарса, çынсем çине сикме тăчĕ — ĕлкĕреймерĕ: Казаков, наганне туртса кăларса, ăна персе пăрахрĕ. Пăшал сассине илтнĕ Тарье çиçĕм пек хăвăрт сиксе тăчĕ, икĕ ачине çупăрласа: «Распуй! Вĕлереççĕ!»—тесе кăшкăрса, коридорпа кайри пӳртелле чупрĕ.

Пурте малти пӳрте кĕпĕрленсе кĕчĕç. Шалта никам та çук. Пӳрт ăш-чиккине те тирпейлемен. Пĕрре те ĕлĕкхи пек хăтлă мар кунта: вырăнне пуçтарман, тенкелсем ăçта килнĕ унта лараççĕ, урайне те шăлман.

Лавккана кĕмелли алăк патне пычĕç — каллех тĕлĕнчĕç: ăна пысăк çăрапа питĕрсе илнĕ иккен, анчах уççине çăри çумнех манса хăварнă. Хăраса-хыпаланса тунă ĕç çапла çав вăл — вĕçне те çитмест, картне те лармасть.

Çăрана уçса лавккана кĕчĕç. Кашни япаланах тытса пăхса тĕрĕслерĕç, васкамасăр опись çырчĕç, кайран вара алăкне ял Советĕнчен илсе килнĕ çăрапа питĕрчĕç те çыхнă çип çине, сăркăч шăратса, пичет лартрĕç. Лавккан урам енчен кĕмелли алăкне те çаплах турĕç. Унтан, сĕтелпе тенкелсемсĕр пуçне, малти пӳртри пĕтĕм япалана кайри пӳрте куçарчĕç. Кил хуçипе арăмне Казаков çапла асăрхаттарчĕ:

— Сире çемйипех мунчана куçарасшăнччĕ те, ачăрсем пĕчĕк пирки хĕрхентĕмĕр. Хальлĕхе ак çак кайри пӳртре пурăнатăр. Малтинче ликпункт уçатпăр. Ана та хамăр çăрапа питĕрсе илсе, сĕркĕчпе пичетлесе хăваратпăр. Çăрасене ан тĕкĕннĕ пулăр. Йăлтах саккун йĕркипе, саккуна пăхăнса тунă. Эпир хушнă пек пулмасан, астăвăр, кайран хăвăрăнах ӳкĕнмелле пулать. Суда паратпăр. Ăнлантăр-и? — ыйтрĕ юлашкинчен Казаков.

Хирĕç никам та нимĕн те шарламарĕ. Вова кăна йытта ыталаса илчĕ: «Эх, Чикан, сана вĕлерчĕç-и?! Мĕншĕн?!»—тесе çухăрса йĕчĕ.

Захар Петрович килнĕ çынсене крыльцаран кăларса ячĕ, вĕсем курăнми пулсан, хыçалти алăкĕнчен тухса, пахчасем хыçĕпе Петĕр шăллĕ патне васкарĕ.



Шăнкăрч вĕлли


Автансем пĕрремĕш хут авăтса лăплансан, картишĕнчи пĕчĕк пӳрт алăкĕ уçăлчĕ те, унтан хура мĕлке шăвăнса тухрĕ, йĕри-тавралла пăхкаласа илчĕ. Шăп. Ниçта ним сас-чĕвĕ çук, Тĕттĕм. Мĕлке, ерипен кăштăртатса, малалла утса кайрĕ, алăка асăрханса уçса пахчана тухрĕ, ăна тул енчен питĕрсе илчĕ те аслăк хыçĕпе кайрĕ. Унтан вăл çӳмăр тивесрен аслăк çумне икĕ вăрăм пăта çине çакнă чикмеке антарчĕ, çурăмĕ çине хурса, пахчари ватă хурама еннелле сĕнкĕлтетрĕ.

Мĕлке чикмеке хурама çумне таянтарса тăратрĕ, карчĕсем тăрăх çӳлелле! улăхма пуçларĕ. Мĕн шухăш пырса кĕнĕ-ши унăн пуçне? Çав хурама туратĕнчен çакăнса вилесшĕн мар-и вăл? Ахаллĕн мĕншĕн-ха унăн çĕр варринче унта хăпармалла пулнă? Аллинче тата... вĕрен татăкĕ те пур. Тем тесен те ку ырă япалах мар.

Акă вăл чикмек вĕçнех мĕшĕлтеткелесе çитрĕ, унтан хураман хулăн вуллипе пысăк турачĕ хушшине ларчĕ. Ахăртнех, усал шухăшне пурнăçа кĕртиччен сывлăшне çапăрса ярас терĕ пулмалла. Часах йăшаланса илчĕ, аллисемпе çӳлерех туратран уртăнчĕ, урисемпе хăй ларнă турат çине тĕревлесе тăчĕ. Вăйĕ çитет-ха унăн: туратран турата куçать, çӳлерех те çӳлерех хăпарать. Хурама тăрри те инçех юлмарĕ ĕнтĕ. Тен, тăрринерех улăхса, унтан сиксе вилесшĕн мар-ши вăл?..

Мĕлке пăралукпа хурама вулли çумне çавăра-çавăра çыхнă шăнкăрчă вĕлли патне хăпарса çитрĕ, аллипе çупăрласа пăхрĕ, хăлхине хурса та итлерĕ. Хăвăл юман купташкинчен майлаштарса тунă çак вĕлле ĕмĕртен варах çакăнта çакăнса тăрать. Унта нихçан та шăнкăрч йăва çавăрса çепĕç юрă шăратман, чĕп кăларса савăнман. Вăл тахçанах пурин асĕнчен те тухса ӳкнĕ ĕнтĕ. Çулла, лапсăркка туратлă! ватă хурама çулçă сарсан, çав вĕллене пĕр никам та курмасть-асăрхамасть. Эппин тата халĕ, сивĕ кĕркунне, сĕм-çĕрлехи вăхăтра, мĕне кирлĕ пулчĕ-ши çак хурама вулли тĕслех кивелсе-тĕссĕрленсе кайнă шăнкăрч вĕлли ку мĕлкене?

Вăл, сулахай аллипе вулăран çатăрласа тытса, сылтăммипе хыпалансах ун тавра яваласа çыхнă пралука сӳтме пуçларĕ. Анчах вăл, тутăхса пĕтнĕскер, йăр-йăр сӳтĕлмест, çавăрмассерен татăла-татăла каять. Пĕр татăк, иккĕ... виççĕ... саккăр...

Сылтăм алă пӳрнисем юнăхса ыратмах пуçларĕç ĕнтĕ. Мĕлке пралука сулахай аллипе сӳтме тытăнчĕ. Анчах ĕçе хăнăхман пӳрнесем майĕпен çеç хускалаççĕ. Çил вăйлăрах вĕрме пуçларĕ, хурама тăррине силлентерсе хумхантарать, вулăпа пĕрле мĕлке те, шăнкăрч вĕлли те енчен енне чӳхенкелесе илеççĕ. Мĕлке пăлханма тытăнчĕ: çил тата хытă вăйлансан, йывăç тăрри, йывăрăша чăтаймасăр, хуçăлса анма пултарать. Мĕлке хыпаланса ĕçлет, хăй хăшăл-хăшăл мăшлатса сывлать. Акă вăл хурама вуллине икĕ аллипе те сӳтме тытăнчĕ. Çӳлтен çыхнă пралук пат! çеç татăлса кайрĕ — шăнкăрч вĕлли, алăран вĕçерĕнсе, туратсене çапăнкаласа, шăлтăр-шалтăр! сасă кăларса, шăннă çĕр çине хаплатса ӳкрĕ. Мĕлке хăй те темле кăна хурама тăрринчен аялалла тăчлатмарĕ. Вăл шавласа-кашласа авăнакан йывăç вулли тăрăх хăвăрт анма пуçларĕ, кĕçех чикмеке тăратса хунă вырăна та çитрĕ, анчах хăватлă çил ăна хăйĕн куçа курăнман аллисемпе айккинелле ывăтса янă. 

Кунта ĕнтĕ хураман тăн-тăн хулăн вулли авăнмасть, йывăç асар-писеррĕн шавласа хумханни çеç чуна шиклентерет. Мĕлке паçăрхи туратпа вулă хушшине ларса кăштах сывлăш çавăрчĕ, унтан икĕ аллипе те туратран çатăрласа тытрĕ те урисене ерипен вулă тăрăх аялалла шутарса пычĕ, унтан пĕтĕм кĕлетке йывăрăшĕпе йывăçран çакăнса тăчĕ. Халĕ ĕнтĕ урасем çĕре çитесси пĕр метртан ытла та юлман. Мĕлке аллисене вĕçертсе ячĕ, шăннă çĕр çине тӳп-тӳрĕ анса тăчĕ. Пĕшкĕнсе аллисемпе хыпашласа пăхрĕ — шăнкăрч вĕлли кунтах, урасем хушшинчех. Вăл йывăç вулли çумне кукленсе ларчĕ, вĕллене алла тытса çавăркаласа пăхрĕ. Йывăрăшĕ чакман, эппин, пурте чип-чиперех пулма кирлĕ. Анчах кĕçĕр кунта, тăван килте, çĕр каçма, ырана юлма юрамасть. Тул çутăличчен тăвас ĕçсене пурне те туса пĕтерес пулать. Ыран кунта та, Петĕр патĕнче те ахăрсамана пуçланать. Юрать-ха, кун пирки Казаков хăй чĕлхипе хăй каларĕ. Тавах эппин ăна уншăн. Ку мĕлке Захар Петрович Озеров пулчĕ.

Çи-пуçа витерсе пĕтĕм ӳт-пĕве чĕтретекен сивĕ çил çаплах тулашма чарăнмарĕ-ха. Кĕçех тата йĕпе юр пĕтĕрĕнсе çума пуçларĕ. Тек кунта тытăнса тăма юрамасть. Озеров шăнкăрч вĕллине çĕтĕк-çатăкпа тирпейлĕн чĕркесе çыхрĕ те ăна сулахай хул хушшине хĕстерчĕ, сылтăм аллипе питне сивĕ юртан хӳтĕлесе, пахча вĕçнелле утса кайрĕ, каялла пăхкаласа илсе, васкасах шăллĕ çурчĕ еннелле çул тытрĕ.

Петĕр, паçăр калаçса татăлнă пекех, тетĕшне мунчара кĕтсе ларчĕ. Унтан вĕсем шăнкăрч вĕллинчи пĕтĕм ылтăна, сĕтел çинĕ силлесе, икĕ пĕр пек пая пайларĕç те малтан хатĕрлесе хунă сăран хутаçсене тултарчĕç, кутамккисене чикрĕç. Пĕрин пĕтес-тăвас пулсан, теприн юлмалла. Патрон хутаççисене те çул çине илнĕ апат-çимĕçпе пĕрле кутамккисенех чикрĕç, унтан çурăм хыçне çакрĕç. Кăкăр кĕсйисенче иккĕшĕн те пĕрер наган. Çула тухас умĕн пĕр хушă сăмах чĕнмесĕр ларчĕç.

Сывă пул эппин, тăван кил-йыш, тăван ял! Çурçĕр-хĕвел анăçĕнчен майлă вĕçтерекен сивĕ çил-тăман пиччĕшĕпе шăллĕне хăвăртрах малалла утма васкатса пычĕ.





Тупаймарĕç


Кăнтăрлаччен кĕтни кăлăхах пулчĕ: Сахарпа Петĕр ниçта та курăнмарĕç, килĕсене те таврăнмарĕç. Арăмĕсем те пулин пĕлмеççĕ. Петĕр арăмĕн, Варукăн, хытах сехри хăпнă. «Нимĕн те пĕлместĕп, вăл мана пĕр сăмах та шарламан», —сăх сăхсах каларĕ вăл. Тарье вара упăшкине çĕрти-çӳлтине хăвармасăр ятларĕ.

Васкавлă канашлу пулса иртрĕ.

— Юлташсем, кунта эпĕ йăлтах хам айăплă тесе шутлатăп, — пуçларĕ сăмахне Казаков. Пурте тĕлĕнсе кайрĕç, куçĕсене ял Совет председателĕ çине тĕллерĕç. — Тĕлĕнмелле, анчах чăнах та çапла. Ĕнер хамах Сахара вăл Совета хирĕçле ĕç туни, куншăн ăна судпа айăплама пултарасси, Петĕр пӳртне правлени тума йышăнни çинчен каларăм. Капла пулса тухĕ тесе шутламанччĕ. Кулаксем манран чеерех пулчĕç, хăйсене арестличчен тухса тарма ĕлкĕрчĕç.

— Инçех каяймĕç-ха вĕсем, Матвей Александрович. Тупатпăрах, — шантарчĕ Степанов.

— Çапла, тупмаллах йĕксĕксене. Çавăнпа пухăнтăмăр та ĕнтĕ кунта. Малтанах мĕн тумалла-ши? — ыйтуллăн çынсем çинелле пăхса илчĕ Казаков.

— Икĕ йăва вĕсен: пĕри — Пăвара, тепри — Хусанта. Ку çанталăкра Пăвана çитме пултарайман-ха вĕсем.

— Михаил Степанч, кала, мĕн сĕнесшĕн эсĕ? — васкатрĕ Казаков.

— Çулне пӳлес пулать, Матвей Александрович. Хыçалтан хăвалĕç тесе, тен, вĕсем пĕр-пĕр ялта та кун каçма пултарĕç. Икĕ ушкăн тумалла пирĕн. Пĕри, вăрттăн çĕрте Пăва çулне кăнтăрла, тепри—çĕрле хураллатăр. Ман шутпа, куна Пăва çывăхнерех тумалла. Хамăрăн вара Пăвана тӳрĕрен мар, çавра çулпа çитсе ӳкмелле. Ахалĕн вĕсем пире асăрхама та пултараççĕ, — пĕлтерчĕ Степанов хăйĕн шухăшне.

— Çапах та Озеровсем ухмах тесе шутлама юрамасть, — калаçăва хутшăнчĕ Долотов. — Вĕсем шăпах тӳрĕрен мар, çавра çулпа кайма пултараççĕ.

— Апла пулсан, Пăвана пырса кĕрекен çулсем çинче те сыхламалла. Ку ĕçе ял Совет активне, коммунистсемпе комсомолецсене, ытти хастартарах çамрăксене те ушкăн-ушкăн туса хутшăнтармалла. Ик-виçĕ кун ирттĕр те, çав йĕксĕксене тытмасăр таврăнмастпăрах, — татăклăн каларĕ Степанов.

— Çумра пăшал-качка пулсан, вĕсем пире ним мар шăлса пăрахма пултараççĕ, — шикленерех хушса хучĕ тахăшĕ.

— Ку та тĕрĕс. Паллах, пушă алăпа мар вĕсем. Эпĕ Пăва хулинчи милици уйрăмĕпе калаçса татăлатăп. Вĕсем пулăшаççех, — хуравларĕ Степанов.

Калаçса татăлчĕç. Кĕрхи кун вăрăм мар. Тавралăха каçхи ĕнтрĕк çапсан, ялтан вун ултă юланут тухса кайрĕ. Çул çинче вĕсем Озеровсене виçĕ талăк хушши кĕтрĕç. Тăваттăмĕшĕнче пуш алăпах яла таврăнчĕç. Лешсем, çĕр çăтнă пекех, пĕр сассăр-мĕнсĕр çухалчĕç. Казаков кун пирки çийĕнчех районти милици уйрăмне çитсе пĕлтерчĕ.

  
   Вунпиллӗкмӗш сыпăк


   Çул çинче


Сахарпа шăллĕ, урам вĕçне çитсен, кăштах чарăнса тăчĕç.

— Петĕр, хальхинче пирĕн çул Пăваналла мар, çурçĕрелле пулать. Шупашкара çитмелле, унта Сергейпе Хрестука шыраса тупмалла, — пĕлтерчĕ тетĕшĕ.

Ку сăмахсене илтсен,! Петĕрĕн пĕтĕм кĕлетки сă-ăрр! туса, чĕтресе илчĕ — тетĕшĕ тем тесен те ырă мар шухăш тытнă. Анчах çакна вăл ним чухлĕ те систермерĕ.

— Эсĕ мĕнле хушатăн, çапла пулать, —тесе çеç тавăрчĕ.

Вĕсем, Палас урлă каçса, тутар çăви çине пырса тухрĕç, ял хĕррипе çаврăнса, Хирти Пăвана каякан урапа çулĕ патне çитрĕç.

— Мĕнле шутлатăн, тете, Хветле аппа патне кĕрсе канмалла мар-ши? — ыйтрĕ шăллĕ.

— Çитсен курăнĕ. Халĕ пирĕн васкас пулать, хамăр ялтан аяккарах кайма тăрăшмалла, — хуравларĕ Сахар. — Эсĕ малта пыр.

Вĕсем хытăрах утма пуçларĕç. Петĕрĕн вăрăм та вăйлă урисем иккĕ ярса пуснине тетĕшĕн виçĕ утăм тума тивет. Иккĕшĕн аллинче — авăнчăк тыткăçлă шĕвĕр вĕçлĕ алюмини туя: çăмăл та, шанчăклă та... Петĕр утать те утать, каялла çаврăнса пăхать — Сахар хăйĕнчен юлмасть-и, ĕлкĕрсе пырать-и тет ĕнтĕ. Çук-ха, Озеров-асли, кăштах уксахлать пулин те, туйине таклаттарса çирĕпех утать.

Самантлăха паçăрхи асар-писеррĕн тулашакан çил самаях лăпланнă пек пулчĕ, анчах ку вăраха пымарĕ, кĕтмен-туман çĕртенех çил çурçĕр-хĕвел тухăç енне куçрĕ. Апла, ырринех кĕтмелли çук. Ку енчен яланах сивĕ çил вĕрет. Хальхинче те акă çаплах пулчĕ, вăйланнăçемĕн вăйланса пырса,1 пит-куçа çатăрах чĕпĕтме пуçларĕ. Сахар, Петĕрĕн сулахай енне куçса, ун хӳттипе утрĕ.

— Кăштах ерипентерех каяр-ха, Петĕр. Çак сăрта улăхса çитсен ял та инçе мар.

— Юрать, ара. Тĕме урлă каçсан, хамăр ял кăна та мар, Тутар Яшми те курăнми пулать.

Анаталла вĕсем каллех васкаса утрĕç, ял палăрма пуçласан, майĕпентерех кайрĕç. Сивĕ çил вара вичкĕнленсех, шухăлансах, вăйлансах пычĕ.

Ял хĕрринчи пахча патне çитсен, Сахар шăллĕне сулахай аллинчен ярса тытрĕ те:

— Тăхта-ха, Петĕр, çакăнта кăшт сывлăш çавăрса илер, — терĕ.

Кунта, Хирти Пăвара, Сахарпа Петĕр хушшинче çуралнă Хветле те пурăнать. Хуçалăхĕ самаях тĕреклĕ-ха вĕсен. Килĕ-çурчĕ те аптăрамасть, выльăх-чĕрлĕхĕ те пур. Ахаль чухне пулсан, кунта вĕсем çĕрлехи вăрă-хурахсем пек мар, урхамах кӳлнĕ тăрантаспах кĕрлеттерсе килмеллеччĕ, Хветле килĕнче киленичченех ĕçсе-çисе савăнмаллаччĕ.

— Мĕнле, тете, Хветле аппа патне кĕмĕпĕр-и? — иккĕленерех ыйтрĕ Петĕр.

— Çук, юрамасть, — терĕ Сахар, кăштах шухăшласа тăнă хыççăн. — Килсе тĕрĕслесе кайма та пултарĕç. Анчах пăртак канмаллах пирĕн. Апатланса вăй илмелле те кунтан сакăр çухрăмри Терпĕрте çитсе ӳкмелле.

— Эппин, тен, çав арпалăхра чарăнăпăр, — сĕнчĕ Петĕр, пахча вĕçĕнчи арпалăх еннелле кăтартса.

— Атя, унта çын-качка курас çук, — килĕшрĕ Сахар. Вĕсем арпалăхăн çатан алăкĕ патне пычĕç, ăна кăшт уçсанах, тăп-тулли чыхса тултарнă арпа ишĕлсе анчĕ.

— Авă, лере мунча пур. Унта майлăрах мар-и, —сĕнчĕ Петĕр.

Вĕсем арпалăх алăкне тĕке-тĕке хупкаларĕç те, мунча еннелле утрĕç. Çывăхарах çитсен, хĕпĕртесех кайрĕç: аякранах силе май мунчан ăшă шăрши кĕрет: çыннисем каçхине кăна çăвăннă пулмалла. Тен, ăшă шывĕ те юлнă пулĕ.

Çитрĕç. Çĕр çумне лапчăнса-пĕкĕрĕлсе ларнă кивĕ мунча тĕнинчен пăс тухни те курăнать. Вăт телей! Сивĕ çил çинче хытăркаса килнĕ хыççăн ăшă мунчара канаççĕ те халь, малалла утаççĕ. Кивĕ хăмаран çапса тунă алкум алăкне уçса (телей, питĕрмен) шала кĕчĕç, мунча алăкне хыпашласа тупрĕç. Петĕр ăна хăй еннелле туртса уçрĕ те, сылтăм урипе шалалла ярса пусрĕ. Анчах ури мунча урайне мар, темĕнле çемçе япала çине лекрĕ, унтан çавăнтах хĕрарăм çари! çухăрса янă сасă янăраса кайрĕ. Тур çырлахах! Петĕрпе Сахар тăруках нимĕн тавçăраймасăр, ним тума пĕлмесĕр шак! хытса тăчĕç. Мĕн амакĕ-ха кунта? Мĕн тумалла? Çемçе япала йăшăл-яшăл туса илчĕ те — Петĕр ури айĕнчен çухалчĕ. Кĕçĕн Озеров йăпăр-япăр кĕсйинчи хунарне кăларса, ун çутине хăй умнелле тĕллерĕ. Хальхинче тăруках икĕ хăрушла сасă янăраса кайрĕ — арçынпа хĕрарăм сассисем. Вĕсем урайĕнче çаппа-çарамас выртаççĕ, хăйсем вара хунар çути хыçĕнчи Петĕре пач курмаççĕ. Çӳçĕ-пуçĕ арпашăнса сапаланнă, сиксе чĕтрекен арçынĕ хăй умне милĕкпе хуплама тăрăшать, çарапакартан хĕрарăмĕ ун хыçне хĕсĕнет. Акă, вĕсем тăрса ларчĕç те хăйсем çине вĕçĕ-хĕррисĕр хĕрес хума пуçларĕç.

— Петĕр, мĕн унта? — ăнланмарĕ Сахар.

— Адампа Ева мунча кĕреççĕ. Кĕрсе кур, мĕнле çăвăнаççĕ, — яланхи пекех лăпкăн каларĕ те шăллĕ, Сахара алăкран хăй патнелле ирттерсе тăратрĕ, хăй сехрисем хăпнă арçынпа хĕрарăм енне çаврăнчĕ. — Ан хăрăр, шуйттансем мар эпир, çынсемех. Хăвăр ĕçе тăвăрах, эсир кунта мĕнле çылăха кĕнине никама та шарламăпăр. Каяр, тете. — Озеров-ксçĕнни хунарне сӳнтерчĕ, мунчапа алкум алăкĕсене лайăх хупса хăварчĕç.

— Пулмарĕ ку ялта канса илесси. Терпĕртех çитсе ӳкер. Ку таврари ялсенче пире паллакансемех пулас çук. Кусем те хыçалтан хăваламĕç. — Сахар, мунча патĕнчен пăрăнса, тăкăрлăка тухрĕ.

Вĕсем чалăшшăн касса вĕрекен сивĕ çил çинче малалла утрĕç. Терпĕрте тул çутипе çитрĕç. Хĕвел тухни курăнмарĕ. Витĕр касакан сивĕ çил ялтан хĕвелтухăç еннерехри вăрман хыçĕнчен тулашса вĕрет, умлăн-хыçлăнах татти-сыпписĕр йăтăнса килекен хура кăвак пĕлĕтсене ял еннелле хăвалать. Аяларахран шуса килекеннисем чиркӳ хĕреснех перĕнсе иртеççĕ, анчах ванса-саланса каймаççĕ, хăватлă çил вăйне парăнса, шавах малалла куçаççĕ. Хĕрес пĕр пĕлĕт ăшĕнчен тухса кăшт çуталса илет те, тепĕр пĕлĕте хирĕç ишсе пырса, унăн авăрне чăмнă пек туйăнать.

— Ку яла эпĕ виçĕ хутчен çеç лавккапа килнĕ. Ытларах вырăнти сутуçăсем — Нĕркеçпе Янкурас лавккаçисем — хуçаланаççĕ кунта, — терĕ Сахар, майĕпентерех утса. — Пĕр лавккаçне лайăх пĕлетĕп те, кĕрсе курăнас мар. Ав çав начар çурта кĕрсе канăпăр луччĕ. Çул çинче унашкаллисем аванрах. Тĕттĕм халăх ухмах вăл. —Сахар аллипе урамалла пĕр чӳрече, картишнелле икĕ чӳрече тухакан улăм витнĕ пӳрт еннелле кăтартрĕ.

Картишне кĕчĕç. Вĕсене хирĕç шурă пански чăлхи çинчен вĕр-çĕнĕ çăпата сырнă, çине пĕрмечеллĕ сăхман тăхăннă, пуçне шерепеллĕ чечеклĕ тутăр çыхнă çап-çамрăк хĕр тухрĕ. Тути çӳхе, сăмси тӳрĕ, куçĕсем çĕмĕрт пек хура. Хĕр çил хапхаллă картишне икĕ арçын кĕнине курсан ним калама аптăраса тăчĕ.

— Якши мăни, [[I,600]] — терĕ Петĕр, кăштах пуçне тайса.

— Якша элĕ. Усекĕс нииччĕк? —тавăрчĕ хĕр. — Килдĕ-гĕс булса, [[I,601]].

Терпĕртре тĕне кĕнĕ мишерсем пурăнаççĕ. Калаçасса вĕсем хăйсен чĕлхипех, мишерлех калаçаççĕ-ха, анчах хаяр Иван патша вăхăтĕнче Христос тĕнне йышăнтарнăскерсем, çавăнтан варах православи тĕнне тытса пыраççĕ.

Ялта кашни шăматкунах пысăк пасар пулать. Унта таврари çирĕм-вăтăр ял халăхĕ пуçтарăнать. Çавăнпах ĕнтĕ ку ялта пурăнакансем палламан ют çынсемпе çăмăллăнах пĕр чĕлхе тупма пĕлеççĕ. Сахарпа Петĕре ăнсăртран хирĕç тухнă хĕр чĕнмен хăнасене пӳрте ертсе кĕчĕ.

— Эни, кунаклар килтĕлер. [[I,602]].

Чаршав хыçĕнчен аллă патнелле çывхарнă вăтам пӳллĕ хĕрарăм тухрĕ. Çине килте тăватă тĕслĕ çиппе тĕртсе тунă тăваткăл-тăваткăл чечеклĕ пиртен çĕленĕ икĕ аркăллă кĕпе тăхăннă, кăкăр умне улача саппун çакнă.

— Ярар, кăзăм, ярар, — терĕ те хĕрарăм, хăнасем еннелле çаврăнчĕ:— Сĕс утăрăгăс елĕ, [[I,603]]..

Инçе çултан ывăнса килнĕ хăнасене пĕр пĕлмен-палламан çынсене çапла кăмăллăн йышăнни тăвансене савăнтарсах ячĕ. Хăнасем те мишерле шăкăртаттарсах калаçни кил хуçисене те килĕшрĕ. Вĕсем кĕçех пĕр-пĕринпе тахçантанпа пĕлнĕ çынсем пек сăмахлама тытăнчĕç. Терпĕрт— тĕне кĕнĕ тутарсен ялĕ. Кунти çынсем чиркĕве çӳреççĕ, чăваш тумĕ тăхăнаççĕ, калаçасса вара мишерле калаçаççĕ.

 Сахар Абдул лавккаç çинчен, лавкки халь ĕçлени-ĕçлеменни çинчен ыйтса пăхма шутланăччĕ, анчах ку шухăша çийĕнчех прахăçларĕ, çакă хăйсене сиен кӳме çеç пултарĕ тесе шухăшларĕ.

— Калăр-ха, ырă çынсем, сирĕн енче калхус пирки мĕн калаçаççĕ тата? — ыйтрĕ кил хуçи хĕрарăмĕ.

Тăвансем пĕр-пĕрин çине куç ывăтса илчĕç. Паллă, явапне Сахарăн памалла пулать. Анчах вăл мĕн те пулин калас вырăнне хăй ыйтрĕ:

— Сирĕн хăвăрăн мĕнле кунта?

— Малтан хăратсах ирĕксĕр çырăнтарчĕç. Халĕ ак, каллех салатса ячĕç, — пĕлтерчĕ хĕрарăм.

— Салатса ячĕç-и е çыннисем хăйсем саланса кайрĕç-и? —уççăнрах пĕлесшĕн пулчĕ Озеров.

— Хăйсем саланчĕç. Хам та тухас тенĕччĕ те, Зейнеп кăлармас.

Калаçнă хушăрах амăшĕпе хĕрĕ сĕтел çине майлаштарма пуçларĕç.

— Ларăр, çырткалăр, чей ĕçĕр, — терĕ те кил хуçи, чаршав хыçне кĕрсе кайрĕ.

Зейнеп Сахар умнерех пырса тăчĕ те:

— Эпĕ Абдул лавккаç патĕнче тарçăра ĕçленĕ чух сире курнăччĕ. Астăватăп, сирĕн Сергей ятлă ывăл та пур. Çапла-и? — ыйтрĕ хĕр.

Сахар шалтах тĕлĕнсе кайрĕ, пĕр хушă ним калама аптăраса ларчĕ. Вăл çак çĕтĕк-çатăк пӳртре хăйне никам та пĕлмĕ тесе шутланăччĕ, кунта ав ăна хăйне çеç те мар, Сергее те пĕлекен çын тупăнчĕ. Мĕн каламалла ĕнтĕ хĕре?

— Таварсене йăлтах Совета патăм эпĕ. Сергей комсомола кĕчĕ, колхозра ĕçлет. Хам та колхозрах. Утарта кăштăртататăп. Халĕ, акă, юлташпа пĕрле хуртсем валли карас туянма каятăп-ха, — тавăрчĕ Сахар.

— Сире колхоза илчĕç-и вара?

— Эпĕ пуян çын пулман вĕт-ха. Пĕчĕкçĕ лавкка кăна тытнă. Колхоза та ялта пуринчен малтан çырăнтăм.

— Вăт, анне, — йăл кулса илчĕ те хĕр, чаршав еннелле çаврăнчĕ. — Мучин акă лавкка та пулнă, хăй çавах колхоза кĕнĕ. Ывăлĕ те колхозрах ĕçлет тет. Пирĕн мĕнрен хăраса тăмалли пур?

Чаршав хыçĕнчен амăшĕ тухрĕ.

— Сирĕн калхус саланса каймарĕ-и вара? Пурте çырăнчĕç-и? Хирĕç тăракансем пулмарĕç-и? — тĕлĕнсе ыйтрĕ кил хуçи.

Петĕр тетĕшĕ çине пăхкаласа илчĕ, ăна килĕшмен сăмах персе ярасран асăрханса, ним сăмах та шарламарĕ.

Апатланса вĕри чей ĕçнĕ хыççăн тăвансен шăм-шакĕ лăштăрах кайрĕ. Килте пулас пулсан, салтăнмалла та çемçе вырăн çинче вилнĕ пек çывăрмалла кăна ĕнтĕ. Кунта та çав шухăшпа кĕнĕччĕ вĕсем: Пĕлмен-палламан çынсем патĕнче апат çикелесе чей ĕçес те, кăштах выртса канас, унтан, вăй илсе, малалла утас тенĕччĕ — пулмарĕ: мунча пек пӳртре те, ав, пĕлекен çын тупăнчĕ.

— Пирĕн колхоз, тăхлачă, ытлашши шăв-шав тумасăр чăмăртанчĕ. Ну, апатшăн, чейшĕн рехмет сире, — терĕ те Сахар, сĕтел хушшинчен тухрĕ. Петĕр те çаплах турĕ.

Вĕсем çул çине пуçтарăнма тытăнчĕç.

— Мĕнле-ха эсир инçе çула лашасăр-мĕнсĕрех тухнă? — тслĕнчĕ Зейнеп. — Сирĕн Шăхранах çитмелле пулĕ-ха?

— Çук, унтах мар, кӳршĕ яла кăна. Ну, тепĕр хут рехмет сире, — терĕ те Сахар, чей укçи тӳлерĕ. —Сывă пулса юлăр эппин, тепре куриччен.

Çак сăмахсемпе Сахарпа Петĕр алăкран тухрĕç.

— Эппин, Сергее салам кала манран, мучи, —хыçалтан илтрĕç вĕсем Зейнеп сăмахĕсене. — Вăл мана чутах шăнман пăр çине лартса яратчĕ.

— Вăт, эсрелĕ, кунта та канасси пулмарĕ. Лесник патне çитсе пăхар-ха эппин. Унăн пӳрчĕ те пысăк, мунчи те пур. Çывăрса илмесĕр урăх утасси пулмасть, — пăшăрханса калаçрĕ Озеров-асли.

Вĕсем малалла утрĕç.

Лесник патне çитсен, тăвансем унăн ăшă мунчинче каç пуличченех ыйха туртрĕç.



Çул — малалла


Шăхранта вĕсем ниçта та чарăнса тăмарĕç, кунта Паласкас тăрăхĕнчен килнĕ паллакан çынсем те пулма пултараççĕ тесе, тӳрех малалла çул тытрĕç. Çĕрпӳ патне çитерехпе тин чун кĕчĕ вĕсене. Ку чăнах та çапла ĕнтĕ. Аслă Паласпа Кĕçĕн Палас тăрăхĕнче пурăнакан чăвашсем лашапа Шăхранран иртсе вирьял енне кайни вăл тахçантан пĕрре çеç пулкалать. Кӳршĕри шăмăршăсем вара Шăхрана та пăч-пач кăна килкелесе каяççĕ: килти нушана йӳнеçтерме вĕсем е Юхма пасарне çӳреççĕ, е Чĕмпĕре каяççĕ.

Çсрпӳ пасарĕ Çавал çырми çумĕнчен, икĕ хутлă чул çурт картишĕ йĕри-тавра таçтанах купаласа: çавăрнă чул хӳме хыçĕнчен пуçланакан лапам вырăнта пуçтарăнать иккен. Юхма пасарĕ вара шăпах хир енчисемпе вăрман енчисем хушшине, шăп варрине вырнаçнă. Çавăнпа та унта пĕр-пĕринпе тавар улăштарса туянасси хăвăрт пулса иртет. Вăрман варрине вырнаçнă ялсенчи чăвашсем вутă, пушăт, çăпата, катка-пичке, çӳпçе, мăк турттарса килеççĕ, хиртисем вара çав нумай тĕрлĕ тавара пурне те тенĕ пекех ырашпа, тулăпа, пăрипе, сĕлĕпе, ясмăкпа е çăнăхпа улăштарса илеççĕ.

Кунта, Çĕрпӳре, пасарăн сăн-сăпачĕ те урăхларах иккен. Юхмарипе шутласан, хăмаран çапса тунă лавккасем кунта ик-виçĕ хут та ытларах: вĕсен вĕçĕ-хĕрри те курăнмасть темелле. Анчах чылайăшĕн алăкĕсем çинче пысăк çăрасем çакăнса тăраççĕ. Пĕртăвансем çав пушă лавккасем çине пăхаççĕ те кусен хуçисем те халĕ пирĕн пекех тĕнче тăрăх сĕтĕрĕнсе çӳреççĕ пулĕ тесе шутлаççĕ.

Озеровсем Çĕрпӳрен Ишеке çити лав тытса кайрĕç. Пĕтĕм чăвашьенре кăна мар, Чулхулапа Чĕмпĕр, Теччĕпе Хусан таранах сарăлнă Ишек чиркĕвĕн чапĕ. Озеровсем лав хуçине: эпир ку чиркĕве питĕ инçетрен килетпĕр тесе пĕлтерчĕç. Лешĕ вĕсене пĕр сăмахпах ĕненчĕ. Мĕншĕн тесен Ишек чиркӳне ик çĕр-виç çĕр çухрăмри ялсенчен те чир-чĕрпе хĕне кайнă çынсем, йывăр пурнăçпа тертленекенсем, упăшкисем вăрçăра вилнĕ хĕрарăмсем, пысăк çылăхĕсене каçарттарса çăтмаха лекес текенсем, юратупа шар курниссм — йăлтах, йăлтах çакăнта пуçтарăнаççĕ.

Лав хуçи килĕнче çĕр каçнă хыççăн, Захарпа Петĕр Озеровсем ир-ирех кунтан пилĕк çухрăмри Ишеке çуран утрĕç. Анатри чăвашсемпе вирьялсем хушшинчи уйрăмлăх чăнах чылай иккен. Патăръелпе Елчĕк тăрăхĕнчи ялсем пурте тулли шывлă çырмасен икĕ енĕпе ларса тухнă. Кашни ялĕнчех виç çĕр-тăват çĕр е ытларах кил. Чиркӳсемпе шкулсене пурне те йывăçран тунă. Уйрăм çынсен пӳрчĕсем çине, çаплах лупас тăррисене те нумайăшне улăм витнĕ. Лашасăр килсем хĕлле пӳрте улăм çунтарса ăшăтаççĕ. Кунта вара анатри тăрăхри пек пысăк ялсем çукпа пĕрех. Ку — вĕçĕ-хĕррисĕр çырма-çатраллă, пĕчĕк-пĕчĕк вăрманлă çĕршыв иккен. Çырмасен хĕррипе вак-вак ялсем ларса тухнă, вĕсем пурте пекех йывăçсем айне вырнаçнă. Çулла, йывăç-курăк ешернĕ вăхăтра килес пулсан, патне çитмесĕр те çав ялсем курăнмаççĕ пулĕ. Чылай ялсенче, урамсем варринчех, вун-вун икĕ пĕве. Вĕсенче вирьялсем карас ĕрчетеççĕ, çу каçипех вĕсем пулă çиеççĕ тесен, анатри чăвашсем ĕненес тс çук. Выльăх пăхма та анатрисем пек кĕтӳçĕ тытмаççĕ. Кашни урамри çынсем, черетпе, касăва тухаççĕ те ĕне-сурăха çырма-çатра тăрăх çитерсе çӳреççĕ.

Ишеке çитсен, Озеровсене тепĕр япала тĕлĕнтерчĕ: кунта хĕрарăмсем ытла та путишле тумланаççĕ иккен. Ватă хĕрарăмсем те, хĕрупраçĕ те урисене хура çăм тăла чĕркесе çăпата сырнă, вăрăм кантрисене чĕркуççи таран меллĕн çавăрса пынă, çийĕсене хура шупăр е пĕрмечеллĕ сăхман, ватăраххисем пуçа çĕлĕк тăхăннă. Çуллахи вăхăтра вара вĕсем пасара е чиркĕве аркăсăр шап-шурă кĕпепе, чылайăшĕ хура сăран атăпа çӳреççĕ тет.

Сăрт çамкинче кирпĕчрен купаласа тунă акăш-макăш илемлĕ, пысăк та капăр чиркӳ çуталса-ялтăртатса ларать. Халăхра Ишек чиркĕвĕн чан сассисем çирĕм-вăтăр çухрăма çитиех саланаççĕ текен сăмах та çӳрет.



Кĕтмен тĕлпулу


Озеровсем чиркĕве çитнĕ тĕле ирхи кĕлĕ пуçланманччĕ-ха. Çавăнпа та вĕсем кăштах курса çӳреме шутларĕç. Малтан çырма хĕрринчи лапам вырăна анчĕç. Ку — пасар вырăнĕ иккен: талккишпех хăмаран çапса тунă вăхăтлăх лавккасем, вăрăм сутă сĕтелĕсем тăсăлаççĕ. Паян, пасар кунĕ пулмасан та, унта çынсем, самаях хĕвĕшеççĕ.

Озеровсем кунта вăрах çӳремерĕç, пушă лавккасем вĕçне çитрĕç те, шкул патнелле хăпарса, чул лавккана кĕчĕç, икĕ пурçăн тутăр туянчĕç. Чиркӳ алăкĕ патне çитсен, вĕсен татах тĕлĕнмелли тупăнчĕ. Тури Яшми ялĕнчи чиркӳ алăкĕ патĕнче, чăнах та, ыйткалакансем пăч-пач тăркалаççĕ-ха, пысăк уяв кунĕсенче йышлăнрах та пухăнаççĕ вĕсем. Кунта вара, Ишек чиркĕвĕ таврашĕнче, ай-уй, мĕн чухлĕ! Пуçĕсене хура тутăр пĕркеннĕ хыткан карчăксем, çĕтĕк-çатăк çи-пуçлă типшĕм стариксем, суккăр-чăлахсем, ача-пăча... Пĕр кĕтӳ! Пурте имшеркке аллисене чиркĕве кĕрсе тухакансем еннелле тăсаççĕ, «христарати» ыйтаççĕ. Хăш-пĕрисем мĕн те пулин парса хăвараççĕ-ха вĕсене, нумайăшĕ пăхмасăрах иртсе каяççĕ.

Сахар кĕсйинчен пĕр пуслăх пăхăр укçасем кăларчĕ те пĕрне вăрăм пӳллĕ типшĕм çын еннелле тăсрĕ. Çавăнтах вĕсен куçĕсем те тĕл пулчĕç.

— Захар Петрович, — мăкăртатрĕ çав путăк куçлă çын, çавăнтах тата. —Петр Петрович, эсир те кунта-и? Иксĕр те-и? —Тесе, тӳп-тӳрĕ тӳрленсе тăчĕ, куçĕсене унталла-кунталла вылятма пуçларĕ. — Паллаймарăр пулас-ха. Хамăр ялсемех.

— Пыр пирĕн хыççăн, —терĕ те Сахар, малалла утса кайрĕ.

Вĕсем пушă лавккасем еннелле утрĕç.

— Авă, çавăнта, çырма хĕрринче, пĕр палланă карчăк пурăнать. Пĕчченех. Хăй халь килте мар, «христарати» ыйтса тăрать. Çавăн патне каяр, —терĕ Сахарпа Петĕре хăваласа çитнĕ ыйткалакан.

Тăвансем пĕр-пĕрин çинĕ пăхса илчĕç: шанма пулать-и ку çынна, çук-и? Каймалла-и унта, каймалла мар-и? Ыйткалакан вĕсем иккĕленнине çийĕнчех тавçăрса илчĕ.

— Атьăр, атьăр. Манăн сирĕн умра çылăх каçарттармалли те пур-ха, — Озеровсем çинелле йăлăнса, ыйтнă майлăрах тинкерчĕ вăл.

Сахар халиччен çынна куçран пăхсах тĕп-тĕрĕс пĕлекенччĕ, çыннăн ăсĕ-пуçĕ куçĕнченех курăнать тетчĕ. Вăл ыйткалакан çине чăр! сăнаса пăхрĕ, унтан тин шăллĕ енне çаврăнчĕ те:

— Мĕнле шутлатăн, Петр Петрович, кайса курăпăр-и хамăр ялсем патне? — тесе ыйтрĕ.

Тетĕшĕ çапла ыйтать пулсан, килĕшмеллех ĕнтĕ.

Ыйткалакан хăлтăр-халтăр тайлăк пӳрте кил; хуçи пекех уçса кĕчĕ. Хăнасене сĕтел çывăхнерех иртсе ларма сĕнчĕ, хăй хуралса кайнă кивĕ кăмака хыçне кĕрсе, темскер кăштăртатма пуçларĕ. Часах вăл çара сĕтел çине çур четвĕрт сăмакун пырса лартрĕ, çăкăр татăкĕсем, сухан пуçĕ, катăлнă йывăç кашăкпа тăвар килсе хучĕ.

— Манăн пĕтĕм пурлăхăм та çакă кăна. Йĕрĕнместĕр пулсан, сĕтел хушшинех куçса ларăр, — сĕнчĕ вăл кулкаласа илсе.

— Çăкăр-тăвартан аслă пулма хушман. Çапах та сăмах-мĕн пуçличчен, лайăхрах ĕçме-çимелли тупса килеймĕн-ши? — ыйтрĕ Сахар.

— Укçа пулсан, Ишекре тем те тупма пулать, Захар Петрович, — тавăрчĕ лешĕ.

— Апла, ме ак сана укçа. Çав карçинккуна ил те тăп-тулли тултарса кил, —терĕ Сахар, кăмака умĕнчи вут-шанкă хунă кивĕ карçинкка çинелле кăтартса.

Укçана курсан, ыйткалакан куçĕсем хаваслăн çуталса кайрĕç.

— Ку укçапа карçинккапа мар, лавпах турттарса килме пулать.

Вăл вуттине хыпалансах кăмака умне купаласа хучĕ, çĕтĕк сăхманне хывса, çине алăк патĕнчи пăтара çакăнса тăракан самаях хӳхĕм пальто тăхăнчĕ, çĕлĕкне улăштарчĕ, «эпĕ çил пек хăвăрт» терĕ те пӳртрен тухса та кайрĕ.

— Кам пулчĕ, чухларăн-и, Петĕр? — ыйтрĕ Сахар, шăллĕ çине кулнă пекрех пăхса.

— Чухларăм çеç те мар, палларăм та ăна.

— Эпĕ те палларăм. Пичĕ-куçĕ йăлтах ашшĕн. Анчах мĕнле килсе лекнĕ-ха кунта? Асту, вăл пире кирлĕ те пулма пултарĕ.

Тетĕшĕпе шăллĕ апла-капла калаçкаланă хушăра, хайхи çын çаврăнса та çитрĕ. Паçăрхи кичем сăнĕ таçта сирĕлнĕ, хăй йăл-йăл кулкалать, сăнĕ-пуçĕ те темле çамрăкланнă майлăрах курăнать.

— Пулчĕ те, Захар Петрович. — Вăл карçинккана сĕтел патĕнчи сак çине пырса лартрĕ, ывăçĕнчи, укçине Озеров еннелле тăсрĕ. — Ку сдачи.

— Кирлĕ мар. Чиксе хур кĕсйӳне. Ĕçленĕшĕн пултăр, — терĕ Сахар.

Ку сăмахсене илтсен, ыйткалаканăн сăн-пичĕ пушшех çуталса кайрĕ.

— Эсир, Захар Петрович, ĕлĕкхи пекех ырă кăмăллă иккен, —тесе, ывăçĕнчи укçана кĕсйине чиксе те хучĕ. — Тавтапуç.

Сĕтел çине майлаштарса пĕрер черкке ĕçнĕ хыççăн калаçса кайрĕç.

— Эсĕ Саплăк Мĕкĕти ывăлĕ Хĕлип пултăн. Тĕрĕс калатăп-и? — ыйтрĕ Сахар.

— Ара çав.

— Эппин, йĕркипе те тĕрĕс каласа пар-ха. Ку таранччен мĕншĕн яла таврăнмарăн эсĕ? Ăçта тĕнче касса çӳрерĕн?

— Чим-ха, Захар Петрович, тепĕр стакан сăмакун тĕплем малтан. Ку, темскер, сахалтарах пек пулчĕ.

— Сăмакун мар, ак, кунах тултарса ĕç, Хĕлип.

— Ку ытла хаклă вăл. Тата... пĕччен ĕçме те аван мар мана.

Сахар пуçланă кĕленчине илчĕ те пĕр черккене шăлами тултарчĕ.

— Акă, ĕç. — Хĕлипĕн алли сиксе чĕтренине асăрхасан çапла хушса хучĕ. — Вăйлă мухмăр иккен сан. Ку ĕçмесĕр иртмест.

Хĕлип, иклеткелесе илсе, черккери эрехе ĕçрĕ те тутине çанă вĕçĕпе шăлкаларĕ.

— Çанăпа мар, ак çакна çыртмалла, — тесе, Петĕр Хĕлипе кутамккинче юлнă шăрттан татăкне тыттарчĕ.

Хĕлип шăрттана кавлекелесе урй çине тăчĕ, утса çаврăнчĕ, унтан каллех сак çине пырса ларчĕ.

— Манăн ним суймалли те çук сирĕнтен, — терĕ вăл, ӳсĕрсе илсе. — Пĕлетĕр, атте ман лаша вăрри пулнă. Пыра-киле вăл мана та çав ремеслана хăнăхтарма пуçларĕ. Пĕрремĕш хут аттепе пĕрле, вун пиллĕк тултарсан, лаша вăрлама кайрăм. Курнă ĕнтĕ, эпир питĕ чухăн пурăнаттăмăр. Вăрланă лашана киле илсе таврăнса пусрăмăр. Пĕр эрне чат çав какая çисе пурăнтăмăр. Лаша какайĕ ытларах ӳте каять тени тĕрĕсех пулчĕ: вăй кĕме, ӳт хушăнма пуçларĕ. Унтан акă умлăн-хыçлăн икĕ лаша вăрласа, Пăва леш енчи тутара çур хакпа сутрăмăр. Çав тутар; пире татах хĕтĕртме тытăнчĕ. Тата икĕ лаша вăрласа сутрăмăр ăна. Мĕн тăвать-ха ку тутар çавăн чухлĕ лашапа, шухăшлатăп хам. Унтан пĕрре çапла Çĕпрел пасарне кайрăм та пăхатăп — хайхи тутар пирĕн лашасене виçĕ хут хаклăрах сутать. Вара эпир те вăрланă янаварсене хамăрах аякри пасарсенче сутма тапратрăмăр. — Хĕлип, калаçма чарăнса, сĕтел çинчи ĕçсе яман эрехĕ çине пăхса илчĕ, унтан ăна тĕплерĕ те шăрттан çыртрĕ.

— Атте ак çапла вилчĕ. Ун чухне Вăрманхĕрри Шăхалĕнче выртмаран икĕ лаша вăрласа кайма шут тытрăмăр. Атте пĕрин тăллине вĕçертсе тăнă чух ăна выртмари ачасем алăранах ярса тытрĕç. Унпа айланнă май мана асăрхамарĕç. Эпĕ вăрмана тарса ӳкме ĕлкĕртĕм. Выртмара çитĕннисем те пулнă. Вĕсем аттене вĕлерес пек хĕненĕ те аслă çул çине кăларса пăрахнă. Çавăн чухне хамăр ял çыннисемех унта вутта пынă пулнă. Ирхине пăхаççĕ те, аттене паллаççĕ, вара ăна вутă лавĕ çине хурса яла илсе пыраççĕ. Виçĕ кунтанах атте вилчĕ.

— Ху тата мĕнле пурăнкаларăн? Сан пирки «Хĕлип те таçта кайса пуçне çирĕ пулмалла» тесе калаçаççĕ, — пĕлесшĕн пулчĕ Сахар.

— Эпĕ мĕн-ха ĕнтĕ, «вăрă ачи», «вăл хăй те вăрă» сăмахсене илтес мар тесе кутамкка çакрăм та, куç ăçта курать çавăнта тесе, ялтан сĕм-çĕрле пĕр-пĕччен тухса кайрăм. Малтанах хамăр лашасем сутнă Пăва леш енчи тутар патне çитрĕм. Вăл мана Чутей Шаккурĕн шайккинчи тепĕр тутарпа паллаштарчĕ. Иксĕмĕр унпа эпир, хамăр енне килсе, пилĕк-ултă лаша та вăрласа кайрăмăр. Вăт, çавăн чухне вăл, сирĕн тăванăн, Василий Петровичăн, икĕ тимĕр кăвакне куç хывнă та Шаккур валли вăрлама шут тытнă. Ку ĕçе вăл хăй мар, мана тутарчĕ. Вăт, çавнашкал çылăх ман сирĕн умра. Каçаратăр-и уншăн мана, çук-и?

Тăвансем пĕр-пĕрин çине пăхса илчĕç.

— Мĕнле, Петр Петрович, каçаратпăр-и Хĕлипе е çук-и? — юриех ыйтрĕ тетĕшĕ.

Шăллĕ ку сăмахсене Сахар мĕн шухăшпа каланине çавăнтах ăнланчĕ.

— Каçарас, Захар Петрович. Ачи маттур. Хăй йăнăшне ăнланчĕ, йышăнчĕ, — тесе хучĕ. — Сана итлеме кăсăк. Малалла кала.

Захар Петрович тепĕр кĕленчене уçса черккесене тултарчĕ те хальхинче виççĕшĕ те ĕçрĕç.

— Малалла мĕнле?

— Шаккура арестленĕ хыççăн ун шайккинчи çыннисене те суйлама пуçларĕç, — малалла калама пуçларĕ Хĕлип. — Эпĕ те тăватă çул ларса тухрăм вара. Ялта ман пирки вилнĕ тесе шутлаççĕ пулсан, вилнех пулам терĕм те унта таврăнмарăм. Пĕрле тĕрмере ларнă Шупашкар çынни патне кайрăм. Халĕ ун патĕнче пурăнап-ха.

— Кунта мĕнле килсе лекрĕн тата? — тĕлĕнчĕ Петĕр.

— Кунта эпĕ кашни вырсарникун килетĕп. Çав юлташпа эрех ĕçмелĕх тесе, «христарати» ыйтса укçа пухап. Ишекре мана паллакан-тăвакан çук. Ку пӳрт хуçи — хамăр йышши карчăк.

— Шупашкарта ăçта ĕçлетĕн тата?

— Постояннăй ĕçре тăмастăп. Çулла пристаньре калăм тукалатпăр. Халĕ, акă, Атăл та кĕçех ларать...

— Хваттерӳ енчен мĕнле-ха? — шахвăртса ыйтрĕ Сахар.

— Вашнах мар та, çав юлташ патĕнче пурăнатăп. Виççĕн: юлташ хăй, амăшĕ тата эпĕ — пурăнатпăр. Килĕштеретпĕр.

— Петр Петровичпа иксĕмĕр Шупашкар чиркӳне те çитсе кĕл тăвасшăн-ха эпир.

— Сирĕн çылăхсем çук пулĕ. Мĕншĕн кĕл тăватăр?

— Çылăх пуршăн кăна кĕл тумаççĕ, Хĕлип. Кала-ха, ик-виç кунлăха сан патăнта чарăнма май пулмĕ-ши унта? Пĕлекен-паллакан çын çук та... Хваттершĕн тӳлĕпĕр, — хăй шухăшне пĕлтерчĕ Сахар.

Хĕлип савăнсах кайрĕ.

— Ик-виçĕ кун мар, эрне пурнăр хăть.



Хулари хваттер


Шупашкара вĕсем ноябрĕн улттăмĕшĕнче, каçхине çитрĕç. Ăçта-ăçта кăна çитсе курман пуль Сахар хăй ĕмĕрĕнче, анчах Чăваш Яшминчен пурĕ те çĕр аллă çухрăмра çеç вырнаçнă Шупашкара, республикăн тĕп хулине, çитсе курма сăлтав пулман унăн халиччен.

Сахарпа Петĕр хваттере мĕнле çынсем патне кĕнине лайăх ăнланаççĕ. Хĕлиппе унăн юлташĕ тĕрмерен вăрă енĕпе ларса тухнăскерсем. Вăрă ремесли вăл час иртсе кайман хăрушă чир иккенне аван чухлаççĕ Озеровсем. Кусем вара хăйсем те тăмпа туса хĕвелпе хытарнăскерсем мар. Вĕсен хăйсен мулне шанчăклă сыхласа упрама вăй-хал та, авăрласа хунă нагансем те пур. Анчах, апла пулин те, питĕ-питĕ асăрхануллă та чее пулмалла.

Хĕлип çĕнĕ юлташĕсене Ярославски урамĕнчи мунчаран кăшт çӳлерех вырнаçнă кивĕ йывăç çурта илсе кĕчĕ. Тĕпелте, сĕтел кĕтессинче, вăтăр патне çывхарнă арçын пирус мăкăрлантарса ларать, алăкран кĕрсен, сулахайри кравать çинче, тумтирĕпех йăванса кайнă хĕрарăм выртать.

— Гера, хальхинче эпĕ пĕччен мар-ха. Хамăр енчи çынсене тĕл пултăм. Паллашăр, — терĕ те Хĕлип, пысăк кутамккине хывса, сак çине хучĕ, ун ăшне тултарнă çимелли-ĕçмеллисене сĕтел çине кăлара-кăлара хума пуçларĕ. Çакна асăрхасан, вырăн çинче выртакан хĕрарăм йăпăр-япăр сиксе тăчĕ, хăнасем патне пырса алă пачĕ; «Меня зовут Марусей», —терĕ. Пирус туртаканĕ унăн ывăлĕ Гера пулчĕ. Çул çинче Хĕлип тĕрĕсех каланă: кил хуçисем вырăссем пулчĕç.

Маруся сĕтел çине черккесемпе стакансем майлаштарса лартрĕ. Хăнасем: «Ыран пирĕн чиркĕве каймалла, эрех ĕçме юрамасть», —тесе, сыпса-тутанса та пăхмарĕç, кил хуçи хĕрарăмне чей ăшăтса пама ыйтрĕç. Пĕрмеленчĕк питлĕ утмăлтан иртнĕ хĕрарăм питĕ кăмăллă çын пулчĕ, пĕр-икĕ черкке ĕçнĕ хыççăн каллĕ-маллĕ чупса çӳреме, вĕçсĕр калаçма пуçларĕ. Герăпа Хĕлип «ыран праçник, ĕçер» тесе, черкке хыççăн черкке тӳнтерчĕç, часах пĕр-пĕрне ытакласа, тĕрме юрри юрлама пуçларĕç. Хăнасем çинчен пăртакран тин аса илчĕç.

— Вăт, çапла пирĕн пурнăç, хаклă хăнасем. Унта-кунта ĕçлекелетпĕр те эрех ĕçетпĕр, укçа пĕтсен, Ишеке христарати ыйтма каятпăр. Юрать-ха, паян эсир тĕл пулнă ман туса. Унсăрăн уяв та пулмастчĕ. Спаççипах сире. Лайăх çынсем иккен эсир, — тесе, Гера хăнасем умĕнче сулăна-сулăна чылайччен калаçрĕ, унтан амăшне кăшкăрчĕ: «Анне! Илтетне, анне?! Хăнасене чей ĕçтер те, лайăх çыврат!»

— Юрĕ, ывăлăм, юрĕ. Çул çинчен ывăнса килнĕ çынсене ан чăрмантар-ха эсĕ. Вăн, Филипп шăпăртах ларать, — терĕ амăшĕ, кухня алăкĕнчен пуçне кăларса.

 Тепĕр çур сехетрен хуçасем тĕлсĕр-йĕрсĕр тӳне-тӳне кайрĕç. Озеровсем хăйсене майлă канчĕç.



Сывă пул, хаклă ывăлăм Сергей


Паян — ноябрĕн çиччĕмĕшĕ. Октябрьти революци пулнăранпа вун виçĕ çул тултарать. Çанталăк та çак уява кĕтсе илме хатĕрленнĕ пекех. Çичĕ-сакăр градуслă сивĕ çĕре шанках шăнтса-хытарса лартнă. Сывлăш тап-таса, уçă. Лĕм çил те, тӳпере пĕр пĕлĕт татăкĕ те çук. Халь-халь хĕвел тухмалла.

Озеровсем хулан тĕп урамне тухрĕç те, сылтăмалла пăрăнса, анаталла утрĕç. Кунта, тутарсен Хусанĕпе танлаштарсан, ним тĕлĕнмелли те çук. Сулахай енĕпе йăлтах уйрăм çынсен пĕр хутлă йывăç çурчĕсем. Вĕсенчен чылайăшĕ, Сахар çурт-йĕрĕпе танлаштарас пулсан, хăнана та пымаççĕ.

Озеровсем урам вĕçне çитсе чарăнчĕç. Хирĕç, пушă лаптăк урлă каçсан, çулçисене тăкнă çамрăк сад пуçланса каять. Сада кĕмелли алăк тĕлĕнче хăмаран çапса тунă тĕлĕнтермĕш трибуна вырнаçтарса лартнă. Вăл питĕ пысăк. Икĕ хутлă. Капла пăхсан, тӳрех Мускаври Хĕрлĕ площадьри Ленин мавзолейне аса илтерет. Тултан йăлтах сенкер сăрăпа сăрланă. Ун çамкине «Сывă пултăр Октябрьти социализмла Аслă революци 13 çул тултарни!» тесе çырса çакнă, В. И. Ленинпа И. В. Сталин портречĕсене вырнаçтарнă, вăрăм шертесем çинче хĕрлĕ ялавсем вĕлкĕшеççĕ. Паллă ĕнтĕ, хулари çынсен демонстрацийĕ çакăнта пулмалла.

Озеровсем, сад çумĕпе пырса, темле çырма урлă (вĕсем ку Чебоксарка иккенне пĕлмерĕç) хывнă тăвăр кĕпер урлă каçса тăвалла хăпарчĕç — Атăл çыранĕ хĕррине çитсе чарăнчĕç, аяккалла тинкерчĕç. Анаталла пăхсан, чи малтан, айлăмра, Атăла юхса кĕрекен шыв хĕрринче, хĕрлĕ кирпĕчрен тунă илемлĕ чиркӳ курăнса кайрĕ, таçта аякра, сылтăмра, çӳллĕ çыран палăрать, сулахайра куçпа виçейми тăсăлса каякан хура хăмăр вăрман хыçĕнчен тин çеç хăпарнă хĕвелĕн ылтăн урисем ӳкнипе тĕрлĕрен тĕспе йăлтăртатакан мăнаçлă та хăватлă; шыв таçта çитиех сарăлса каять те горизонтра çухалать. Тӳрех пăхсан та, сарлака Атăлăн тепĕр енче, вăрман, вăрман...

Озеровсем тăракан вырăнтан сылтăмра, çыранран инçех те мар, икĕ хутлă, унтан пĕр хутлă çуртсем лараççĕ. Вĕсенчен икĕ енĕпе те чул хӳмесем тăсăлса каяççĕ. Кунта, тем тесен те, монастырь пулнă. Тăвалла пăхсан, тӳрех, урамăн сулахай енче, шап-шурă чиркĕвĕн хĕвел çутинче ылтăн тĕспе курăнакан хĕрессем курăнса кайрĕç. Ăна хирĕç, урам урлă, акăш-макăш илемлĕ икĕ хутлă çурт.

— Ну, мĕнле, Петĕр, килĕшрĕ-и сана Шупашкар, хамăр тĕп хула?

— Мещенсен хули пек туйăнчĕ вăл мана, — тавăрчĕ шăллĕ.

— Çапла. Тĕрĕсех калатăн. Мещенсемпе пуп-тиексен хули пулнă вăл Шупашкар. Халĕ, акă, вун виçĕ çул ĕнтĕ Советсен хули! Май пур чух, юриех, паян демонстраци пăхар-ха. Тен, унта Сергее те курма май пулĕ. Вĕсене, рабфаковецсене, демонстрацие илсе тухмаллах пек туйăнать мана.

— Тете, курсан мĕн каласшăн эсĕ ăна?

— Курасчĕ-ха. Манăн Шупашкара килессин пĕртен-пĕр тĕллев те çавă çеç пулнă-çке: юратнă ывăлпа курса калаçасси. Ытла та юрататăп вĕт эпĕ ăна. Халĕ — хĕрхенетĕп. Йăнăшĕ хамра та пулчĕ: çав комсомолпа çыхăнтармалла марччĕ ăна.

— Эпĕ сана, тете, нихçан та йăнăшать пулĕ тесе шутламанччĕ.

— Самана йăнăштарать, Петĕр. Ытла та пăлхануллă. Тепĕр чухне тавçăрса илме те майĕ çук. Сергей манăн сылтăм алăччĕ — вĕçертрĕм. Анчах та пачах, яланлăхах вĕçерĕнмелле мар вăл. Халĕ манăн сылтăм алă — эсĕ. Эпĕ сансăр пурнаймастăп. Эсĕ мана хӳтĕлекен...

— Тете, апла ан кала. Мана хӳтĕлекенĕ ĕмĕрех эсĕ пулнă.

— Малашне пирĕн пĕр-пĕрне пĕр танах хӳтĕлемелле пулать. Халĕ ĕнтĕ пирĕн пурнăç шăпи те, пуянлăх та пĕр танах.

Демонстраци курма пынисем ытларах кӳршĕри ялсенчен е лавккана, е пасара килнĕ çынсем. Уяв ячĕпе ятарласа хăнана килнисем те пур ĕнтĕ. Вĕсем икĕ хутлă чул çуртпа сылтăм кĕтесри хуçалăх лавкки хушшине кĕпĕрленсе тăнă.

Озеровсем те çавсем хушшине кĕрсе тăчĕç.

Акă трибуна çине Чăваш правительствин пуçлăхĕсем хăпарчĕç. Озеровсем вĕсене хаçатсенче тăтăшах пичетленекен ӳкерчĕкĕсем тăрăх тӳрех палларĕç: Петров, Токсин, Никитин...

Демонстраци пуçланчĕ. Трибуна умĕн колонна хыççăн колонна «ур-р-ра!» кăшкăрса иртеççĕ. Хĕрлĕ Площадь çийĕн громкоговорительтен: «Сывă пулччăр рабфакра вĕренекенсем — партипе совет организацийĕсен пулас работникĕсем!» тенĕ сăмахсем янăраса кайрĕç. Çав самантрах трибуна умĕпе иртсе пыракан хĕрсемпе йĕкĕтсем «Ур-р-ра!» тесе кăшкăрни кĕрлесе кайрĕ. Сахарпа Петĕр çав строй çине шăтарас пек пăхаççĕ. Шăллĕ, Сахара айккинчен тĕртсе, пӳрнипе тĕллесе кăтартрĕ: «Тете, тете, авă Сергей!»—тесе пăшăлтатрĕ. Ашшĕ ывăлне питĕ лайăх курчĕ. Вăл хĕрлĕ ялав çĕкленĕ, пуçне тӳп-тӳрĕ тытса, çап-çутă аттипе шăннă çĕр çине шап! шап! тутарса, çирĕп! утать. Пуçне хĕрлĕ тутăр çыхнă Хрестук ун çумĕпе утать. Кĕрхи хĕвел çутинче пит-куçĕсем иккĕшĕн те пысăк хаваслăхпа çиçсе çуталаççĕ.

Озеровсем рабфаковецсен колонни мĕн курăнми пуличченех пĕр-пĕрне пĕр сăмах чĕнмесĕр, куçĕсене сиктермесĕр пăхрĕç.

Вĕсем халăхран айккинелле пăрăнса кайрĕç те чарăнса тăчĕç.

— Хальлĕхе çакăнпа çитет пуль тетĕп, Петĕр. Çамрăк-ха вăл. Тĕрекленсе çитме те, тăн-пуçне çирĕплетме те ĕлкĕреймен. Пытарнă япаласене Совета пама хăюлăх çитернĕ пулсан, кам пĕлет, вăл, хăранипе, мана та сутма пултарĕ. Библире каланă-çке-ха, ачисем ашшĕсене сутĕç тенĕ. Шăпах çав вăхăтсем çитрĕç. Шупашкарта ку ĕçе тума ытла та ансат. Пирĕн кунта нимĕнле хӳтлĕх те çук, — хăйĕн юлашкинчен татнă шухăшне пĕлтерчĕ Сахар.

Озеровсем Атăл çыранĕпе тăвалла утрĕç. Самаях кайсан, çӳллĕ чул хӳме асăрхарĕç. Хӳмен тăватă кĕтесĕнче тăватă вышка. Кашни вышки çинче винтовкăллă салтак. Никамран та ыйтма! кирлĕ мар — ку ватă Шупашкарăн авалхи тĕрми. Мĕн чухлĕ çын асапланман-ши, мĕн чухлĕ çын чунĕ тухман-ши унта?! Часах Сахар хăй те çакăнта лексе мĕнле кăна нушасем курасси çинчен шухăшлама, тавçăрма та пултараймарĕ-ха.

Тăвансем хăвăрттăн çаврăнса каялла утрĕç, халиччен асăрхаман тепĕр чиркӳ патне пырса тухрĕç. Пурĕ миçе чиркӳ-ши кунта? Авă леререхре тата тепре, иккĕ, виççĕ курăнаççĕ...

Малтанах вĕсем пĕр лавккана кĕрсе пысăк чăматан туянчĕç, вара тӳрех пасара кайрĕç, киосксем умĕнче чарăна-чарăна тăчĕç, аш-какай, сĕт-çу тата тем-тепĕр сутакан ретсен умĕпе иртрĕç. Паян, уяв ячĕпе пулĕ-и, ĕçмелли те, çимелли те çителĕклех кăларса тултарнă кунта. Чăматана самаях тултарсан, каялла çаврăнчĕç те тепĕр хут Атăл хĕрринелле утрĕç.

— Атăл шывĕ ларман-ха. Затонсене кĕрсе ларма ĕлкĕреймен кивĕрех пĕчĕк прахутсем Хусана çити çӳреме кирлĕ. Пĕрремĕшĕ çинех ларăпăр та, Атăлпа анаталла, Хусана çул тытăпăр. Кайран, пуйăспа, Çĕпĕре, хам килĕшсе хăварнă çурта çитсе ӳкме тăрăшăпăр. Çапла пуль, Петĕр?

— Çапла, тете. Малалла курăнĕ унта.

— Апла, сывă пул, Шупашкар. Сывă пул, юратнă ывăлăм Сергей!



Пĕрремĕш кĕнеке вĕçĕ

  